
Itlajtol Toteco tlen Quiijcuilo Mateo

Thuejcapan tatahua Jesucristo
1 Ni amatl quipiya inintoca ihuejcapan tatahua Jesucristo. Yajaya se
iteipa ixhui David huan se iteipa ixhui Abraham.
2 Abraham tlen itztoya huejcajquiya quipixqui se icone tlen quitocaxti

Isaac.
Huan Isaac quipixqui se icone tlen quitocaxti Jacob.

Huan Jacob quinpixqui majtlactli huan ome iconehua huan se tlen
nopa majtlactli huan ome elquiitoca Juda.

3Jud4 huan nopa sihuatl Tamar quinpixque ome ininconehua huan
quintocaxtijque Fares huan Zara.

Huan Fares quipixqui se icone tlen quitocaxti Esrom.

Esrom quipixqui se icone tlen quitocaxti Aram.

4 Aram quipixqui se icone tlen quitocaxti Aminadab.

Huan Aminadab quipixqui se icone tlen quitocaxti Naason.

Naason quipixqui se icone tlen quitocaxti Salmon.

5Huan Salmén huan isihua Rahab quipixque se inincone tlen quito-
caxtijque Booz.

Booz huan isihua Rut quipixque se inincone tlen quitocaxtijque

Obed. = . ) )
Obed quipixqui se icone tlen quitocaxti Isai.

6 Huan Isai quipixqui se icone tlen quitocaxti David tlen moscalti huan
elqui nopa hueyi tlanahuatijquetl.

Huan nopa hueyi tlanahuatijquetl David quipixqui se icone tlen
quitocaxti Salomon.

Huan inana Salomdn eliyaya tlen achtohui elqui isihua Urfas.

7Huan Salomén quipixqui se icone tlen quitocaxti Roboam.

Roboam quipixqui se icone tlen quitocaxti Abias.

Huan Abias quipixqui se icone tlen quitocaxti Asa.

8 Asa quipixqui se icone tlen quitocaxti Josafat.

Huan Josafat quipixqui se icone tlen quitocaxti Joram.

Joram quipixqui se icone tlen quitocaxti Uzias.

9Huan Uzias quipixqui se icone tlen quitocaxti Jotam.

Jotam quipixqui se icone tlen quitocaxti Acaz.

Acaz quipixqui se icone tlen quitocaxti Ezequias.

10 Huan Ezequias quipixqui se icone tlen quitocaxti Manasés.

Manasés quipixqui se icone tlen quitocaxti Amon.

Amon quipixqui se icone tlen quitocaxti Josias.

11 Huan Josias quipixqui se icone tlen quitocaxti Jeconias huan
nojquiya quinpixqui mds iconehua.

Josias huaniconehuaitztoyajipan nopa tonali quema hualajque tlali
Babilonia ehuani huan quinhuicaque nechca nochi israelitame
ilpitoque para ma quintequipanotij ipan inintlal.

12 Huan teipa nepa ipan tlali Babilonia Jeconias quipixqui se icone tlen
quitocaxti Salatiel.

Huan Salatiel quipixqui se icone tlen quitocaxti Zorobabel.

13 Huan Zorobabel quipixqui se icone tlen quitocaxti Abiud.

Abiud quipixqui se icone tlen quitocaxti Eliaquim.

Eliaquim quipixqui se icone tlen quitocaxti Azor.

14Huan Azor quipixqui se icone tlen quitocaxti Sadoc.

Sadoc quipixqui se icone tlen quitocaxti Aquim.

Aquim quipixqui se icone tlen quitocaxti Eliud.

15Huan Eliud quipixqui se icone tlen quitocaxti Eleazar.

Eleazar quipixqui se icone tlen quitocaxti Matan.

Matan quipixqui se icone tlen quitocaxti Jacob.

16 Huan Jacob quipixqui se icone tlen quitocaxti José tlen moscalti
huan mosihuajti ihuaya Maria.

Huan Maria elqui inana Jesus.

Huan Jesus elqui nopa Cristo tlen Toteco Dios quititlanqui ipan ni
tlaltepactli.

17 Huajca majtlactli huan nahui huejhueyi tatame quinpixque inin-
conehua tlen quema Abraham itztoya ipan tlaltepactli hasta quema
Tlanahuatijquetl David itztoya. Huan seyoc majtlactli huan nahui
huejhueyi tatame quinpixque ininconehua tlen quema David itztoya
ipan tlaltepactli hasta quinhuicaque nechca nochi israelitame ipan tlali
Babilonia. Huan seyoc majtlactli huan nahui huejhueyi tatame quin-
pixque ininconehua tlen quema quinhuicaque israelitame ipan tlali
Babilonia hasta quema tlacatqui Cristo tlen Toteco Dios quititlanquiipan
tlaltepactli.

Quejatza tlacatqui Jesucristo

18 Quej ni panoc quema tlacatqui Jesucristo. Inana Jesus quitocax-
tiyayaj Maria huan ya quiijtlantoya José huan quisencajtoyaj ipan amatl
para mocuilis queja momatque quichihuaj. Huan ipan nopa xihuitl
quema polihuiyaya para mosejcotilise, José quimatqui para Maria ya
tlanemiltiyaya, pero elqui ichicahualis Itonal Toteco tlen quichijqui ma
conepiya. 19 Huan José, tlen ya eltoya ihuehue Maria ipan amatl, eliyaya
se tlacatl xitlahuac huan ax quinequiyaya quipinahualtis iniixtla tla-
came. Huajca moilhui més cuali moamaxolehuas ihuaya Maria ixtacatzi
para mocahuase. 20 Huan quema José moilhuiyaya tlen quichihuasquia,
quiitac ipan se temictli se ielhuicac ejca Toteco quiilhui: “Xitlacaqui
José, ta tiiteipa ixhui David tlen huejcajquiya itztoya. Amo ximajmahui
para timocuilis Maria, mosihua, pampa nopa conetl tlen quinemiltia,
pejqui ica ichicahualis Itonal Toteco. 2! Huan Maria quitlacatiltis se
oquichpil huan tijtocaxtis: ‘Jesus’ tlen quiijtosnequi Temaquixtijquetl
pampa quinmadquixtis itlacajhua tlen inintlajtlacolhua.”

22 Huajca nochi ya ni panoc para ma tlami tlen Toteco Dios techilhui
ica itiocamanalojca huejcajquiya para teipa panos. Yajaya techilhui:

23 “Xiquita se cuali ichpocatl tlen ax quema itztoya ihuaya se tlacatl elis
conehue,

huan quitlacatiltis se oquichpil huan quitocaxtis: Emanuel.

Emanuel quiijtosnequi: ‘Toteco itztoc tohuaya.’ ”

24 Huajca quema José isac, quichijqui senquistoc tlen ielhuicac ejca
Toteco quiilhuijtoya. Quicuito Maria queja isihua, 25 pero José ax
quinechcahui hasta tlacatqui icone. Huan Maria quitlacatilti iachtohui
ejca cone, se piloquichpiltzi. Huan José quitocaxti Jesus.

2

Hualajque nopa tlacame tlen momachtijque sitlalime

1 Huan Jesus tlacatqui ipan altepetl Belén ipan estado Judea ipan
nopa tonali quema Tlanahuatijquetl Herodes [2:1 Herodes el Grande.]
quipixqui tlanahuatili ipan nopa tlali. Huan ipan nopa tonali ajsicoj
ipan altepetl Jerusalén sequin tlalnamijca tlacame tlen momachtijque
sitlalime huan hualajque tlen campa quisa tonati. 2Huan quema ajsicoj,
tlatzintocaque:

—¢Canque itztoc yajaya tlen tlacatqui para elis inintlanahuatijca is-
raelitame? Hasta nepa campa quisa tonati, tiquitztoque isitlal tlen
pejqui tlahuia quema tlacatqui. Huan tihualajtoque tijhueyimatise.

3Huan quema Tlanahuatijquetl Herodes quicajqui tlen nopa tlacame
quiijtohuayayaj, momajmati. Huan nojquiya momajmatijque nochi
tlacame tlen altepetl Jerusalén. 4 Huajca Herodes quinsentili nochi
tlayacanca totajtzitzi, huan tlamachtiani tlen itlanahuatil Moisés, huan
quintlajtlani canque tlacatisquia nopa Cristo tlen ijcuilijtoc para Toteco
Dios quititlanisquia ipan tlaltepactli. 5 Huan yajuanti quinanquilijque:

—<Cristo tlacatis ipan altepetl Belén nica ipan estado Judea pampa
queja nopa quiijcuilo itiocamanalojca Toteco huejcajquiya campa qui-
ijtohua:
6Yonque nopa pilaltepetzi Belén ax hueyi queja sequinoc altepetini ipan

tlali Juda,
nopano tlacatis se hueyi tlanahuatijquetl.
Yajaya quinyacanas noisraelita tlacajhua.’
Quej nopa quiijcuilo nopa tiocamanalojquetl.

7Huajca Herodes ixtacatzi quinnotzqui nopa tlacame tlen momachti-
jque sitlalime. Huan quintlajtlani miyac ipan tlachque tonal pejqui
nesi nopa yancuic sitlali. 8 Teipa Herodes quintitlanqui ma yaca ipan
pilaltepetzi Belén huan quinilhui:

—Xiyaca Belén, xijtemotij nopa piloquichpiltzi. Huan quema in-
quipantise, xinechilhuiquij canque itztoc para na nojquiya niyas ni-
jhueyichihuati.

9 Teipa quema nopa tlacame quicactoya itlajtol Tlanahuatijquetl
Herodes, quistejque Jerusalén. Huan nimantzi sampa quiitaque nopa
sitlali tlen achtohuiya quiitztoyaj nepa campa quisa tonati, huan nopa
sitlali quinyacantiyajqui hasta moquetzato itzonpac nopa cali campa
itztoya nopa piloquichpiltzi. 10 Huan quiitaque para moquetzqui nopa
sitlali huan nelia pajque. 11 Huajca calaquitoj ipan nopa cali huan
quiitaque nopa piloquichpiltzi ihuaya inana tlen itoca Maria. Huan
motlancuaquetzque huan moixtlapachojque iixtla huan quihueyitlali-
jque nopa conetl. Huan quitlapojque tlen nelpajpatiyo quihuiquiliyayaj.
Huan quimacaque oro, cuali copali huan se tlaajhuiyacayotl tlen itoca
mirra tlen tlahuel patiyo. 12 Huan Toteco Dios quinyolmelajqui nopa
tlacame ipan temictli para ma amo mocuepaca para quiilhuitij Tlanahu-
atijquetl Herodes canque itztoc nopa piloquichpiltzi. Huajca yajuanti
yajque ipan seyoc ojtli huan mocuepque inintlal.

Herodes quinmicti miyac coneme san tlapic
13 Quema ya quistoyaj nopa tlacame tlen momachtijque sitlalime, se
ielhuicac ejca Toteco monexti iixtla José ipan temictli huan quiilhui:

“Ximehua huan xijhuica nopa piloquichpiltzi ihuaya inana huan xi-
choloca huejca hasta tlali Egipto. Ximocahuaca nepa hasta nimitzilhuis
pampa nopa Tlanahuatijquetl Herodes quitemohua nopa piloquich-
piltzi para quimictis.”

14 Huajca José mejqui huan ipan nopa tlayohua quihuicac nopa pi-
loquichpiltzi ithuaya inana huan cholojtejque tlajco yohual para yase
Egipto. 15 Huan yajuanti mocajque nepa hasta mijqui Tlanahuatijquetl
Herodes. Toteco quinilhuijtoya ma yaca tlali Egipto para ma tlamis
tlen itiocamanalojca Toteco quiijto huejcajquiya campa quiijto: “Na
nijnotzas Nocone ma quisas tlali Egipto.”

16 Teipa Tlanahuatijquetl Herodes momacac cuenta para nopa tla-
came tlen momachtijque sitlalime san quicajcayajtoyaj pampa ax
mocuepque para quiyolmelahuase campa itztoya nopa conetl. Huajca
nelia cualanqui. Huan quintitlanqui soldados ma yaca altepetl Belén
huan pilaltepetzitzi nejnechca para ma quinmictica nochi piloquich-
piltzitzi tlen aya quipiyayayaj ome xihuitl. Ya ni quichijqui pampa
quinequiyaya quimictis Jesus, pampa nopa tlacame quiilhuijtoyaj aya
quipiyayaya ome xihuitl para nestoya nopa yancuic sitlali. 17 Huajca
nochi ipan Belén mocuesojque. Quej nopa panoc senquistoc queja
quiijcuilo nopa tiocamanalojquetl Jeremias huejcajquiya, huan quej ni
quiijto:

18 “Nepa ipan altepetl Rama o Belén nochi quicaquise tlen chocase huan
tlahuejchihuase.

Israelita tename chocase pampa quinmictilise ininconehua.

Huan axaca huelis quinyoltlalis pampa ya mictose.”

19 Teipa mijqui Tlanahuatijquetl Herodes ipan tlali Israel. Huan ipan
tlali Egipto campa José itztoya, quiitac ipan temictli se ielhuicac ejca
Toteco tlen quiilhui: 20 “Ximehua, huan xijhuica nopa piloquichpiltzi
ihuaya inana huan ximocuepaca tlali Israel pampa ya mijque yajuanti
tlen quinequiyayaj quimictise.”

21Huajca José mejqui, huan quihuicac Jestus ihuaya inana huan sampa
mocuepque tlali Israel. 22 Pero José quicajqui para ipan estado Judea
tlanahuatiyaya Herodes Arquelao, icone Herodes, huajca majmajqui
ajsiti nepa. Huan Toteco Dios quiilhui ipan temictli para ma yaca estado
Galilea, huajca yajque nepa. 23 Huan ajsitoj ipan se altepetl tlen itoca
Nazaret ipan estado Galilea huan nepa mocajque. Quej ni tlanqui tlen
nopa tiocamanalohuani huejcajquiya quiijtojque tlen Cristo: “Tlacame
quinotzase se Nazaret ejquetl.”

3

Juan tlen tecuaalti tecamahui ipan huactoc tlali

1IpannopatonaliJuantlentecuaaltiyaya ajsico ipan nopa huactoc tlali
campa ax tleno eli nepa ipan estado Judea. Huan pejqui tecamahulia,
2 huan quinilhuiyaya tlacame: “Ximoyolpatlaca huan xijcahuaca tlen
ax cuali inquichihuaj para huelis incalaquise campa tlanahuatia Toteco
tlen itztoc ipan elhuicac, pampa yajaya inmechnechcahuia ama huan
inmechnotza xicalaquica.”

3Juan eliyaya nopa tlacatl tlen tiocamanalojquetl Isaias huejcajquiya
quiijcuilo hualasquia. Isafas quiijcuilo ya ni:

“Tlacame quicaquise se tlen camatis chicahuac ipan nopa huactoc tlali
campa ax tleno eli.

Huan quiijtos: ‘Xijcualtlalica imoyolo pampa hualas Tohueyiteco.

Xijxitlahuaca imonemilis queja inquisencahuaj ojtli para hualas se
hueyi tequihuejquetl.’ ”

4 Juan moquentiyaya iyoyo tlen tlachijchihuali ica itzoncal camello
huan quipiyayaya itzinquechilpica tlen cuetlaxtli. Huan quincuayaya
pilchapoltzitzi huan nectli tlen quipantiyaya campa nentinemiyaya
campa ax onca caltini. 5 Huan yohuiyayaj campa Juan miyac tlacame
tlen quisayayaj altepetl Jerusalén huan sequinoc altepetini ipan estado
Judea huan miyac tlen ehuayayaj nechca atemitl Jordan. 6 Huan nochi
quipohuiliyayaj Toteco Dios inintlajtlacolhua, huan huajca Juan quin-
cuaaltiyaya ipan atemitl Jordan.

7Huan quema Juan quinitac para nojquiya ajsiyayaj miyac fariseos
huan saduceos tlen quinequiyayaj mocuaaltise, quinilhui: “Initztoque
quejaincohuame. ;Ajqueyainmechilhuijtoc para Toteco Dios ax inmecht-
latzacuiltis teipa intla inmocuaaltise? Ax queja nopa. 8 Nimechilhuia
monequi inquichihuase tlen cuali para nempa ma nesi para inmoyol-
cueptoque huan inquicajtejtoque imoojhui tlen fiero. 9 Amo ximoilhuica
para incuajcualme pampa initztoque initeipa ixhuihua Abraham tlen
huejcajquiya itztoya. Nimechilhuia Toteco huelis quichihuas ni tetini
tlen eltoc nica para ma mocuepaca iteipa ixhuihua Abraham intla
yajaya quinequis. 10 Imojuanti initztoque queja cuatini tlen ax tlaquij,
huajca ximomocuitlahuica pampa Toteco ya quicualtlalijtoc ihacha para
inmechtzontequis huan inmechtlatis queja ineltosquiaj cuatini.

11 “Quena, nelia niquincuaaltia ica atl nochi tlen ya moyolcueptoque
huan quicajtejtoque tlajtlacoli. Pero teipa seyoc hualas tlen mds quipiya
tlanahuatili que na. Na ax nicaxilia para nielis itlatequipanojca, niyon
para nijquixtilis itecac. Yajaya quinmacas sequin tlacame Itonal Toteco
huan sequinoc quintlatzacuiltis ica tlitl. 12 Yajaya huala mocualtlalijtoc
para quiniyocatlalis tlacame queja se quichihua quema quitequihuia
itlaajcapehuilol para quiyejyectis trigo. Huan tlacame tlen itztoque
queja nopa trigo tlen cuali, quinajcocuis. Huan tlen itztoque queja
itlasolo nopa trigo, quintlatis ica se tlitl tlen ax quema sehuis.”

Juan quicuaalti Jests

13 Teipa Jesus quisqui ipan estado Galilea huan ajsico atemitl Jordan
campa itztoya Juan para ma quicuaalti. 14 Pero Juan ax quinequiyaya
quicuaaltis Jesus huan quiilhui:

—Mas quinamiqui ta tinechcuaaltisquia, huajca ¢para tlen tijnequi ma
nimitzcuaalti?

15 Huan Jesus quiilhui:

—Para amantzi, xinechcuaalti na pampa monequi tijchihuase nochi
tlen xitlahuac senquistoc queja Toteco Dios quinequi.

Huajca Juan quicaquili itlajtol huan quicuaalti. 16 Huan quema
Jesus ya mocuaaltijtoya huan quisayaya ipan atl, nimantzi tlapojqui el-
huicactli huan quiitac Itonal Toteco hualtemoyaya queja se paloma huan
ajsic ipan ya. 17 Huan Toteco Dios camatqui tlen elhuicac huan quiijto:
“Ya ni Nocone tlen niquicnelia. Nipaqui miyac ica tlen quichihua.”

Axcualtlacatl quinejqui quiyoltilanas Jestis

1Teipa Itonal Toteco quihuicac Jests hasta nopa huactoc tlali campa ax
tleno eli para Axcualtlacatl ma quiyoltilana Jesus para ma tlajtlacolchi-
hua.

2Huan Jesds mosajqui cuarenta tonali, huan teipa nelia mayanayaya.
3Huan ajsico Axcualtlacatl huan quiilhui Jesus:

—Intla nelia tilcone Dios, huajca xijnahuati ni tetl ma mocuepa pantzi.

4Huan Jesus quinanquili:

—Ijcuilijtoc ipan Itlajtol Toteco campa quiijtohua: ‘Ax san pantzi
monequi para itztose tlacame. Nojquiya monequi tijneltoquilijtiyase
nochi Itlajtol Toteco.’

5Huajca Axcualtlacatl quihuicac Jesus hasta altepetl Jerusalén, ialtepe
Toteco Dios, huan quiquetzqui itzonatipa nopa hueyi tiopamitl, 6 huan
quiilhui:

—Intla nelia tilcone Dios, huajca xihuitoni hasta tlatzintla pampa
ijcuilijtoc ipan Itlajtol Toteco campa quiijtohua:

‘Toteco Dios quintitlanis ielhuicac ejcahua para ma mitzmocuitlahuica,
huan yajuanti mitzmatzacuilise para ax timoicxicocos ica niyon se tetl.
7Huan Jesus quiilhui:

—Nojquiya ijcuilijtoc ipan Itlajtol Toteco campa quiijtohua: ‘Amo
xijyejyeco Toteco Dios san para tiquitas tlachque quichihuas.’

8 Teipa Axcualtlacatl quihuicac Jesus ipan se huejcapantic tepetl huan
quinextili nochi tlacame tlen iniaxca nochi tlanahuatiani ipan nochi
tlaltini ipan tlaltepactli huan nochi ininricojyo. 9 Huan quiilhui:

—Nochi ya ni nimitzmacas intla timotlancuaquetzas huan tinech-
hueyichihuas.

10 Huajca Jesus quiilhui Axcualtlacatl:

—Xinechtlalcahui Axcualtlacatl. Pampa ijcuilijtoc ipan Itlajtol Toteco:
‘San Toteco Dios xijhueyichihua huan san ya xijtlepanita.’

11 Huajca quisqui Axcualtlacatl huan quicajtejqui Jesus. Huan el-
huicac ehuani hualajque huan quipalehuicoj.

Jests pejqui itequi ipan estado Galilea
12 Teipa quema JesuUs quicajqui para Juan itztoya ipan tlatzactli,
quisqui tlen estado Judea huan mocuepqui altepetl Nazaret ipan estado
Galilea. 13 Huan teipa quisqui altepetl Nazaret huan yajqui para itztoti
ipan altepet]l Capernaum tlen mocahua nechca nopa hueyi atl campa
monamiqui estado Zabuldn ihuaya estado Neftali. 14 Quichijqui ya ni
para ma tlami tlen Toteco quiilhuijtoya itiocamanalojca Isaias huejca-
jquiya huan ya ni tlen quiijto:
15 “Nopa tlaltini Zabulén huan Neftali mopantiaj iteno hueyi atl ipan
nopa seyoc nali atemitl Jordan ipan estado Galilea.
Nepa mocahuaj tlacame tlen ax israelitame.
16 Pero nochi nopa tlacame tlen itztoyaj ipan tzintlayohuilotl,
ama quiitztoque se hueyi tlahuili.
Itztoyaj queja mictoque,
pero ama cahuantoc se hueyi tlahuili para quintlahuilis inintlal-
namiquilis.”

17Huajca ipan nopa tonali Jesus pejqui tlacamanalohua huan quinil-
hui tlacame: “Ximoyolpatlaca huan xijcahuaca tlen ax cuali inquichi-
huaj intla inquinequij incalaquise campa tlanahuatia Toteco tlen itztoc
elhuicac, pampa yajaya inmechnechcahuia ama.”

Jesus quinnotzqui nahui michtlajtlamani

18 Huan Jesus nejnemiyaya iteno nopa hueyi atl tlen itoca Galilea huan
quinitac ome icnime. Se itoca eliyaya Simon, pero nochi quitocaxtiyayaj
Pedro. Huanne seiicniitoca eliyaya Andrés. Yajuanti quimajcahuayayaj
matlatl atitla pampa eliyayaj michtlajtlamani. 19 Huan Jesus quinilhui:

—Xinechtoquilica. Ama inmichtlajtlamani, pero seyoc tequitl nimech-
macas. Nimechnextilis quejatza intlajtlamase tlen tlacame para ma
nechtoquilica.

20 Huan yajuanti nimantzi quicajtejque ininmatla huan quitoquili-
jque.

21 Teipa Jesus nejnenqui achi mds huan quinitac seyoc ome icnime,
se tlen itoca eliyaya Jacobo huan ne se itoca eliyaya Juan. Itztoyaj ipan
se cuacanahua ihuaya inintata, Zebedeo, quitlatlamaniyayaj ininmatla.
Huan Jesus nojquiya quinnotzqui ma yaca ihuaya. 22 Huan nimantzi
quicajtejque nopa cuacanahua huan inintata huan quitoquilijque Jesus.

Jesus quinmachti miyac tlacame

23 Huan Jesus panotinemiyaya campa hueli ipan nochi estado Galilea
huan tlamachtijtinemiyaya ipan nopa israelita tiopantini ipan sesen
altepetl. Huan tlacamanalojtinemiyaya nopa cuali tlajtoli tlen quejatza
eltos quema Toteco tlanahuatis. Huan Jesus quinchicahuayaya tlen mo-
cocohuayayaj ica tlen hueli cocolistli. 24 Huajca campa hueli ipan nochi
tlali Siria nochi tlacame quicajque tlen Jesus, huan quinhualicaque
campa ya nochi tlen quipixtoyaj tlacuajcualocayotl huan miyac tla-
mantli cocolistli. Nojquiya quinhualicaque tlen tlaijiyohuiyayaj pampa
quinpixque iajacahua Axcualtlacatl, huan tlen huetziyayaj ica ajaca co-
colistli huan tlen huajhuapahuiyayaj. Huan nochi Jesus quinchicajqui.
25Huan quitoquiliyayaj tlahuel miyac tlacame tlen hualajque tlen estado
Galilea, huan tlen tlali Decdpolis, huan tlen altepetl Jerusalén, huan tlen
estado Judea huan sequin tlen hualajque seyoc nali atemitl Jordén.

5

Jestus tlamachti ipan se tepetl

1 Huan Jesus quiitac ya ajsicoj miyac tlacame huan huajca tlejcoc
quentzi ipan se tepetl huan mosehui. Huan tojuanti tiimomachtijcahua
timonechcahuijque campa itztoyaininhuayanopatlacame. ZHuan Jesus
pejqui tlamachtia huan quiijto:

Ajqueya paqui
3 “Xipaquica imojuanti tlen inmoicnonequij iixtla Toteco,
huan inquimatij inteicneltzitzi ipampa imotlajtlacolhua.
Toteco tlen itztoc ipan elhuicac inmechcahuilis xicalaquica campa ya-
jaya tlanahuatia.
4Xipaquica imojuanti tlen inmocuesohuaj,
pampa Toteco inmechyoltlalis.
5Xipaquica imojuanti tlen ax inmohueyimatij iniixtla sequinoc.
Toteco inmechaxcatis nochi tlaltepactli.

6 Xipaquica imojuanti tlen ica nochi imoyolo inquitemohuaj quejatza
inquichihuase tlen xitlahuac.

Initztoque queja tlacame tlen mayanaj huan amiquij para itztose cuali,

huan Toteco inmechixhuitis para melahuac inhuelise inquichihuase

_ tlenxitlahuac. ] o _ ]
7Xipaquica imojuanti tlen intetlasojtlaj huan intepalehuiaj,

pampa Toteco nojquiya inmechtlasojtlas huan inmechpalehuis.

8 Xipaquica imojuanti tlen inyoltlapajpactique,

pampa inquiitase Toteco.

9 Xipaquica imojuanti tlen inquiyoltlaliaj cualantli,

pampa Toteco inmechtocaxtis iniconehua.

10 Xipaquica intla sequinoc inmechtlaijiyohuiltiaj pampa inquichihuaj
tlen xitlahuac,

pampa Toteco tlen itztoc elhuicac inmechcahuilis incalaquise ipan it-
lanahuatilis.

11 “Xipaquica quema sequinoc inmechpinajtiaj huan inmechtlaijiy-
ohuiltiaj huan inmechistlacahuiaj pampa innechneltocaj. 12 Quena,
xipaquica huan amo ximocuesoca pampa Toteco hueyi inmechtlaxt-
lahuis nepa elhuicac. Quej nopa tlacame nojquiya quintlatzacuiltijque
itiocamanalojcahua Toteco huejcajquiya.

Initztoque queja istatl huan tlahuili ipan ni tlaltepactli

13 “Istat]l quipalehuia nacatl para ma ax nenpolihui. Imojuanti no-
jquiya inhuelij inquinpalehuise tlacame para ma ax tlajtlacolchihuaca
pampa initztoque queja istatl ipan ni tlaltepactli. Pero intla istatl ayoc
poyec, huajca ax tleno ipati. Huan axaca huelis quipoyeltisoc sampa.
Niyon ayoc huelis tijtequihuise. San monequi tijtepehuase huan huajca
ipan moquejquetzase tlacame.

14 “Imojuanti initztoque itlahuil ni tlaltepactli pampa inquintlahuiliaj
tlacame. Initztoque queja se altepetl tlen mosehuia ipan se tepetl
huan tlahuia para nochi hueli quiitase. 15 Axaca quitlatia se tlahuili
huan quitlalia cajon tzala, pero quitlalia ipan se tlahuil quetzali para
ma tlahuis nochi ipan calijtic. 16 Quej nopa xijcahuaca ma cahuani
imotlahuil iniixtla tlacame huan quiitase tlen cuali inquichihuaj huan
quihueyichihuase imoTata tlen itztoc ipan elhuicac.

Jests tlamachti tlen itlanahuatil Moisés

17“Amo ximoilhuica nihualajtoc para niquiniyocacahuas itlanahuatil
Moisés huan tlen quiijcuilojtoque itiocamanalojcahua Toteco. jAxtle!
Nihualajtoc para nijtlamichihuas nochi tlen quiijtohuaj. 18 Melahuac
nimechilhuia hasta tlamis elhuicactli huan tlaltepactli axaca quixole-
huas yon se letra, yon se punto tlen ijcuilijtoc ipan nopa tlanahu-
atili. Nochi panos queja quiijtohua nepa. 19 Intla se tlacatl ax
quitlepanita se tlen itlanahuatilhua Moisés huan quinmachtis sequinoc
ma ax quitlepanitaca, yonque nopa tlanahuatili ax hueyi, nopa tlacatl
elis pilsiltzi quema Toteco tlen itztoc elhuicac tlanahuatis. Quema
tlanahuatis Toteco, elise huejhueyi nopa tlacame tlen quineltocaj it-
lanahuatilhua huan quinnextiliaj sequinoc ma quitlepanitaca nojquiya.
20 Pampa nimechilhuia, intla inquinequij incalaquise campa tlanahuatia
Toteco tlen itztoc ipan elhuicac, monequi més xijchihuaca tlen xitlahuac
que quichihuaj nopa fariseos huan nopa tlamachtiani tlen itlanahuatil
Moisés.

Jestis camatqui tlen cualantli

21 “Inquicactoque para itlanahuatil Moisés quinmachtiyaya tlacame
huejcajquiya para ma ax temictica. Huan ajqueya quimictis se tlacatl
yas iniixtla tequitini para quitlajtolsencahuase huan quitlatzacuiltise.
22 Pero na nimechilhuia, intla se tlacatl cualanis ica iicni, tequitini
quitlajtolsencahuase. Huan intla se tlacatl quitelchihuas iicni, nopa
tlasentilistli tlen tequitini tlen mds quipiyaj tlanahuatili mosentilis para
quitlajtolsencahuas huan quitlatzacuiltis. Huan ajqueya quitocaxtis
seyoc ica tlajtoli tlen fiero, quihuicas tlajtlacoli para yas ipan tlitl nepa
mictla.

23 “Huajca intla timoquetza campa itlaixpa para tijmacas Toteco
se tlacajcahualistli huan ipan nopa tlalochtli tiquilnamiquis para
moicni cualani mohuaya, huajca amo xijmaca nopa tlacajcahualistli.
24 Xjjcahua motlacajcahualis ipan tlaixpamitl huan xiya achtohui para
ta huan moicni ma ximotlapojpolhuica huan ximoyoltlalica ica tlen
panoc. Huan huajca, quena, ximocuepa para tijmacas Toteco nopa
tlacajcahualistli.

25 “Huan intla se mocualancaitaca quinequi mitzteilhuis ica tlen ax
cuali tijchihuilijtoc, huajca ximosencahua ihuaya nimantzi quema noja
itztoc ipan ojtli para mitzteilhuis. Ma ax mitzhuicas iixtla tequihuej-
quetl, pampa nopa tequihuejquetl mitztemactilis ica policias huan ya-
juanti mitztzacuase. 26 Melahuac nimitzilhuia, ax tiquisas ipan tlatzactli
hasta titlaxtlahuas senquistoc nochi tlen nopa tequihuejquetl quiijtos
xitlaxtlahua.

Jesus camatqui tlen momecatiaj

27 “Inquicactoque para itlanahuatil Moisés quiijtohua para amo xi-
momecatica. 28 Pero na nimechilhuia, intla se tlacatl quiita se sihuatl
huan ipan itlalnamiquilis quinequi tlen hueli quichihuas ihuaya, ya
momecatijqui ihuaya ipan iyolo.

29 “Huajca intla se moixtiyol quinequi quitlachilis tlajtlacoli, xijquixti
huan xijmajcahua, yonque eliyaya moixtiyol tlen més cuali. Pampa mads
cuali para tijpolos se pilquentzi motlacayo, huan ax tiyas nepa mictlaica
nochi motlacayo. 30 Huan intla moma tlen monejmatl mitzchihuilia xit-
lajtlacolchihua, huajca mds cuali xijtzontequi huan xijmajcahua, pampa
mads cuali para tijpolos san se pilquentzi motlacayo huan ax tiyas nepa
mictla ica nochi motlacayo yamaijtic.

Ax cuali aqui quicahuas isihua
31 “Nojquiya itlanahuatil Moisés quiijtohua para ajqueya quinequi
quicahuas isihua, monequi ma quimaca se amatl tlen quiijtohua para
ayoc iaxca. 32 Pero na nimechilhuia, intla se tlacatl quicahuas isihua tlen
ax momecatijtoc ica seyoc, yajaya quichihuilia nopa sihuatl ma mome-
catis quema monamictis. Huan nojquiya yajaya tlen teipa mosihuajtis
ihuaya nopa sihuatl, momecatis.

Amo xijtestigojquetza
33 “Inquicactoque para itlanahuatil Moisés quiijtohua intla se quites-
tigojquetzas Toteco quema quitlajtolcahua se tlamantli, huajca monequi
quichihuas tlen quiijtojtoc. 34 Pero na nimechilhuia, amo xitlatestigo-
jquetzaca. Amo xijtestigojquetzaca elhuicactli pampa elhuicactli eltoc
campa Toteco tlanahuatia. 35 Amo xijtestigojquetzaca tlaltepactli pampa

iicxitla Toteco tlen nojquiya yajaya quinahuatia. Amo Xijtestigojquet-
zaca altepetl Jerusalén, pampa Jerusalén ialtepe Toteco nopa Hueyi
Tlanahuatijquetl. 36 Niyon amo xijtestigojquetzaca imotzonteco pampa
axinquinahuatiajimotzonteco. Ax hueli inquichipahuiliajniyon se imot-
zoncal, huan intla ya chipahuac, ax hueli inquiyayahuiliaj. 37 Quema
incamatij, xiquijtoca xitlahuac intla hueli inquichihuaj se tlamantli.
Xiquijtoca xitlahuac ‘quena, nijchihuas’ o ‘ax nijchihuas’, pero intla
intlatestigojquetzaj, ax cuali inquichihuaj, huan quej ni Axcualtlacatl
quinequi xijchihuaca.

Jesus quiijto ma ax timomacuepaca

38 “Inquicactoque para itlanahuatil Moisés quiijtohua intla se aca-
jya mitzixtiyolcocos, huajca xiquixtiyolcoco. Huan intla se acajya
mitztlancochtepehuas, huajca xijtlancochtepehua nojquiya. 3° Pero na
nimechilhuia, amo ximomacuepaca ica tlen inmechchihuilia tlen ax
cuali. Intla se mitzixtlatzinis ipan mocampa tlen monejmatl, huajca
xijnextili seyoc mocampa para nepa nojquiya ma mitzixtlatzini. 40 Intla
tijtlahuiquilia tomi se acajya huan yajaya mitzhuicas iixtla tequihuej-
quetl huan monequi tijmacas mocamisa para tlen titlahuica, xijmaca
nojquiya mochamarra. 41 Intla se soldado mitznahuatis xijhuica itla-
mamal para se kilometro, Xijhuiquili ome kilémetros ipan iojhui. 42 Intla
se mitztlajtlanis se tlamantli, xijmaca. Intla se quinequi xijtlanejti se
tlamantli, xijtlanejti.

Xiquinicnelica imocualancaitacahua

43 “Inquicactoque itlanahuatil Moisés huejcajquiya quiijto xiquinic-
nelica imohuampoyohua huan xiquincocolica imocualancaitacahua.
44 Pero na nimechilhuia, xiquinicnelica imocualancaitacahua huan xi-
jtlajtlanica Toteco ma quintiochihua tlen inmechtlaijiyohuiltiaj. 45> Huan
queja nopa, nochi quimatise para melahuac initztoque iconehua Toteco
imoTata tlen itztoc elhuicac. Pampa yajaya quichihua tonati ma tlahui
ipan tlen ax cuajcualme huan ipan tlen cuajcualme. Huan yajaya
quichihua ma huetzi atl ipan ininmil tlen itztoque xitlahuaque iixtla
huan ipan ininmil tlen ax itztoque xitlahuaque iixtla. 46 Pampa intla
san inquinicneliaj tlacame tlen inmechicneliaj, ax tleno tlen cuali in-
quichijtoque para Toteco inmechtlaxtlahuis teipa. Hasta nopa tlacame
tlen tlainamaj impuesto huan tlahuel tlacajcayahuaj nojquiya ya nopa
quichihuaj. 47 Huan intla san inquintlajpalohuaj imohuampoyohua,
ax tleno tlen cuali inquichijtoque. Tlacame tlen ax quiixmatij Toteco
nojquiya ya nopa quichihuaj. 48 Pero monequi xiitztoca senquistoc cuali
ipan nochi tlen inquichihuaj queja imoTata tlen itztoc ipan elhuicac
itztoc senquistoc cuali.

6

Jesus tlamachti quejatza ma tijchihuaca tlen cuali

1“Ximotlachilica para ax inquichihuase tlamantli tlen cuali san para
tlacame ma inmechitaca. Intla inquichihuaj tlen cuali para inmohueyi-
matise iniixtla sequinoc, huajca Toteco imoTata tlen itztoc nepa elhuicac
ax inmechtlaxtlahuis. 2Huajca quema inquinpalehuiaj tlen teicneltzitzi,
amo xijnequica para sequinoc ma quimatica. Amo xitlapitzaca queja
tlacame tlen quinextia ome ininxayac quichihuaj ipan tiopamitl huan

callejtipa. Yajuanti quinequij sequinoc ma quinitaca ica tlen cuali
quichihuaj para ma quinhueyimatica. Intla tlacame quinhueyimatise,
san ya nopa quiselise pampa Toteco ax quintlaxtlahuis mds. 3 Quema
inquinmacaj se tlenijqui tlen teicneltzitzi, ma ax quimati niyon se tlacatl
quesqui inquinmacaque. Niyon moarraves ma ax quimati tlachque
temaca moma nejmatl. 4 Huajca quema inquimacaj se tlamantli se tlen
teicneltzi, xijmacaca ixtacatzi, huan Toteco imoTata tlen quiita nochi
tlen ixtacatzi, yajaya inmechtlaxtlahuis tlamiyacapa.

Jesus tlamachti quejatza ma timomaijtoca

5 “Huan quema inmomaijtohuaj ica Toteco, amo xijchihuaca queja
tlacame tlen ome ininxayac quichihuaj. Yajuanti quinpactia moquetzase
tiopan calijtic o callejtipa huan nepa momaijtohuaj ica Toteco san para
sequinoc ma quinitaca. Intla tlacame quinhueyimatise, san ya nopa
quiselise pampa Toteco ax quintlaxtlahuis. ¢ Pero imojuanti quema
inmomaijtohuaj ica Toteco Dios, Xiyaca campa mas calijtic huan xijtza-
cuaca cuapuerta huan Toteco imoTata tlen itztoc nepa calijtic imohuaya
quiitas huan inmechtlaxtlahuis tlamiyacapa.

7 “Huan quema inmomaijtohuaj ica Toteco Dios, amo xijchihuaca
queja tlacame tlen ax quiixmatij Toteco. Yajuanti san quiompahuiaj
miyac huelta se tlajtoli tlen quitzontecomajtoque pampa moilhuiaj intla
huejcahuase camatise, Toteco quincaquis. 8 Huajca amo xijchihuaca
queja yajuanti, pampa imoTata ya quimati tlachque inmechpolohua
hasta quema aya inquitlajtlaniaj. 9 Huajca quema inmomaijtose ipan
Toteco, xiquilhuica quej ni:

‘Toteco Totata tlen tiitztoc nepa elhuicac.

Nochi tlacame ma quihueyichihuaca motoca [6:9 Ma mitzhueyichi-
huaca.].

10Xihuala, xitlanahuatiqui nica.

Ma quichihuaca mopaquilis nochi ipan ni tlaltepactli queja mochijtoc
nepa elhuicac.

11Xjtechmaca nopa tlacualistli tlen monequi mojmostla.

12Xitechtlapojpolhui totlajtlacolhua,

queja tojuanti nojquiya tiquintlapojpolhuiaj tlen techixpanoj.

13 Axaca xijcahuili ma techyoltilana ma titlajtlacolchihuase.

Xitechmanahui tlen yajaya tlen ax cuali.

Pampa ta moselti tijpiya tlanahuatili para nochi tijnahuatis.

San ta tijpiya nopa chicahualistli tlen més hueyi.

Huan san ta tijpiya motlatlanex huan queja nopa elis para nochipa.

Sanyanopa.’

14 “Pampa intla inquintlapojpolhuise tlacame tlen inmechixpan-
otoque, huajca imoTata tlen itztoc nepa elhuicac inmechtlapojpolhuis
imotlaixpanolhua nojquiya. 15 Pero intla ax inquintlapojpolhuiaj tla-
came tlen inmechixpanoj, huajca imoTata ax inmechtlapojpolhuis imot-
laixpanolhua.

Jestus tlamachti quejatza ma timosahuaca

16 “Quema inmosahuaj, amo xijcahuilica ma nesi intla inmosahuaj
queja tlacame tlen ome ininxayac quichihuaj. Yajuanti quinequij ma
nesi fiero ininxayac queja tlaijiyohuiaj miyac para tlacame ma mo-
macaca cuenta para mosahuaj. Intla tlacame quinhueyimatij, san ya

nopa quiselise pampa Toteco ax quintlaxtlahuis. 17 Huajca imojuanti
quema inmosahuase, ximoxilhuica cuali huan ximixamica. 18 Quejnopa
tlacame ax momacase cuenta intla inmosahuaj, pero Toteco imoTata
tlen quimati nochi tlen eltoc ixtacatzi tlen sesen imojuanti, yajaya
quimatis inmosahuaj huan yajaya inmechtlaxtlahuis.

Xijtemoca quejatza huelis inquipiyase tlen ipati nepa elhuicac

19 “Amo xicajcocuica miyac tomi o miyac tlamantli tlen ipati nica ipan
ni tlaltepactli pampa huelis cualos, o pojyahuis o moxixas. O huelis
calaquise tlaxtequini huan quiixtequise. 20 Mds cuali xicajcocuica tlen
nelia ipati nepa elhuicac para inmechchiyas tlen cuajcualtzi nepa. Nepa
ax cualos, ax pojyahuis, ax moxixas, niyon ax aquise tlaxtequini para
tlaxtequise. 21 Pampa intla inquimatise tlen nelia ipati inmechchiya
nepa elhuicac, huajca ipan imoyolo inquinequise initztose nepa.

Jesus camatqui tlen toixtiyol

22 “Toixtiyol eltoc queja se tlahuili ipan totlacayo huan intla cuali
toixtiyol, nochi totlacayo quipiya tlahuili huan tijmatij tlen cuali para
tijchihuase. 23 Pero intla ax cuali toixtiyol, nochi totlacayo eltos ipan
tzintlayohuilotl. Pero intla timoilhuiaj tijpiyaj tlahuili ipan toyolo, pero
nelia tlen tiquitaj para tlahuili, eltoc tzintlayohuilotl; nelia melahuac
achimas tiitztoque ipan tzintlayohuilotl pampa niyon quentzi ax tijmatij
tlen cuali.

Toteco huan totomi

24 “Axaca huelis quintequipanos ome itecojhua, pampa quicocolis
se huan quiicnelis ne se. Huan ica se elis temachtli, pero ne seyoc
quitlahuelcahuas. Thuical eli, ax hueli inquitequipanose Toteco intla
inquicahuiliaj ma inmechyoltilana tomi.

Toteco quinmocuitlahuia iconehua

25 “Yeca nimechilhuia, amo ximocuesoca tlen imonemilis huan intla
oncas tlen ica inpanose huan tlen inquicuase huan tlen inquiise. Amo
ximoilhuica tlen imotlacayo huan intla oncas ica tlen inmoyoyontise.
Toteco inmechmacatoc yolistli huan ya nopa tlen achi mas ipati; huan
yajaya nojquiya inmechmacas tlacualistli. Yajaya inmechmacatoc imot-
lacayo huan ya nopa tlen achi mas ipati; huan yajaya nojquiya in-
mechmacas tlen ica inmoyoyontise. 26 Xiquintlachilica totome tlen
patlantinemij. Yajuanti ax momiltiaj, huan ax pixcaj, niyon ax quiaj-
cocujj inintlacualis. Pero imoTata tlen itztoc nepa elhuicac quintlamaca.
Huan Toteco nojquiya inmechtlamacas pampa mds inmopati iixtla que
totome. 27 San tlapic para inmocuesose. Intla inmocuesose pampa
ax inhuejcapantique, ¢huelis inmoscaltise seyoc ome mistitl pampa in-
mocuesojtoque? Ax inhuelij.

28 “Huan ¢para tlen inmocuesohuaj ica tlen inmoyoyontise? Xijt-
lachilica xochitl tlen moscaltiaj campa hueli. Ax tequitij, niyon ax
tlajtzomaj. 29 Pero nimechilhuia, nopa hueyi Tlanahuatijquetl Salomén
ica nochi ihueyitilis ax quema quipixqui iyejyejca queja nopa xochitl.
30 Quena, nochi xochitl Toteco quinmacatoc ininyejca yonque cahuan-
toque san se tlalochtli ama huan hualmostla pilinise. Huajca miyac
mas inmechyoyontis imojuanti, yonque ohui inquineltocase para in-
mechmacas tlen inmechpolohua. 3! Huajca amo ximocuesoca. Amo
xiquijtoca: ‘¢Tlachque tijcuase? o0 ¢tlachque tiquise? o ¢ica tlachque

timoyoyontise?” 32 Pampa quej ni moilhuiaj nopa tlacame tlen ax
quiixmatij Toteco, pero imoTata tlen itztoc nepa elhuicac, ya quimati
monequi nochi ni tlamantli para ica inpanose. 33 Achtohui xijtemoca
para incalaquise ipan itlanahuatilis Toteco huan para inquipiyase se
yolistli tlen xitlahuac iixtla. Huan yajaya inmechmacas nojquiya nochi
ni tlamantli tlen monequi. 34 Huajca amo Xximocuesoca tlen huelis panos
mostla. Pampa mojmostla tijpantijtiyohuij cuesoli. Mojmostla achi cuali
san timoilhuise tlen nopa cuesoli tlen nopa tonal quihualicac.

7

Amo xiquintequitlachilica sequinoc

1«“Amo xiquintlajtolsencahuaca sequinoc, huan sequinoc ax inmecht-
lajtolsencahuase. 2 Pampa sequinoc nojquiya inmechtequitlachilise
ica san se nopa tlayejyecoli queja inquitequihuiaj para inquintequit-
lachilise. 3 ¢Para tlen inquiitaj nochi piltlajtlacoltzitzi tlen quichihua
imoicni huan ax inmomacaj cuenta para achi mas miyac tlajtlacoli
inquichihuaj? Eltoc queja tiquita se piltejtzi ipan iixtiyol moicni, pero
ax timomaca cuenta para ta tijpiya hasta se cuatetomitl moixtiyol ijtic.
4 ¢Quejatza huelis tiquilhuis moicni: ‘Xinechcahuili nimitzquixtilis nopa
piltejtzi tlen calactoc ipan moixtiyol’, quema ta tijpiya se cuatetomitl
moixtiyol ijtic? S5 Tijpiya ome moxayac. Achtohui ximoquixtili nopa
cuatetomitl, huan queja nopa titlachiyas cuali para tijquixtilis nopa
piltejtzi tlen quipiya moicni iixtiyol ijtic.

6 “Amo xiquinmaca ax cuajcualme tlen tlatzejtzeloltic pampa queja
chichime inmechtlanquechise. Niyon amo xiquinmaca tlen tlahuel

patiyo tlacame tlen itztoque queja pitzome, pampa san ipan moquej-
quetzase.

Xijtlajtlanica Toteco tlen inmechpolohua

7 «Xijtlajtlanica Toteco tlen inmechpolohua huan yajaya inmech-
macas. Xijtemoca para inquiixmatise Toteco huan inquipantise. Xi-
jnotzaca Toteco huan yajaya inmechcaltlapos. 8 Pampa nochi tlen
quitlajtlaniaj se tlenijqui, quiseliaj. Huan nochi tlen quitemohuaj para
quiixmatise Toteco, quipantiaj. Huan nochi tlen quinotzase Toteco,
yajaya quincaltlapos huan quinchihuilis tlen quitlajtlanijque.

9 “Ica imojuanti intetatme, intla imocone inmechtlajtlanis se pantzi
para quicuas, ax inquimacase se tetl. 10 Huan intla imocone inmecht-
lajtlanis se michi para quicuas, ax inquimacasquiaj se cohuatl, 11 pampa
yonque intlajtlacolchihuani inquimatij inquinmacase imoconehua tlen
cuali. Huajca achi més Toteco imoTata tlen itztoc elhuicac quimati
quinmacas tlen cuali tlen quitlajtlanise.

12 “Huajca xiquinchihuilica sequinoc, ihuical queja inquinequij se-
quinoc ma inmechchihuilica. Pampa quej niinquichihuase nochi tlen it-
lanahuatilhua Moisés huan itiocamanalojcahua Toteco technahuatijque
ma tijchihuaca.

Nopa puerta tlen pitzactzi
13 “Xicalaqui ipan nopa puerta pitzactzi huan xinejnemi ipan nopa
ojtli tlen xitlahuac, pampa nopa ojtli huan nopa puerta tlen patlahuac
yohui mictla huan miyac calaquij nepa. 14 Pero pitzactzi nopa puerta

huan pitzactzi nopa ojtli tlen yohui elhuicac campa onca yolistli para
nochipa huan ax miyac quipantiaj.

Inquinyolmatij tlacame ica tlen quichihuaj

15 «Xitlachixtoca pampa ajsise tlacajcayahuani tlen quiijtose para iti-
ocamanalojcahua Toteco, pero ax neli. Nesise queja cuajcualme, pero
axtle. Itztoque queja tepechichime tlen moyoyontiaj queja borregojme.
16 Queja se tlacatl quiixmati se cuahuitl ipampa itlajca, inquinixmatise
ajqueya yajuanti intla inquitlachilise tlen quichihuase. Inquimatij se
tejtzonquilitl ax hueli temaca xocomecatl. Se sahuamecatl ax temaca se
tlamantli tlen cuali para tijcuase. 17 Quena, nochi cuali cuatini quipiyaj
inintlajca tlen cuali. Huan se cuahuitl tlen ax cuali temaca tlen ax cuali,
tlen axaca huelis quitequihuis. 18 Se cuali cuahuitl ax hueli temaca seyoc
tlamantli itlajca tlen ax cuali, niyon se cuahuitl tlen ax cuali ax hueli
temaca seyoc tlamantli itlajca tlen cuali. 19 Huan nochi cuatini tlen ax
temacaj se itlajca tlen cuali para quitequihuise, quintzontequij tlacame
huan quintlatiaj. 20 Huajca inquinixmatise nopa tlacajcayahuaniica tlen
quichihuaj.

Monequi xijchihuaca tlen Toteco quinequi

21 “Miyac tlacame nechnotzaj: ‘Tohueyiteco’, pero ax nochi yajuanti
calaquise campa Toteco tlen itztoc elhuicac tlanahuatia. San yase
tlen nelia quichihuaj ipaquilis noTata tlen itztoc elhuicac. 22 Quema
ajsis nopa tonal para Toteco tetlajtolsencahuas, miyac tlacame nechil-
huise: ‘Tohueyiteco, ipan motoca tiquinilhuijque tlacame motlajtol
huan tlachque hualasquia teipa, huan ica motoca tiquinquixtijque iajac-
ahua Axcualtlacatl tlen calactoyaj ipan tlacame, huan ica motoca tijchi-
jtoque miyac chicahualnescayotl.” 23 Huan na niquinilhuis: ‘Xiyaca. Ax
quema nimechixmatqui. San tlen ax cuali inquichijque.’

Ome tlacame quichijque ininchajchaj

24 “Nochi tlen quicaquij notlajtol huan quichihuaj tlen niquijtohua
itztoque queja ni tlalnamijca tlacatl. Yajaya pejqui quichihua ichaj huan
quiquetzqui ipan tetl huan quitlamilti. 25 Huan pejqui huetzi atl huan
tlatemic, huan se ajacatl chicahuac quiilpitztiquisaco, pero ax tleno
ipantic ichaj pampa quiquetzqui ipan tetl. 26 Pero nochi imojuanti tlen
inquicaquij notlajtol huan ax inquichihuaj tlen nimechilhuia, initztoque
queja ni huihui tlacatl. Yajaya nojquiya quichijqui ichaj, pero quiquet-
zqui ipan xali. 27 Teipa huetzqui atl chicahuac huan tlatemic. Huan
chicahuac quiilpitztiquisaco ajacatl, huan huetzqui ichaj huan nochi
xolejqui.”

28 Quema Jesus tlanqui quinmachtia nopa miyac tlacame, yajuanti
quisentlachiliyayaj ica itlamachtil, 29 pampa yajaya quinmachtiyaya
queja se tlen quipiya tlanahuatili. Ax quinmachtiyaya queja nopa
tlamachtiani tlen itlanahuatil Moisés.

8

Jesus quichicajqui se tlacatl tlen tlacayo palaniyaya

1 Teipa Jesus temoc tlen nopa tepetl huan miyac tlacame quitoquili-
jque. 2 Huan hualajqui campa ya se tlacatl tlen tlacayo palaniyaya ica
nopa cocolistli tlen itoca eliyaya lepra. Yajaya motlancuaquetzqui iixtla
Jests huan quiilhui:

—Tohueyiteco, intla tijnequi, tihueli tinechchicahuas.

3Huan Jesus quitlali ima ipani huan quiilhui:

—Quena, nijnequi. Ximochicahua amantzi.

Huan nimantzi mochicajqui nopa tlacatl tlen tlacayo palaniyaya.
4Huan Jesus quiilhui:

—Axaca xiquilhui. Pero xiya ximonextiti ica nopa totajtzi huan
xijmaca Toteco nopa tlacajcahualistli tlen itlanahuatil Moisés techilhui
ma quimacaca tlen ayoc quipiyaj inintlacayo palantoc para quej ni nochi
quimatise ya timochicajqui.

Jesus quichicajqui itequipanojca se soldado

5 Teipa Jesus ajsito altepetl Capernaum, huan ajsico campa ya se
capitan romano tlen quinyacanayaya soldados. Huan quitlajtlani Jesus
se favor, 6 quiijto:

—Tate, notequipanojca huetztoc huan huajhuapahuixtoc ima huan
imetz huan tlahuel tlaijiyohuia.

7Huan Jesus quiilhui:

—Niyas huan nijchicahuati.

8 Pero nopa capitan tlen soldados quiilhui:

—Tate, ax monequi tiyas pampa ax nihueyi queja ta huan ax
quinamiqui ticalaquis nochaj. San xiquijto se tlajtoli para ma mochic-
ahua notequipanojca huan yajaya mochicahuas, pampa ta tijpiya
tlanahuatili. 9 Nojquiya nijpiya notecohua tlen quipiyaj tlanahuatili ica
na huan nijchihua inintlajtol. Huan na nojquiya niininteco sequinoc.
Huan intla niquilhuis se notequipanojca: ‘Xiya’, yajaya yas, huan intla
niquilhuis: Xihuala’, yajaya hualas. Intla niquilhuis notequipanojca:
‘Xijchihua ya ni’, yajaya quichihuas. Ta nojquiya tlen tiquijtohua,
mochihua.

10 Quema Jesus quicajqui tlen quiijto nopa capitdn, quisentlachili,
huan quinilhui nopa tlacame tlen quitoquiliyayaj:

—Melahuac nimechilhuia, ax nijpantijtoc niyon se israelita tlacatl tlen
nelia temachtli nechneltoca tlen nihueli nijchihua queja ni sejcoyoc
ejquetl. 11Huan nimechilhuia miyactlacame tlen ax israelitame queja ya
hualase tlen miyac tlaltini campa quisa tonati huan campa oncalaqui to-
nati huan calaquise campa tlanahuatia Toteco tlen itztoc elhuicac. Nepa
yajuanti tlacuase ininhuaya nopa huejhueyi israelitame: Abraham,
Isaac huan Jacob. 12 Huan miyac israelitame tlen Toteco quinequiyaya
ma calaquica ipan itlanahuatilis, yase campa tzintlayohuilotl pampa ax
quinejque calaquise. Quena, Toteco quinmajcahuas hasta nepa campa
tlacame chocaj huan tlanhuehuechocaj pampa tlahuel tlaijiyohuiaj.

13 Huajca Jesus quiilhui nopa capitan tlen soldados:

—Xiya mochaj. Ya nijchijqui nopa tlen tijneltocayaya nijchihuas.

Huan ipan nopa tlalochtli quema Jesus quiijto ni tlajtoli, mochicajqui
itequipanojca nopa capitan.

Jesus quichicajqui imona Pedro

14 Teipa Jesus yajqui ichaj Pedro huan imona huetztoya ipan itlapech
pampa totoniyayaya. 15 Huan Jesus quimaitzqui huan nimantzi caxan-
qui nopa tlatotonilotl. Huan yajaya moquetzqui huan pejqui quintla-
maca.

Jesus quinchicajqui miyac cocoyani

16 Huan quema tlayohuatinemiyaya, ajsicoj campa Jesus tlen quin-
hualicayayaj miyac cocoyani ica iajacahua Axcualtlacatl. Huan Jesus
san camatqui huan quinquixtili ica itlajtol. Huan yajaya quinchicajqui
nochi tlen mococohuayayaj. 17 Quema Jesus quinchicajqui cocoyani,
quitlamichihuayaya tlen nopa tiocamanalojquetl Isaias huejcajquiya
quiijto: “Yajaya ica iselti quihuicac tococolis huan nochi totlacuajcualo-
cayo.”

Ome tlacame quinequiyayaj quitoquilise Jesus

18 Teipa quema Jesus quinitac para itztoyaj miyac tlacame tlen quitet-
zopayayaj, techilhui tiimomachtijcahua ma tijhuicaca ipan cuacanahua
huan tiquixcotonase nopa hueyi atl para seyoc nali. 19 Huan nepa ajsico
campa Jesus se tlamachtijquetl tlen itlanahuatil Moisés huan quiilhui:

—Tlamachtijquetl, nijnequi niyas mohuaya campa hueli tiyas.

20 Huan Jesus quiilhui:

—~Cayochime quipiyaj ininchaj huan totome quipiyaj inintepasol,
pero na tlen niMocuepqui Tlacatl ax cana nijpiya campa nimotzontecas.

21Huan seyoc itlatoquilijca quiilhui:

—Tate, xinechcahuili ma nimocahua nochaj para nijtlalpachos notata
quema miquis, huan teipa nimitztoquilis.

22Huan Jesus quiilhui:

—Xinechtoquili nimantzi, huan xiquincahuili tlacame tlen mictoque
iixtla Toteco ma quintlalpachoca ininmijcapoyohua.

Jests quinnahuati ajacatl huan hueyi atl

23 Huajca Jesus tlejcoc sampa ipan cuacanahua huan tiimomachti-
jcahua tiyajque ihuaya. 24 Huan quema ya tiitztoyaj tlatlajco hueyi
atl, pejqui tlaajaca chicahuac huan nopa atl tlahuel calaquiyaya ipan
cuacanahua, pero Jesus cochtoya. 25 Huajca tojuanti tiquixititoj huan
tiquilhuijque:

—Tohueyiteco, xitechmanahui pampa ya timisahuiaj.

26 Huajca Jesus techilhui:

—¢Para tlen inmajmahuij? Tlahuel pilquentzi innechneltocaj.

Huan yajaya mejqui huan quitlacahualti nopa ajacatl huan nopa
hueyi atl huan ayoc mojmolinijque. 27 Huan tiimomachtijcahua tijsent-
lachilijque huan timoilhuijque se ica seyoc:

—Ni Jesus, ¢ajqueya nelia yaja? Yajaya quipiya tlanahuatili hasta ica
ajacatl huan hueyi atl.

Nopa tlacame ica iajacahua Axcualtlacatl

28 Huan teipa tiajsitoj nepa seyoc nali hueyi atl ipan se tlali tlen
itoca Gadara. Huan hualajque ome tlacame tlen quinpixtoyaj iajacahua
Axcualtlacatl huan quinamiquicoj Jesus. Quisayayaj ipan tlacacahuaya
campa quintlaliyayaj mijcatzitzi ipan campo santo pampa nepa moc-
ahuayayaj. Huan neliamosisiniyayajhuan temajmatiyayaj tlahuel hasta
axaca huelqui panoj ipan nopa ojtli. 29 Huan nopa tlacame chicahuac
quiilhuijque:

—TJesus, ta tilcone Dios. ¢Tihualajtoc nica campa tojuanti para titechtlai-
jiyohuiltis quema noja polihui tonali?

30 Huan ica huejca itztoyaj miyac pitzome tlen tlacame quinhuali-
caque ma tlacuajtinemica. 31 Huan iajacahua Axcualtlacatl tlen itztoyaj
ipan nopa tlacame pejque quitlajtlaniaj Jesus:



MATEO 8:32 17 MATEO 9:10

—Intla tijnequi ma tiquistehuaca ipan ni tlacame, xitechcahuili ma
ticalaquica ipan nopa miyac pitzome.

32Huan Jesus quinilhui iajacahua Axcualtlacatl:

—Xiyaca.

Huajca nopa ajacame quisque huan calajque ipan inintlacayo nopa
pitzome. Huan nochi nopa pitzome motlalojtejque huan motepexihui-
jque tepeixco huan huetzque ipan hueyi atl huan misahuijque.

33 Huan nopa tlacame tlen quinmocuitlahuiyayaj nopa pitzome mot-
lalojtejque hasta altepetl huan teyolmelajque nochi tlen panoc ica nopa
tlacame tlen quinpiyayaya iajacahua Axcualtlacatl. 34 Huan nochi alte-
petl ehuani hualajque campa Jesus huan quema quiitaque, quitlajtlani-
jque ma quisa tlen inintlal.

9

Jests quichicajqui se tlacatl tlen huajhuapahuixtoya

1 Huajca Jesus sampa tlejcoc ipan cuacanahua tohuaya huan
tipanoque hasta seyoc nali campa ialtepe. 2 Huan ajsicoj sequin
tlacame tlen quihualicayayaj campa Jesus se tlacatl ipan itlapech huan
yajaya huajhuapahuixtoc. Huan Jesus quiitac para nopa tlacame
quineltocayayaj para huelis quichicahuas, huajca quiilhui nopa
cocoxquetl:

—Nohuampo, xipaqui. Nimitztlapojpolhuijtoc motlajtlacolhua.

3 Huajca sequin nopa tlamachtiani tlen itlanahuatil Moisés moilhui-

jque Jesus quichijqui se hueyi tlajtlacoli pampa camati queja yajaya
elisquia Toteco Dios. 4 Huan Jesus quimatqui tlachque moilhuiyayaj,
yeca quinilhui:

—¢Para tlen inmoilhuiaj ipan imoyolo para nijchijtoc tlen ax cuali?
5San se ax ohui elis para na, yonque niquilhuis ni cocoxquetl: ‘Nimitzt-
lapojpolhuia motlajtlacolhua’, o niquilhuis: ‘Ximehua huan xinejnem?’,
pampa nima mochihuas tlen niquijtohua. ¢ Pero pampa nijnequi xijmat-
icanatlenniMocuepqui Tlacatl nijpiya tlanahuatiliipan tlaltepactli para
nitetlapojpolhuis tlajtlacoli, huajca nimechnextilis para panos tlen hueli
niquijtohua.

Huajca Jesus quiilhui nopa cocoxquetl:

—Ximehua, xijtlalana motlapech huan xiya mochaj.

7 Huan nopa cocoxquetl mejqui huan yajqui ichaj. 8 Huan nochi
quisentlachilijque quema quiitaque tlen panoc, huan quihueyichijque
Toteco Dios pampa quimacac Jesus nopa chicahualistli.

Jests quinotzqui Mateo
9 Teipa Jesus quisqui nepa huan panoc tequicalco campa na, niMa-
teo, niitztoya. Nimosehuijtoya ipan tequicali huan nitlainamayaya
impuesto. Huan Jesus nechilhui:
—Xihuala, xinechtoquili.
Huan nimoquetzqui huan niyajqui ihuaya.

Jesus tlacuajqui ininhuaya tlacame tlen tlajtlacolchihuaj

10 Jestis huan tojuanti tiimomachtijcahua titlacuayayaj nepa nochaj.
Huan hualajque miyac tlacame tlen tlainanque impuesto huan tlacame
tlen miyac tlajtlacoli quichijtoyaj. Huan mosehuicoj huan tlacuajque

ihuaya Jesus huan tiimomachtijcahua. 11 Huan nopa fariseos quiitaque
huan techtlajtlanijque tiimomachtijcahua:

—¢Para tlen imotlamachtijca tlacua ininhuaya tlainamani tlen mo-
jmostla tlacajcayahuaj huan ininhuaya tlacame tlen miyac tlajtlacoli
quichihuaj?

12 Huan Jesus quincajqui huan quinilhui:

—Se tetica tlacatl ax quinequi se tepajtijquetl, pero se cocoxquetl,
quena. 13 Ximomachtica tlachque quiijtosnequi ni tlajtoli tlen ijcuilijtoc
ipan Itlajtol Toteco: ‘Ax nijnequi xinechmacaca tlapiyalime para tlaca-
jcahualistli. Nijnequi xitetlasojtlaca.” Ax nihualajtoc para niquinnotzas
tlacame tlen moilhuiaj ya itztoque xitlahuaque iixtla Toteco. Nihualajtoc
para niquinnotzas ma moyolpatlaca tlen quimatij quipiyaj inintlajtla-
colhua.

Jesus quinilhui para tlen ax mosahuaj imomachtijcahua

14 Huan se tonal hualajque imomachtijcahua Juan campa Jesus huan
quitlajtlanijque:

—c¢Para tlen momomachtijcahua ax mosahuaj, pero nopa fariseos
huan tojuanti tlen tijtoquiliaj Juan miyac huelta timosahuaj?

15 Huan Jesus quinilhui:

—¢Quejatza huelise mosahuase huan mocuesose ithuampoyohua se
mosihuajtijquetl quema tlacuaj ihuaya ipan se nenamictili huan nopa
mosihuajtijquetl itztoc ininhuaya? Thuical eli ax hueli mosahuaj nomo-
machtijcahua quema na niitztoc ininhuaya. Pero ajsis hora quema
nocualancaitacahua nechhuicase, huan huajca, quena, mosahuase
nomomachtijcahua.

16 “Axaca quitlatlamania se yoyomitl tlen sosoltic ica se yoyomitl tlen
yancuic [9:16 Jesus quinilhui ni huicaltili para quinnextilis ax cuali
quimanelose itlamachtil ica tlen huejcajquiya quineltocayayaj tlacame,
pampa itlamachtil eltoya se tlamantli tlen yancuic.]. Pampa tlen yancuic
motzojtzocoyolos huan nimantzi tzayanis ne yoyomitl tlen sosoltic huan
achi m4s fiero elis. 17 Nojquiya axaca quiteca xocomeca atl tlen yancuic
ipan bolsas tlen cuetlaxtli sosoltic, pampa quema nopa yancuic xo-
comeca atl xocoyas, mohueyilis, huan tzayanis nopa cuetlaxtli sosoltic.
Huan nopa tlacatl quinenpolos nopa xocomeca atl huan nopa cuetlaxtli.
Yeca nopa xocomeca atl tlen yancuic monequi quitecas ipan cuetlaxtli
tlen yancuic huan queja nopa ax quinenpolos yon nopa xocomeca atl,
yon nopa cuetlaxtli.”

Jests quichicajqui isihuapil Jairo, huan se sihuatl quiajsic iyoyo
18 Quema Jesus tlanqui quinilhuia tlacame ni tlajtoli, ajsico se tequi-
huejquetl tlen nopa israelita tiopamitl. Yajaya motlancuaquetzqui iixtla
Jesus huan quiilhui:
—Amantzi onmijqui nosihuapil, pero intla tiyas tijtlaliliti moma, moy-
olcuis.
19 Huan Jesds moquetzqui huan yajqui ihuaya nopa tlacatl, huan

tiimomachtijcahua nojquiya tiyajque ihuaya. 20 Huan ipan ojtli tijpan-

tijque se sihuatl tlen mojmostla esotemoyaya para majtlactli huan ome

xihuitl. Huan nopa sihuatl monechcahuico iica Jesds huan quitoxonqui

iyoyo itenhuaxo. 21 Pampa yajaya moilhuiyaya intla san huelis quitoxo-

mas iyoyo, mochicahuas. 22 Huajca Jesus moicanitac huan quiilhui:
—Nane, xipaqui. Pampa tinechneltoca, ya timochicajtoc.

Huan nopa sihuatl mochicajqui ipan nopa tlalochtli.

23 Teipa Jesus ajsito ichaj nopa tlayacanquetl huan quinitac tlapitzani
tlen quichihuayayaj mijcahuicatl huan nojquiya quinitac miyac tlacame
tlen tlahuejchihuayayaj ipampa nopa mijcatzi. 24 Huan Jesus quinilhui:

—Xiquisaca, pampa ni sihuapil ax mictoc, san cochtoc.

Huan yajuanti pejque quihuetzquiliaj. 25 Pero Jesus quinquixti huan
teipa calajqui campa quitectoyaj nopa sihuapil. Huan quimaitzqui nopa
sihuapil huan nimantzi yajaya mejqui. 26 Huan campa hueli ipan nopa
tlali nochi quicajque tlen panoc.

Jests quinchicajqui ome popoyotzitzi

27Teipa Jesus quisqui tlen nepa huan quitoquilijque ome tlacame tlen
popoyotzitzi huan quitzajtzilijtiyohuiyayaj:

—Xitechtlasoijtla, ta tiiteipa ixhui David tlen huejcajquiya.

28 Huan Jesus calajqui ipan se cali, huan nopa popoyotzitzi nojquiya
calajque huan Jesus quintlajtlani:

—¢Innechneltocaj para nihueli nimechchicahuas?

Huan yajuanti quiilhuijque:

—Quena, Tohueyiteco.

29 Huajca quintlalili ima ipan iniixtiyolhua huan quinilhui:

—Pampa innechneltocatoque para nihueli nimechchicahuas, huajca
ya inmochicajtoque.

30 Huan elqui queja tlapojque iniixtiyolhua huan nimantzi huelque
tlachiyaj. Huan Jesus quinnahuati chicahuac, quinilhui:

—Axaca xiquilhuica tlen nimechchihuilijtoc.

31 Pero nopa tlacame quisque huan pejque quinilhuijtinemij nochi
tlacame tlen Jesus quinchihuili.

Jesus quichicajqui se nonotzi

32 Quema ya quistoyaj nopa tlacame tlen achtohui eliyayaj popoyotz-
itzi, ajsicoj tlacame tlen quihualicayayaj campa Jesus se nonotzi tlen
quipixtoya se iajacayo Axcualtlacatl. 33 Huan Jesus quiquixtili iajacayo
Axcualtlacatl, huan nopa tlacatl pejqui camati. Huajca nopa miyac
tlacame quisentlachilijque huan quiijtojque:

—AXx quema tiquitztoque se tlacatl tlen hueli quichihua tlamantli
queja ni ipan nochi totlal Israel.

34 Pero nopa fariseos quiijtojque:

—Yajaya quinquixtilia ajacame ica itlapalehuil Axcualtlacatl tlen
quinyacana nochi ajacame.

Onca se hueyi pixquistli

35 Huan Jesus tlamachtitinenqui ipan sesen israelita tiopamitl campa
hueli ipan nochi altepetini huan pilaltepetzitzi. Quinilhuiyaya tlacame
nopa cuali tlajtoli tlen quejatza huelis calaquise campa tlanahuatia
Toteco. Huan quinchicahuayaya tlacame tlen quipixtoyaj nochi tla-
mantli cocolistli huan tlacuajcualocayotl. 36 Huan quema quinitac nochi
nopa miyac tlacame tlen hualajtoyaj campa ya para ma quinpalehui,
quintlasojtlac pampa nelia miyac cuesoli quipixtoyaj hasta moilhuijque
ayoc tleno ininpati. Itztoyaj queja borregojme tlen ax quipixque inint-
lamocuitlahuijca.

37Huajca Jesus techilhui tiimomachtijcahua:

—Itztoque miyac tlacame tlen quichiyaj para quicaquise notlajtol,
pero san ax miyaqui tlacame para yase quinilhuitij. Eltoc queja onca
se hueyi pixquistli pero san itztoque se ome tlatequipanohuani para
quisentilise. 38 Huajca xijtlajtlanica Toteco ma quintitlani mas tlate-
quipanohuani ma teilhuica itlajtol pampa nopa pixquistli iaxca.

10

Jests quinnotzqui imomachtijcahua

1 Jesus technotzqui ma timosentilica timajtlacme huan ome tiimo-
machtijcahua tlen techtlapejpenijtoya. Huan techmacac tlanahuatili
tiquinquixtilise iajacahua Axcualtlacatl huan tiquinchicahuase tlacame
tlen mococohuaj huan tlen quinajsiyayaj nochi tlamantli cocolistli huan
tlacuajcualocayotl.

2 Nica eltoc totoca timajtlactli huan ome tiimomachtijcahua. Yajaya
tlen achtohui: Simén tlen nojquiya quitocaxtiyayaj Pedro, huan iicni
tlen itoca Andrés, teipa Jacobo huan iicni, Juan, tlen itztoyaj itelpocahua
Zebedeo. 3 Teipa Felipe, Bartolomé, Toméas huan na niMateo tlen achto-
hui nitlainanqui impuesto. Teipa Jacobo, itelpoca Alfeo. Teipa Judas
[10:3 Nojquiya itoca Tadeo huan Lebeo.], iicni Jacobo, 4 teipa Simén tlen
moiyocanequiyaya ica partido cananista, huan teipa Judas Iscariote tlen
teipa quitemactili Jesus.

Jesus quintitlanqui imomachtijcahua campa itztoyaj israelitame

5 Huan quema Jesus itztoya para techtitlanis timajtlacme huan ome
tiimomachtijcahua, techilhui: “Amo xiyaca campa itztoque tlacame tlen
ax israelitame huan amo xicalaquica ipan niyon se altepetl ipan estado
Samaria. 6 San xiyaca campa israelitame pampa yajuanti itztoque queja
borregojme tlen mocuapolojtoque. 7 Xiquinyolmelahuatij para quin-
nechcahuia itlanahuatilis Toteco tlen itztoc ipan elhuicac. 8 Nojquiya
xiquinchicahuaca cocoyani huan tlacame tlen tlacayo palanij ica nopa
cocolistli tlen itoca lepra. Huan xiquinyolitica tlen mictoque. Xiquin-
quixticaiajacahua Axcualtlacatl tlen calactoque ipan tlacame. San tlapic
nimechmaca ni chicahualistli, huajca ax quema xitlainamaca quema
intepalehuise.

9 “Amo xijhuicaca tomi campa inyase, niyon tlen oro, niyon tlen
plata, niyon tlen cobre. 10 Amo xijhuicaca se yoyon coxtali, niyon
yoyomitl tlen ica inmopatlase. Amo xijhuicaca sequinoc tecactli, niyon
amo xijhuicaca cuatopili, pampa initlatequipanojcahua Toteco huan
quinamiqui para tlacame inmechmacase tlen ica inpanose.

11 “Huan quema inajsitij ipan se altepetl o ipan se rancho, xitla-
jtlanica intla itztoc se cuali tlacatl nepa huan xiquitaca intla huelis
inmocahuase ihuaya. Huan nepa ximocahuaca hasta inquisase ipan
nopa altepetl. 12 Huan quema incalaquise ipan se cali, xiquijtoca: ‘Ma
Toteco inmechtiochihua tlen initztoque nica.” 13 Huan intla cuajcualme
itztoque ipan nopa cali, huajca Toteco quintiochihuas. Huan intla
ax cuajcualme, Toteco ax quintiochihuas. Huan nopa tlatiochihuali
mocahuas ipan imojuanti. 14 Intla tlacame ax inmechselise huan ax
quipajcaquise imotlajtol, huajca xiquisaca ipan nopa cali o nopa altepetl,
huan ximotecactzejtzeloca para ma tepehui nopa tlalpotectli. Huan ya
nopa elis se tlanextili para tlacame tlen nopa altepetl quiselise se hueyi

tlatzacuiltili. 15 Melahuac nimechilhuia, quema Toteco quintlajtolxit-
lahuas, nopa tlacame tlen ax quiseliaj notlajtol, tlaijiyohuise mds miyac
que nopa tlacame tlen itztoyaj ipan altepetini Sodoma huan Gomorra
huejcajquiya.

Imomachtijcahua Jesus tlaijiyohuise

16 “Nimechtitlani campa tlacame tlen ax cuajcualme. Huan queja
mahuilili para borregojme mopantise ininhuaya tepechichime, no-
jquiya elis mahuilili para imojuanti. Huajca ximochihuaca intlal-
namiquini queja cohuame, pero xiitztoca queja palomas tlen ax tleno
quichihuaj tlen ax cuali. 17Ximomocuitlahuica ica tlen inmechchihuilise
tlacame pampa inmechhuicase iniixtla tlasentilistli tlen tequitini huan
inmechhuitequise ipan israelita tiopantini. 18 Huan hasta inmech-
huicase iniixtla gobernadores huan huejhueyi tlanahuatiani pampa
innechneltoquiliaj, Huan queja nopa huelis inquinyolmelahuase tlen

na iniixtla tlacame tlen israelitame huan iniixtla tlen ax israelitame.
19Huan quema inmechhuicase para inmechtzacuase, amo ximocuesoca

tlachque inquiijtose para inmomanahuise, pampa ipan nopa tlalochtli
Toteco Dios inmechmacas nopa tlajtoli tlen monequi inquiijtose. 20 Ax
imojuanti tlen incamatise nepa, pero elis Itonal Toteco tlen camatis ipan
imojuanti.

21 “Ipan nopa tonali tlacame tlen ax nechneltocaj quintemactilise
ma quinmictica hasta iniicnihua tlen nechneltocaj. Sequinoc tlen ax
nechneltocaj quintemactilise ma quinmictica hasta ininconehua tlen
nechneltocaj. Huan sequin telpocame huan ichpocame tlen ax nech-
neltocaj quintemactilise ma quinmictica hasta inintatahua pampa nech-
neltocaj. 22 Nochi tlacame inmechcocolise pampa innechneltocaj, pero
Toteco quinmanahuis nochi tlen quiijiyohuise hasta itlamiya ni tla-
mantli. 28 Huan quema tlacame inmechtlaijiyohuiltise ipan se altepet],
ximotlaloca hasta seyoc altepetl. Melahuac nimechilhuia, ax intlami-
camanalose Itlajtol Toteco ipan nochi altepetini ipan tlali Israel hasta
quema na tlen niMocuepqui Tlacatl nimocuepas.

24 “Se momachtijquetl ax quiselia tlen mas cuali que itlamachtijca.
Huan se tlatequipanojquetl ax quipantia tlen mas cuali que quipantia
iteco. 25 Initztoque innomomachtijcahua huan innotlatequipanojcahua,
huajca quinamiqui para imopantis queja na nopantis. Tlacame nechto-
caxtijtoque niAxcualtlacatl [10:25 Nopa tlacame quitocaxtijque Axcualt-
lacatl, Beelzebu.] huan na queja nopa caltecojtli, huajca mds ax cuali
inmechchihuilise imojuanti tlen initztoque queja innoconehua.

Amo xiquinimacasica tlacame

26 “Amo xiquinimacasica tlacame pampa nochi tlen inmechchihuilise
ixtacatzi monextis teipa. Huan tlen motlatijtoc ama, teipa nochi
quimatise. 27 Ni tlajtoli tlen ama nimechilhuia iyoca quema tlayohua,
xitlayolmelahuaca campa hueli quema tonaya. Tlen nimechixtaca-
camahuia ama, monequi chicahuac xitlayolmelahuaca tlen inintzonpac
caltini para nochi ma quicaquica. 28 Amo xiquinimacasica tlacame
tlen quinequij inmechmictise, pampa san huelise quimictise imotlacayo
huan ax tleno huelis quichihuilise imoalma. Monequi xiquimacasica
san Toteco Dios pampa yajaya quipiya chicahualistli para quixolehuas
imoalma huan imotlacayo nepa mictla.

29 “Yonque pilquentzi ininpati piltototzitzi nica ipan tlaltepactli huan
quinnamacaj ome para se centavo, yajuanti ipatij miyac iixtla Toteco
hasta niyon se ax miqui intla Toteco ax quicahuilia. 30 Pero ica imojuanti
miyac mds Toteco inmechmocuitlahuia hasta quimati quesqui imotzon-
cal inquipiyaj. 31 Huajca amo ximomajmatica. Miyac mds imopati iixtla
Toteco que miyac totome.

Xiquinilhuica tlacame innechneltocaj
32 “Intla se tlacatl nechneltoca huan teyolmelahua para nechneltoca,
nanojquiya niquilhuis noTata nepa elhuicac para yajaya noaxca. 33Pero
ajqueya teyolmelahua para ax nechneltoca, huajca na nojquiya niquil-
huis noTata nepa elhuicac para yajaya ax noaxca.

Jests quinxejxelohua tlacame

34 “Amo ximoilhuica nihualajtoc para oncas tlasehuilistli ipan ni tlal-
tepactli. jAx neli! Eltoc queja nihualajtoc ica machete. 35 Nihualajtoc
para niquinxejxelos tlacame. Nopampa na tlacame moiyocatlalise tlen
inintata, huan ichpocame moiyocatlalise tlen ininnana. Huan yeyojme
moiyocatlalise tlen iniyejnahua. 36 Huan se tlacatl tlen nechneltoca
huelis quinpiyas icualancaitacahua tlen ichampoyohua.

37 “Intla se quiicnelia inana o itata mds que na nechicnelia, huajca ax
quinamiqui para elis noaxca. Intla se quiicnelia isihuapil o ioquichpil
mdés que na, huajca ax quinamiqui para elis noaxca. 38 Monequi se
tlacatl tlen nechtoquilis mocualtlalijtos para miquis para na queja se
tlen quihuica icuamapel para ipan miquis. Huan tlen ax queja nopa
nechtoquilijtiyas, ax quinamiqui elis noaxca. 39 Yajaya tlen quinequi
quimanahuis iyolis para ax miquis nopampa na, quipolos ialma. Pero
yajaya tlen miquis nopampa na huan quipolos iyolis nica ipan tlal-
tepactli, quipantis yolistli para nochipa.

Toteco tetlaxtlahuis ica tlen quichijtoque

40 “Tlacame tlen inmechselise, nojquiya nechseliaj. Huan tlen nech-
selia, quiselia noTata tlen nechtitlantoc. 41 Huan intla se tlacatl quipale-
huis se tiocamanalojquet]l pampa yajaya quitequipanchua Toteco, ya-
jaya quiselis tlaxtlahuili queja Toteco quimacas nopa tiocamanalojquetl.
Huan intla se tlacatl quipalehuis se cuali tlacatl, san pampa quimachilia
yajaya se cuali tlacatl, teipa quiselis itlaxtlahuil queja Toteco quimacas
nopa cuali tlacatl. 42 Intla se tlacatl san mitzmacas san se taza tlen
sesec atl para tiquis pampa tinomomachtijca, huan yonque ax tihueyi
iniixtla tlacame queja sequinoc nomomachtijcahua, nimitzilhuia Toteco
quitlaxtlahuis.”

11

Juan quintitlanqui ome imomachtijcahua ma quicamahuitij Jestis

1 Quema Jesus tlanqui techmachtia timajtlacme huan ome tiimo-
machtijcahua huan techtlamiilhui tlen tijchihuasquiaj, tiyajque ipan
totequi. Huan yajaya quisqui nepa huan yajqui tlamachtito huan tlaca-
manaloto itlajtol ipan altepetini tlen nechca.

2 Huan quema Juan tlen tecuaalti itztoya ipan tlatzactli huan quica-
jqui tlen Cristo quichihuayaya, quintitlanqui imomachtijcahua ma
quicamahuitij. 3 Huajca imomachtijcahua Juan quitlajtlanijque Jesus:

—¢Ta tiCristo tlen Toteco techilhuijtoc hualasquia 0 monequi noja
timochiyase para ma huala?

4 Huan Jesus quinnanquili: “Xiyaca, xijyolmelahuatij Juan tlen in-
quicactoque huan inquiitztoque. 3 Xiquilhuitij para ica nochicahualis,
tlacame tlen popoyotzitzi, ama tlachiyaj. Huan metzcuachotzitzi, ya
cuali nejnemij. Huan tlacame tlen tlacayo palantoyaj ica lepra, mochi-
cajtoquejya. Tlen nacastapaltzitzi, ama tlacaquij. Huan tlen mictoyaj,
moyolcuitoquejya. Huan tlen mds teicneltzitzi quicaquij nopa cuali
tlajtoli tlen Toteco pampa niquincamahuia. 8 Huan nojquiya xiquilhuitij
para Toteco quitiochihuas tlen quimachilis ajqueya naja huan nechto-
quilis.”

7Huan teipa quema ya quistoyaj imomachtijcahua Juan, Jesus pejqui
quincamahuia tlen Juan itequi nopa miyac tlacame tlen quiyahualoj-
toyaj. Quiijto: “Quema achtohuiya inyajque ipan tlali huactoc campa
axtleno eli para inquiitatij Juan, ¢tlachque inmoilhuiyayaj inquiitasquiaj?
¢Inmoilhuiyayaj inquiitasquiaj se tlacatl tlen yamanic queja se pilacatzi
tlen moojolinia quema tlaajaca? jAx ya nopa! 8 Niyon ax inmoilhuiyayaj
inquiitasquiaj se tlacatl tlen moyoyontijtoc ica se yoyomitl tlen nelcuali.
Ya inquimatij tlen moquentiaj yoyomitl tlen nelcuali itztoque ipan in-
inchajchaj tlanahuatiani. Nimechilhuis para tlen inyajque. 9 Inyajque
ipan nopa tlali huactoc campa Juan itztoya pampa inquimatiyayaj ya-
jaya se itiocamanalojca Toteco. Quena, nimechilhuia Juan se tioca-
manalojquetl. Yajaya nopa tiocamanalojquetl tlen més hueyi. 10Ipan
Itlajtol Toteco camati tlen Juan campa ijcuilijtoc:

‘Xiquita, nijtitlanis notlayolmelajca ma mitzyacanas.

Yajaya quicualtlalis ininyolo tlacame para ma mitzselise.’

11 Melahuac nimechilhuia, axaca seyoc tlen tlacajtoc ipan ni tlaltepactli
tlen mas hueyi iixtla Toteco que Juan tlen tecuaaltia. Pero nopa tla-
catl tlen itztoc mds pilsiltzi ipan itlanahuatilis Toteco tlen itztoc ipan
elhuicac, yajaya elis més hueyi que Juan.

12 “Tlen nopa tonali quema nejnemiyaya Juan tlen tecuaaltiyaya
huan hasta ama, miyac quinequij tlatehuise tlen quejatza tlanahuatis
Toteco tlen itztoc ipan elhuicac, pampa Toteco quisencajtoc quejatza
tlanahuatis, pero ax queja yajuanti quinequij. Huan yeca quinequij
ica fuerza quichihuase ma eli seyoc tlamantli tlanahuatili. 13 Nochi
itiocamanalojcahua Toteco tlen hualajque achtohui quema aya ajsiyaya
Juan, tecamahuiyayaj tlen teipa panosquia ipan ni tonali. 14 Quiijtojque
hualasquia se Elias, huan intla inquinequij inquimatise, yajuanti ca-
matiyayaj tlen Juan, pampa Juan yajaya Elias. 15 Inquipiyaj imonacas,
huajca xijcaquica tlen nimechilhuia.

16 “sQuejatza huelis nimechilhuis intlacame tlen ama initztoque que-
jatza initztoque? Initztoque queja coneme tlen mosehuiaj tianquis
huan quinnotzaj sequinoc coneme ma mahuilticaj ininhuaya huan
nopa sequinoc ax quinneltoquiliaj. 17 Huajca nopa coneme cualanij
huan quiijtohuaj: ‘Titlapitzque para ximijtotica, pero ax inmijtotijque.
Tihuicaque se huicatl tlen cuesoli queja mictoya se acajya, pero ax
inchocaque.’ 18 Queja nopa coneme, imojuanti ax inpaquij intla ax nochi
pano queja inquichiyaj ma pano. Pampa hualajqui Juan huan mosajqui
huan ax quiic xocomeca atl huan inquiijtojque quipixtoya se iajaca
Axcualtlacatl. 19 Huan na tlen niMocuepqui Tlacatl nihualajtoc, huan

nijcua huan niqui tlen onca; huan inquiijtojque nineltlacuajquetl huan
nineltlaiquetl. Inquiijtojtoque ninejnemi ininhuaya tlacajcayahuani
tlen tlainamaj impuesto huan ininhuaya tlacame tlen miyac tlajtlacoli
quichijtoque. Pero intla Toteco nechmacatoc cuali notlalnamiquilis,
teipa tlanempa nesis para nijchihua tlen xitlahuac.”

Toteco quintlajtolsencahuas tlen ax quicualitase

20 Teipa Jesus pejqui quiijtohua para ax cuali tlen quichijque tlacame
ipan altepetini campa quichijtoya miyac chicahualnescayotl iniixtla,
pampa yajuanti ax moyolcuepque. 2! Quiijto: “Inteicneltique tlen in-
ehuaj altepetl Corazin pampa Toteco inmechtlatzacuiltis. Inteicneltique
tlen inehuaj Betsaida, pampa ax innechneltocaque quema nijchijqui
huejhueyi chicahualnescayotl imoixtla. Intla tlacame tlen huejcajquiya
itztoyaj ipan altepetini Tiro huan Sidén quiitztosquiaj nochi nopa chic-
ahualnescayotl tlen nijchijqui imoixtla, moyolcueptosquiaj nimantzi
huan nochi tlacame quimajtosquiaj. 22 Huan nojquiya nimechilhuia,
ipan nopa tonal quema Toteco tetlajtolsencahuas, mds chicahuac in-
mechtlatzacuiltis imojuanti tlen inquicactoque notlajtol huan ax in-
quinejque inmoyolpatlase, que quintlatzacuiltis nopa ax cuajcualme
tlenitztoyajipan Tiro huan Sid6n huejcajquiya. 23 Imojuanti tlen inehuaj
altepetl Capernaum, inmohueyimatij huan inmoilhuiaj inmotlalanase
hasta elhuicac, pero axtle. Intemose hasta mictla pampa ax inmoyol-
cueptoque. Intla Sodoma ehuani tlen huejcajquiya quiitztosquiaj nopa
chicahualnescayotl tlen inquiitztoque, moyolcueptosquiaj huan noja
mocahuasquia inialtepe hasta ama. 24 Huan ipan nopa tonal quema
Toteco tetlajtolsencahuas, masinmechtlatzacuiltisinCapernaum ehuani
que quintlatzacuiltis nopa ax cuajcualme tlen huejcajquiya itztoyaj ipan
Sodoma.”

Jesus quinnotzqui tlacame ma yaca campaya

25Huan ipan nopa tonal nojquiya Jesus quicamahui Itata, Toteco Dios,
huan quiilhui: “Pap4, ta tiToteco Dios tlen titlanahuatia ipan elhuicac
huan ipan tlaltepactli. Nimitzhueyimati pampa tijtlatijtoc ni tlamantli
para ma ax quimachilica tlacame tlen moilhuiaj tlalnamiquini huan
miyac quimachiliaj. Huan ama tiquinnextilijtoc tlacame tlen itztoque
queja coneme huan ax mohueyimatij. 26 Quena, queja nopa tijchijtoc
pampa queja nopa elqui mopaquilis.”

27Huan Jesus quinilhui nopa tlacame: “NoTata nechmacatoc tlanahu-
atili ipan nochi tlamantli. Axaca cuali nechyolixmati, san Toteco noTata,
quena, yajaya cuali nechyolixmati. Huan axaca quiyolixmati Toteco
noTata, san na, quena, cualinijyolixmati. Huan nojquiya quiyolixmatise
nopa tlacame tlen nijnequi para niquinnextilis ajqueya ya. 28 Xihualaca
campa na nochi imojuanti tlen intlaxicohuaj huan intlamamalhuicaj
etic, huan na nimechquixtilis imotlamamal para ximosehuica huan
ximosiyajcahuaca. 29 Xinechcahuilica ma nieli niimoTeco huan xine-
mica nohuaya. Ximomachtica tlen na pampa na nijpiya noyolo. Ax
nimohueyimati huan ica na inquipantise tlen quitemohua imoalma
para ma mosehuis huan mosiyajcahuas. 30 Ax ohui nopa tequitl tlen
nimechmacas. Eltoc queja se tlamamali tlen ax etic.”

12

Jests hueli quiijtos tlachque monequi quichihuase ipan sdbado

1Ipan nopa tonali, ipan se sdbado quema tiisraelitame timosehuiaj,
Jesus panoyaya ipan se mili tlen quipixqui toctli tlen trigo. Huan tiimo-
machtijcahua timayanayayaj huan tijquechcocototzque quentzi trigo
huan tijcuajque. 2 Huan nopa fariseos techitaque huan quiilhuijque
Jesus:

—Xiquita tlen quichihuaj momachtijcahua. Yajuanti tequitij, pampa
quipixcaj trigo huan ama sabado. Huan itlanahuatil Moisés technahu-
atiaj tiisraelitame ma ax titequitica ipan ni tonal.

3Huajca Jesus quinilhui:

—Huelis ax inquipojtoque tlen David huan ihuampoyohua quichijque
quema tlahuel mayanayayaj huan ax elqui se tlajtlacoli. 4 Calajque
ipanichaj Toteco huan quicuajque nopa pantzi tlen totajtzitzi quitlaliliaj
iixtla Toteco. Huan itlanahuatilhua Moisés ax quicahuili para David,
niyon tlen itztoyaj ihuaya ma quicuaca, pampa quiijto san totajtzitzi
huelis quicuase nopa pantzi. 3 Nojquiya huelis ax inquipojtoque ipan
itlanahuatilhua Moisés campa quiijto para nopa totajtzitzi monequi
quiixpanose nopa tlanahuatili para ma ax tequitica ipan sdbado, pampa
monequi tequitise ipan tiopamitl huan ya nopa ax elqui tlajtlacoli.
6 Huan nimechilhuia na niitztoc més nihueyi iixtla Toteco que nopa
tiopamitl. 7 Huelis ax inquimachiliaj Itlajtol Toteco campa quiijto-
hua: ‘Nijnequi xiquintlasojtlaca tlacame, ax nijnequi san xinechmacaca
tlapiyalime para tlacajcahualistli’ Intla inquimachilijtosquiaj, inquint-
lasojtlatosquiaj nomomachtijcahua tlen mayanaj, huan ax inquinteil-
huijtosquiaj pampa ax tleno ax cuali quichijtoyaj. 8 Na tlen niMocuepqui
Tlacatl nijpiya tlanahuatili para niquinilhuis tlacame tlachque huelis
quichihuase ipan sdbado, ni tonal para ma timosehuica tiisraelitame.

Jesus quichicajqui se tlacatl tlen mahuactoc

9Tesus quistejqui nepa huan yajqui inintiopa. 10 Huan nepa itztoya se
tlacatl tlen mahuactoya. Huan nopa fariseos quitemohuayayaj tlen ica
quiteilhuisquiaj Jesus, huajca quitlajtlanijque:

—¢Techcahuiliaj itlanahuatil Moisés para tijchicahuas se tlacatl ama
ipan ni tonal para tiisraelitame timosehuise?

11 Huan Jesus quinilhui:

—Intla se tlen imojuanti quipiyasquia se borrego tlen huetzisquia
ipan ostotl ipan sdbado, ni tonal para timosehuise, ¢ax tijquixtisquia?
12 Se tlacatl ipati méas que se borrego. Huajca quena, quinamiqui para
tijchihuase tlen cuali ipan ni tonal para timosehuise.

13 Huajca Jesus quiilhui nopa tlacatl tlen mahuactoya:

—Xijxitlahua moma.

Huan yajaya quixitlajqui huan mocualtili queja nopa seyoc ima.
14 Huajca nopa fariseos quisque nepa huan mocamahuijque san sejco
quejatza quichihuase para quimictise Jesus.

Itlajtol Toteco huejcajquiya camatqui tlen Jesus

15 Jestis quimatiyaya tlen nopa tlacame quisencahuayayaj quichi-
huase, huajca quisqui nepa. Huan quitoquiliyayaj miyac tlacame, huan
quinchicajqui nochi tlen mococohuaj nepa. 16 Pero quinilhui ma ax
quinilhuise sequinoc ajqueya ya. 17 Ica nochi ni tlamantli tlen Jesus

quichijqui tlanqui nopa tlajtoli tlen Toteco quiijto huejcajquiya huan

tlen tiocamanalojquetl Isaias quiijcuilo. Quiijto:

18 “Xjjtlachili ni notequipanojca tlen nijtlapejpenijtoc.

Niquicnelia miyac, yajaya quichihua tlen tlahuel nechpactia.

Na nijtlalis Notonal ipan ya,

huan yajaya quinilhuis tlacame tlen ax israelitame tlen nopa tonal
quema Toteco tetlajtolsencahuas.

19Yajaya ax tlatehuis, niyon ax tzajtzis.

Ax tlahuejchihuas tlamiyacapa ipan calle.

20 Quipiyas iyolo ica tlen ax quipiyaj chicahualistli,

huan quinpalehuis tlen ax quimatij tlen quichihuase.

Quena, yajaya iselti tlanahuatiqui nica huan quichihuas ma tlatlani tlen
xitlahuac.

21 Huan ipan ya [12:21 Ipan itoca.], nochi tlaltepac ehuani mochiyase
para ma quinmaquixti.”

Fariseos quiijtojque Axcualtlacatl quipalehuia Jests

22Teipa quihualicaque campa Jesus se tlacatl tlen quipixtoya iajacayo
Axcualtlacatl ipan itlacayo. Huan nopa ajacatl quichijtoya para ax
hueli tlachiyas huan ax hueli camatis. Huan Jesus quichicajqui huan
yajaya huelqui camati huan huelqui tlachiya. 23 Huan nochi nopa miyac
tlacame quisentlachilijque quema quiitaque tlen Jesus quichijqui huan
moilhuiyayaj se ica seyoc: “¢Huelis yajaya iteipa ixhui Tlanahuatijquetl
David tlen Toteco techilhui techtitlanilisquia?”

24 Huan nopa fariseos quicajque tlen yajuanti quiijtohuayayaj huan
quiijtojque: “NiJesus quinquixtia ajacame ica ichicahualis Axcualtlacatl
tlen quinyacana nochi ajacame.”

25 Pero Jesus quimatiyaya nochi tlen nopa tlacame moilhuiyayaj, huan
huajca quinilhui: “Intla se tlanahuatijquetl ipan se tlali quinpiya itla-
cajhua tlen moxelohuaj huan tlajco motehuiaj ica seyoc tlajco, tlamis
ichicahualis nopa tlali. Nojquiya intla se altepetl o se familia ipan inin-
chaj motehuise, ax huejcahuase nojquiya. 26 Ihuical elisquia intla nopa
Axcualtlacatl nechmacasquia fuerza para niquinquixtilisquia tlen ya
iajacahua ipan tlacame, motlajcoxelosquia huan ax huejcahuasquia ite-
quihuejcayo ica iajacahua. 27 Inquiijtojque niquinquixtia iajacahua ica
itlapalehuil Axcualtlacatl [12:27 Nopa tlacame quitocaxtijque Axcualtla-
catl, Beelzebu.], pero yajuanti tlen inmechtoquiliaj nojquiya quinquixtiaj
iajacahua Axcualtlacatl tlen calactoque ipan tlacame. ¢Huelis inmoil-
huiaj nopa Axcualtlacatl quinpalehuia nojquiya? jAx melahuac! Hasta
imotlatoquilijcahua inmechilhuise para inmocuapolojtoque. 28 Pero
ximoilhuica. Intla na niquinquixtia iajacahua Axcualtlacatl ica ichic-
ahualis Itonal Toteco, huajca ximomacaca cuenta para ajsicoya imo-
huaya Toteco tlen huelis tlanahuatis ipan imoyolo.

29 “Ximoilhuica, axaca huelis calaquis ichaj se tlacatl tlen tetixtoc
queja Axcualtlacatl huan quiquixtilis tlen iaxca intla achtohui ax quit-
lanis huan quiilpis. Huajca quena, huelis quiquixtilis tlen quipiya queja
na niquinquixtilia tlen iaxcahua Axcualtlacatl.

30 “Se tlacatl tlen ax itztoc nohuaya, itztoc nocualancaitaca. Tlen ax
nechpalehuia para niquinnotzas tlacame campa na, quinsemana tlen
hualahuij nohuaya.

31 “Nimechilhuia, Toteco hueli quintlapojpolhuia tlacame nochi tlajt-
lacoli tlen quichihuaj huan nochi tlajtoli tlen ax cuali quiijtohuaj, pero
intla se quimahuispolos Itonal Toteco, Toteco ax quema quitlapojpol-
huis. 32 Huajca intla se camatis tlen hueli tlen na tlen niMocuepqui
Tlacatl, Toteco huelis quitlapojpolhuis, pero intla quimahuispolos Itonal
Toteco, Toteco ax quitlapojpolhuis ipan ni tonali, niyon ipan nopa tonali
tlen hualas.

Tiquixmatise se cuahuitlica itlajca

33 “Tlacame quiixmatij se cuali cuahuitl pampa temaca itlajca tlen
cuali. Monequi inquiijtose cuali se cuahuitl pampa cuali itlajca o xiqui-
jtoca ax cuali se cuahuitl pampa ax cuali itlajca. 34 Imojuanti initztoque
queja incohuame, huajca ¢quejatza hueli inquiijtose tlen cuali? Pampa
se tlacatl camati tlen eltoc ipan iyolo. 35 Se cuali tlacatl quiijtohua
tlen cuali pampa cuali iyolo, pero fiero tlacame quiijtohuaj tlen fiero
tlajtoli pampa fiero ininyolo. 36 Huan nimechilhuia, quema Toteco
tetlajtolsencahuas, yajaya nojquiya quintlatzacuiltis tlacame ipampa
nochi fiero tlajtoli tlen quiijtojque. 37 Quena, intla inquiijtojque tlen
cuali ama, Toteco inmechilhuis ax inquihuicaj tlajtlacoli. Pero intla
inquiijtojque tlen fiero ama, Toteco inmechtlatzacuiltis.”

Fiero tlacame quinequij se tlanescayotl

38 Teipa sequin fariseos huan tlamachtiani tlen itlanahuatil Moisés
quitlajtlanijque Jesus:

—Tlamachtijquetl, tojuanti tijnequij xijchihua se tlanescayotl para
technextilis nelia tijpiya chicahualistli.

39Huan Jesus quinnanquili:

—Imojuanti tlen initztoque ama, nelia infiero tlacame huan inquica-
jtejtoque Toteco. San imojuanti innechtlajtlaniaj méas tlanescayotl para
innechneltocase. Pero ax nimechmacas seyoc tlanescayotl. San nopa
tlanescayotl tlen tiocamanalojquetl Jonas elis se tlanescayotl para imo-
juanti. 40 Pampa queja Jonds itztoya eyi tonali huan eyi yohuali iijtico
nopa hueyi tlapiyali ipan hueyi atl, na nojquiya tlen niMocuepqui
Tlacatl, niitztos ipan tlalcoyoctli para eyi tonali huan eyi yohuali. 41 Ipan
nopa tonal quema Toteco tetlajtolsencahuas, nopa tlacame tlen huejca-
jquiya itztoyaj ipan altepetl Ninive moquetzase huan inmechteilhuise.
Pampa nopa Ninive ehuani moyolcuepque quema Jonds quinilhuito
itlajtol Toteco, pero xXiquitaca, na niitztoc mas hueyi que Jonas huan
ax inquinequij innechneltocase. 42 Nojquiya ipan nopa tonal quema
Toteco tetlajtolsencahuas, nopa hueyi sihua tlanahuatijquetl tlen Sur
moquetzas huan inmechteilhuis tlen initztoque ama. Pampa nopa
sihua tlanahuatijquetl hualajqui huejca para quicaquis itlajtol Salomén
pampa quimatqui tlahuel tlalnamiqui. Huan na niitztoc mas hueyi que
Salomon, pero ax inquinequij innechtlacaquilise.

Ajacame mocuepaj ipan tlacame
43 “Quema se iajacayo Axcualtlacatl quisa ipan se tlacatl, nopa ajacatl
nemi campa tlahuactoc huan campa hueli quitemojtinemi campa mose-
huis, huan intla ax tleno quipantia, 44 huajca quiijtohua: ‘Nimocuepas
ipan nopa tlacatl tlen nijcajtejqui.’” Huan mocuepas huan quipantis
axaca itztoc ipan iyolo nopa tlacatl. Nepa cactoc. Eltoc queja se cali tlen
tlachpantli huan tlen quipiya nochi tlacualtlalili. 45 Huajca nopa ajacatl

yas huan quinhualicas ihuaya sequinoc chicome ajacame tlen achi mas
fierojtique que ya. Huan nopa tlacatl elis mds fiero teipa ica chicome
ajacame que eltoya achtohuiya ica san setzi. Quej nopa nojquiya elis ica
imojuanti tlen ama initztoque, teipa initztose mas fierojtique que ama.”

Ajsicoj inana huan iicnihua jests

46 Quema Jesus quincamahuiyaya nopa tlacame, hualajque
inana huan iicnihua huan moquetzacoj calteno. Quinequiyayaj
quicamahuise. 47 Huajca se tlacatl quiilhui Jesus:

—Monana huan moicnihua itztoque calteno huan quinequij mitz-
camahuise.

48 Pero Jesus quinanquili:

—¢Ajqueya nonana?, huan ¢ajqueya noicnihua?

49 Huan Jesus techmanexti tiimomachtijcahua huan quiilhui nopa

tlacatl:
—Xiquita, ni tlacame tlen itztoque nica niquinita queja nonana huan

queja noicnihua. 30 Pampa tlen quichihua ipaquilis noTata tlen itztoc
elhuicac, yajaya noicni huan nonana.

13

Se tlacatl quiijtzeloto xinachtli

1 Teipa ipan nopa tonal, Jesus quisqui ipan nopa cali campa itztoya
huan mosehuito nechca hueyi atl. 2 Huan mosentilijque miyac tlacame
nepa campa itztoya. Huajca Jesus tlejcoc ipan se cuacanahua tlen
eltoya ateno huan mosehui, huan nopa miyac tlacame moquetztoyaj
xalixco. 3Huan quinmachti miyac tlamantli ica huicalotl huan huicaltili,
quinilhui: “Se tlacatl yajqui quiijtzeloto trigo. 4 Huan quema quiijtzelo-
huayaya, sequin xinachtli huetzqui ojtipa huan hualajque totome huan
quicuacoj. 5 Sequinoc xinachtli huetzqui teijtic campa ax oncayaya
miyac tlali huan nimantzi ixhuac pampa ax huejcatla nopa tlali. 6 Pero
quisqui tonati, huan quitlati, huan nimantzi huajqui pampa ax huelqui
motlatzquili inelhuayo. 7 Huan sequinoc xinachtli huetzqui huitzijtic
huan moscalti, pero nopa huitztli quiijiyomicti nopa toctli. & Huan
sequinoc xinachtli huetzquiipan cuali tlali huan moscalti huan temacac
itlajca. Sequin toctli tlen trigo temacac cien xinachtli huan sequinoc
toctli temacac sesenta xinachtli, huan sequinoc temacac treinta xi-
nachtli. 9 Nochi imojuanti inquipiyaj imonacas, huajca xijcaquica tlen
nimechilhuia.”

Para tlen Jestus quitequihui huicaltili

10 Huan tiimomachtijcahua Jesus timonechcahuicoj huan tijtlajt-
lanijque: “;Para tlen tiquincamahuia tlacame ica huicaltili tlen ohui
quimachilise?”

11 Huan Jesus technanquili: “Inmechcahuilijtoc  imojuanti
xijmachilica quejatza tlanahuatis Toteco tlen itztoc ipan elhuicac. Pero
achtohui axaca quimatiyaya, huan ama yajaya noja ax quincahuilia para
ne sequinoc ma quimatica. 12 Pampa yajaya tlen quimachilia notlajtol,
Toteco quipalehuis para quimachilis mds huan yajaya cuali quimatis.
Pero yajaya tlen ax quichihuilia cuenta notlajtol, Toteco quiquixtilis
nopa pilquentzi tlen quicactoc. 13 Yeca niquincamahuia ica huicaltili
para yonque ni tlacame quiitaj tlen nijchihua, elis queja ax tleno quiitaj.
Huan yonque quicaquij notlajtol, elis queja ax tleno quicaquij huan

ax tleno quimachiliaj. 14 Ica yajuanti tlami nopa tlajtoli tlen nopa
tiocamanalojquetl Isaias huejcajquiya quiijcuilo, campa quiijtohua:
‘Intlacactinemij, pero ax tleno inquimachiliaj.

Huan intlachixtinemij, pero ax inmomacaj cuenta tlachque inquiitaj.
15Quej ni eltoc pampa ni tlacame yoltetique.

Ax quicualcaquij notlajtol.

Huan ixcochtoque para ax tleno quiitase.

Yeca ax quinequij quimachilise notlajtol ipan ininyolo,

huan ax quinequij moyolpatlase huan nechneltoquilise,

para niquinchicahuas tlen inintlajtlacolhua.’

16 “Pero innomomachtijcahua, Toteco inmechtiochijtoc pampa in-
quimachilijtoque tlen inquiitaj huan tlen inquicaquij. 17 Melahuac
nimechilhuia, miyac itiocamanalojcahua Toteco huan cuajcuali tla-
came huejcajquiya quinequiyayaj quiitase tlen ama inquiitaj, huan
quinequiyayaj quicaquise tlen ama inquicaquij, pero ax huelque.

Tlachque quiijtosnequi nopa huicaltili

18 «Xijjtlacaquilica tlachque quiijtosnequi nopa huicaltili tlen nopa tla-
catl tlen quiijtzeloto xinachtli. 19 Sequin tlacame itztoque queja nopa xi-
nachtli tlen huetzqui ojtipa. Yajuanti quicaquij quejatza Toteco tlanahu-
atia huan ax quimachiliaj, huajca Axcualtlacatl huala huan quinquixtilia
nopa quentzi tlamachtili tlen calajtoc ipan ininyolo. 20 Sequinoc tla-
came itztoque queja nopa xinachtli tlen huetzqui temajcajya. Yajuanti
quicaquij itlajtol Toteco huan nimantzi quiseliaj ica paquilistli. 21 Pero
ax temachme. Itztoque queja se xinachtli tlen ax motlatzquilia inel-
huayo. Huajca quema huala tlaohuijcayotl o sequinoc quintlatzacuiltiaj
pampa quineltocaj itlajtol Toteco, nimantzi quicajtehuaj. 22 Sequinoc
tlacame itztoque queja nopa xinachtli tlen huetzqui huitzijtic. Yajuanti
quicaquij itlajtol Toteco, pero mdas mocuatotoniaj ica miyac tlamantli
ipannitlaltepactli. Quinequij quipiyase miyac tomi, yeca nopa tlamantli
tlen quinequij quiijiyomictiaj itlajtol Toteco huan ax quipiyaj itlajca.
Nopa tlacame ax nelnelia quinequij quitequipanose Toteco. 23 Sequinoc
tlacame itztoque queja nopa xinachtli tlen huetzqui ipan cuali tlali.
Yajuanti quicaquij itlajtol Toteco huan quimachiliaj. Yajuanti, quena,
temacaj inintlajca. Sequin nopa tlacame itztoque queja nopa xinachtli
tlen temacac cien hueltas imiyaca nopa xinachtli tlen quitoctoyaj, huan
sequinoc queja tlen temacac sesenta hueltas imiyaca, huan sequinoc
queja tlen temacac treinta hueltas imiyaca nopa xinachtli tlen quitoc-
toyaj.”

Nopa huicaltili tlen nopa ax cuali xihuitl

24 Jesus quinilhui seyoc huicaltili huan quiijto: “Quema Toteco tlen
itztoc ipan elhuicac tlanahuatis ipan ni tlaltepactli, elis queja imil ni
tlacatl tlen nimechilhuis. Se tlacatl quitojqui trigo tlen cuali ipan imil.
25 Pero quema cochtoya, hualajqui icualancaitaca huan quitojqui seyoc
tlamantli xinachtli tlen nesqui nojquiya queja trigo, pero ax tleno ipati
itlajca. Huan icualancaitaca quitoctejqui huan yajqui. 26 Teipa nopa
trigo tlen cuali ixhuac huan temacac itlajca, huan nojquiya nesqui para
oncayaya sequinoc toctzontli tlen ax cuali. 27 Huan itequipanojcahua
yajque quicamahuitoj ininteco, quiilhuijque: ‘Toteco, tijtojque cuali

xinachtli ipan momil. Huajca ¢para tlen nojquiya quipiya nopa tlen ax
cuali?’

28 “Huan ininteco quinilhui: ‘Se nocualancaitaca quitojqui tlen ax
cuali’

“Huan quitlajtlanijque: ‘¢ Tijnequi ma tijmacuica nopa tlen ax cuali?’

29 “Huan ininteco quinilhui: ‘Axtle, pampa huelis inquimacuise
ihuaya notrigo. 30 Xijcahuilica nochi ome ma moscaltica san sejco hasta
ajsis pixquistli. Huan huajca niquinilhuis tlen pixcase para achtohui ma
quisentilise tlen ax cuali huan quiilpise huan quitlatise. Huan teipanopa
cuali trigo quipixcase huan quitemase ipan nocuacal.””

Nopa xinachtli tlen mostaza

31 Teipa Jesus quinilhui seyoc huicaltili, quiijto: “Quema Toteco tlen
itztoc elhuicac tlanahuatis ipan tlaltepactli momiyaquilise tlacame ipan
itlanahuatilis queja ni. Eltos queja se pilxinachtzi tlen mostaza tlen se
tlacatl quitocato ipan imil. 32 Nopa xinachtli mostaza eltoc tlen maés
pilsiltzi tlen nochi sequinoc xinachtli, pero quema moscaltia, eli mds
hueyi tlen sequinoc tzontli huan mochihua se cuahuitl campa totome
hueli quichihuaj inintepasol ipan imacuayo.”

Se huicaltili tlen tlasonejcayotl
33 Huan Jesus quinilhui seyoc huicaltili: “Momiyaquilise tlacame tlen
quicahuiliaj Toteco tlen itztoc elhuicac ma quinnahuatis. Elis queja
momiyaquilia eyi tlayejyecoli harina quema se sihuatl quitlalilia tlasone-
jcayotl. Teipa mosonehua huan quichihua tlahuel miyac pantzi.”

Quejatza Jesus quitequihui huicaltili

34 Nochi ni tlamantli Jesus tlamachti ica huicaltili, pampa nochipa
quema quincamahuiyaya tlacame, quinilhuiyaya huicaltili. 35 Huan
quichijqui ya ni para ma tlami tlen nopa tiocamanalojquetl huejcajquiya
quiijcuilo campa quiijtohua:
“Niquincamahuis tlacame ica huicaltili.
Niquinilhuis tlamantli tlen axaca quimatiyaya hasta quema pejqui tlal-

tepactli.”

Nopa cuali trigo huan tlen ax cuali

36 Teipa Jesus quincajtejqui nopa miyac tlacame huan yajqui ichaj,
huan tiimomachtijcahua tiquilhuijque: “Xitechilhui tlachque quiij-
tosnequi nopa huicaltili tlen nopa ax cuali xinachtli tlen icualancaitaca
quitojqui ipan imil.”

37Huan Jesus technanquili: “Yajaya tlen quitojqui nopa cuali xinachtli
ipan imil, eltoc na tlen niMocuepqui Tlacatl. 38 Nopa mili quinequi
quiijtos ni tlaltepactli. Nopa cuali xinachtli quiijtosnequi tlacame tlen
iaxcahua Toteco. Nopa xinachtli tlen ax cuali quiijtosnequi tlacame
tlen iaxcahua Axcualtlacatl. 39 Huan nopa icualancaitaca tlen quitojqui
nopa xinachtli tlen ax cuali, yajaya Axcualtlacatl. Nopa pixquistli qui-
ijtosnequi quema tlamis tlaltepactli. Huan nopa pixcani quiijtosnequi
elhuicac ehuani. 40 Huan quema quisentilise nopa tzontli tlen ax cuali
huan quitlatise, technextilia tlen panos quema tlamis ni tlaltepactli.
41 Quema tlamis ni tlaltepactli, na tlen niMocuepqui Tlacatl niquintitla-
nis noelhuicac ejcahua ma yaca campa hueli ipan notlanahuatilis, huan

quinquixtise nochi tlacame tlen quichihuaj sequinoc ma tlajtlacolchi-
huaca huan nochi tlen quichihuaj tlen ax cuali. 42 Huan noelhuicac ejc-
ahua quinmajcahuase ipan tlitl nopa ax cuajcualme huan nepa chocase
huan tlanhuehuechocase pampa tlahuel tlaijiyohuise. 43 Pero nochi
nopa tlacame tlen itztoque xitlahuaque iixtla Toteco Totata tlahuise
queja tonati nepa campa Toteco tlanahuatia. Inquipiyaj imonacas,
huajca xijtlacaquilica tlen nimechilhuia.

Nopa huicaltili tlen tomi tlen eltoya tlalijtic
44 “Nelcuali eltoc quema Toteco tlen itztoc elhuicac tlanahuatis. Huan
quema tlacame quimachiliaj para nelia cuali nopano, quichihuase queja
se tlacatl tlen quipantia miyac tomi ipan se mili. Huan quema quipanti,
nimantzi sampa quitlalpacho. Teipa ica paquilistli yajqui huan quina-
macac nochi tlen quipixtoya huan quicojqui nopa mili.

Nopa huicaltili tlen nopa perla tlen nelia ipati
45“Quena, nelia tlahuel ipati tlen quipantijtoc se tlen quinequi calaquis
campa tlanahuatia Toteco tlen itztoc elhuicac. Nopa tlacatl itztoc queja
se tlanamacaquetl tlen quitemohua nopa perla tlen mds patiyo para
moaxcatis. 46 Huan quema quipantis nopa perla tlen tlahuel miyac ipati,
yohui huan quinamaca nochi tlen quipixtoc para teipa quicohuas.

Michime ipan matlatl

47 “Yonque tlacame quicahuaj ma quinnahuati Toteco tlen itztoc el-
huicac, noja itztose nica ica ax cuajcualme. Thuical eli queja michtlajt-
lamani tlen quimajcahuaj ininmatla ipan hueyi atl, huan quinitzquiaj
nochi tlamantli michime. 48 Huan quema cuali temitojca ininmatla,
quitlaliaj xalixco huan mosehuiaj huan nopa cuali michime pehuaj
quintemaj ipan chiquihuitl huan tlen ax cuali quintepehuaj. 4% Quej ni
nojquiya elis quema tlamis tlaltepactli. Ielhuicac ejcahua Toteco hualase
huan quinquixtise nopa ax cuajcualme tlen itztoque ininhuaya tlen
itztoque xitlahuaque iixtla Toteco. 50 Huan nopa ax cuajcualme quin-
majcahuase campa tlitl huan nepa chocase huan tlanhuehuechocase
pampa tlahuel tlaijiyohuise.”

Tlamantli sosoltic huan yancuic
51Huan Jesus techtlajtlani:
—¢Inquimachilijque nochi tlen nimechilhuijtoc?
Huan tiquilhuijque:
—~Quena.
52Huan Jesus techilhui:

—Nochi tlamachtiani tlen itlanahuatil Moisés tlen mochihuase imo-
machtijcahua Toteco huan quicahuilise ma quinnahuati ipan ininyolis

quichihuase queja se tetat tlen quinajcocui sequin tlamantli tlen sosoltic
huan sequin tlen yancuic tlen ipati para quitequihuis teipa. Nopa
tlamachtiani quiquixtise para quitequihuise ipan inintlamachtil sequin
tlamachtili sosoltic tlen ipa quimatiyayaj huan sequin tlen yancuic tlen
quicactoque.

Tlacame ipan ialtepe Jesus ax quineltocaque
53Huan quema Jesus tlanqui quinilhuia ni huicaltili, quisqui tlen nepa,
54 huan yajqui ialtepe. Nepa pejqui tlamachtia ipan israelita tiopantini

campa hueli. Huan tlacame tlen quicajque itlajtol quisentlachiliyayaj
huan motlajtlaniyayaj:

—¢Ajqueya quimaca Jesus ni tlalnamiquilistli para tlamachtia queja ni
huan para hueli quichihua ni huejhueyi chicahualnescayotl? 35 Yajaya
san icone se cuaxinquetl. Inana itoca Maria huan itlaca icnihua inintoca
Jacobo, José, Simén huan Judas. 56 Huan nochi isihua icnihua itztoque
nica tohuaya. Huajca ¢canque momachti Jesus nochi ni tlamantli?

57Huajca yeca nopa tlacame quicocolijque. Pero Jesus quinilhui:

—Ichampoyohua se tiocamanalojquetl huan tlacame tlen san sejco
ehuani ihuaya, ax quema quiseliaj, pero sejcoyoc ehuani, quena.

58 Huajca Jesus ax quichijqui miyac chicahualnescayotl nepa pampa
tlacame tlen ejque ipan ialtepe ax quineltocayayaj.

14

Quejatza Herodes quimicti Juan tlen tecuaaltiyaya

1 Ipan nopa tonali Tlanahuatijquetl Herodes Antipas tlen quinahu-
atiyaya estado Galilea quicajqui para Jesus quichihuayaya miyac chic-
ahualnescayotl. 2Huan quinilhuiitequipanojcahua: “Nitlacatl Jesus, ya-
jaya Juan tlen tecuaaltiyaya. Nijmicti, pero ama moyolcuitoc huan yeca
quipiya chicahualistli para quichihuas huejhueyi chicahualnescayotl.”

34 Quej ni mijqui Juan. Quipiyayaya tonali quema Tlanahuatij-
quetl Herodes mocuilijtoya se sihuatl tlen itoca Herodias tlen achtohui
eliyaya isihua Herodes Felipe [, iicni Herodes. Pero hualajqui Juan tlen
tecuaaltiyaya huan quiilhui para ax cuali itztoc ihuaya ihuejpol, huajca
Tlanahuatijquetl Herodes quiitzqui Juan, quiilpi huan quitzajqui.

5 Huan Herodes quinequiyaya quimictis pero quinimacasiyaya nopa
miyac tlacame tlen quiitayayaj Juan para se tiocamanalojquetl. ® Pero
quema quiaxiti ixihui Tlanahuatijquetl Herodes, ilhuichijqui huan
itepotz ichpoca mijtotico iixtla ya huan itlanotzalhua. Yajaya eliyaya
iichpoca Herodias tlen ama isihua. Huan Tlanahuatijquetl Herodes nelia
quipacti queja mijtoti. 7 Huajca Tlanahuatijquetl Herodes quitencahuili
quimacasquia nopa ichpocatl tlen hueli tlamantli tlen quitlajtlanisquia.
8 Huan inana nopa ichpocatl, yajaya tlen itocayaya Herodias, ya quiil-
huijtoya iichpoca tlachque ma tlajtlani. Huajca nopa ichpocatl quiilhui
nopa tlanahuatijquetl:

—Xinechmaca amantzi ipan se hueyi plato itzonteco Juan tlen
tecuaaltiyaya.

9 Huan yonque mocueso nopa tlanahuatijquetl, tlanahuati ma
quimacaca pampa quitencahuilijtoya quimacas tlen quitlajtlanisquia
iniixtla itlanotzalhua tlen tlacuayayaj ihuaya. 10 Huajca tlatitlanqui
ma quiquechtzontequiti Juan ipan tlatzactli. 11 Huan quihualicaque
itzonteco ipan se hueyi plato huan quimacaque nopa ichpocatl. Huan
nopa ichpocatl quimactili inana.

12 Huan hualajque imomachtijcahua Juan huan quihuicaque itlacayo
huan quitlalpachotoj. Teipa yajque quiyolmelahuatoj Jesus para mijqui
Juan tlen tecuaaltiyaya.

Jesus quintlamacac macuili mil tlacame

13 Huan quema JesUs quicajqui para ya mijqui Juan, quisqui nepa
campa itztoya, huan yajqui iselti ipan cuacanahua hasta sejcoyoc campa

tlatzitzica. Huan nopa miyac tlacame quicajque canque yohuiyaya.
Huan quisque inialtepehua huan quitoquilijque icxinejnemiyayaj.
Huan quimacaque se huelta campa nopa hueyi atl hasta campa Jesus
ajsiti ipan icuacanahua. 14 Huan quema Jesus temoc ipan cuacanahua,
quinitac nopa miyac tlacame huan quintlasojtlac. Huan quinchicajqui
nopa cocoyanitlen quinhualiquiliyayaj. 15 Huan quema pejqui tlayohua,
tiimomachtijcahua tiajsicoj huan tiquilhuijque:

—Tlayohuaya huan nica ax onca caltini. Huajca xiquintitlani ni
tlacame ma yaca, pampa monequi quicohuatij tlen quicuase campa
pilaltepetzitzi.

16 Pero Jesus techilhui:

—AxX monequi yase. Imojuanti xiquintlamacaca.

17Huan tiimomachtijcahua tiquilhuijque:

—Tojuanti san tijpiyaj nica macuili pantzi huan ome michime.

18 Huan Jesus techilhui:

—Xinechhualiquilica tlen inquipiyaj.

19 Huan Jesus quinilhui nochi nopa tlacame ma mosehuica sacapet-
laixco. Huan quiitzqui nopa macuili pantzi huan nopa ome michime,
huan ajcoitac elhuicac, huan quitlascamatqui Toteco. Teipa quitlajcotla-
panqui nopa pantzi huan techmacac tojuanti tiimomachtijcahua huan
tiquinmajmacaque nopa miyac tlacame. 29 Huan nochi yajuanti tlacua-
jque huan cuali ixhuique. Huan teipa tijsentilijque nopa panpayaxtli
huan michpayaxtli tlen mocajqui, huan tijtemitijque majtlactli huan
ome chiquihuitl. 21 Huan itztoyaj nepa nechca macuili mil san tlacame
tlen tlacuajque huan ax tiquinpojque quesqui sihuame huan coneme.

Jesus nejnenqui aixco

22 Huan nimantzi Jesus techilhui tiimomachtijcahua ma ticalaquica
ipan cuacanahua huan ma titlayacanaca hasta seyoc nali. Huan yajaya
mocajqui para quinnahuatijtehuas nopa miyac tlacame. 23 Huan Jesus
quinnahuatijtejqui huan tlejcoc iselti ipan se tepetl para momaijtos.
Huan quema tlayohuaya, itztoya nepa iselti. 24 Huan tocuacanahua
tlen ipan tiyohuiyayaj nejnentoya hasta tlajco ipan hueyi atl quema
pejqui tlaajaca chicahuac. Huan pejqui quicuatopehua tocuacanahua,
huan nopa atl techhuicayaya huan ayoc huelqui tiyohuij para seyoc nali.
25Huan quema tlanestihualayaya, Jesis monechcahuico campa tojuanti
nejnentihualayaya aixco. 26 Huan tiimomachtijcahua tiquitaque nejne-
miyaya aixco, huan timomajmatijque huan titzajtzique:

—Huala se animajtzi.

Huan nelia timomajmatijque.

27 Pero Jesus nimantzi technojnotzqui huan techilhui:

—Ximosemacaca. Na niJesds. Amo ximomajmatica.

28 Huan Pedro quiilhui Jesus:

—NoTeco, intla nelia ta, huajca xijchihua ma ninejnemi aixco hasta
campa tiitztoc.

29 Huan Jesus quiilhui:

—Xihuala.

Huan Pedro quisqui ipan cuacanahua huan nejnenqui aixco para
ajsis campa Jesus. 30 Pero quema quicajqui nopa ajacatl tlen hualayaya
chicahuac, nelia momajmati huan pejqui atzonpolihui, huan tzajtzic:

—NoTeco xinechmanahui.

31Huan nimantzi Jesus quimaitzqui huan quiilhui:

—¢Para tlen timomajmati? ¢Para tlen pilquentzi tinechneltoca?

32Huan quema Jesus ihuaya Pedro tlejcoque ipan tocuacanahua, nopa
ajacatl moquetzqui. 33 Huan tiimomachtijcahua tijhueyichijque huan
tiquilhuijque:

—Nelia ta tilcone Toteco.

Jestus quinchicajqui tlacame ipan tlali Genesaret

34 Huan teipa quema Jests huan tiimomachtijcahua tiquixcotonque
nopa hueyi atl, tiajsitoj tlali Genesaret. 35 Huan nopa tlacame nepa
quiixmatque Jesus huan campa hueli tlayolmelahuatoj ipan inintlal
para ya ajsito. Huajca tlacame quinhualicaque campa ya nochi tlen
mococohuayayaj para ma quinchicahua. 3¢ Huan nopa cocoyani quit-
lajtlaniyayaj Jesus ma quincahuili quitoxomase iyoyo. Huan nochi tlen
quitoxomayayaj iyoyo, mochicahuayayaj.

15

Nopa tlen techchihua ax tlapajpactic iixpa Toteco

1 Huan teipa ajsicoj campa Jesus sequin fariseos huan tlamachtiani
tlen itlanahuatil Moisés tlen hualajtoyaj Jerusalén. Yajuanti quiilhui-
jque:

2 —Para tlen momachtijcahua tlaixpanoj? Quicajtoque nopa tla-
machtilistli tlen tohuejcapan tatahua techmacaque ica quejatza mon-
equi timomajtequise. Ax momajtequiaj miyac hueltas queja monequi
quema tlacuaj.

3Huajca Jesus nojquiya quintlajtlani se tlamantli:

—Huan imojuanti ¢para tlen intlaixpanoj huan inquicajtehuaj it-
lanahuatil Toteco san para inquitoquilise imotlalnamiquilis? 4 Toteco
quiijto: “Xiquintlepanitaca imotatahua huan imonanahua.” Huan no-
jquiya quiijto: ‘Ma miqui ajqueya quitlaijilhuia inana o itata.” 5-6 Pero
inquinmachtiaj tlacame ma ax quintlepanitaca ininnanahua huan inin-
tatahua. Inquinmachtiaj ma quinilhuica para ax hueli quinpalehuise ica
inintechmonequi pampa ya quimacatoque Toteco nochi tlen quipiyaj.
Huajca inquicahuaj ni tlanahuatili tlen Toteco temacac para inquito-
quilise imotlalnamiquilis. 7 Ome imoxayac. Nelia melahuac tlen nopa
tiocamanalojquetl Isaias quiijcuilo huejcajquiya tlen Toteco quiijtojtoya
tlen imojuanti:

8 ‘Ni tlacame quiijtohuaj nechtlepanitaj, pero ax neli,

pampa ipan ininyolo ax nechilnamiquij.

9 Ax tleno quichihuaj quema nechhueyitlepanitaj,

pampa tlamachtiaj san inintlajtol tlacame queja eltosquia notlajtol.’

10 Huajca Jesus quinnotzqui nopa miyac tlacame ma monechcahuica
huan quinilhui:

—Xijcaquica cuali tlen nimechilhuia huan xijmachilica notlajtol.
11Tlen se tlacatl quicua ax hueli quichihuas ax tlapajpactic iixtla Toteco,
pero quema quiijtohua tlajtoli tlen ax cuali, quena, itlajtol quiijtlacohua
iyolo.

12Huan tojuanti tiimomachtijcahua Jesus timonechcahuicoj huan tijt-
lajtlanijque:

—¢Ta tijmati nopa fariseos cualanque ica tlen tiquijto amantzi?

13 Huan Jesus technanquili huan techilhui:

—Nochi tzontli tlen Toteco ax quitoctoc, yajaya quimacuis ica nochi
inelhuayo pampa ax iaxca. 14 Xiquincahuaca nopa fariseos. Itztoque
queja popoyotzitzi. Huan tlacame tlen quintoquiliaj nojquiya itztoque
popoyotzitzi. Huan intla se popoyotzi quiyacana seyoc popoyotzi, nochi
ome huetzise tlacoyo ijtic.

15Huan Pedro quiilhui Jesus:

—Xitechixtomili nopa huicaltili.

16 Huan Jesus quiilhui:

—¢Niyon imojuanti, ax inquimachiliaj? 17 Nochi tlen quicua se tlacatl
san pano ipan iijti huan teipa quisa ipan itlacayo. 18 Pero quema se
quiijtohua se tlajtoli fiero, huajca quisas ipan iyolo huan nopa, quena,
quichihua ax tlapajpajtic nopa tlacatl. 19 Pampa nochi tlalnamiquilistli
tlen ax cuali quisa ipan ininyolo tlacame. Quema se tlacatl temictia, o
momecatia, o sthuanemi, o tlaxtequi, o istlacati, o tetlaijilhuia, huajca
quisa ipan iyolo. 20 Huan ya nopa, quena, quichihua ax tlapajpactic.
Perointla se tlacuashuan ax momajtequi queja quiijto nopa tlanahuatili,
axtle.

Se sihuatl quitlajtlani Jests ma quipalehui

21Teipa Jesus quisqui nepa huan yajqui ipan nopa tlali nechca altepe-
tini Tiro huan Siddén. 22 Huan monechcahuico campa ya se sihuatl tlen
ax israelita. Yajaya se tlali Canaan ejquetl. Huan quiilhui:

—Toteco, ta tiiteipa ixhui David, xinechtlasojtla. Noichpoca quipiya se
iajacayo Axcualtlacatl tlen quitlaijiyohuiltia miyac. Se favor xijtlasojtla
huan xijchicahuati.

23Huan Jesus ax tleno quiilhui nopa sihuatl. Huan tiimomachtijcahua
tiajsicoj campa ya huan tiquilhuijque:

—Xiquilhui ne sihuatl para ma yohuiya huan ma ayoc techtzajtzilijti-
huala.

24Huajca Jesus quiilhui nopa sihuatl:

—Toteco nechtitlantoc ma niquinpalehui israelitame pampa itztoque
queja borregojme tlen mocuapolojtoque.

25 Huan nopa sihuatl quinechcahuico huan motlancuaquetzqui iixtla
huan quiilhui:

—Toteco, xinechpalehui.

26 Huan Jesus quiilhui:

—Intla nimitzpalehuis achtohui huan ta ax tiisraelita, elis queja se tlen
quinquixtilia inintlacualis teconehua para quinmacas chichime.

27Huan nopa sihuatl quinanquili:

—Quena, Toteco, pero chichime quicuajnopa panpayaxtli tlen tepehui
mesatzala quema tlacuaj inintecohua.

28 Huajca Jesus quiilhui:

—Nane, pampa miyac timotemachijtoc ipan na, ya mochicajtoc
moichpoca queja tijnequiyaya.

Huan iichpoca nimantzi mochicajqui.

Jesus quinchicajqui miyac tlacame
29 Huan Jesus quisqui nepa, huan sampa yajqui campa se tepetl
nechca hueyi atl Galilea huan tlejcoc ipani huan mosehui. 30 Huan



MATEO 15:31 36 MATEO 16:4

quinechcahuicoj nelmiyac tlacame tlen quinhualiquiliyayaj tlen met-
zcuachotique, popoyotzitzi, metzcototique, nonotzitzi, huan tlen quip-
ixque sequinoc cocolistli. Huan quintejque nochi nopa cocoyani iicx-
itla Jesus huan yajaya nochi quinchicajqui. 3! Huajca nopa tlacame
quisentlachilijque quema quinitaque tlen nonotzitzi camatiyayaj huan
tlacaquiyayaj. Huan tlen metzcuachotique, cuali nejnemiyayaj. Huan
tlen metzcototique, nejmaxtijca ininmetz. Huan tlen popoyotzitzi, ya
%lachiyayayaj. Huan yeca nochi quihueyimatque Toteco tlen tiisraeli-
ame.

Jesus quintlamacac nahui mil tlacame

32Huan Jesus technotzqui tiimomachtijcahua huan techilhui:

—Niquintlasojtla ni miyac tlacame pampa ya mocajtoque nohuaya eyi
tonali huan ax tleno quipiya para quicuase. AX nijnequi niquintitlanis
ma yaca ininchajchaj, pampa tlahuel mayanaj huan huelis tlapolose
ipan ojtli.

33 Huan tiimomachtijcahua tiquilhuijque:

—¢Canque tijpantise imiyaca pantzi tlen monequi para nochi ni tla-
came nica ipan ni huactoc tlali pampa yajuanti nelia miyaqui?

34Huan Jesus techtlajtlani:

—¢Quesqui pantzi inquipiyaj?

Huan tijnanquilijque:

—~Chicome pantzi huan se quesqui pilmichtzitzi.

35 Huan Jesus quinilhui nopa tlacame ma mosehuica tlalchi. 36 Teipa
quiitzqui nopa chicome pantzi huan nopa pilmichtzitzi huan quitlas-
camatqui Itata. Huan quitlajcotlapanqui huan pejqui techmajmaca
tiimomachtijcahua para ma tiquinmajmacaca nopa tlacame. 37 Huan
nochi tlacuajque huan cuali ixhuique. Huan tiimomachtijcahua ti-
jsentilijque nopa panpayaxtli tlen mocajqui huan tijtemitijque chicome
chiquihuitl. 38 Huan tlacuajque nahui mil tlacame, pero ax tiquinpojque
nopa sihuame huan coneme. 3% Huajca Jesds quinnahuatijtejqui nopa
miyac tlacame, huan tlejcoc ipan nopa cuacanahua ipan hueyi atl huan
yajqui tlali Magdala.

16

Fariseos quinejque quiitase se tlanescayotl

1 Huan hualajque nopa fariseos huan nopa saduceos para quimasil-
tise Jesus ica inintlajtol. Huan quitlajtlanijque Jesus ma quichihua se
tlanescayotl tlen elhuicac para quinnextilis intla quipiya ichicahualis
Toteco. 2 Pero Jesus quinilhui: “Quema temo tonati inquiijtohuaj para
mostla cuali tonas pampa tlachichiltic nepa elhuicac. 3 Huan intla ica
ijnalocnesihasta yayahuic tlamixtentoc, inquiijtohuaj para ama huetzis
atl chicahuac. jome imoxayac! Inquimatij tlachque quiijtosnequi nopa
mixtli tlen elhuicac, pero ax inquimachiliaj tlachque quiijtosnequi nochi
tlen inquiitztoque pano ipan ni tonali. 4 Imojuanti tlen ama initztoque
nelia infiero tlacame huan inquicajtejtoque Toteco. San imojuanti in-
nechtlajtlaniaj ma nijchihua se tlanescayotl para innechneltocase. Pero
ax nimechmacas seyoc tlanescayotl. San nopa tlen panoc ica Jonds eltoc
queja se tlanescayotl para imojuanti.”

Huan Jesus quincajtejqui huan yajqui.

Imomachtijcahua ma ax quitoquilica inintlamachtil fariseos

5Huan teipa quema Jests huan tiimomachtijcahua tiajsitoyajya nepa
seyoc nali hueyi atl, tiimomachtijcahua timomacaque cuenta para
tiquilcajtoyaj tijhualicase pantzi para tijcuase. 6 Huan Jesus techilhui:

—Ximotlachilica para amo xijselica inintlasonejcayo fariseos huan
saduceos.

7Huan tiimomachtijcahua timoilhuijque se ica seyoc:

—Techilhuia ya ni pampa tiquilcajque tijhualicase pantzi para ti-
jcuase.

8 Huan Jesus quimatiyaya tlachque tiquijtohuayayaj huan huajca
techilhui:

—¢Para tlen inmocuesohuaj pampa ax inquihualicaque pantzi? Imo-
juanti san pilquentzi innechneltocaj. 9 ¢Noja aya inquimachiliaj nochic-
ahualis? ¢Ax inquiilnamiquij tlen panoc quema niquintlamacac macuili
mil tlacame ica macuili pantzi? ;Ax inquiilnamiquij quesqui chiquihuitl
tlacualistli mocajqui quema ya tlacuajtoyaj? 10 ;Ax inquiilnamiquij
quesqui chiquihuitl tlacualistli mocajqui quema sampa niquintlamacac
nahui mil tlacame ica chicome pantzi? 11 ;Quejatza huelis inmoilhuiaj
para nimocuesohua pampa inquiilcajque pantzi? Nimechilhuiyaya
ximotlachilica para amo xijselica inintlasonejcayo fariseos huan sa-
duceos.

12 Huajca tiimomachtijcahua tijmachilijque para Jesds ax
techcamahuiyaya tlen tlasonejcayotl para pantzi. jAxtle! Yajaya
techilhuiyaya ma timotlachilica para ax tijselise inintlamachtil nopa
fariseos huan nopa saduceos.

Pedro quiijto Jests yajaya nopa Cristo tlen Toteco quititlantoc

13 Teipa Jesus ajsito nechca altepetl Cesarea de Filipo. Huan yajaya
techtlajtlani tiimomachtijcahua:

—Quema tlacame camatij tlen na tlen niMocuepqui Tlacatl, ¢ajqueya
quiijtohuaj para na?

14 Huan tiquilhuijque:

—Sequin quiijtohuaj ta tiJuan tlen tecuaaltiyaya. Sequin quiijtohuajta
tiElias. Huan sequinoc quiijtohuaj ta tiJeremias o seyoc itiocamanalojca

Toteco. ) o
15 Huan Jesus techtlajtlani:

—¢Huan imojuanti? ;Ajqueya inquiijtohuaj para na?

16 Huan Sim6n Pedro quinanquili:

—Ta tiCristo tlen Toteco techilhui techtitlanilisquia. Ta tilcone Toteco
Dios, yajaya tlen nelia itztoc.

17Huan Jesus quiilhui:

—Toteco mitztiochijtoc Pedro, tiicone Jonds, pampa ax elqui se tlacatl
tlen mitznextili ajqueya na, pero elqui noTata tlen itztoc ipan elhuicac.
18 Huan nojquiya nimitzilhuia ta, tiPedro, tlen quiijtosnequi se tipil-
tetzi. Huan ipan ni hueyi tepatlactli nijquetzas notiopa. Huan nochi
chicahualistli ipan mictla ax quema huelis quitlanis. 19 Nimitzmacas
tlanahuatili para tijtlapos campa tlanahuatia Toteco tlen itztoc elhuicac,
pampa tiquinpohuilis tlacame quejatza huelis calaquise nepa. Huan
nochi tlen tiquilpis nica ipan tlaltepactli, moilpis nepa ipan elhuicac.
Huan tlen tijtojtomas ipan tlaltepactli, nojquiya motojtomas nepa el-
huicac.

20 Huan Jesus chicahuac techilhui tiimomachtijcahua ma axaca tiquil-
huica para yajaya elqui nopa Cristo tlen Toteco techtitlanilijtoya.

Jestis techilhui miquis huan moyolcuis

21 Huan elqui ipan nopa tlalochtli quema Jesus pejqui techilhuia ti-
imomachtijcahua para monequi yas Jerusalén. Huan nepa quitlaijiy-
ohuiltisquiaj miyac nopa huehue tlacame tlen israelitame, huan nopa
tlayacanca totajtzitzi huan tlamachtiani tlen itlanahuatil Moisés. Quiijto
para quimictise huan teipa ica eyi tonali, moyolcuis. 22 Huan Pedro
quihuicac iyoca huan quitlacahualti, quiilhui:

—Ma Toteco Dios mitzpalehui, noTeco, para ni tlaijiyohuilistli ma ax
mitzajsi.

23 Pero Jesus mocueptiquisqui huan quiilhui Pedro:

—Xinechtlalcahui, Axcualtlacatl. Tijnequi tinechtzacuilis para ma ax
nijchihua ipaquilis Toteco. Ax timoilhuia tlen Toteco Dios moilhuia, san
timoilhuia queja tlacame.

24Huajca Jesus techilhui tiimomachtijcahua:

—Intla se tlacatl quinequi nechtoquilis, ma quitlahuelcahua tlen
yajaya quinequi. Huan ma quitlalanas icuamapel huan nechtoquilis
mocualtlalijtos para miquis nopampa na. 25 Pampa tlen quinequi mo-
manahuis para ax miquis ipampa nechixmati, quipolos ialma. Pero tlen
nechtoquilis yonque monequi miquis nopampa na, quipantis yolistli
yancuic para nochipa. 26 Ax quipalehuis se tlacatl yonque moaxcatisquia
nochi ni tlaltepactli intla quipolos ialma. Pampa ax onca tleno tlen
se huelis tlaxtlahuas para quimanahuis ialma quema quipolojtos nepa
mictla. 27 Pampa na tlen niMocuepqui Tlacatl nihualasoc ica itlat-
lanex noTata Dios. Huan noelhuicac ejcahua hualase nohuaya para
niquintlaxtlahuis nochitlacame queja quinamiquiica tlen quichijtoque.
28 Nelia nimechilhuia, sequin imojuanti tlen inmoquetzaj nica, ax in-
miquise hastainquiitase quejatza na tlen niMocuepqui Tlacatl nimonex-
tis quema nihualas para nitlanahuatis.

17

Jestis moixpatlac huan quinnextili itlatlanex

1 Huan quema panotoya chicuase tonali, Jesus quihuicac Pedro huan
Jacobo ihuaya iicni, Juan, huan tlejcoque ininseltitzi ipan se huejca-
pantic tepetl. 2 Huan nepa Jesus quipatlac itlachiyalis iniixtla. Huan
ixayac cahuanqui queja tonati huan iyoyo mocuepqui chipahuac queja
tlahuili. 3 Huan nimantzi monextijque Moisés huan Elias huan pejque
quicamahuiaj Jesus. 4 Huajca Pedro quiilhui Jesus:

—NoTeco, nelia cuali para tiitztoque nica. Intla tijnequi, tijchihuase
eyi pilxajcaltzitzi. Se para ta, seyoc para Moisés huan seyoc para Elias.

5Huan quema Pedro noja quicamahuiyaya Jesus, temoc se mixtli tlen
tlahuiyaya huan quintzajqui. Huan camatqui Toteco Dios ipan nopa
mixtli huan quiijto: “Ya ni Nocone tlen niquicnelia. Nijpiya miyac
paquilistli ica tlen quichihua. Xijtlacaquilica tlen yajaya quiijtohua.”

6 Huan quema imomachtijcahua quicajque ni tlajtoli, moixtlapacho-
jque huan nelia momajmatijque. 7 Huan Jesus quinnechcahuico huan
quinpanitzqui sesen yajuanti huan quinilhui:

—Ximoquetzaca huan amo ximajmahuica.

8 Huan quema yajuanti ajcotlachixque, axaca mds quiitaque, san Jesus
iselti.

9Huan quema temoyayaj tlen tepetl, Jesus quinnahuati:

—Axaca xiquilhuica tlen inquiitztoque hasta na tlen niMocuepqui
Tlacatl niquincajtehuas tlen mictoque huan nimoyolcuis sampa.

Jesus quiijto para ya hualajtoc Elias

10 Huan imomachtijcahua Jesus quitlajtlanijque:

—¢Para tlen nopa tlamachtiani tlen itlanahuatil Moisés quiijtohuaj
para achtohuiya monequi hualas Elias huan teipa hualas nopa Cristo?

11 Huan Jesus quinilhui:

—Nelia Elias huala achtohui para tlacualtlaliqui nochi tlamantli.
12 Pero nimechilhuia, Elias ya hualajqui huan tlacame ax quiixmatque
huan san tlen hueli quichihuilijque. Huan ihuical elis ica na tlen
niMocuepqui Tlacatl nojquiya nitlaijiyohuis ininmaco.

13 Huajca imomachtijcahua quimachilijque para Jesus quin-
camahuiyaya tlen Juan tlen tecuaaltiyaya para yajaya eltoya Elias.

Jesus quichicajqui se oquichpil tlen quipixqui se iajaca Axcualtlacatl

14 Huan yajuanti sampa ajsicoj campa itztoyaj nopa miyac tlacame.
Huan hualajqui se tlacatl, huan motlancuaquetzqui iixtla Jesus huan
quiilhui:

15 —Tate, xijtlasojtla nocone huan xijchicahua pampa tlapolohua
huan tlaijiyohuia miyac. Quemantzi huetzi tlixijco huan quemantzi
huetzi atitla. 16 Niquinhualiquili momomachtijcahua pero ax huelque
quichicahuaj.

17Huan Jesus quinilhui nopa tlacame tlen moquetztoyaj nopano:

—ijAy intlacame tlen ama initztoque, ax innechneltocaj! ¢Tlachque
nijchihuas imohuaya? Ax xitlahuac imotlalnamiquilis. ¢Quesqui tonali
monequi nimocahuas imohuaya? ¢Quesqui tonali monequi nimechijiy-
ohuis?

Huan Jesus quiilhui nopa tlacatl:

—Xinechhualiquili mocone.

18 Huan Jesus quinahuati ma quisa iajacayo Axcualtlacatl tlen calac-
toya ipan itlacayo huan yajaya quisqui. Huan nopa oquichpil nimantzi
mochicajqui.

19 Huajca tiimomachtijcahua iyoca tijcamahuitoj Jesus huan tijtlajt-
lanijque:

—¢Para tlen ax tihuelque tijchihuaj ma quisa nopa ajacatl?

20 Huan Jesus techilhui:

—Ax inhuelque pampa noja pilquentzi innechneltocaj.  Nelia
nimechilhuia, intla imotlaneltoquilis moscaltisquia queja quichihua se
ipilxinacho mostaza, huelis inquinahuatise ni tepetl: ‘Ximoijcueni huan
Xiya nepa’ huan nopa tepetl moijcuenis huan mochihuas imotlajtol.
Intla cuali intlaneltocase, huelis inquichihuase nochi. 2! Pero ni
tlamantli ajacame ax quisase intla ax timosahuase huan timomaijtose
ipan Toteco para ma quisaca.

Jesus sampa quiijto para miquis huan moyolcuis

22 Huan quema tiajsitoyaj ipan tlali Galilea, Jesus techilhui tiimo-
machtijcahua:

—Nechtemactilise na tlen niMocuepqui Tlacatl ininmaco tlacame,
23huan nechmictise, pero ica eyi tonali nimoyolcuis.
Huan tiimomachtijcahua nelia timocuesojque.

Jests tlaxtlajqui nopa tomi para tiopamitl
24 Teipa Jesus huan tiimomachtijcahua tiajsicoj altepetl Capernaum.
Huan hualajque campa Pedro itztoya nopa tlacame tlen quisentiliyayaj
nopa tomi tlen tlainamaj para tiopamitl huan quitlajtlanijque:
—¢Motlamachtijca tlaxtlahua nopa tomi tlen tlainamaj para tiopamitl o

axtle? . .
25Huan Pedro quinnanquili:

—Quena, tlaxtlahua.

Teipa Pedro yajqui quiitato Jesus campa itztoya ipan se cali. Huan
quema Pedro noja aya tleno quiilhuiyaya, Jesus quitlajtlani:

—¢Quejatza tiquita, Pedro? Quema tlanahuatiani ipan ni tlaltepactli
tlainamaj impuesto, ¢ajqueya quininamaj? ¢Quininamaj ininconehua o
sejcoyoc ehuani?

26 Huan Pedro quinanquili:

—Quininamaj sejcoyoc ehuani.

Huan Jesus quiilhui:

—Huajca ax monequi para tojuanti tlen tiiconehua nopa tlanahuatij-
quetl ma titlaxtlahuaca. 27 Pero para ax titecualancamacase, nojquiya
titlaxtlahuase. Xiya nepa campa hueyi atl huan xijmajcahua se tepos
huijcoli para michime. Xijtlalana nopa michi tlen achtohui tijmasiltis,
huan ipan icamac tijpantis se tomi tlen quiaxilis para titlaxtlahuase tlen
tlainamaj para tiopamitl. Huajca xijhuica huan xitlaxtlahuati para na
huan para ta.

18
Ajqueya mds hueyi iixtla Toteco
1Ipan nopa tonal tiimomachtijcahua tijtlajtlanijque Jesus:
—¢Ajqueya itztos mds hueyi campa tlanahuatis Toteco tlen itztoc el-

huicac?

2 Huajca Jesus quinotzqui se conetl huan quiquetzqui tlatlajco to-
juanti, 3 huan techilhui:

—Nelia nimechilhuia intla ax inmoyolpatlase huan inmochihuase
queja coneme, ax huelis incalaquise campa Toteco tlen itztoc elhuicac
tlanahuatia. 4 Pampa nepa campa Toteco tlen itztoc elhuicac tlanahuatia
elis mds hueyi ajqueya moicnonequis queja se conetl. 5 Huan ajqueya
quiselia se conetl ipan notoca [18:5 O pampa nechneltoca.], nechselia
nojquiya.

Ma tiquimacasica titlajtlacolchihuase

6 “Huan Toteco tlahuel quitlatzacuiltis tlen quichihuas se conetl ma
ayoc nechneltoca. Mds cuali elisquia quema aya quichihua nopa hueyi
tlajtlacoli, intla moilpilisquia se metlatl ipan iquechcuayo huan ma
moisahuiti ipan hueyi atl. 7 Nelia teicneltique tlacame pampa onca
miyac tlamantli tlen quinyoltilana ma tlajtlacolchihuaca huan tlacame
tlajtlacolchihuaj mojmostla. Pero teicneltic se tlacatl tlen quichihuilia
seyoc ma tlajtlacolchihua pampa Toteco quitlatzacuiltis.

8 “Intla moma o moicxi mitzchihuilia xitlajtlacolchihua, huajca xi-
jtzontequi huan xijmajcahua. Pampa mds cuali para ticalaquis nepa

campa onca yolistli ica san setzi moma o0 san setzi moicxi, huan ax
mitzmajcahuase nepa mictla ica motlacayo yamajtic. Pampa nepa
mictla ax quema sehuis nopa tlitl. 9 Huan intla moixtiyol quinequi
quitlachilis tlajtlacoli, mds cuali xijquixti huan xijmajcahua. Pampa achi
mds cuali ticalaquis nepa campa onca yolistli ica san setzi moixtiyol
huan ax mitzmajcahuase ica nochi ome moixtiyol ipan tlitl nepa mictla.

Nopa borrego tlen mocuapolojtoc

10«Xijpiyaca cuidado para amo xiquiniyocacahuaca ni coneme pampa
inielhuicac ejcahua tlen quinmocuitlahuiaj, mojmostla quiixtlachiliaj
noTata nepa elhuicac. 11 Pampa na tlen niMocuepqui Tlacatl nihualajtoc
para niquinmaquixtis tlen mocuapolojtoque.

12 «sQuejatza inquiitaj? ¢Tlachque quichihuasquia se tlacatl intla quin-
pixtoya cien borregojme huan se mocuapolosquia? ¢Ax inmoilhuiaj para
quincahuasquia nopa noventa y nueve cuali tzactoque huan yas ipan
tepetl quitemoti nopa tlen mocuapolojtoc? 13 Huan intla quipantis,
paquis mds ica nopa borrego tlen mocuapolojtoya que ica nopa noventa
y nueve tlen ax mocuapolojtoque. 14 Nojquiya san se ica imoTata tlen

itztoc nepa elhuicac. Yajaya ax quinequi ma mocuapolo niyon se tlen ni
coneme.

Quema moicni mitzixpano, xijtlapojpolhui

15 “Intla se moicni ipan Toteco mitzixpano, Xiya huan iyoca xiquilhui
tlen mitzchihuilijtoc para san ta huan ya inquimatise. Intla mitzcaquis
huajca sampa elis queja moicni. 16 Pero intla ax mitzchihuilis cuenta,
xiquinhuica se o ome mohuaya queja testigos para tijcamahuis para
ma quimachili tlen mitzchihuilijtoc. Pampa ijcuilijtoc para temachtli
quema ome o0 eyi testigos tlayolmelahuaj san se tlajtoli para quejatza
panoc se tlamantli. 17 Huan intla moicni ax quinchihuilia cuenta nopa
tlacame tlen tiquinhuicac mohuaya, huajca xiquinpohuili nochi nopa
tiopamitl tlen tlaneltocani tlen moicni mitzchihuilijtoc. Huan intla nopa
tlaneltocani quiitaj para xitlahuac tlen tiquijtohua pero nopa moicni ax
quintlacaquilis, huajca xiquitaca queja se tlen ax quiixmati Toteco huan
se tlen fiero iyolis queja se tlen tlainama impuesto.

18 “Pampa nelia nimechilhuia, nochi tlen inquiilpise nica ipan tlal-
tepactli, moilpis nepa ipan elhuicac. Huan tlen inquitojtomase ipan
tlaltepactli nojquiya motojtomas nepa elhuicac.

19 “Huan nojquiya nimechilhuia ya ni, intla ome tlen imojuanti ipan
tlaltepactli inmocahuaj ica san se tlajtoli para inquitlajtlanise Toteco se
tlamantli, huajca yajaya noTata tlen itztoc nepa elhuicac inmechmacas.
20 Pampa campa mosentiliaj tlacame ipan notoca [18:20 O tlen nechnel-
tocaj.], yonque san mosentiliaj ome o eyi, na niitztoc ininhuaya.”

Nopa tlatequipanojquetl tlen ax quitlapojpolhui ihuampo

21Huajca Pedro monechcahuico campa Jests huan quitlajtlani:

—NoTeco, ¢hasta quesqui hueltas monequi nijtlapojpolhuis noicni tlen
ajachica nechchihuilia tlen ax cuali? ¢Monequi nijtlapojpolhuis hasta
chicome huelta?

22Huan Jesus quiilhui:

—Amo san xijtlapojpolhui chicompa huelta. Monequi tijtlapojpolhui-
jtinemis hasta chicompa setenta hueltas.

23 “Quena, monequi tijtlapojpolhuijtinemis pampa Toteco tlen itz-
toc elhuicac huan tlen tlanahuatis eltoc queja ni tlanahuatijquetl
ipan ni huicaltili. Se tonal se tlanahuatijquetl quinequiyaya quin-
cuentajchihuas itlatequipanojcahua tlen quitlahuiquiliyayaj. 24 Huan
quema pejqui, quihualiquilijque campa ya se itlatequipanojca tlen quit-
lahuiquiliyaya majtlactli mil bolsas tlen tomi. 25 Huan nopa tlacatl
ax tleno quipiyayaya para quicuepilis. Huajca nopa tlanahuatijquetl
tlanahuati ma quinamacaca nopa tlacatl ihuaya isihua huan iconehua
huan nochi tlen iaxca, huan ica nopa tomi tlaxtlahuasquia se quentzi
tlen quitlahuiquiliyaya.

26 “Huan quema itlatequipanojca quicajqui, moixtlapacho iixtla nopa
tlanahuatijquetl huan ica nochi iyolo quitlajtlani: ‘Xinechchiya huan
nimitztlaxtlahuis nochi tlen nimitztlahuiquilia.’ 27 Huan nopa tlanahu-
atijquetl quitlasojtlac huan quitlapojpolhui nochi itlahuiquilis para ax
tleno monequi tlaxtlahuas.

28 “Teipa nopa tlatequipanojquetl yajqui huan quipantito se tlen
tlatequipanohuayaya ihuaya huan quitlahuiquiliyaya pilquentzi tomi.
Huan quiquechpatzcato hasta ayoc hueliyaya mijmijyotis huan quiilhui:
‘Xinechtlaxtlahui amantzi.’

29 “Huan ihuampo motlancuaquetzqui iixtla huan ica nochi iyolo
quiilhui: ‘Xinechchiya huan nimitztlaxtlahuis nochi.’

30 “Pero nopa tlatequipanojquetl ax quinejqui quichiyas. Hua-
jca quihuicac ihuampo ipan tlatzactli huan quitzajqui hasta nochi
quitlamitlaxtlahuisquia. 3! Huan sequinoc itlatequipanojcahua nopa
tlanahuatijquetl quiitaque nopa tlacatl tlen ininteco quitlapojpolhuil-
ijtoya itlahuiquilis huan quiitaque tlen quichihuilijtoya ihuampo tlen
pilquentzi quitlahuiquiliyaya. Huajca tlahuel mocuesojque huan yajque
quiilhuitoj nopa tlanahuatijquetl tlen panoc.

32 “Huajca nopa tlanahuatijquetl quinotzqui nopa itlatequipanojca
huan quiilhui: ‘Ta tifiero tlacatl. Na nijtlapojpolhui motlahuiquilis huan
nochitlen tinechtlahuiquiliyaya pampa ica nochi moyolo tinechtlajtlani.
33 Huajca ¢para tlen ax tijtlasojtlac mohuampo tlen nechtequipanohua
mohuaya queja na nimitztlasojtlac?” 34 Huajca iteco cualanqui huan
quinmactili ininmaco tlacame tlen quitlaijiyohuiltisquiaj hasta tlaxt-
lahuasquia nochi tlen tlahuicayaya achtohuiya. 35 Huan nojquiya queja
nopa quichihuas noTata tlen itztoc nepa elhuicac intla imojuanti ica
nochi imoyolo ax inquintlapojpolhuise sesen imoicni tlen inmechchi-
huiliaj tlen ax cuali.”

19

Se tlacatl ma ax quicahua isihua

1THuan quema Jesus tlanqui quinilhuia nopa tlacame ni tlajtoli, quisqui
estado Galilea huan yajqui estado Judea nechca nopa nali atentli Jordan
campa temo tonati. 2Huan quitoquilijque miyac tlacame huan quinchi-
cajqui nochi tlen mococohuayayaj nopano.

3 Huan hualajque sequin fariseos campa Jesus para quicajcayahuase
para ma quiijtos tlen ax cuali. Huan yajuanti quitlajtlanijque:

—_¢Nopa tlanahuatili quicahuilia se tlacatl ma quicahuas isihuaica tlen

hueli tlamantli? .
4Huan Jesus quinnanquili:

—cAxinquipojtoque tlen ijcuilijtoc ipan Itlajtol Toteco campa achtohui
Toteco tlasencajqui? Quiijtohua: ‘Yajaya quichijqui tlacatl huan sihuatl’
para ma itztoca san sejco. 5 Huan nojquiya quiijtohua: ‘Yeca se tlacatl
quicahuas itata huan inana huan mosejcotilis ihuaya isihua huan nopa
ome itztose queja san se inintlacayo.” © Huajca ayoc itztose queja
ome. Ama nopa ome mochihuase queja san se inintlacayo. Toteco
quinsejcotilia se tlacatl ihuaya isihua; huajca ma axaca quiniyocatlalis.

7Huan nopa fariseos quitlajtlanijque:

—Huajca ¢para tlen Moisés huejcajquiya quiijto se tlacatl ma quimaca
isihua se amatlajcuiloli campa quiijtos para nopa sihuatl ayoc iaxca
huan queja nopa quicahuas?

8 Huan Jesus quinnanquili:

—Pampa inyoltetique, Moisés inmechcahuili intlacame para inquic-
ahuase imosihua ica se amatl, pero Toteco ax queja nopa quisencajqui
ma eli ipan ipejya. 9 Huan nimechyolmelahua intla se tlacatl quipiya
isihua tlen ax quiixpanotocica seyoc tlacatl huan nopa tlacatl quicahuas
huan mosejcotilis ica seyoc, huajca nopa tlacatl momecatia. Huan intla
se tlacatl mosejcotilis ica nopa sihuatl tlen ihuehue quicajtejtoc, huajca
nopa tlacatl nojquiya momecatia.

10 Huan tojuanti tiimomachtijcahua tiquilhuijque:

—Intla queja nopa monequi para se tlacatl mocahuas ihuaya isihua,
huajca mds cuali ma ax mosihuaijti se tlacatl.

11 Huan Jesus quinilhui:

—Ax nochi hueli quipiyaj nopa yajatili para mocahuase ininseltitzi.
San hueli quichihuaj tlen Toteco quinmacatoc nopa chicahualistli.
12Sequin tlacame tlen quema tlacatque quimatque para ax quema huelis
quipiyase ininsihua. Sequinoc ax huelis quipiyase ininsihua pampa
sequinoc quincaparojtoque. Huan itztoque sequinoc tlacame tlen ax
quipiyaj ininsihua pampa ipan ininyolo quimatij queja nopa achi mas
huelis tequitise ipan itlanahuatilis Toteco tlen itztoc elhuicac. Huajca
intla se tlacatl quimachilia para huelis mocahuas iselti, ma mocahua
iselti.

Jesus quintiochijqui coneme

13 Teipa tlacame quinhualicaque ininconehua campa Jesus para ma
quitlali ima huan ma momaijtos. Huan tiimomachtijcahua tiquina-
jhuaque.

14 Pero Jesus techilhui:

—Xiquincahuaca nopa coneme ma hualaca campa na huan amo
xiquintzacuilica. Pampa Toteco tlen itztoc nepa elhuicac quinnahuatis
tlacame tlen nechseliaj queja ni coneme.

15 Huajca Jesus quitlali ima ipan nopa coneme huan quintiochijqui.
Teipa quisqui huan yajqui.

Nopa telpocatl tlen tominpixquetl
16 Huan hualajqui se tlacatl campa Jesus huan quitlajtlani:
—~Cuali titlamachtijquet], ¢tlachque tlen cuali monequi nijchihuas para
Toteco nechmacas yolistli yancuic para nochipa?

17Huan Jesus quiilhui:

—¢Para tlen tinechnotzqui nicuali? ;Ta tijmachilia para axaca cuali,
san Dios? Intla tijnequi Toteco ma mitzmaca yolistli yancuic para
nochipa, huajca xiquinneltoquili itlanahuatil.

18 Huan nopa tlacatl quitlajtlani:

—¢Tlachque itlanahuatilhua Toteco niquintoquilis?

Huan Jesus quiilhui:

—Amo xitemicti, amo ximomecati, amo xitlaxtequi, amo xijtestigoj-
quetza tlen ax melahuac tlen seyoc tlacatl. 19 Xiquintlepanita motata
huan monana. Huan xiquinicneli sequinoc queja timoicnelia.

20 Huan nopa telpoca tlacatl quiilhui:

—Nochi ya ni nijtoquilijtihualajtoc hasta quema niconetzi nieltoya.
¢ Tlachque polihui para nijchihuas?

21Huan Jesus quiilhui:

—Intla tijnequi tijchihuas senquistoc tlen Toteco quinequi, xiya huan
xijnamacati nochi tlen tijpiya huan xiquinmaca nopa tomi tlen teicneltz-
itzi. Quej nopa tijpiyas tlen ipati para moaxca nepa elhuicac. Teipa
xihuala huan xinechtoquili.

22 Pero quema nopa telpoca tlacatl quicajqui tlen Jesus quiilhui,
mocueso huan quistejqui pampa nelia tlapijpixtoya.

Toteco nochi hueli quichihua

23 Huan Jesus techilhui tiimomachtijcahua:

—Nelia nimechilhuia, nelia ohui para tominpiyani calaquise campa
tlanahuatis Toteco tlen itztoc elhuicac. 24 Sampa nimechilhuia, huelis
ax ohui para se hueyi tlapiyali queja se camello panos ipan iixtiyol se
huitzmalotl, pero ohui para calaquis se tlacatl tlen tominpiya campa
Toteco tlanahuatia.

25 Quema tiimomachtijcahua tijcajque ni tlajtoli, tlahuel timosent-
lachilijque huan tiquilhuijque:

—Huajca ¢ajqueya huelis momaquixtis tlen itlajtlacolhua?

26 Huan Jesus techtlachili huan techilhui:

—Tlacame ax huelis momaquixtise ininseltitzitzi, pero Toteco huelis.
Yajaya nochi hueli quichihua.

27Huajca Pedro quiilhui Jesus:

—Xiquita, tojuanti tijcajtejtoque nochi tlen tijpixtoyaj para timitzto-
quilise. Huajca ¢tlachque tijpiyase?

28 Huan Jesus techilhui:

—Nelia nimechilhuia quema ajsis nopa tonal quema Toteco quiyan-
cuilis nochi tlaltepactli huan quema na tlen niMocuepqui Tlacatl ni-
mosehuis ipan nosiya tlen yejyectzi para nitlanahuatis ica nochi no-
hueyitilis, imojuanti tlen innechtoquilijtoque inmosehuise ipan majt-
lactli huan ome siyas tlen yejyectzitzi. Huan inquintlajtolsencahuase
nopa majtlactli huan ome huejhueyi familias tlen tlacame tlen huala-
jque tlen itelpocahua Israel. 2% Huan nochi tlen quicajtejtoc ichaj, o
itlaca icnihua, o isihua icnihua, o inana, o itata, o iconehua, o imil, o
isihua pampa nechneltoquiliaj [19:29 Ipampa notoca.], quipantis cien
huelta tlen quicajtejtoc huan nojquiya Toteco quimacas yolistli tlen
yancuic para nochipa. 30 Pero miyac tlacame tlen nochi quintlepanitaj
ama, ayoc aca quintlepanitas ipan nopa tonal. Huan miyac tlen axaca
quintlepanita ama, nochi quitlepanitase ipan nopa tonal.

20

Nopa tlatequipanohuani ipan mili

1 “Quema Toteco tlen itztoc elhuicac tlanahuatis, yajaya tetlaxt-
lahuis. Yajaya itztoc queja ni tetat tlen quipixtoya miyac tlali huan
se tonal quisqui ijnaltzi huan quintemoto tlatequipanohuani ma quite-
quipanoca ipan ixocomecamil. 2 Huan quinilhui quintlaxtlahuisquia
tlen ipati se tonal tequitl. Huajca yajuanti quitequipanotoj ipan ixo-
comecamil. 3 Huan nechca las nueve ica ijnaloc, nopa tecojtli yajqui
tianquis huan quinitac sequinoc tlacame tlen ax tequitiyayaj. 4 Huajca
quinilhui: ‘¢Ax inquinequij innechpalehuise ama ipan noxocomecamil?
Xihualaca huan nimechtlaxtlahuis tlen quinamiqui.’ Huajca yajuanti
nojquiya yajque. 3 Huan nopa tlacatl sampa yajqui tianquis tlajco
tona huan sampa quinpanti sequinoc para ma quipalehuica. Huan
sampa yajqui tianquis nechca las tres huan quinpanti sequinoc, huan
nojquiya quintitlanqui ma quitequipanotij imila. 6 Quema se quentzi
polihuiyaya para las cinco, sampa yajqui huan quinpanti sequinoc tlen
ax tequitiyayaj huan quinilhui: ‘¢Para tlen san inmoquetztoque nica
huan san inquipolohuaj tonali?’

7“Huan quiilhuijque: ‘Pampa axaca techtlanehui ma tijpalehuica.’

“Huajca quinilhui: ‘Xinechpalehuiquij nojquiya ipan noxocomecamil,
huan nimechtlaxtlahuis queja quinamiqui.’

8 “Huan ica tlayohua, nopa tlacatl quinotzqui itlayacanca huan qui-
ilhui: “Xiquinnotza nopa tlatequipanohuani huan xiquintlaxtlahui.
Achtohui xiquintlaxtlahui tlen mds tiotlac ajsicoj, huan hasta teipa
xXiquintlaxtlahui tlen hualajque ijnaltzi.’

9 “Huan quema yajuanti tlen tequiticoj a las cinco monechcahuicoj,
quintlaxtlahui queja ipati senquistoc se tonal tequitl. 10Huan quejanopa
quintlaxtlahuijtiyajqui hasta ajsic campa nopa tlen ajsicoj ijnaltzi, huan
nopa tlacame moilhuiyayaj para ininteco quintlaxtlahuisquia quentzi
mds, pero nojquiya quinmacac tlen se tonal tlaxtlahuili. 11 Huan quema
ya quiselijtoyaj inintomi, mocualanijque ihuaya ininteco. 12 Huan quiil-
huijque: ‘Ni tlacame tlen teipa hualajque san tequitique se hora huan
quitlanque ihuical queja tojuanti tlen titequitique chicahuac se tonal
huan quema chicahuac tonayaya.’

13 “Pero ininteco quinilhui: ‘Nohuampoyohua, ax nimechcajcayaj-
toc. Nimechilhui nimechtlaxtlahuisquia tlen ipati se tonal tequitl huan
queja nopa nimechtlaxtlahui. 14 Xijcuica ni imotomi huan ya xiyaca.
Na nijnequi niquintlaxtlahuis ni tlacame tlen hualajque tiotlac ihuical
queja imojuanti. 15 ;Ax nijpiya tlanahuatili nijchihuas tlen nijnequi
ica notomi? Huelis san inmoxicohuaj ica yajuanti pampa nelia cuali
niquintlaxtlahui.’

16 “Quej nopa ica tlacame tlen ama tlayacanaj, teipa elise tlen moc-
ahuase tlatepotzco. Huan tlen hasta tlatepotzco mocahuaj ama, teipa
elise tlen tlayacanase, pampa Toteco quinnotzas miyac tlacame, pero
san sequin quintlapejpenis para iaxcahua.”

Jesus sampa techilhui para miquis huan moyolcuis

17 Teipa Jesus tlejcotiyohuiyaya para altepetl Jerusalén, huan ipan
ojtli techhuicac timajtlacme huan ome tiimomachtijcahua iyoca huan
techilhui:



MATEO 20:18 46 MATEO 20:31

18 —Xiquitaca. Amantzi tiyohuij altepetl Jerusalén huan nepa
nechtemactilise na tlen niMocuepqui Tlacatl ica nopa tlayacanca totajtz-
itzi huan ica nopa tlamachtiani tlen itlanahuatil Moisés. Huan yajuanti
quiijtose para ma nimiqui. 19 Huan nechtemactilise ininmaco sejcoyoc
ehuani. Huan yajuanti nechhuihuiitase, huan nechcuartajhuise huan
nechcuamapeloltise. Pero ipan eyi tonali nimoyolcuis.

Ininnana Juan huan Jacobo quitlajtlani Jests para miyac tequihuejcay-
otl
20Huan ininnana Juan huan Jacobo monechcahuico campa Jesus inin-

huaya nopa ome itelpocahua. Ni telpocame eliyayaj iconehua Zebedeo.
Huan ininnana motlancuaquetzqui iixtla Jesus para quitlajtlanilis se
favor.

21Huan Jesus quiilhui:

—¢Tlachque tijnequi?

Huan nopa sihuatl quiilhui:

—Xitlanahuati para ni ome notelpocahua para ma mosehuica, se ipan
monejmatl huan seyoc ipan moarraves quema titlanahuatis.

22Huan Jesus quinilhui:

—AX inquimatij tlachque innechtlajtlaniaj.

Huan Jesus quintlajtlani itelpocahua:

—¢Inquimachiliaj para inhuelise intlaijiyohuise queja na nitlaijiyohuis
ica se ome tonali?

Huan quinanquilijque:

—AQuena, tihuelise.

23 Huan Jesus quinilhui:

—Nelia tlen inquiijtohuaj, miyac intlaijiyohuise queja na nitlaijiy-
ohuis, pero ax notequi para niquijtos ajqueya mosehuis ipan nonejmatl

huan ipan noarraves. NoTata, quena, yajaya quimati ajqueya mosehuis
nopano.

24 Huan timajtlacme tiimomachtijcahua tijcajque tlen quiijtojque
huan ticualanque ininhuaya nopa ome icnime. 25 Huajca Jesus tech-
notzqui nochi ma timonechcahuica campa ya itztoya huan techilhui:

—Inquimatij para tlanahuatiani ipan ni tlaltepactli nelia tlanahu-
atiaj chicahuac. Huan huejhueyi tlacame quinequij inintlacajhua ni-
mantzi ma quinneltoquilica inintlajtol. 26 Pero ax queja nopa elis
para imojuanti inmochihuase inhuejhueyi. 27 Intla se tlen imojuanti
quinequi mohueyichihuas, monequi elis inintequipanojca nochi se-
quinoc. 28 Xijchihuaca queja na tlen niMocuepqui Tlacatl. AX ni-
hualajtoc para niquinnahuatis tlacame ma nechtequipanoca. jAxtle!
Nihualajtoc para niquintequipanos tlacame, huan para nimotemactilis
huan nimiquis para nitlaxtlahuas tlen monequi para niquintojtomas
miyac tlacame para huelis yase majcajtoque.

Jesus quinchicajqui ome popoyotzitzi

29 Huan quema Jesus quisayaya altepetl Jeric6, miyac tlacame quito-
quilijtiyohuiyayaj. 30 Huan mosehuiyayaj ojteno ome tlacame tlen
popoyotzitzi huan quicajque para panoyaya Jesus. Huan huajca pejque
quiijtohuaj chicahuac:

—ijToteco, tiiteipa ixhui David, xitechtlasojtla!

31Huan nopa miyac tlacame chicahuac quintlacahualtiyayaj para ma
ayoc tlahuejchihuaca. Pero nopa popoyotzitzi achi més tzajtziyaya;j:

—iToteco, tiiteipa ixhui David, xitechtlasojtla!

32Huan Jesus moquetzqui huan quinilhui:

—¢Tlachque inquinequij ma nimechchihuili?

33 Huan quiilhuijque:

—Toteco, tijnequij titlachiyase.

34Huan Jesus quintlasojtlac huan quitlali ima ipan iniixtiyolhua huan
nimantzi tlachixtejque huan yajuanti quitoquilijque ipan ojtli.

21

Jesus calajqui Jerusalén ipan se pilburrojtzi

1 Huan Jesus huan nochi tojuanti tlen tinejnemiyayaj ihuaya timo-
nechcahuiyayaj altepetl Jerusalén. Huan tiajsitoj ipan se pilaltepetzi
tlen itoca Betfagé, nechca nopa tepetl tlen itoca Olivos. Huan Jesus
quinnotzqui ome imomachtijcahua para quintitlanis ipan se rancho
nechca. 2Huan quinilhui:

—Xiyaca ipan ne altepetl tlen mocahua toixmelac. Nepa inquipantise
se burrailpitocihuayaicone. Xiquintojtomaca huan xinechhualiquilica.
3 Huan intla se tlacatl inmechtlajtlanis tlachque inquichihuaj, xiquil-
huica: ‘Toteco quinequi quintequihuis para se tlalochtli huan nimantzi
mitzcuepilis.’

4 Quichijqui ni para ma pano tlen huejcajquiya quiijcuilo nopa tioca-
manalojquetl para panos teipa. Yajaya huejcajquiya quiijtojtoya:

5 “Xiquinilhui altepetl Jerusalén [21:5 Altepetl Jerusalén nojquiya itoca
Sion.] ehuani ni tlajtoli:

‘Xiquitaca, hualahua imotlanahuatijca.

Yajaya ax mohueyimati.

Mosehuijtihualas ipan se pilburrojtzi.

Quena, mosehuijtihualas ipan icone se burra tlen quimati tlamama.” ”

Quej nopa quiijcuilo nopa tiocamanalojquetl tlen huejcajquiya.

6 Huan nopa ome imomachtijcahua Jesus yajque huan quichijque
queja Jesus quinilhui. 7 Huan quihualicaque nopa burra ihuaya icone.
Huan tijtlalilijque totlaque ininpani huan Jesus tlejcoc. 8 Huan itztoyaj
tohuaya tlahuel miyac tlacame huan quisojque inintlaque ipan ojtli.
Sequinoc quimapostejque ininmacuayo apachtli huan quitenque ipan
ojtli para ma ipan nejnemi ipilburro Jests. 9 Huan nochi nopa miyac
tlacame tlen quiyacanayayaj Jesus huan nochi mas tlen yohuiyayaj
itepotzco chicahuac tlahuejchihuayayaj huan quiijtohuayayaj:
“iTimitzhueyichihuaj ta tlen tiiteipa ixhui Tlanahuatijquetl David!
iMa Toteco Dios mitztiochihua ta tlen tihuala ica itequihuejcayo [21:9 Ica

itoca.] Toteco!
iMa tijhueyichihuaca Toteco Dios tlen itztoc elhuicac ipampa tlen
techchihuilijtoc!”

10Huan quema Jesus calajqui ipan altepetl Jerusalén, nochi hualajque
quitlachilicoj tlachque panoyaya huan motlajtlaniyayaj:

—¢Ajqueya huala?

11 Huan tlacame quiijtojque:

—Yajaya ne tiocamanalojquetl Jesus tlen ehua Nazaret ipan estado
Galilea.

Jesus quintotocac tlanamacani ipan tiopamitl

12 Huan Jesus calajqui ipan nopa hueyi israelita tiopamitl huan quin-
totocac nochi tlen tlanamacayayaj huan tlacohuayayaj tiopan calijtic.
Huan quintepehuili ininmesas tlen quipatlayayaj tomi tlen huala sej-
coyoc. Nojquiya quintepehuili ininsiyas tlen tenamaquiltiyayaj palo-
mas. 13 Huan Jesus quinilhui:

—Ijcuilijtoc ipan Itlajtol Toteco campa yajaya quiijtohua: ‘Nochi tla-
came quitocaxtise nochaj: Nopa Cali Campa Tlacame Momaijtohuaj.’
Pero inquichijtoque campa mosentiliaj tlaxtequini para quintlaxtequi-
lise tlen hualahuij.

14 Huan hualajque campa Jesus nepa tiopan calijtic tlen popoyotzitzi
huan tlen metzcuachotzitzi, huan yajaya quinchicajqui. 15 Pero nopa
tlayacanca totajtzitzi huan nopa tlamachtiani tlen itlanahuatil Moisés
quiitaque nopa chicahualnescayotl tlen Jesus quichihuayaya huan no-
jquiya quinitaque nopa coneme tiopan calijtic tlen chicahuac quiijto-
huayayaj: “Timitzhueyichihuaj ta tiiteipa ixhui David.”

Huajca cualanque, 16 huan quiilhuijque Jesus:

—¢Ax tijcaqui tlen quiijtohuaj tlen ta?

Huan Jesus quinilhui:

—AQuena, nijcaqui. Huelis ax inquipojtoque ipan Itlajtol Toteco campa
quiijtohua:

‘Toteco ta tijchijtoc para coneme huan pilconetzitzi ma mitzhueyichi-

huaca’
17 Huan Jesus quincajtejqui huan yajqui altepetl Betania huan nepa
tonilito.

Jests quiajhuac se higuera cuahuitl

18 Huan hualmostla ica ijnaloc Jesus itztoya ipan ojtli mocuepayaya
para Jerusalén huan mayantoya. 19 Huan ojteno Jesus quiitac se higuera
cuahuitl huan monechcahuito huan quiitac ax quipiyayaya itlajca. San
ixihuiyo quipiyayaya. Huan Jesus quiilhui nopa cuahuitl:

—~Cuahuitl, ayoc quema titemacas motlajca.

Huan nimantzi huajqui nopa cuahuitl. 20 Huan quema tiimomachti-
jcahua tiquitaque para huajqui nopa cuahuitl, timosentlachilijque huan
tijtlajtlanijque:

—¢Quejatza elqui para nimantzi huajqui ni cuahuitl?

21Huan Jesus technanquili:

—Nelia nimechilhuia, monequi quema inquitlajtlaniaj Toteco se tla-
mantli, Xijneltocaca para temachtli Toteco inmechmacas huan huajca
inmechmacas. Intla san inmoilhuiaj huelis inmechmacas o huelis axtle,
huajca ax tleno inmechmacas. Nojquiya huelis inquichihuase sequinoc
tlamantli tlen mas huejhueyi que nopa tlen nijchijtoc ica ni cuahuitl.
Huelis inquiilhuise se tepetl: Ximijcueni, tepetl, huan ximomajcahua
ipan hueyi atl’, huan queja nopa panos. 22 Huan nochi tlen inquit-
lajtlanise Toteco huan inquineltocase temachtli Toteco inmechmacas,
inquiselise.

Nopa tlayacanani quitlajtlanijque Jesus tlen itequihuejcayo
23 Huan quema Jesus sampa ajsico ipan nopa hueyi tiopamitl huan
tlamachtiyaya, hualajque nopa tlayacanca totajtzitzi huan nopa huehue
tlacame tlen israelitame huan quiilhuijque:
—¢Tlachque tlanahuatili tijpiya para tijchihua nochi ni tlamantli tlen
tijchijtinemi? ¢Ajqueya mitzmacatoc tlanahuatili?

24Huan Jesus quinilhui:

—Nojquiya nimechtlajtlanis se tlamantli. Intla xitlahuac innechnan-
quilise, huajca nojquiya nimechilhuis ajqueya nechmacac tlanahuatili
para nijchihuas tlen nijchihua. 25 ;Ajqueya quititlanqui Juan para ma
tecuaaltiqui? ¢Toteco quititlanqui o san tlacame?

Huajca yajuanti pejque mocamahuiaj quejatza quinanquilisquiaj. Qui-
ijtojque:

—Intla tiquijtose Toteco quititlanqui Juan, huajca Jesus techtlajtla-
nis para tlen ax tijneltocaque. 26 Huan intla tiquijtose san tlacame
quimacaque Juan tequihuejcayotl, huajca techchihuilise tlen fiero ni tla-
came, pampa yajuanti quineltocaj para Juan eliyaya se itiocamanalojca
Toteco.

27Huajca quiilhuijque Jesus:

—Tojuanti ax tijmatij ajqueya quititlanqui Juan.

Huajca Jesus quinilhui:

—Ax innechnanquilijque xitlahuac, huajca na nojquiya ax nimechil-
huis ajqueya nechmacatoc tlanahuatili para nijchihuas tlen nijchihua.

Se tlacatl huan ome itelpocahua

28Jesus quinilhui:

—¢Tlachque inmoilhuiaj tlen ni huicaltili tlen nimechpohuilis? Se
tlacatl quinpixtoya ome itelpocahua huan yajqui campa nopa achtohui
ejquetl huan quiilhui: ‘Nocone, xiya ama xitequititi nepa ipan toxo-
comecamil.’ 29 Huan yajaya quinanquili: ‘Axtle, Papd, ax nijnequi niyas.’
Pero teipa moyolpatlac huan yajqui tequitito. 30 Huan teipa nopa tetat
yajqui campa ne se itelpoca huan nojquiya quiilhui ma tequititi. Huan
yajaya quiilhui: ‘Quena, Pap4, niyas.” Pero ax yajqui. 31 Huajca, ¢ajqueya
nopa ome iconehua quichijqui tlen itata quinequiyaya ma quichihua?

Huan quinanquilijque:

—Nopa telpocatl tlen achtohui.

Huan Jesus quinilhui:

—Nelianimechilhuianopa fiero tlacame tlen tlainamaj impuesto huan
nopa tlacanenca sihuame inmechtlayacancuilise para calaquise nepa
campa Toteco tlanahuatia. 32 Pampa achtohui Juan tlen tecuaaltiyaya
tlamachtico nopa ojtli tlen xitlahuac, huan ax inquineltocaque. Pero
nopa tlacame tlen tlainamaj impuesto huan nopa sihuame tlen tlacane-
mij, quena, quineltocaque. Huan yonque inquiitaque queja quipatlaque
ininnemilis, noja ax inmoyolcueptoque huan ax inquineltocase.

Se huicaltili tlen tlatequipanohuani tlen ax cuajcualme

33Huan Jesus quinilhui:

—Xijtlacaquilica ni huicaltili tlen nimechpohuilis. Itztoya se tlacatl
tlen quitojqui xocomecatl ipan imil huan quitzajtzajqui yahualtic huan
tlacoyoni campa tepejpechtitla para ipan quipatzcas itlajca. Huan no-
jquiya quichijqui se tepancali tlen huejcapantic para ipan tlejcos para
quimocuitlahuis nochiimil. Huan quincahuilijtejquiininmaco sequinoc
tlacame para ma quimocuitlahuica huan teipa ma quitlajcoitasquiaj
itlajca nopa mili. Huan teipa nopa tecojtli quisqui huan yajqui huejca.
34Huan quema ajsic tonali para tlatequistli, nopa tecojtli quintitlanqui
se ome itlatequipanojcahua para ma quinitatij nopa tlacame para ma
quinmacaca tlen ya iaxca tlen nopa tlatequistli. 35 Pero nopa tlacame
tlen ininmaco eltoya nopa mili quinitzquijque itlatequipanojcahua;



MATEO 21:36 50 MATEO 22:3

huan se quimaquilijque, huan seyoc quimictijque, huan seyoc quitepa-
chojque ica tetl. 36 Huan nopa tecojtli sampa quintitlanqui achi miyaqui
itlatequipanojcahua huan nojquiya san se quinchihuilijque.

37 “Teipa nopa tecojtli quititlanqui itelpoca pampa moilhui temachtli
quitlepanitase notelpoca. 38 Pero quema nopa ax cuajcualme quiitaque
itelpoca, moilhuijque se ica seyoc: ‘Yajaya ni tlen teipa quiselis ni
xocomeca mili para iaxca. Huajca ma tijmictica huan teipa ni mili elis
toaxca.” 39 Huajca quiitzquijque itelpoca ininteco huan quimajcajque
xocomeca milteno huan quimictijque.

40 “Huajca, ¢tlachque inmoilhuiaj nopa tecojtli quinchihuilis nopa fiero
tlacame quema yajaya mocuepas?”

41Huan nopa tlacame quinanquilijque Jesus:

—Nopa tecojtli quinmictis nopa fiero tlacame, niyon ax quintlasojtlas.
Huan teipa quincahuilis sequinoc ma quimocuitlahuica ixocomecamil
tlen nelia quicuepilise tlen iaxca quema oncas tlatequistli.

42Huan Jesus quinilhui:

—¢Ax inquipojtoque campa ijcuilijtoc ipan Itlajtol Toteco campa ca-
mati tlen na queja nieli se hueyi tetl? Queja ni quiijtohua:

‘Nopa hueyi tetl tlen calchihuani ax quinejque quitequihuise,

huan quimajcajque,

teipa elqui tlen mds monequiyaya para yas calnacastla,

huan ipan quiquetzase nopa cali.

Elis yajaya Toteco tlen quichihua queja nopa ma pano,

huan nelia yejyectzi tiquitaj tlen quichihua.

43 Huajca nimechilhuia Toteco quichihuas queja nopa tecojtli huan
ayoc inmechcahuilis incalaquise campa Toteco tlanahuatia pampa ax
innechnequij, pero quincahuilis ma calaquica tlacame tlen nechselise
huan quichihuase tlen cuali queja tlen quinamiqui para tlen itztoque
ipan itlanahuatilis. 4 Huan tlen ax nechnequi eltos queja se tlen huetzis
ipan nopa hueyi tetl huan tlahuel mococos. Huan na nieli nopa hueyi
tetl huan quema nijpanajsis tlen ax nechselia, nijchihuas xacualtic.

45 Huan quema nopa tlayacanca totajtzitzi huan nopa fariseos quica-
jque ni eyi huicaltili, quimachilijque para Jesus camatiyaya tlen ya-
juanti. 46 Pero yonque quinequiyayaj quiitzquise Jesus para quitzacuase,
quinimacasiyayaj nopa miyac tlacame tlen quitlepanitayayaj Jesus huan
quiitayayaj para se itiocamanalojca Toteco.

22

Se huicaltili tlen se hueyi tlacualistli

1 Huan Jesus sampa pejqui quincamahuia nopa miyac tlacame ica
huicaltili huan quinilhui: 2 “Campa tlanahuatis Toteco tlen itztoc
ipan elhuicac, eltos queja se tlanahuatijquetl tlen quichijqui se hueyi
tlacualistli tlen nenamictili quema mosihuajti itelpoca. 3 Huan quin-
titlanqui itlatequipanojcahua ma quinyolmelahuatij nochi tlanotzalme
ma hualaca campa nopa tlacualistli tlen nenamictili, pero nopa tlan-
otzalme ax quinejque hualase.

4 “Huajca sampa nopa tlanahuatijquetl quintitlanqui sequinoc itlate-
quipanojcahua ma yaca huan quinilhuitij: ‘Xiquinilhuica nopa tlan-
otzalme para ya nijsencajtoc ni tlacualistli. Niquinmictijtoc nohuacax-
hua tlen mdas tomahuaque huan nochi eltoc para titlacuase. Xiquinil-
huica ma hualaca campa ni tlacualistli tlen nenamictili.” 5 Pero nopa
tlanotzalme ax quinchihuilijque cuenta inintlajtol huan nochi yajque
ipan inintequi. Se yajqui imila huan seyoc yajqui tlanamacato. ¢ Huan
hasta sequinoc quinitzquijque itlatequipanojcahua nopa tlanahuatij-
quetl. Sequin quincocojque huan sequin quinmictijque. 7 Huajca nopa
tlanahuatijquetl nelia cualanqui ininhuaya huan quintitlanqui isolda-
dos huan quinmictijque nopa temictiani huan quitlati inialtepe.

8 “Teipa nopa tlanahuatijquetl quinilhui itlatequipanojcahua: ‘Ya
eltojca ni hueyi tlacualistli tlen nenamictili, pero nopa tlanotzalme
quinextijque para ax quinamiqui para hualase. 9 Huajca xiyaca nepa
ipan ojojtli huan nochi tlen inquinpantitij, xiquinnotzaca ma hualaca
ipan ni tlacualistli tlen nenamictili.” 10 Huajca nopa tlatequipanohuani
yajque campa hueli ojojtli huan quinsentilijque nochi tlen quinpanti-
jque, sequin cuali tlacame huan sequin ax cuali. Huan huajca ichajnopa
tlanahuatijquetl temic ica tlanotzalme para nopa hueyi tlacualistli.

11 “Huan nopa tlanahuatijquetl calajqui quitlachiliti nopa tlacualistli
huan ajqueya yajuanti itztoyaj, huan quiitac se tlacatl tlen ax mo-
quentijtoya iyoyo tlen quinamiqui para quema tlacame yohuij ipan se
nenamictili. 12 Huajca nopa tlanahuatijquetl quitlajtlani: ‘Tinohuampo,
¢ipan tlachque puerta ticalaquico nica? Ax ticalajqui campa note-
quipanojcahua teyoyontiaj ica se cuali yoyomitl tlen quinamiqui ipan ni
nenamictili.” Pero nopa tlacatl ax tleno huelqui tlananquili. 13 Huajca
nopa tlanahuatijquetl quinilhui itlatequipanojcahua: “Xiquilpica ipan
iicxihua huan ipan ima ni tlacatl huan xijmajcahuaca calteno campa
tzintlayohua huan campa tlacame chocase huan tlanhuehuechocase
pampa tlahuel tlaijiyohuise.” 14 Pampa niquinnotza miyac para ma
hualaca, pero ax miyac niquintlapejpenijtoc.”

Tlacame quinejque quimasiltise Jesus

15 Teipa yajque nopa fariseos huan quisencajque san sejco quejatza
quimasiltise Jesus para ma quiijto se tlajtoli ax cuali para huelis quiteil-
huise. 16 Huajca quintitlanque sequin ininhuampoyochua tlen yajque
ihuaya ihuampoyohua Tlanahuatijquetl Herodes campa Jesus huan qui-
ilhuijque:

—Tlamachtijquet], tijmatij tiquijtohua tlen melahuac. Titlamachtia
tlen nelia iojhui Toteco huan tlen quinequi ma tijchihuaca. Ax tiquini-
macasi tlacame huan tlen quiijtose tlen ta, niyon axaca tijchicoicnelia.
17 Huajca xitechilhui ya ni. ¢Tiquita cuali titlaxtlahuase nopa tomi tlen
techtlajtlania totlanahuatijca César, o axtle?

18Jests quimachili para ax cuali inintlalnamiquilis nopa tlacame huan
san quinequiyayaj quicajcayahuase. Huajca quinilhui:

—¢Para tlen inquinequij innechcajcayahuase? Inquipiyaj ome imox-
ayac. 19 Xinechnextilica se tomi ica tlen intlaxtlahuasquiaj nopa tlen ne
tlanahuatijquetl tlajtlani.

Huan yajuanti quinextilijque se tepos tomi. 20 Huan Jesus quinilhui:

—¢Ajqueya iixcopinca eltoc ipan ni tomi? Huan ¢ajqueya itoca ijcuilijtoc
ipani?

21Huan yajuanti quiilhuijque:

—Iixcopinca huan itoca tlanahuatijquetl César.

Huan Jesus quinilhui:

—Xijmacaca César tlen ya iaxca huan nojquiya xijmacaca Toteco Dios
tlen Toteco iaxca.

22 Huan quema nopa fariseos quicajque itlajtol, mosentlachilijque
pampa ax huelque quicajcayahuaj huan quistejque.

Jesus quiijto sampa moyolcuise mijcatzitzi

23 Ipan nopa tonali yajque sequin saduceos quicamahuitoj Jesus. Sa-
duceos tlamachtiaj para ax quema hueli moyolcuise mijcatzitzi sampa.
Huan yajuanti quitlajtlanijque Jesus:

24 —Tlamachtijquetl], itlanahuatil Moisés quiijtohua intla se tlacatl
miquis huan ax quicajtejtoc niyon se conetl, huajca itlaca icni nopa
tlacatl tlen mijqui monequi mosihuajtis ihuaya nopa cahualtzi para
quipiyase se conetl tlen elis queja icone yajaya tlen mijqui huan queja
nopa tlen mijqui quinpiyas iteipa ixhuihua. 25 Se tonal itztoyaj chicome
icnime ipan totlal, huan nopa tlen achtohui ejquetl mosihuajti, huan
teipa mijqui huan ax quipixqui se conetl. Huajca itlaca icni tlen iteipa
ejca mosihuajti ihuaya nopa cahualtzi. 26 Huan nojquiya mijqui huan ax
quipixqui coneme. Huajca nopa sequinoc iteipa icnihua mosihuajtijque
ihuaya nopa sihuatl hasta ajsic chicome icnime tlen mosihuajtijque
ihuaya nopa sihuatl, huan sesen yajuanti mijque. 27 Teipa nopa sihuatl
nojquiya mijqui. 28 Huajca ipan nopa tonal quema moyolcuise nochi
tlen mictoque, ¢ajqueya tlen nopa chicome tlacame quipiyas nopa sihuatl
para iaxca pampa nochi quipixque para ininsihua?

29 Pero Jesus quinilhui:

—Inmocajcayajtoque pampa ax inquimatij Itlajtol Toteco huan ax
inquimachiliaj para nelia hueyiichicahualis. 30 Quema moyolcuise nochi
tlacame tlen mictoque, ayoc mosihuajtise, niyon monamictise, niyon
quisencahuase para iniichpocahua monamictise. Nochi itztose para
nochipa queja ielhuicac ejcahua Toteco tlen itztoque nepa elhuicac
tlen ax miquij huan yeca ax monequi monamictise para quinpiyase
ininconehua. 31 Pero quena, tlacame sampa moyolcuise. ¢Ax inquipoj-
toque tlen Toteco quiijto quema ya mijque tohuejcapan tatahua? Yajaya
quiijto: 32 ‘Na niiTeco Abraham, Isaac huan Jacob.” Huan pampa Toteco
quiijto yajaya ininTeco Abraham, Isaac huan Jacob quema yajuanti ya
mictoyaj nica, huajca tijmatij yajuanti noja yoltoque nepa elhuicac iixtla
Toteco.

33 Huan quema nochi nopa miyac tlacame quicajque quejatza Jesus
quinnanquili, nelia mosentlachilijque.

Tlachque tlanahuatili mds monequi tijneltocase

34Huan nopa fariseos quicajque para Jesus quintlanqui nopa saduceos
ica itlajtol, huajca quisencajque seyoc tlamantli para quitlajtlanise.
35 Huan se tlen yajuanti tlen eliyaya se tlayacanca tlamachtijquetl tlen
itlanahuatil Moisés tlahuel quinequiyaya quimasiltis Jesus. Huajca
quitlajtlani:

36 —Tlamachtijquetl, ¢tlachque tlanahuatili ipan itlanahuatilhua
Moisés achi mas monequi tijchihuase?

37Huan Jesus quinanquili:

—Nopa tlanahuatili tlen quiijto: “Xiquicneli Toteco Dios ica nochi
moyolo, huan ica nochi moalma, huan ica nochi motlalnamiquilis.” 38 Ya
ninopa tlanahuatili tlen mds hueyi huan tlen mas monequi tijchihuase.
39 Huan nopa ompa tlanahuatili no ihuical elisnequi: ‘Xiquinicneli se-
quinoc queja timoicnelia moselti.” 40 Intla se quichihuas ni ome tlanahu-
atili, ya quichijtos nochi sequinoc tlanahuatili tlen ijcuilijtoc ipan it-
lanahuatilhua Moisés huan ipan iniama itiocamanalojcahua Toteco.

Nopa Cristo yajaya Dios

41 Huan quema nopa fariseos noja quiyahualohuayaya, 42 Jesus quint-
lajtlani:

—Inquimatij Toteco techilhui quititlanis nopa Cristo ipan ni tlal-
tepactli. ¢ Tlachque inmoilhuiaj? ¢Ajqueya icone elis Cristo?

Huan yajuanti quinanquilijque:

—Yajaya elis se iteipa ixhui Tlanahuatijquetl David tlen huejcajquiya.

43 Huan Jesus quintlajtlani:

—Huajca, ¢para tlen Tlanahuatijquetl David quinotzqui Cristo
‘noTeco’? Pampa huejcajquiya Itonal Toteco quichihuili David ma
quiijto:

44 “Toteco Dios quicamahui noTeco Cristo, huan quiijto:

Ximosehui nica ipan nonejmatl hasta nimitzmactilis mocualancaitac-
ahua para xiquinnahuati.’

45 Huajca intla Tlanahuatijquetl David quinotzqui Cristo ‘noTeco’ huan

technextili para Cristo elisquia Dios, ¢quejatza nojquiya elisquia ya iteipa

ixhui?

46 Huajca axaca quimatiyaya quejatza quinanquilis. Huan yeca ipan
nopa tonal huan teipa nochi majmahuiyayaj para mds quitlajtlanisquiaj.

23

Tlacame ma ax quitoquilica tlen fiero quichihuaj nopa fariseos

1 Teipa Jests quincamahui nopa miyac tlacame tlen quitoquiliyayaj
huan techcamahui tiimomachtijcahua huan techilhui: 2 “Nopa fariseos
huan tlamachtiani tlen itlanahuatil Moisés quipiyaj tlanahuatili ihuical
queja Moisés para tlamachtise tlachque quiijtosnequij itlanahuatil.
3Huajca amo xiquilcahuaca xijchihuaca tlen inmechilhuiaj xijchihuaca.
Pero amo xijtoquilica iniojhui tlen fiero pampa yajuanti ax quichihuaj
tlen tlamachtiaj. 4 Pampa yajuanti inmechmacaj miyac tlanahuatili
tlen yajuanti quisencahuaj para inmochihuasquiaj incuajcualme, pero
axaca hueli quintlamichihuas. Eltoc queja inmechilpiliaj tlamamali
tlen tlahuel etic para inquimamajtiyase, pero nopa tlamachtiani ax
quinequij quinpalehuise tlen tlamamajtiyohuij niyon ica se ininmacpil.
5 Nochi tlen nopa tlamachtiani huan fariseos quichihuaj, san quichi-
huaj para tlacame ma quinitaca. Para nesis tlatzejtzeloltique yajuanti
moilpiliaj ipan ininma huan ipan inincuajtoltipa nopa piltlajcuiloltzitzi
ica Itlajtol Toteco. Nojquiya quinpactia quipiyase ininyoyo itenhuaxo
nelhuehueyac para ma ajsi tlalchi para nochi quiitase. 6 Quinequij
mosehuise ipan nopa siyas campa achtohui quintequilise tlacuali ipan
se tlacualistli. Huan quinequij mosehuise ipan nopa siyas tlen mas
cuali ipan tiopamitl. 7 Quinpactia quema tlacame quintlajpalohuaj ica
cualiipan tianquis. Quinpactia quema tlacame quintocaxtiaj ‘Tlamachti-
jquetl’.

8“Pero imojuanti amo xijnequica para inmohueyichihuase huan para
sequinoc ma inmechnotzaca ‘Rabi’ o ‘Tlamachtijquetl’ pampa san na
niCristo niimotlamachtijca, huan nochi imojuanti san sejco initztoque
queja inicnime. 9 Huan axaca ipan ni tlaltepactli xijhueyimatica huan
Xijtocaxtica ‘Totata’ pampa iyojtzi itztoc imoTata huan yajaya Totata
Dios tlen itztoc elhuicac. 10 Huajca amo xijcahuilica sequinoc ma in-
mechnotzaca ‘Tlayacanquetl’ pampa san na niCristo tlen Toteco nechtit-
lanquiipan tlaltepactli niimotlayacanca. 11 Huan ajqueya tlen imojuanti
quinequi mochihuas tlen mas hueyi, ma mochihua imotequipanojca.
12 Pampa nochi tlen mohueyimatij ama, teipa Toteco quinpinahualtis,
pero nochi tlen ama moicnonequij, teipa Toteco quinhueyimatis.

Tlen quichijque nopa fariseos huan tlamachtiani tlen nopa ley

13 “iInteicneltique infariseos huan intlamachtiani tlen itlanahuatil
Moisés, pampa Toteco hueyi inmechtlatzacuiltis! Ome imoxayac. In-
quintzacuiliaj tlacame para ma ax calaquica campa Toteco tlen itztoc
elhuicac tlanahuatia. Ax inquinequij incalaquise imojuanti, niyon ax
inquincahuiliaj ma calaquica sequinoc tlen quinequij.

14 “Inteicneltijque infariseos huan intlamachtiani tlen itlanahuatil
Moisés, pampa Toteco hueyi inmechtlatzacuiltis! Ome imoxayac. Hue-
jcahua inmomaijtohuaj ica Toteco tlamiyacapa para intlacajcayahuaj,
pero iyoca inquinquixtiliaj ininchajchaj cahual toahuime. Huajca nopa
tlatzacuiltili tlen inquiselise elis mas hueyi que sequinoc quiselise.

15 “iInteicneltique infariseos huan intlamachtiani tlen itlanahuatil
Moisés, pampa Toteco hueyiinmechtlatzacuiltis! Ome imoxayac. Campa
hueli ipan tlaltepactli inyohuij. Inquipanotinemij hueyi atl huan hasta
campa hueli tlali para inquintemohuaj ajqueya yancuic quitoquilis nopa
tlajtoli tlen intlamachtiaj. Huan quema ya inquiyolpatlatoque se tlacatl
para ma quitoquilis imotlajtol, inquichihuiliaj ma eli noja més fiero
que imojuanti. Huajca nopa tlitl nepa mictla quichiya, queja nojquiya
inmechchiya imojuanti.

16 “iInteicneltique imojuanti, Toteco hueyi inmechtlatzacuiltis! Initz-
toque queja popoyotzitzi tlen tenextiliaj catlia ojtli ma quitoquilica.
Inquiijtohuaj: ‘Intla se quitestigojquetzas tiopamitl para quichihuas se
tlamantli, ax monequi quichihuas tlen quiijto quichihuasquia. Pero
intla se quitestigojquetzas nopa oro tlen eltoc tiopan calijtic, huajca,
quena, monequi quichihuas tlen quiijto.” 17 sQuejatza huelis inmoil-
huiaj mads ipati nopa oro que nopa tiopamitl tlen quitlatzejtzelolchihua
nopa oro? 18 Huan nojquiya inquiijtohuaj: ‘Aqui quitestigojquetzas
nopa tlaixpamitl para quichihuase se tlamantli, ax monequi quichi-
huas tlen quitencahuilijtoc quichihuas, pero intla se quitestigojquet-
zas nopa tlacajcahualistli tlen eltoc ipan tlaixpamitl, huajca quena,
monequi quichihuas tlen quitencahuili quichihuas.’ 19 jInhuihuitique
pampa ax tleno inquimachiliaj! Initztoque queja inpopoyotzitzi. ¢Huelis
mds hueyi nopa tlacajcahualistli tlen tlacame quihualicaque que nopa
tlaixpamitl tlen quitlatzejtzelolchihua nopa tlacajcahualistli? jAx cuali
imotlalnamiquilis! 20 Nelia yajaya tlen quitestigojquetza nopa tlaix-
pamitl nojquiya quitestigojquetza nochi tlen eltoc nopano. 21 Huan se
tlen quitestigojquetzas nopa tiopamitl, nojquiya quitestigojquetza nopa
tiopamitl huan Toteco tlen nopano itztoc. 22 Huan yajaya tlen quitestigo-
jquetzas elhuicactli, nojquiya quitestigojquetzas isiyaj yejyectzi campa

Toteco mosehuia huan nojquiya quitestigojquetza Toteco tlen mosehuia
nopano.

23 “iInteicneltijque infariseos huan intlamachtiani tlen itlanahuatilhua
Moisés, pampa Toteco hueyi inmechtlatzacuiltis! jOme imoxayac! In-
quimacaj Toteco majtlactli por ciento tlen nochi tlen inquipiyaj hasta
nopa alojhueno, anis huan cominos, pero tlen mas ipati tlen itlanahu-
atilhua Moisés techilhuiaj ma tijchihuaca, ax inquitoquiliaj. Itlanahu-
atilhua quiijtohuaj ma tijchihuaca tlen xitlahuac iixtla Toteco, huan
ma titetlasojtlaca huan ma tiitztoca titemachme. Ni tlamantli achi
madas monequi xijchihuaca, huan nojquiya monequi ax inquicahuase
inquimacase Toteco se majtlactli por ciento tlen nochi tlen inquipiyaj.
24 Initztoque queja popoyotzitzi tlen tenextiliaj catlia ojtli ma quitoquil-
ica. Inquitoquiliaj nopa tlajtoli tlen pilquentzi ipati, pero nopa tlajtoli
tlen hueyi ipati, ax inquichihuiliaj cuenta.

25 “iInteicneltique infariseos huan intlamachtiani tlen itlanahuatil
Moisés, pampa Toteco hueyi inmechtlatzacuiltis! Ome imoxayac.
Imopani innesij queja incuajcualme, pero ipan imoyolo san
inmoilhuiaj nochi tlen intlachtectoque huan tlen fiero inquichijtoque.
26 jInteicneltijque infariseos! Achtohui ximoyolpajpacaca, huan huajca
nelia inelise intlapajpacme ipan imoyolo huan imopani queja se vaso
tlen tlapajpactic iijtico huan ipan itejteno.

27 “Inteicneltijque infariseos huan intlamachtiani tlen itlanahuatil
Moisés, pampa Toteco hueyi inmechtlatzacuiltis! jOome imoxayac! Initz-
toque queja panteones tlen nesij yejyectzitzi ininpani pampa quin-
nexhuijtoque, pero iijtic nelia fiero pampa temitoc ica iniojomiyo mi-
jcatzitzi. 28 Imojuanti innesij para incuajcualme para tlacame ma in-
mechtlachilica, pero ax neli incuajcualme, pampa fiero inmoyolo. San
inquichihuaj ome imoxayac.

29 “Inteicneltique infariseos huan intlamachtiani tlen itlanahuatil
Moisés, pampa Toteco hueyi inmechtlatzacuiltis. jOme imoxayac!
Inquinchihuiliaj panteones campa quintoctoque itiocamanalojcahua
Toteco tlen quinmictijque huejcajquiya. Huan inquinxochitemiaj inin-
panteones nopa tlacame tlen itztoyaj huejcajquiya huan eliyayaj xit-
lahuaque iixtla Toteco. 30 Huan inquiijtohuaj para intla initztosquiaj
huejcajquiya quema tohuejcapan tatahua itztoyaj, ax inquinpalehuij-
tosquiaj para quinmictijtosquiaj itiocamanalojcahua Toteco. 31 Huajca
ica imotlajtol intenextiliaj para ineljj inininteipa ixhuihua nopa tlacame
tlen quinmictijque itiocamanalojcahua Toteco. 32 Huan san polihui
para nojquiya inquichihuase queja yajuanti quichijque huan intemic-
tise para inquipiyase miyac tlajtlacoli iixtla Toteco queja imotatahua
quipixtoyaj.

33 “Initztoque queja miyac cohuame ipan san se tepasoli. Ax huelis
incholose. Temachtli inyase ipan tlitl nepa mictla campa intlaijiy-
ohuise. 34 Huajca nimechtitlanilis tiocamanalohuani, huan tlalnami-
jca tlacame, huan tlamachtiani. Sequin inquinmictise, sequin inquin-
cuamapeloltise huan sequin inquinhuitequise tiopan calijtic, huan se-
quin inquintotocatinemise tlen se altepetl hasta seyoc para inquintlatza-
cuiltise. 35 Huajca queja nopa inmechajsis nopa hueyi tlatzacuiltilistli
tlen quinamiqui, huan inquihuicase tlajtlacoli pampa inquinmictijque
nochi cuajcualme hasta quema mijqui Abel achtohui huan hasta teipa

quema inquimictijque Zacarias icone Berequias tlatlajco tiopamitl huan
tlaixpamitl. 36 Nelia nimechilhuia nochi ni tlatzacuiltilistli inmechajsis
imojuanti tlen ama initztoque.

Jests quintlapojpolhuijtosquia Jerusalén ehuani

37 “iInteicneltijque inJerusalén ehuani! Inquinmictiaj itiocamanalojc-
ahua Toteco huan inquintepachohuaj tlen Toteco inmechtitlanilia. Nelia
miyac huelta nijnequiyaya nimechsentilis nomaco queja se tenanpiyo
quinsentilia ipilconehua huan quinpachohua ica ieltlapal, pero ax in-
quinejque. 38 Huajca xijtlachilica imotiopa eltoc queja se cali tlen
tlatzitzica pampa Toteco ayoc itztoc nopano. 39 Huan nelia nimechilhuia
ayoc innechitase hasta nopa tonal quema innechilhuise: ‘Ma Toteco
quitiochihua ya ni tlen huala ipan itoca [23:39 Ica itequihuejcayo.].” ”

24

Se tonal tlacame quixolehuase tiopamitl
1 Huan quema Jesus quisayaya ipan nopa hueyi tiopamitl para yas,
tiimomachtijcahua timonechcahuitoj huan tijmanextijque nopa hue-
jhueyi caltini tlen iaxca tiopamitl. 2 Huan Jesus techilhui:
—Inquiitaj nochi ni huejhueyi tiopan caltini tlen eltoc nica. Nelia
nimechilhuia, ajsis se tonal quema tlacame quixolehuase nochi huan
niyon se tetl ax mocahuas campa eltoya.

Tlachque panos ipan itlamiya tonali
3 Teipa Jesus mosehuito ipan nopa tepetl tlen itoca Olivos iixmelac
tiopamitl. Huan iyoca tiimomachtijcahua timonechcahuitoj huan tiquil-
huijque:
—Xitechilhui quema quixolehuase nopa tiopamitl. Huan xitechilhui
tlachque tlanescayotl oncas quema timocuepas huan nechcatitos para

tlamisnitonali.
4Huan Jesus techilhui:

—Ximotlachilica para axaca ma inmechcajcayahuas. 3 Pampa miyac
tlacame hualase huan quiijtose: ‘Na niCristo.” Huan quincajcayahuase
miyac. 8 Huan inquicaquise para onca tlatehuijcayotl o inquicaquise
para nechca pehuas se tlatehuijcayotl. Pero amo ximajmahuica pampa
monequi panos nochi ni tlamantli. Pero ya ni ax quiijtosnequi para
itlamiya. 7 Tlacame ipan tlaltini campa hueli motlalanase huan mote-
huise tlacame ipan sequinoc tlaltini. Tlanahuatiani huan ininsoldados
tlatehuise ininhuaya sequinoc tlanahuatiani huan ininsoldados. Oncas
cocolistli tlen fiero, huan hueyi mayantli huan campa hueli mojmolinis
tlali. 8 Pero ica nochi ni tlamantli sanoc pehua nopa fiero tlamantli tlen
tlacame quiijiyohuise.

Imomachtijcahua Jesus tlaijiyohuise
9“Huan huajca, quena, inmechtemactilise para sequinoc ma inmecht-

latzacuiltica huan inmechmictise. Tlacame tlen nochi tlaltini inmech-
cocolise pampa innechneltocaj [24:9 Por notoca.]. 10 Huan ipan nopa

tonali miyac tlen nechneltocaj, nechcajtehuase huan pehuase mococol-
ise huan motemactilise ica ax cuajcualme.

11 “Huan motlalanase miyac tlen quiijtose para yajuanti elij itioca-
manalojcahua Toteco, pero ax neli, huan quincajcayahuase miyac tla-
came. 12 Momiyaquilise tlacame tlen ax quintlepanitase tlen quipiya

tlanahuatili huan tlahuel miyac tlajtlacolchihuase. Huan miyac tlacame
tlen quineltocaj Toteco ayoc quiicnelise queja achtohui. 13 Pero ajqueya
quiijiyohuis nochi tlen panotihualas hasta itlamiya tonali, nijmaquixtis.
14 Huan tlacame tlacamahuitij ni cuali tlamachtili tlen quejatza eltos
quema Toteco tlanahuatia. Huan quihuicase hasta campa hueli techaj
ipan nochi tlaltini ipan ni tlaltepactli para nochi tlacame ma quimatica.
Huan teipa hualas itlamiya nochi tlen onca.

Miyac tlacajcayahuani hualase

15“Huan ajsis se tonal quema inquiitase panos tlen nopa tiocamanalo-
jquetl Daniel quiijto panosquia. Yajaya quiijto quiquetzase tlen tlahuel
fiero ipan nopa cuarto tlen Mas Tlatzejtzeloltic ipan nopa hueyi tiopan
calijtic para quitlamiijtlacos huan quichihuas tlahuel ax tlapajpactic
nepa. (Imojuanti tlen inquipohuaj ya ni, xijmachilica tlachque quiij-
tosnequi.) 16 Huajca quema panos ya ni, nochi tlen itztose ipan estado
Judea ma choloca ipan tepetini. 17 Huan tlen itztos icalpani ma amo
calaquis sampa ipan ichaj para quicuis se tlenijqui, san ma temos huan
ma cholos nimantzi. 18 Huan tlen tequiti imila, ma ax mocuepas para
quicuiti itlaque, san ma moisihuilti para cholos. 19 jPero teicneltzitzi
sihuame tlen conehuejque huan tlen quinchichitiaj coneme ipan nopa
tonali! 20 Xijjtlajtlanica Toteco para ma ax panos ni tlamantli quema
tlaseseya o ipan se tonal para timosehuise pampa mdés ohui incholose.
21 Pampa oncas se hueyi tlaijiyohuilistli queja tlen ax quema oncatoc
hasta quema pejqui tlaltepactli. Huan ax quema oncas seyoc quej ni.
22Intla Toteco ax quichihuasquia cototzi nopa tonali tlen tlaijiyohuilistli,
nochi miquisquiaj. Pero yajaya quichihuas nopa tonali ma eli cototzi
pampa quinicnelia nopa tlacame tlen quintlapejpenijtoc.

23 “Huajca intla inmechilhuise: ‘Nica itztoc Cristo’, o quiijtose: ‘Nepa
itztoc’, amo xiquinneltocaca. 24 Pampa hualase miyac tlacajcayahuani
tlen quiijtose yajuanti Cristo, o yajuanti tiocamanalohuani. Huan
quichihuase huejhueyi tlanescayotl huan chicahualnescayotl para intla
huelisquia quincajcayahuasquiaj. Hasta quincajcayahuasquiaj yajuanti
tlen Toteco quintlapejpenijtoc intla huelis. 25 Xiquitaca, ya nimechilhui-
jtoc ama nochi tlen panos teipa.

26 “Huajca intla inmechilhuise: ‘Xiquitatij Cristo itztoc ipan huactoc
tlali’, amo xiyaca. Huan intla inmechilhuise: ‘Xiquitatij Cristo itztoc
calijtic’, amo xiquinneltocaca. 27 Pampa quema na tlen niMocuepqui
Tlacatl nihualas, nochi nechitase. Eltos queja quema onca se chicahuac
tlapetlanilotl tlen quisa campa quisa tonati huan yohui hasta campa
oncalaqui tlen nochi huelij quiitaj. Huan ihuical elis ipan nopa tonal
quema nihualas. 28 Queja nochi quiitaj quema mosentiliaj tzopilome
campa huetztoc se mijcatzi, nochi quiitase quema nihualasoc.

Sampa hualas Jestis

29 “Huan nimantzi quema panotos nopa hueyi tlaijiyohuilistli, tonati
tzintlayohuas huan metztli ayoc tlahuis. Huan sitlalime huetzise tlen
elhuicac, huan nochi chicahualistli tlen eltoc ipan elhuicactli huihuipi-
case. 30 Huajca ipan elhuicactli monextis notlanextilis para na tlen
niMocuepqui Tlacatl nihuala. Huan nochitlacame tlen camatij nochi tla-
mantli tlajtoli ipan tlaltepactli tlahuel chocase quema nechitase. Huan
nihualajtihualas ipan mixtli tlen elhuicactli ica nohueyi chicahualis

huan ica notlatlanex. 31 Huan na niquintitlanis noelhuicac ejcahua ica
tlapitzali huan yajuanti quinsentilise tlen Toteco quintlapejpenijtoc tlen
campa hueli ipan tlaltepactli huan elhuicactli.

32“Xijmachilica tlen nimechilhuia ipan ni huicaltili. Quema moseliltia
se higuera cuahuitl huan pehua quisa ixihuiyo, huajca inquimatij para
monechcahuia tonali para tlatotoniyas. 33 Huajca nojquiya quema
inquiitase nochi ni tlamantli, xijmachilica monechcahuia nopa tonal
para nimocuepas. Huan ya nimonechcahuijtos campa puerta. 34 Nelia
nimechilhuia, tlacame tlen quiitase panos ni tlamantli tlen nimechilhuia,
ax miquise hasta nihualas. 35 Elhuicactli huan tlaltepactli panotehuas,
pero notlajtol nochipa motlamichijtiyas.

36 “Pero axaca quimati tlachque tonal, niyon tlachque hora ni-
mocuepas. AX quimatij nopa elhuicac ehuani tlen elhuicac, huan niyon
na nilcone ax nijmati, san noTata, quena. San yajaya quimati.

37 “Pampa quema na tlen niMocuepqui Tlacatl nihualas, nochi el-
tos queja eltoya ipan nopa tonali quema Noé itztoya huejcajquiya.
38 Pampa ipan nopa tonali quema aya hualayaya nopa tlahuelatl, tla-
came tlacuayayaj huantlaiyayaj. Sequin mosihuajtiyayajhuan sequinoc
quisencahuayayaj para iniichpocahua ma monamictica. Nochi quichi-
huayayaj tlen ipa quichihuaj hasta nopa tonal quema Noé calajqui ipan
nopa cuacanahua. 39 Ax tleno quimatiyayaj tlen ininpantisquia hasta
quema hualajqui nopa tlahuelatl huan quinhuicac. Quej nopa axaca
quimatis achtohui quema na tlen niMocuepqui Tlacatl, nimocuepas.
40 Ome tlacame tequititose ipan se mili huan Toteco tlatitlanis ma
quihuicaca se tlen nopa ome huan nopa seyoc quicajtehuas. 41 Ome
sihuame tistose san sejco campa tisij huan Toteco tlatitlanis ma qui-
huicaca se, huan nopa seyoc quicajtehuas.

42 “Huajca xitlachixtoca pampa ax inquimatij ipan tlachque tonal
niimoTeco sampa nihualasoc. 43 Ximoilhuica tlen ni tlacatl ipan ichaj.
Intla quimajtosquia ipan tlachque hora ica tlayohua hualasquia nopa
tlaxtejquetl, huajca tlachixtosquia huan ax quicahuilisquia ma calaqui
ipan ichaj para tlaxtequis. 44 Huajca imojuanti nojquiya, xitlachixtoca
pampa na tlen niMocuepqui Tlacatl nihualasoc ipan se hora quema ax
innechchiyaj.

Nopa tlatequipanojquetl tlen temachtli huan tlen ax temachtli

45 “Ximoilhuica catlia itlatequipanojca se tecojtli quitequimacas para
quinyacanas nochi sequinoc ipan ichaj huan para quintlamacas quema
ajsis hora. Quema quisas para huejca yas, quitequimacas se tlalnamijca
tlatequipanojquetl tlen nelia temachtli. 46 Huan nelia paquis nopa
tlatequipanojquetl tlen iteco quipantis tequiti cuali quema mocuepas.
Huan san se Toteco quitiochihuas tlen quinpantis tequiti cuali quema
nimocuepas. 47 Nelia nimechilhuia, quitequimacas para ma quimocuit-
lahuis nochi tlen iaxca. 48 Pero fiero elis para se tlayacanca tlate-
quipanojquetl tlen pehua moilhuia ipan iyolo tlen ax cuali huan quiijtos
para huejcahuas iteco para mocuepas. 49 Huelis pehuas quinmaquilis
nopa sequinoc tlatequipanohuani huan pehuas tlacuajtinemis huan
tlaitinemis ininhuaya ihuintini. 50 Huan teipa iteco mocuepas ipan se
tonal quema nopa ax cual tlatequipanojquetl ax quichiya huan ipan se



MATEO 24:51 59 MATEO 25:16

hora quema ax moilhuia. 51 Huan iteco tlahuel quitlatzacuiltis huan qui-
huicas campa itztoque tlen ome ininxayac. Nepa chocas huan tlanhue-
huechocas pampa tlahuel tlaijiyohuis. Huan quema nimocuepas, na
nojquiya nijchihuasica tlen ax temachme queja nopa tecojtli quichijqui.

25

Nopa huicaltili tlen nopa majtlactli ichpocame

1 “Huelis tiquinhuicaloltise tlacame tlen quinequij calaquise campa
tlanahuatia Toteco tlen itztoc elhuicac ica tlen ininpantis ni ichpocame.
Itztoyaj majtlacme ichpocame tlen quicuique inintlahuil huan yajque
ihuaya nopa ichpocatl para quichiyase hasta quema hualasquia itlaijt-
lanil huan quihuicasquia para monamictise. 2 Huan macuilti eliyayaj
tlalnamijca ichpocame huan macuilti huihuitique. 3Huan nopa macuilti
tlen huihuitique quihuicaque inintlahuil, pero ax quihuicaque aceite
para sampa quitemitise para ma tlahuijtos seyohual. 4 Pero nopa
macuilti tlen motlalnamictijque, quena. Quihuicaque inintlahuil, pero
nojquiya iyoca quihuicaque maés aceite. 5 Huan nopa mosihuajtijquetl
ax hualajqui nimantzi huan nochi nopa ichpocame cochisnejque huan
pejque cochij.

6 “Huan tlajco yohual quicajque tzajtzi tlen quiyacanayaya nopa
mosihuajtijquetl, quiijtohuayaya: ‘Ya hualahua ne mosihuajtijquetl,
xihualaca xijnamiquica.” 7 Huajca nochi nopa ichpocame mejque, huan
tlen quihualicaque m4s aceite quitemitijque inintlahuil huan quicualt-
lalijque imechajyo nopa tlahuiltini para yase ipan tlacualistli. & Huan
nopa ichpocame tlen huihuitique quinilhuijque tlen tlalnamiquini:
‘Xitechmacaca quentzi imoaceite pampa totlahuil sehuisnequi.’

9 “Pero nopa tlalnamijca ichpocame quinilhuijque: ‘Axtle, pampa
ax techaxilis para tojuanti huan imojuanti hasta tlanesis intla timech-
macase. Mds cuali xiyaca xijcohuatij tlen inquitequihuise.’

10 “Huajca yajuanti yajque quicohuatoj. Huan ipan nopa tlalochtli
ajsiconopa telpocatl huan nopaichpocame tlen mocualtlalijtoyaj yajque
ihuaya. Huan nochi calaquitoj ipan nopa tlacualistli tlen nenamictili
huan caltzajque. 11 Teipa nopa sequinoc ichpocame tlen ax quipixtoyaj
aceite tlanojnotzque: ‘Tate, tate, xitechcaltlapo.’

12 “Pero nopa mosihuajtijquetl quinnanquili: ‘Nelia nimechilhuia, ax

nimechixmati” ] . ] ) .
13 “Quej nopa nojquiya elis quema nimocuepas, huajca xitlachixtoca

pampa ax inquimatij tlachque tonal, niyon tlachque hora, na tlen ni-
Mocuepqui Tlacatl nihualas.

Se tecojtli quintlanejti tomi itlatequipanojcahua

14«“Huelis tijhuicalotise itlanahuatilis Toteco tlen itztoc elhuicac, ica ni
tlacatl tlen nimechpohuilis. Se tlacatl mocualtlaliyaya para quisas para
yas huejca. Huan quinnotzqui itlatequipanojcahua huan quinmacac
itomi para ma quitequihuise quema yajaya ax aquisquia.

15 “Huan nopa tecojtli quinmacac sesen nopa tomi queja moilhui
iniyajatil para huelis quitequihuisquiaj. Se quimacac macuili bolsas
tlen tomi, huan seyoc quimacac ome bolsas tlen tomi, huan seyoc
quimacac se bolsa. Teipa quisqui huan yajqui huejca. 16 Huan nopa
tlatequipanojquetl tlen quiselijtoya macuili bolsas tlen tomi nimantzi
yajqui quitequihuito nopa tomi para tlacohuas huan tlanamacas. Huan

quema panotiyajqui tonali, quitlanqui seyoc macuili bolsas. 17 Huan
nopa tlatequipanojquetl tlen quiselijtoya ome bolsas tlen tomi nojquiya
quitequihui nopa tomi para tlacohuas huan tlanamacas huan quema
panotiyajqui tonali, quitlanqui seyoc ome bolsas. 18 Pero nopa tlen san
quiselijtoya se bolsa tlen tomi, ax ya nopa quichijqui. Yajaya yajqui
tlaxahuato huan quitlalpacho nopa tomi tlen iteco quimacatoya.

19 “Huan quema ya panotoya miyac tonali, nopa tecojtli mocuepqui
para quichihuas cuentas ininhuaya. 20 Huan hualajqui nopa tlacatl tlen
quiselijtoya macuili bolsas tlen itomi huan quimacac nopa tomi huan
nojquiya quimacac nopa seyoc macuili tlen ya quitlantoya. Huan ne
tlatequipanojquetl quiilhui: ‘Noteco, tinechcahuilijtejqui macuili bolsas
motomi, huan xiquita ya nijtlantoc seyoc macuili bolsas.” 21 Huan nopa
tecojtli quiilhui: ‘Nelia cuali. Ta tinotlatequipanojca tlen temachtli. Cuali
tinechtequipano ica nopa quentzi tlen nimitzmacac. Huajca ama miyac
mads nimitzcahuilis momaco. Xicalaqui nochaj nohuaya huan nochipa
ma tipaquica san sejco.’

22 “Huan hualajqui nopa tlacatl tlen quiselijtoya ome bolsas tlen
tomi huan quiilhui: ‘Noteco, tinechmacac ome bolsas motomi huan ya
nijtlanqui seyoc ome bolsas.’

23 “Huan iteco quiilhui: ‘Nelia cuali. Tinotlatequipanojca tlen
temachtli. Cuali tinechtequipano ica nopa quentzi tlen nimitzmacac.
Huajca ama miyac mas nimitzcahuilis momaco. Xicalaqui nochaj no-
huaya huan nochipa ma tipaquica san sejco.’

24 “Huan yajaya tlen quiselijtoya se bolsa itomi iteco hualajqui huan
quiilhui nopa tecojtli: ‘Noteco, na nijmatqui para chicahuac titlanahu-
atia. Timoaxcatia tomi tlen ax tijtlantoc huan tijpixca campa ax tijtoctoc.
25 Yeca nimitzimacasqui huan niyajqui nijtlalpachoto motomi. Xiquita

nica eltoc motomi.” ] ] _ o o
26 “Huan iteco quiilhui: ‘Ta tifiero tlatequipanojquetl. Nelia titlatzihui.

Tijmatqui nimoaxcatia tomi tlen ax nijtlantoc huan nipixca campa ax
nijtoctoc. 27 Huajca tijtlalijtosquia notomi ipan se banco para nech-
macatosquiaj itlapanca quema nimocuepqui.’

28 “Huajca nopa tecoijtli quiilhui seyoc: ‘Xijquixtili nopa bolsa notomi
tlen nijcahuilijtejqui imaco huan xijmaca yajaya tlen quipiya majtlactli
bolsas. 29 Pampa se tlen cuali quitequihuia nopa tlen quipiya yonque
miyac, iteco quimacas mas. Huan se tlen ax quitequihuia cuali tlen
quipiya, yonque quentzi quipiya, iteco quiquixtilis nopa quentzi tlen
quipixtoya. 30 Huan ni tlatequipanojquetl tlen ax quitequihui tlen quip-
ixqui, xijmajcahua campa tlahuel onca tzintlayohuilotl, campa tlacame
chocaj huan tlanhuehuechocaj pampa tlahuel tlaijiyohuiaj.’

Toteco quintlajtolsencahuas nochi tlacame quema sampa hualas

31“Na tlen niMocuepqui Tlacatl sampa nihualas ipan tlaltepactli ipan
tlatlanextli huan nohuaya hualase nochi nopa tlatzejtzeloltijca elhuicac
ehuani. Huan quema nihualas, nimosehuis ipan nosiya tlen yejyectzi
huan nitetlajtolsencahuas. 32 Huan mosentilise noixtla nochi tlacame
tlen nochi tlaltini. Huan na niquiniyocatlalis tlen cualme huan tlen ax
cualme queja se tlamocuitlahuijquetl quiniyocatlalia borregojme huan
chivojme. 33 Huan nopa borregojme niquintlalis ipan nonejmatl huan
nopa chivojme ipan noarraves. 3¢ Huan na nitlanahuatijquetl niquinil-
huis nopa tlacame tlen itztose ipan nonejmatl: ‘Xihualaca imojuanti tlen

noTata inmechtiochijtoc. Xicalaquica campa tlanahuatia noTata, pampa
huejcajquiya quema aya oncayaya tlaltepactli, quisencajqui nopa cua-
jcuali tlamantli tlen para teipa inquiselise. 35 Pampa nimayanayaya
huan innechtlamacaque. Huan niamiquiyaya huan innechamacaque.
Huan niitztoya se tlen ax moaltepe ejca, pero innechselijque ipan
imochajchaj. 36 Ax nijpiyayaya tlen nimoquentis huan innechmacaque
noyoyo. Nimococohuayaya huan innechmocuitlahuitoj. Niitztoya ipan
tlatzactli huan inyajque innechitatoj.’

37 “Huan teipa nopa tlen xitlahuaque iixtla Toteco nechtlajtlanise:
‘Toteco, ¢quemaya timitzitaque timayanayaya huan timitztlamacaque,
0 quema tiamiquiyaya huan timitzamacaque? 38 Huan ¢quemaya tim-
itzpantijque queja se tlen ax toaltepe ejca, pero timitzselijque ipan
tochajchaj, o ax tijpiyayaya moyoyo huan timitzyoyontijque? 3% Huan
¢quemaya timococohuayaya o tiitztoya ipan tlatzactli huan timitzitatoj?’

40 “Huan na niTlanahuatijquetl niquinilhuis: ‘Nelia nimechilhuia,
quema inquipalehuiyayaj se tlen ni noicnihua tlen teicneltzitzi, niquitac
queja elisquia para na innechpalehuiyayaj.’

41 “Huan teipa niquinilhuis yajuanti tlen itztoque ipan noarraves:
‘Xinechtlalcahuica inaxcuajcualme. Xiyaca ipan nopa tlitl tlen ax
quema sehuis tlen Toteco quisencajtoc para Axcualtlacatl huan iajac-
ahua. 42Pampanimayanayaya huan ax tlenoinnechmacaque ma nijcua,
huan niamiquiyaya huan ax innechamacaque. 43 Huan niitztoya se
tlen ax innechixmatiyayaj, huan ax innechselijque ipan imochajchaj.
Innechitaque quema ax nijpiyayaya noyoyo para nimoquentis, huan
ax innechmacaque noyoyo. Nimococohuayaya huan niitztoya ipan
tlatzactli huan ax innechpalehuijque.’

44 “Huan yajuanti nojquiya nechtlajtlanise: ‘Toteco, ;quemaya timitz-
itaque timayana, o tiamiqui, 0 ax timitzixmati, o ax tijpiya moyoyo?
¢Quemaya timitzitaque timococohua o ipan tlatzactli huan ax timitzpale-
huijque?’

45 “Huan na niquinnanquilis: ‘Nelia nimechilhuia, pampa ax inquin-
palehuijque ni noicnihua tlen teicneltzitzi, huajca niquita queja elisquia
ax innechpalehuijque na.’

46 “Huan nopa tlacame yase campa Toteco quintlatzacuiltis para
nochipa, pero nopa tlacame tlen xitlahuaque iixtla Toteco yase elhuicac
campa itztose para nochipa.”

26

Quisencajque quejatza quiitzquise Jests

1 Quema Jesus tlanqui quiijtohua nochi ni tlajtoli, techilhui tiimo-
machtijcahua:

2 —Inquimatij san polihui ome tonali para nopa ilhuitl tlen itoca
Pascua campa nechtemactilise na tlen niMocuepqui Tlacatl para ma
nechcuamapeloltica.

3 Huan ipan nopa tonal nojquiya nopa tlayacanca totajtzitzi huan
nopa huehue tlacame tlen israelitame mosentilijque ipan ichaj Caifés,
nopa hueyi totajtzi. 4 Huan san sejco quisencajque quejatza huelis
quicajcayahuase huan quiitzquise Jesus para quimictise. 5 Pero quiijto-
huayayaj:

—Ma ax tiquitzquica ipan niilhuitl pampa huelis moajcomanase nopa
miyac tlacame huan techtehuise.

Se sihuatl quitequili tlaajhuiyacayotl ipan Jestis

6 Huan Jesus mocajtoya ipan altepetl Betania ipan ichaj Simén tlen
achtohuiya tlacayo palantoya. 7 Huan Jesus tlacuayaya campa mesa
huan ajsico se sihuatl tlen quihualicayaya se tlaajhuiyacayotl tlen
tlahuel patiyo ipan se lemete tlen quicoyonijtoya tlen se tetl itoca alabas-
tro. Huan quitequili ipan itzonteco Jesus. 8 Huan quema tiimomachtijc-
ahua tiquitaque, ticualanque huan tiquijtojque:

—¢Para tlen quinenpolohua ne tlaajhuiyacayotl tlen tlahuel
patiyo? 9 Hueltosquia tijnamacatosquiaj para miyac tomi huan
tiquinmacatosquiaj tlen teicneltzitzi.

10 Huan Jesus quimatqui tlen tiquijtojque, huajca techilhui:

—Amo xijcuatotonica ni sihuatl pampa nechchihuilijtoc se cuali tla-
mantli. 11 Mojmostla itztose tlen teicneltzitzi imohuaya, pero na ax-
tle. Ayoc huejcahuas niitztos imohuaya. 12 Ni sihuatl nechtequili ni
tlaajhuiyacayotl pampa queja nopa quisencahua notlacayo para quema
nechtlalpachose. 13 Nelfa nimechilhuia, campa hueli ipan tlaltepactli
campa tlacame tlacamanalose itlajtol Toteco, nojquiya teilhuise tlen ni
sihuatl nechchihuilijtoc para nochi quiilnamiquise.

Judas quinejqui quitemactilis Jestls

14 Huan se tlen tojuanti tiimomachtijcahua Jesus tlen quitocaxtiyayaj
Judas Iscariote, yajqui quinitato nopa tlayacanca totajtzitzi. 15 Huan
quintlajtlani:

—¢Quesqui innechmacase intla nimechmactilis Jesus?

Huan nopa tlayacanani quimacaque Judas treinta plata tomi. 16 Huan
ipan nopa hora Judas pejqui quitemolia quema huelis quitemactilis
Jesus.

Itlacualis Tohueyiteco

17 Ipan nopa achtohui tonal tlen nopa ilhuitl, quema nochi quicuaj
pantzi tlen ax quipiya tlasonejcayotl, tiimomachtijcahua tihualajque
campa Jesus itztoya huan tijtlajtlanijque:

—¢Canque tijnequi ma tijsencahuaca nopa Pascua tlacualistli para
nochi tijcuase?

18 Huan Jesus techilhui:

—Xiyaca ne altepetl huan inquipantise se tlacatl huan inquiilhuise
para niimotlamachtijca niquijtohua ya monechcahuia nohora. Xiquil-
huica monequi nijcuas nopa Pascua tlacualistli nepa ichaj ihuaya nomo-
machtijcahua.

19Huan tiimomachtijcahua Jesus tiyajque campa Jesus techilhui huan
tijsencajque nopa Pascua tlacualistli.

20 Huan quema tlayohuac, Jestis mosehui campa mesa tohuaya tima-
jtlacme huan ome tiimomachtijcahua. 2! Huan quema titlacuayayaj,
yajaya techilhui:

—Nelia nimechilhuia, se tlen imojuanti nechtemactilis.

22Huan nochi tojuanti tlahuel timocuesojque huan pejqui tijtlajtlaniaj:

—¢Huelis na, noTeco?

23Huan Jesus technanquili:

—Nechtemactilis yajaya tlen nohuaya quixoloniaipantziipan noplato.
24Melahuac monequina tlen niMocuepqui Tlacatl nimiquis queja ijcuili-
jtocipan Itlajtol Toteco, pero teicnelti yajaya tlen nechtemactilis. Tlahuel
hueyi nopa tlatzacuiltilistli tlen quiselis. Mds cuali eltosquia para nopa
tlacatl ax tlacajtosquia.

25Huan Judas tlen quitemactilisquia quitlajtlani Jesus:

—¢Huelis na, Tlamachtijquetl?

Huan Jesus quinanquili:

—~Quena, ta.

26 Huan quema titlacuayayaj, Jesus quiitzqui se pantzi huan quitlas-
camatqui Itata huan quitlapanqui, huan techmajmacac tiimomachtijc-

ahua huan techilhui: . )
—Xijcuica ni pantzi huan xijcuaca. Ninotlacayo.

27Teipa quicuic se tazaica xocomecatliayo huan quitlascamatqui Itata
huan techmajmacac, techilhui:

—Nochi imojuanti xiquica ipan ni taza, 28 pampa ni noeso tlen nij-
toyahuas para nijpehualtis nopa yancuic tlajtolsencahuali tlen Toteco
quichihua ica tlacame. 29 Huan nimechilhuia, ayoc niquis xocomecatl
iayo hasta nopa tonal quema san sejco yancuic tiquise nepa campa
noTata tlanahuatia.

Pedro quiijtos ax quiixmati Jesus

30Teipa quema titlanque tihuicaj se tiohuicatl, tiquisque huan tiyajque
campa nopa tepetl tlen itoca Olivos. 31 Huan Jesus techilhui:

—Nochi innechcajtehuase ni tlayohua pampa ijcuilijtoc ipan Itlajtol
Toteco campa noTata quiijto: ‘Nijmictis nopa tlamocuitlahuijquetl huan
iborregojhua mosemanase.” Quej nopa quiijtohua. 32 Pero teipa quema
ya nimoyolcuitos, nimechtlayacancuilis hasta estado Galilea.

33 Huan Pedro quinanquili huan quiilhui:

—Yonque nochi sequinoc mitzcajtehuase, na ax quema nimitzcajte-
huas.

34Huan Jesus quiilhui:

—Nelia nimitzilhuia, ni yohuali quema aya tzajtzi se cuapelech,
tiquinilhuis tlacame expa para ax tinechixmati.

35Huan Pedro sampa quiilhui:

—Yonque monequi nimiquis mohuaya, ax quema niquijtos para ax
nimitzixmati.

Huan nochi tiimomachtijcahua no ya nopa tiquilhuijque.

Jesus momaijto ica Itata nepa Getsemani

36 Huan Jesus techhuicac hasta campa itoca Getsemani huan techilhui
tiimomachtijcahua:

—Ximosehuica nica huan na niya nimomaijtoti.

37 Huan Jesus quinhuicac Pedro huan nopa ome imomachtijcahua
tlen eliyayaj itelpocahua Zebedeo. Huan yajaya pejqui tlahuel miyac
mocuesohua. 38 Huan quinilhui nopa eyi:

—Tlahuel nimoyolcuesohua hasta nijmachilia huelis nimiquis
amantzi san ica cuesoli. Ximocahuaca nica. Xitlachixtoca nohuaya.

39Huan Jesus yajqui se quentzi iniixmelac huan motlancuaixtlapacho
tlalchi huan pejqui momaijtohua huan quiijto: “Pap4, intla tihuelisquia,
xinechquixtilis ni tlaijiyohuilistli tlen hualas para ma ax nechajsi. Pero
amo xijchihua tlen na nijnequi, san xijchihua tlen ta mopaquilis.”

40 Huan quema tlanqui momaijtohua ica Itata, mocuepqui campa
itztoyaj nopa eyi imomachtijcahua huan quinpanti cochtoque. Huajca
Jesus quiilhui Pedro:

—¢Ax inhuelque intlachixque nohuaya para se hora? 41 Xitlachixtoca
huan ximomaijtoca para ma ax inmechyoltilana tlajtlacoli. Imotonal
quinequi quichihuas tlen nimechnahuatia, pero imotlacayo ax quipiya
tetili.

42 Huan Jesus sampa yajqui se quentzi. Huan momaijto huan quiijto:
“Pap4, intla ax tihueli tinechijcuenilis ni tlaijiyohuilistli huan monequi
nitlaijiyohuis, xijchihua tlen ta mopaquilis.”

43 Huan sampa mocuepqui Jestis campa nopa eyi imomachtijcahua
huan quinpanti cochtoque pampa nelia cochisnequiyayaj. 44 Huan
sampa quincajtejqui huan sampa yajqui momaijtoto ica expa. Huan
sampa quiilhui Itata tlen quiilhui achtohuiya. 45 Huan sampa
mocuepqui campa imomachtijcahua, huan quinilhui:

—¢Noja incochtoque huan inmosiyajcahuaj? Xiquitaca, ya ajsic hora
para tlacame nechtemactilise na tlen niMocuepqui Tlacatl ininmaco ax
cuajcualme. 46 Ximoquetzaca huan ma tiyacajya. Xiquitaca, ya huala
yajaya tlen nechtemactilia.

Tlacame quiitzquijque Jests

47Huan quema Jesus noja camatiyaya, ajsico Judas se tlen timajtlacme
huan ome tiimomachtijcahua. Yajaya hualajqui ininhuaya miyac tla-
came tlen quihualicayayaj machetes huan cuahuitl tlen quintitlantoyaj
nopa tlayacanca totajtzitzi huan nopa huehue tlacame tlen israelitame.
48 Huan Judas tlen quitemactiliyaya Jesus, ya quinmacatoya nopa tla-
came se tlanextili para ajqueya quitzoponisquia, yajaya elisquia Jesus
tlen quitemohuayayaj, huajca ma quiitzquica.

49 Huajca Judas nimantzi monechcahuico campa Jesus huan quiilhui:

—Ya tlapoyahui, Tlamachtijquetl.

Huan quitzoponi. 39 Huan Jesus quiilhui:

—Nohuampo, xijchihua tlen tihualajtoc para tijchihuas.

Huan nopa tlacame monechcahuijque huan quiitzquijque Jesus, huan
quihuicaque.

51Huan se imomachtijca Jesus tlen itztoya ihuaya quiquixti imachete,
huan quimaquili itlatequipanojca nopa hueyi totajtzi huan quitzonte-
quili inacas. 52 Huajca Jesus quiilhui:

—Xijcalaqui momachete ipan icuetlaxo pampa tlen tlatehuiaj ica ma-
chete, nojquiya quinmictise ica machete. 53 jHuelis ax inquimatij! Na
nihuelisquia nimomaijtosquia ica noTata huan yajaya nimantzi nechti-
tlanilisquia pano setenta mil ielhuicac ejcahua para nechmanahuise.
54Pero intla queja nopa nijchihuas, ax panos quejaijcuilijtoc ipan Itlajtol
Toteco. Huan monequi ma pano tlen quiijtohua.

55Huan teipa Jesus quinilhui nopa tlacame tlen hualajtoyaj:

—cParatleninhualajtoque nica parainnechitzquise ica machetes huan
ica cuahuitl queja nielisquia se tlaxtejquetl? Mojmostla nitlamachtiyaya
ipan nopa hueyi tiopamitl huan ax quema innechitzquijque. 56 Yonque
ax inquimatij pano nochi ni tlamantli tlen inquichihuaj ipan ni tonali
para ma motlamichihua tlen itiocamanalojcahua Toteco quiijcuilojque
huejcajquiya ipan Itlajtol Toteco para panos.

Huan nochi tiimomachtijcahua tijcajtejque huan ticholojque.

Jests iniixtla tlayacanani

57 Huan nopa tlacame tlen quiitzquijque Jesus quihuicaque ichaj
Caifés, nopa hueyi totajtzi. Huan mosentilijtoyaj nopano nopa tla-
machtiani tlen itlanahuatil Moisés huan nopa huehue tlacame tlen
israelitame. 58 Huan Pedro nojquiya quinhuejcatoquilijtiyajqui hasta
ajsitoj campa puerta tlen calaqui ipan icalixpa Caifds. Huan Pedro
nojquiya calajqui, mosehuito ininhuaya tlatequipanohuani para quiitas
tlachque panosquia.

59 Huan nopa tlayacanca totajtzitzi huan huehue tlacame tlen is-
raelitame huan nochi nopa tlasentilistli tlen tequihuejme tlen mas
hueyi quitemohuayayaj se para tlatestigojquetzas ica se istlacaticayotl
para ica huelis quiteilhuisquiaj Jestis. Huan queja nopa huelisquia
quitemactilisquiaj para ma miqui. 0 Huan ax tleno quipantijque tlen ica
huelis quiteilhuisquiaj yonque miyac testigos quiijtojque para quiistlac-
ahuisquiaj, pero ax san se elqui inintlajtol huajca ax ipati eliyaya. Pero
teipa ome tlacame moquetzque, 61 huan quiijtojque:

—Ni tlacatl Jesus quiijto para huelis quixolehuas itiopa Toteco huan
sampa quichihuas ica eyi tonali.

62 Huan nopa hueyi totajtzi moquetzqui huan quitlajtlani Jesus:

—¢Ax tleno titlananquilia? ¢Tiquijto tlen ica mitzteilhuiaj o ax tiquijto?

63 Huan Jesus ax molini. Huan nopa hueyi totajtzi quiilhui:

—Nimitznahuatia xijtestigojquetza Toteco Dios tlen itztoc. Huan
xitechilhui intla tilcone Toteco huan intla tiCristo tlen Toteco quiijto
techtitlanilisquia.

64 Huan Jesus quiilhui:

—~Quena, na niCristo. Huan nojquiya nimitzilhuia, teipa innechitase
na tlen niMocuepqui Tlacatl quema nimosehuijtos inejmatl Toteco Dios
tlen quipiya nochi chicahualistli. Huan innechitase quema nihualasoc
ipan mixtli tlen elhuicac.

65Huajca nopa hueyi totajtzi quitzayanqui iyoyo para quinextilis para
tlahuel temajmati ica tlen Jesus quiijto. Huajca quinilhui nopa sequinoc:

—Xijcaquica, yajaya mochihua queja Toteco Dios pampa niyon
quentzi ax quipatiita. ¢Para tlen monequi mas testigos? Inquicactoque
para mochihua yajaya Toteco Dios. 66 ;Tlachque tlatzacuiltilistli inmoil-
huiaj quinamiqui para quiselis?

Huan quinanquilijque:

—Monequi ma miqui.

67 Huajca quiixchajchaque, huan quimaquilijque ica ininmaolol.
Huan sequinoc quiixtlajtlatzinijque 88 huan quiilhuijque:

—Intla nelia ta tiCristo, xicamati queja se tiocamanalojquetl huan
xitechilhui ajqueya mitzmaquilia.

Pedro quiijto ax quiixmati Jests

69 Huan Pedro noja mosehuijtoya calixpa huan se ichpoca tlate-
quipanojquetl quinechcahuico huan quiilhui:

—Ta nojquiya tiitztoya ihuaya Jesus nopa estado Galilea ejquetl.

70 Huan Pedro istlacatqui iniixtla nochi tlen itztoyaj nepa. Quiijto:

—Axtle, ax nijmati tlachque tiquijtohua.

71 Huan Pedro yajqui calteno campa puerta huan seyoc ichpoca tlate-
quipanojquetl quiitac huan quinilhui nochi tlen mosehuijtoyaj nopano:

—Nojquiya ni tlacatl itztoya ihuaya Jesus, nopa altepetl Nazaret ej-
quetl.

72 Huan Pedro sampa quiijto para axtle, huan quitestigojquetzqui
Toteco huan quiijto:

—Ax niquixmati ne tlacatl.

73Huan quentzi teipa monechcahuicoj campa Pedro nopa tlacame tlen
itztoyaj nopano huan quiilhuijque:

—Nelia ta tiitztoya se tiimomachtijca pampa queja ticamati mitznextia
canque tiehua.

74Huan Pedro pejqui tlatelchihua huan quitestigojquetza Toteco huan
quiijto:

—Ax niquixmati ne tlacatl.

Huan nimantzi tzajtzic se cuapelech. 75 Huajca Pedro quiilnamijqui
tlen Jesus quiilhui para quema aya tzajtzi se cuapelech, Pedro quinil-
huisquiaj tlacame expa para ax quiixmati. Huajca Pedro quisqui huan
tlahuel chocac.

27

Jesus iixtla Pilato

1 Huan quema tlanesqui, nochi nopa tlayacanca totajtzitzi huan hue-
hue tlacame tlen israelitame quisencajque quejatza quichihuasquiaj
para quifuerzajhuise nopa hueyi tequihuejquetl ma tlanahuatis para
monequi miquis Jesus. 2 Huan nopa soldados quiilpijque Jests huan
quihuicaque iixtla gobernador Poncio Pilato.

Mijqui Judas

3 Huan quema Judas tlen quitemactilijtoya quiitac para yajuanti
quitemactiliyayaj Jesus para ma miqui, tlahuel mocueso ica tlen quichi-
jtoya. Huan quihuicac nopa treinta plata tomi, huan quincuepili nopa
tlayacanca totajtzitzi huan huehue tlacame tlen israelitame. ¢ Huan
quinilhui:

—Nitlajtlacolchijtoc pampa nimechtemactilijtoc yajaya tlen ax
quipiya tlajtlacoli.

Pero yajuanti quinanquilijque:

—Para tojuanti ax tocuenta. Ta tijmati.

5Huan Judas quitepejqui nopa plata tomi tiopan calijtic. Teipa quiste-
jqui huan yajqui mocuahuiyonito hasta mijqui.

6 Huan nopa tlayacanca totajtzitzi quicuique nopa plata tomi huan
quiijtojque:

—Ax cuali para tijmanelose ni tomi ihuaya ne seyoc ipan tiopan caja
pampa ica ni tomi tijtlaxtlahuijque tlen techtemactili Jesds para ma
miquis, huajca ni tomi quihuica estli.

7 Teipa quisencajque tlachque quichihuasquiaj ica nopa tomi huan
quicojque itlal se chachapalchijquetl para nopano quintlalpachosquiaj
tlen seyoc tlali ehuani. 8 Huajca nopa tlali quitocaxtijque Tlali tlen Estli.
Huan queja nopa itoca hasta ama. 9 Huajca ya ni quitlamilti tlen nopa
tiocamanalojquetl Jeremias huejcajquiya quiijcuilo para teipa panos.
Yajaya quiijto: “Nopa israelita tlacame quipatitlalise ica treinta plata
tomi para ya nopa quiixtlahuasquiaj. 19 Teipa quicuise nopa tomi huan
ica quicohuase itlal se chachapalchijquetl pampa queja nopa Toteco
quinnahuatis ma quichihuaca.”

Pilato quitlajtlani Jesus

11Huan Jesus moquetztoya iixtla gobernador huan yajaya quitlajtlani:

—¢Tatiinintlanahuatijca israelitame?

Huan Jesus quinanquili:

—~Quena, na.

12Huan quema nopa tlayacanca totajtzitzi huan nopa huehue tlacame
tlen israelitame quiteilhuiyayaj Jesus iixtla nopa gobernador, yajaya ax
molini. 13 Huajca Pilato quitlajtlani Jesus:

—¢Ax tijcaqui ica quesqui tlamantli mitzteilhuiaj?

14 Pero noja Jesus ax tleno tlananquili, huan yeca nelia quisentlachili
nopa gobernador.

Pilato quiijto para ma miqui Jestis

15 Sesen xihuitl ipan nopa Pascua ilhuitl, Gobernador Pilato moma-
jtoyaya quiquixtia se tlen tzactoc ipan tlatzactli para quimajcahuas.
Huan quiquixtisquiaj ajqueya nopa miyac tlacame quitlapejpenisquiaj.
16 Huan ipan nopa tonali itztoya ipan tlatzactli se tlacatl tlen nochi
quiixmatiyayaj para fiero iyolis huan itoca eliyaya Barrabés. 17 Huajca
mosentilijque nopa miyac tlacame, huan Pilato quintlajtlani:

—¢Ajqueyainquinequij manimechmalacanilis parayasichaj? ¢Nimech-
tojtomilis Barrabas o ni Jesus tlen tlacame quitocaxtiaj nopa Cristo?

18 pilato quiijto ya ni pampa quinequiyaya quimalacanis Jesus.
Quimatqui nopa tlayacanani san quihualiquilijque pampa moxico-
huayayaj ica ya pampa nochi tlacame quitoquiliyaya;j.

19 Huan quema Pilato mosehuijtoya ipan isiyaj ipan nopa lugar para
tetlajtolsencahuas, isihua quititlanili se tlajtoli huan quiilhui: “Amo
tleno xijchihuili Jesus pampa yajaya se tlacatl xitlahuac. Tlayohua
niquitac tlamantli fiero tlen ya ipan se temictli.”

20 Pero nopa tlayacanca totajtzitzi huan nopa huehue tlacame tlen
israelitame quinchihualtijque nopa miyac tlacame tlen itztoyaj nepa ma
tlajtlanica para ma quinmalacanili Barrabas huan ma quimicti Jesus.
21Huajca nopa gobernador sampa quintlajtlani:

—¢Ajqueya nimechmactilis tlen ne ome tlacame?

Huan nopa tlacame quiilhuijque:

—Barrabaés. o
22Huan Pilato quintlajtlani:

—Huajca ¢tlachque nijchihuas ica Jesus tlen quitocaxtiaj nopa Cristo?

Huan quinanquilijque:

—Xijcuamapelolti.

23 Huan Pilato quintlatzintoquili sampa:

—Pero ¢para tlen? ;Tlachque tlajtlacoli quichijtoc?

Pero nopa tlacame més tzajtziyayaj:

—Xijcuamapelolti.

24 Huan Pilato quiitac para ax huelis quimanahuis Jesis pampa nopa
miyac tlacame ya pejque mas mosisiniaj. Huajca tlajtlanqui se achi atl
para momajtequis. Huan momajtejqui iniixtla nochi nopa tlacame huan
quinilhui:

—Na ax nijhuica tlajtlacoli para ma miquis ni tlacatl tlen cuali. Inqui-
huicase tlajtlacoli imojuanti intla inquimictise.

25Huan nochi nopa tlacame quinanquilijque huan quiilhuijque:

—Ma tijhuicaca tlajtlacoli tojuanti huan toconehua para ma miqui.

26 Huajca quinmalacanili Barrabds, pero tlanahuati ma quihuitequica
Jesus huan quinmactili para quicuamapeloltise.

27 Huan nopa soldados quihuicaque Jesus ipan nopa hueyi cali tlen
iaxca gobernador, huan queja seiscientos soldados mosentilijque huan
quiyahualojque Jesus. 28 Huan quiquixtilijque iyoyo huan quiquentijque
se yoyomitl tlen chichiltic queja tlanahuatiani momatij moquentiaj.
29 Huan quinsencajque se huitzcorona huan quitlalilijque ipan itzonteco
Jesus. Huan quitlalilijque se ojtla cuahuitl ipan inejmatl queja quipiya se
tlanahuatijquetl huan pejque quihuihuiitaj. Motlancuaquetzque iixtla
huan quiilhuijque:

—iMa itzto miyac tonali ni inintlanahuatijca israelitame!

30 Huan teipa quichajchaque huan quiquixtilijque nopa ojtla cuahuitl
huan pejque ica quimaquiliaj ipan itzonteco. 3! Huan teipa quema
tlanque quihuihuiitaj, quiquixtilijque nopa yoyomitl tlen huehueyac
huan quiquentijque tlen ipa iyoyo huan quihuicaque quicuamapelolti-
tij.

Quicuamapeloltijque Jestis

32 Huan quema yajuanti ya quistoyaj ipan altepetl Jerusalén, quipan-
tijque se tlacatl itoca Simon tlen ehua tlali Cirene huan quichihualtijque
ma quiquechpano icuamapel Jesus.

33 Huan teipa ajsitoj ipan nopa lugar tlen itoca Go6lgota (tlen quinequi
quiijtos “Campa Onca Mijcatzontecomitl”). 34 Huan nepa nopa soldados
quimacaque Jesus vinagre ihuaya se pajtli tlen chichic ma quii para ma
tlapolo. Pero Jesus quiyeco huan quema quimachili tlachque quipixtoya,
ax quiic.

35 Huan quema nopa soldados quimalavoshuijque Jests ipan
icuamapel, momajmacaque iyoyo huan mahuiltijque ica piltetzitzi
para quiitase ajqueya quihuicasquia. Huajca quitlamiltijque itlajtol
nopa tiocamanalojquetl tlen quiijcuilo huejcajquiya campa quiijtohua:
“Yajuanti momajmacase noyoyo huan mahuiltise para quiitase ajqueya
quihuicas tlen nimoquentia.”

36 Huan teipa nopa soldados mosehuijque para tlamocuitlahuise
quema Jesus ya itztoya ipan icuamapel. 37 Huan quitlalijque se tla-
jcuiloli itzonpac Jesus campa nesiyaya tlachque ica quiteilhuijtoyaj.
Huan nopa tlajcuiloli quiijto: NI JESUS, YAJAYA ININTLANAHUATIJCA

ISRAELITAME. 3 o
38 Huan quincuamapeloltijque ome tlaxtequini ipan inincuamapel-

hua nechca Jesus. Se ipan inejmatl huan seyoc ipan iarraves. 3% Huan
nochi tlacame tlen panoyayaj nepa nojquiya quihuihuiitayayaj. Quio-
joliniyayaj inintzonteco, 40 huan quiilhuiyayaj:

—Ta tiquijto tijxolehuasquia nopa tiopan cali huan sampa tijsenc-
ahuas ica eyi tonali. Huajca ximomaquixti. Intla ta tilcone Toteco,
Xitemo ipan nopa cuamapeli.

41 Nojquiya quihuihuiitayayaj nopa tlayacanca totajtzitzi, nopa tla-
machtiani tlen itlanahuatil Moisés, nopa fariseos huan nopa huehue
tlacame tlen israelitame. Huan quiijtohuayayaj:

42 —Yajaya quinmaquixti sequinoc pero ax hueli momaquixtia iselti.
Intla nelia yajaya nopa tlanahuatijquetl tlen tiisraelitame, huajca
ma temo nimantzi ipan icuamapel huan huajca, quena, tijneltocase.
43Yajaya nochipa motemachi ipan Toteco, huajca ma Toteco quimanahui

amantzi, intla nelia quiyolpactia. Pampa yajaya quiijto para Icone
Toteco.

44 Huan nopa tlachtequini tlen itztoyaj inechca ipan inincuamapel,

nojquiya quihuihuiitayayaj.
Mijqui Jests

45 Huan ica tlajco tona tzintlayohuac campa hueli ipan tlaltepactli
hasta las tres ica tiotlac. 46 Huan nechca las tres Jesus camatqui chic-
ahuac huan quiijto: “Eli, Eli, ¢{lama sabactani?”

Ni tlajtoli quinequi quiijtos: “NoTeco, noTeco, ;para tlen tinechtlahuel-
cajtoc?”

47 Huan sequin tlacame tlen moquetztoyaj nechca quicajque itlajtol
pero ax quimachilijque tlen quiijto, huan yajuanti quiijtojque:

—Ni tlacatl quinotza tiocamanalojquetl Elias.

48 Huan nimantzi se tlen yajuanti motlalo, huan quicuito se tla-
mantli tlen tzotzoltic huan quiapacho ipan xocomecatl iayo tlen xococ.
Huan quitlali ipan se ojtla cuahuitl huan quitentoquilti Jesuds para ma
quichichina. 49 Pero nopa sequinoc tlacame quiijtojque:

—Xijcahua. Ma tiquitase intla hualas Elias para quimanahuis o axtle.

50 Huan Jesus sampa camatqui chicahuac huan quimactili Itonal
imaco Toteco. 51 Huan ipan nopa tlalochtli, tzayanqui nopa hueyi cortina
tlen ica quitzactoya nopa cuarto campa Mas Tlatzejtzeloltic tiopan cali-
jtic. Tzayanqui ica ome tlen huejcapa hasta tlatzintla. Huan mojmolini
tlali huan huejhueyi tetini motlajcoitaque. 52 Huan ipan campo santo
motlapojque campa quintlalpachojtoyaj mijcatzitzi huan moyolcuique
miyac mijcatzitzi tlen iaxcahua Toteco. 53 Quisque ipan iniostohua
huan teipa quema Jesus ya moyolcuitoya, yajuanti calajque ipan altepetl
Jerusalén huan miyac tlacame quinitaque.

54 Huan se capitan huan isoldados tlen ihuaya quimocuitlahuiyayaj
Jesus quiitaque quema mojmolini tlali huan quiitaque nochi mas tlen
panoyaya. Huan tlahuel momajmatijque huan quiijtojque:

—Nelia ni tlacatl elqui Icone Toteco.

55 Huan itztoyaj nopano miyac sihuame tlen quitlachiliyayaj Jesus ica
huejca. Yajuanti quitoquilijtoyaj Jesus tlen estado Galilea para quipale-
huise ica tlen monejqui. 356 Huan ipan nopa sihuame itztoyaj Maria
Magdalena, Maria ininnana Jacobo huan José, huan nojquiya ininnana
itelpocahua Zebedeo.

Quitlalijque Jestus ipan tlacacahuaya

57 Huan quema tiotlaquixqui, ajsico se tominpixquetl tlen quito-
caxtiyayaj José. Yajaya ejqui altepetl Arimatea huan quitoquili Jesus
queja se imomachtijca. 38 Yajaya yajqui quiitato gobernador Pilato
huan quitlajtlani ma quicahuili quicuis itlacayo Jesus. Huajca Pilato
tlanahuati para ma quimacaca. 39 Huan José quicuic itlacayo Jestus huan
quipijqui ica se hueyi yoyomitl tlen yancuic. 80 Huan quitlali ipan se
tlacacahuaya yancuic tlen quicoyonijtoya ipan se hueyi tepexitl para ya
iselti quema miquis. Huan quimimilo se hueyi tetl para ica quitzajqui,
huan teipa quisqui. ¢! Huan Maria Magdalena huan nopa seyoc Maria
mosehuijtoyaj imelac nopa tlacacahuaya quitlachiliyaya;j.

Soldados quimocuitlahuijque campa quitlalijtoyqj itlacayo Jestis

62 Huan hualmostla quema ya panotoya nopa tonali para tlacualt-
lalise para nopa ilhuitl, mosentilijque nopa tlayacanca totajtzitzi huan
fariseos iixtla Pilato, 83 huan quiilhuijque:

—Tate, tiquilnamiquij quema noja itztoya nopa tlacajcayajquetl Jesus,
yajaya quiijto para quema miquis, ica eyi tonali moyolcuis. ¢4 Huajca
xiquintitlani soldados ma cuali quitzacuaca nopa tlacacahuaya huan
quimocuitlahuise hasta panos eyi tonali para ma ax hualaca imomachti-
jcahua huan quihuicase itlacayo huan teipa nochitlacame quiijtose para
moyolcuitoc. Quej nopa achi mas tlacajcayahuase teipa que achtohui
quichihuayaya.

65 Huajca Pilato quinilhui:

—Nica itztoque nosoldados. Xiquinhuicaca huan xijchihuaca nochi
tlen inquimatij inquichihuaj para ma mocahua neltemachtli.

66 Huajca quinhuicaque nopa soldados huan quitzajque nopa tetl ipan
tepexitl huan cuali quipepechojque huan quitlali se sello para quima-
tisquiaj intla se tlacatl calaquisquia. Huan nopa soldados mocajque
tlamocuitlahuiyayaj.

28

Jestis moyolcuic

1Huan teipa panoc sdbado, nopa tonal para ma mosiyajcahuaca. Huan
quema aya quisayaya tonati ipan domingo nopa achtohui tonal ipan
samano, Maria Magdalena huan nopa seyoc Maria yajque quiitato nopa
tlacacahuaya. 2 Huan quema itztoyaj ipan ojtli, chicahuac mojmolini
tlaltepactli pampa se ielhuicac ejca Toteco hualtemoc tlen elhuicac,
huan quiijcueni nopa hueyi tetl huan ipan mosehui. 3 Huan yajaya
tlahuiyaya queja quema tlapetlani, huan iyoyo eliyaya nelchipahuac
queja nextli. 4 Huan nopa soldados pejque huihuipicaj pampa tlahuel
quiimacasiyayaj. Teipa tlapolojque huan huetzque queja mictoque.

5Huan nopa elhuicac ejquetl quinilhui nopa sihuame tlen ajsiyayaj:

—Amo ximomajmatica. Nijmati inquitemohuaj Jesus tlen
quicuamapeloltijque. 6 Ax aqui nica. Ya moyolcuic queja quiijto
quichihuas. Xihualaca, xijtlachiliquij campa quitejque itlacayo. 7 Huan
teipa xiyajtihuetzica huan xiquinilhuitij imomachtijcahua para yajaya
tlen mijqui ama moyolcuitojca. Huan inmechtlayacancuilis hasta
estado Galilea huan nepa inquiitase. San ya ni nochiya tlen monequi
nimechyolmelahuas.

8 Huan nopa sihuame nimantzi quisque ipan tlacacahuaya huan achi
momajmatiyayaj huan tlahuel paquiyayaj huan motlalojtejque para
quinyolmelahuatij imomachtijcahua. 9 Huan quema nopa sihuame
yohuiyayaj ipan ojtli para tlayolmelahuatij, nimantzi quinamijque Jesus
huan yajaya quintlajpalo huan quinilhui:

—iYa tlanesqui!

Huan nopa sihuame monechcahuitoj huan quiitzquijque iicxi huan
quihueyimatque. 10 Huan Jesus quinilhui:

—Amo ximomajmatica. Xiyaca, Xiquinyolmelahuatij noicnihua para
ma yaca estado Galilea huan nepa timopantise.

Quintlaxtlahuijque soldados

11 Huan quema nopa sihuame yohuiyayaj ipan iniojhui, nojquiya
sequin nopa soldados yajque altepetl Jerusalén huan quinilhuitoj nopa
tlayacanca totajtzitzi tlen panotoya. 12 Huajca yajuanti mosentilijque
ica nopa huehue tlacame tlen israelitame huan quisencajque san sejco
para quinmacasquiaj miyac tomi nopa soldados para ma istlacatica.
13 Quinilhui:

—Monequi inquiijtose para imomachtijcahua Jesus hualajque tlay-
ohua huan quicuitoj itlacayo quema incochtoyaj. 14 Huan intla nopa
gobernador quicaquis para incochtoyaj huan cualanis imohuaya, hua-
jca tijsencahuase para ax tleno imopantis.

15 Huajca nopa soldados quiselijque nopa tomi huan quinilhuijque
tlacame queja nopa tlayacanani quinilhuijtoyaj ma quiijtoca. Huan
hasta ama ya ni nopa tlajtoli tlen momati campa israelitame.

Jests quintequimacac imomachtijcahua

16 Huan teipa timajtlacme huan se tiimomachtijcahua Jesus tiyajque
estado Galilea hasta ipan nopa tepetl campa Jesus technahuati ma tim-
osentilica. 17 Huan quema tiquitaque Jesus ijcatoc nopano, tijhueyichi-
jque, pero para sequin achi ohui para quineltocaque para nelia eliyaya
Jesus tlen itztoya tohuaya. 18 Huan Jesus technechcahuico huan techil-
hui:

—Toteco nechmacatoc nochi tlanahuatili ipan elhuicac huan ipan
tlaltepactli. 19 Huajca xiyaca ipan nochi tlaltini huan xiquinmachtica
tlacame ma elica nomomachtijcahua. Huan xiquincuaaltica ica itoca
[28:19 O ica itequihuejcayo.] Totata, huan ica na nilcone notoca [28:19 O
ica notequihuejcayo.], huanicaitoca [28:19 O ica itequihuejcayo.] Itonal
Toteco. 20 Xiquinmachtica ma quichihuaca nochi tlen nimechilhuijtoc.
Huan xijmatica ya ni, na niitztos imohuaya nochi tonali hasta tlamis
tlaltepactli. San ya nopa.

Itlajtol Toteco Tlen Quiijcuilo Marcos

Juan tecuaalti huan tlaixtonqui itlajtol Toteco

1 Quej ni pejqui nopa cuali tlamachtili tlen Jesucristo, Icone Toteco
Dios.

2 Huejcajquiya Isaias, itiocamanalojca Toteco, quiijcuilo tlen Toteco
quiilhui Jesus. Quiijcuilo:

“Xiquita nijtitlanis notlayolmelajca ma mitzyacanas.

Yajaya quicualtlalis ininyolo tlacame para ma mitzselica.

3 Notlayolmelajca camatis chicahuac ipan nopa huactoc tlali campa ax
tleno eli,

huan quinilhuis tlacame:

‘Xijcualtlalica imoyolo pampa hualas Tohueyiteco.

Xijjxitlahuaca imonemilis queja inquisencahuasquiaj se ojtli para hualas
se hueyi tequihue.” ”

4Ni tlayolmelajquetl tlen Toteco quititlanqui ma tlayacana elqui Juan
tlen tecuaaltiyaya ipan nopa huactoc tlali. Quinilhuiyaya tlacame ma
mocuaaltica para quipannextise moyolcueptoque huan quicajtejtoque
tlajtlacoli. Huan Toteco quintlapojpolhuiyaya inintlajtlacolhua. 5 Miyac
tlacame tlen estado Judea huan tlen altepetl Jerusalén yohuiyayaj para
quicaquise Juan. Huan quema quiilhuijque Toteco inintlajtlacolhua,
Juan quincuaaltiyaya ipan atemitl Jordan.

6 Juan moquentiyaya iyoyo tlen itzoncal camello huan quipixqui se
itzinquechilpica tlen cuetlaxtli. Quicuayaya pilchapoltzitzi huan nectli
tlen onca ipan nopa huactoc tlali. 7 Quincamahuiyaya tlacame tlen
Jesus huan quinilhuiyaya: “Teipa hualas se tlacatl tlen quipiyas miyac
mas itequihuejcayo huan ax quej na. Na ax nihueyi queja ya. Ax
nicaxilia para nielis niitequipanojca, niyon para nijquixtilis itecac.  Na
nimechcuaaltia san ica atl, pero yajaya inmechmacas Itonal Toteco ipan
imoyolo.”

Juan quicuaalti Jests

9 Ipan nopa tonali Jesus quisqui altepetl Nazaret ipan estado Galilea
huan yajqui campa Juan itztoya, huan Juan quicuaalti ipan atemitl
Jordan. 10Huan teipa, quema Jesus quisayaya ipan atl, quiitac tlapojtoya
elhuicactli huan Itonal Toteco hualtemoc ipan ya queja se paloma.
11 Huan quicajqui Toteco Dios camatqui tlen elhuicac huan quiijto: “Ta
tiNocone, nimitzicnelia miyac huan nijpiya miyac paquilistli ica tlen
tijchihua.”

Axcualtlacatl quiyejyeco Jesus ma tlajtlacolchihua
12 Teipa Itonal Toteco quiyacanqui Jesus ma yohui hasta nopa
tlali huactoc campa ax tleno eli. 13 Huan Jesus itztoya nepa para
cuarenta tonali huan Axcualtlacatl quiyejyecohuayaya ma tlajtlacolchi-
hua. Nopano itztoyaj tecuanime tlen mosisiniaj huan nojquiya itztoyaj
elhuicac ehuani tlen quitequipanohuayayaj Jesus.

Jesus pejqui tequiti ipan estado Galilea
14 Quema nopa tlanahuatijquetl quitzajqui Juan tlen tecuaaltiyaya,
Jesus ajsito ipan estado Galilea para quinixtomilis tlacame nopa cuali

tlamachtili tlen quejatza tlacame huelis calaquise campa tlanahuatia
Toteco. 13 Huan quinilhuiyaya tlacame: “Ya ajsic nopa tonal huan ama,
ax huejcahuas pehuas tlanahuatis Toteco. Xijpatlaca imoyolo huan
xijneltocaca itlajtol Toteco.”

Jesus quinnotzqui nahui michtlajtlamani

16 Teipa Jesus nentinemiyaya iteno nopa hueyi atl Galilea huan quini-
tac Simon ihuaya iicni, Andrés. Yajuanti eliyayaj michtlajtlamani huan
quimajcahuayayaj se matlatl atitla. 17 Huan Jesus quinilhui:

—Xinechtoquilica. Ama inmichtlajtlamani, pero na nimechnextilis
quejatza inquinnojnotzase tlacame ma nechtoquilica.

18 Huan quicajtejque ininmatla huan yajque ihuaya. 19 Teipa Jesus
nejnenqui se quentzi huan quinitac Jacobo ihuaya iicni, Juan. Yajuanti
eliyaya iconehua Zebedeo, huan itztoyaj ipan se cuacanahua quiijt-
zomayayaj ininmatla. 20 Huan nimantzi Jesds quinnotzqui. Huan quica-
jtejque inintata Zebedeo ipan cuacanahua ininhuaya itequipanojcahua
huan quitoquilijque.

Se tlacatl tlen quipixqui se iajaca Axcualtlacatl

21 Teipa Jesus huan tlen itztoyaj ihuaya ajsitoj altepetl Capernaum.
Huan ipan nopa tonal para ma mosiyajcahuaca israelitame, Jesus cala-
jqui ipan nopa israelita tiopamitl huan pejqui tlamachtia. 22 Huan
tlacame san quisentlachiliyayaj ica itlamachtil pampa quinmachtiyaya
queja se tlen quipixqui tequihuejcayotl. Ax quinmachtiyaya queja tla-
machtiani tlen itlanahuatil Moisés. 23 Nojquiya ipan tiopamitl itztoya se
tlacatl tlen quipixqui se iajaca Axcualtlacatl tlen calactoya ipan itlacayo.
Yajaya quiitac Jesus huan chicahuac quiijto:

24 —Jesus ta tiNazaret ejquetl, ¢tlachque tinechchihuilis? ¢Tihualajtoc
para tinechtzontlamiltis? Na nimitzixmati. Ta tlen titlatzejtzeloltic tlen
Dios quititlantoc nica.

25 Huan Jesus quiajhuac nopa iajaca Axcualtlacatl huan quiilhui:

—Ayoc ximolini. Xiquisa ipan ni tlacatl.

26 Huajca iajaca Axcualtlacatl quichijqui nopa tlacatl ma huetzi ica se
ajaca cocolistli. Huan tzajtzitejqui chicahuac huan quisquiipanitlacayo.
27Huan nochi momajmatijque huan moilhuijque:

—¢Tlachque panoc? ¢Huelis ya ni se yancuic tlamachtilistli? iNi tlacatl
Jesus quipiya tequihuejcayotl para quinnahuatis iajacahua Axcualtla-
catl huan yajuanti quineltoquiliaj!

28 Huajca nimantzi nochi tlacame campa hueli ipan estado Galilea
quimatque tlen quichijqui Jesus.

Jestus quichicajqui imona Simdn Pedro

29 Quema ya quistoyaj ipan tiopamitl, Jesus yajqui ihuaya Jacobo
ihuaya Juan hasta ininchaj Simén huan Andrés. 30 Huan imona Simén
Pedro huetztoya ipan cocolistli pampa totoniyayaya. Huan nimantzi
quiilhuijque Jesus para mococohua. 31 Huajca Jesus quinechcahui nopa
sihuatl huan quimaitzqui. Quitlalanqui huan nimantzi quicajqui nopa
cocolistli. Huan nopa sihuatl pejqui quintlamaca.

Jestis quinchicajqui miyac cocoyani

32 Quema ya calajqui tonati huan tlayohuatoya, tlacame pejque quin-
huicaj campa Jesus nochi tlen mococohuayayaj huan tlen quipixque

iajacahua Axcualtlacatl. 33 Huan nochi tlacame tlen nopa altepetl
mosentilijque calteno. 34 Huan Jesus quinchicajqui miyac cocoyani tlen
quipixque miyac tlamantli cocolistli. Huan quinquixtili miyaciajacahua
Axcualtlacatl. Pero Jesus ax quincahuiliyaya iajacahua Axcualtlacatl ma
camatica pampa quiixmatiyayaj para yajaya eliyaya nopa Cristo tlen
Toteco Dios quititlantoya.

Jesus quinpohuili tlacame itlajtol Toteco ipan estado Galilea

35Huan hualmostla ijnaltzi quema noja tlatlayohuayaya, Jesus mejte-
jqui huan yajqui campa tlatzitzicaya para momaijtos ica Toteco Dios.
36 Huan teipa Simoén ihuaya ihuampoyohua yajque quitemotoj. 37 Huan
quipantijque Jesus huan quiilhuijque:

—Nochi tlacame mitztemohuaj.

38 Pero Jesus quinilhui:

—Ma tiyaca ipan nopa pilaltepetzitzi tlen nechca para nitepohuilis
itlajtol Toteco nepa nojquiya pampa yeca nihualajtoc.

39 Huajca Jesus panotinenqui campa hueli ipan nochi estado Galilea
huan tepohuiliyaya itlajtol Toteco ipan sesen israelita tiopamitl. Huan
quema quinpantiyaya tlacame tlen quipixque iajacahua Axcualtlacatl,
Jesus quinchihualtiyaya ma quisaca.

Jesus quichicajqui se tlacatl tlen tlacayo palaniyaya

40 Huan quinechcahuico Jesus se tlacatl tlen tlacayo palaniyaya ica se
cocolistli tlen itoca lepra. Huan motlancuaquetzqui iixtla Jesds huan
quiilhui:

—TJesus, intla tijnequi, huelis tinechchicahuas.

41 Huan Jesus quitlasojtlac, huan quitlali ima ipani huan quiilhui:

—Quena, nijnequi. Ximochicahua amantzi.

42Huan ipan nopa tlalochtli, nopa cocolistli quicajqui. 43 Huajca Jesus
quinahuati:

44 —Amo aca xiquilhui. San xiya ximonextiti iixtla nopa israelita to-
tajtzi huan xijmaca Toteco nopa tlacajcahualistli tlen Moisés tlanahuati
ma quimacaca tlen ayoc quipiyaj inintlacayo palantoc para queja nopa
nochi quimatise ya timochicajtoc.

45 Pero nopa tlacatl yajqui huan pejqui quinilhuia nochi tlacame
tlachque ipantic huan nelia momajqui itlajtol. Yeca Jesus ayoc huelqui
calaqui tonaya ipan altepetini. San nejnemiyaya campa tlatzitzica huan
nepa nojquiya quipantiyayaj miyac tlacame tlen hualajque tlen campa
hueli pilaltepetzitzi.

2

Jests quichicajqui se tlacatl tlen ax huelqui mojmolinia

1 Quema panotoya se ome tonali, Jesis sampa yajqui hasta altepetl
Capernaum, huan nochi quimatque para itztoya ipan se cali. 2 Huan
nimantzi mosentilijque miyac tlacame huan yeca ayoc aca huelqui
calaqui, niyon ayoc aca huelqui monechcahuia calteno. Huan Jesus
quinilhuiyaya itlajtol Toteco. 3 Huan teipa ajsicoj sequin tlacame tlen
quihualicayayaj campa Jesus se cocoxquetl tlen ax huelqui mojmolinia
tlen nahui tlacame quiquechpanojtihualayayaj. 4 Huan ax huelque
ajsique campa Jesus pampa itztoyaj tlahuel miyac tlacame, huajca tlej-
coque calpani huan quiijcuenijque sequin tejas itzonpac nopa cali. Teipa

quitemohuijque nopa cocoxquetl huetztoc ipan itlapech. 5 Huan Jesus
quiitac para quineltocayayaj, huajca quiilhui nopa cocoxquetl:

—Nohuampo nimitztlapojpolhuia motlajtlacolhua.

6 Huan sequin tlamachtiani tlen itlanahuatil Moisés tlen mosehui-
jtoyaj calijtic moyolilhuijque: 7 “;Para tlen camati Jesus queja nopa?
Mochihua queja elisquia Toteco pampa axaca hueli tetlapojpolhuia tla-
jtlacoli, san Toteco.”

8 Huan Jesus nimantzi quimatqui tlen moyolilhuiyayaj huan quinil-
hui:

—¢Para tlen inmoyolilhuiaj queja nopa? 9 Tlen hueli tlajtoli tlen niquij-
tohua mochihuas yonque niquilhuis ni cocoxquetl: ‘Nimitztlapojpolhuia
motlajtlacolhua’, o niquilhuis: ‘Ximehua, xijtlalana motlapech huan
xinejnemi.’ 10 Pero pampa nijnequi xijmatica na, tlen niMocuepqui Tla-
catl, nijpiya tequihuejcayotl ipan tlaltepactli para melahuac nitetlapo-
jpolhuis tetlajtlacolhua, huajca nimechnextilis para panos tlen niquijto-
hua.

Huan nimantzi Jesus quiilhui nopa cocoxquetl:

11 —Nimitzilhuia, ximehua, xijtlalana motlapech huan xiya mochaj.

12 Huajca mejqui huan quitlalantejqui itlapech iniixtla huan quisato.
Huan nochi tlen quiitaque san quisentlachilijque huan quihueyichijque
Toteco Dios huan quiijtojque:

—AX quema tiquitztoque se tlamantli queja ni.

Jests quinotzqui Levi tlen nojquiya itoca eliyaya Mateo

13 Teipa Jesus sampa yajqui iteno hueyi atl, huan quinechcahuijque
miyac tlacame huan yajaya quinmachti. 14 Huan teipa Jesus panotine-
miyaya campa tequicali, huan nepa ipan mesa mosehuiyaya se tlacatl
tlenitoca eliyaya Levi[2:14 Levi nojquiyaitoca eliyaya Mateo.] tlen elqui
icone Alfeo. Tequihuejme quitequitlalijtoyaj ma quiseli nopa tomi tlen
nochi monequiyaya tlaxtlahuase para impuestos. Huan Jesus quiilhui:

—Xinechtoquili.

Huajca Mateo moquetztiquisqui huan quitoquili Jesus.

153 Teipa Jesus tlacuayaya ichaj Mateo huan ajsicoj nepa miyac tlacame
tlen tlainanque impuesto huan tlen miyac tlajtlacoli quichihuayayaj.
Nopa tlacame nojquiya tlacuayayaj ihuaya Jesus huan imomachtijcahua
pampa miyac tlen yajuanti quitoquiliyayaj. 16 Huan nojquiya itztoyaj
nepa sequin fariseos huan tlamachtiani tlen itlanahuatil Moisés. Huan
quema quiitaque Jesustlacuayaya ininhuayanopa ax cuajcualme, quint-
latzintoquilijque imomachtijcahua:

—¢Para tlen tlacua huan atli Jesus ininhuaya tlacame tlen tlainamaj
impuesto huan ininhuaya tlen miyac tlajtlacoli quichihuaj?

17Huan Jesus quicajqui inintlajtol huan quinilhui:

—Se tetica tlacatl ax quinequi se tepajtijquetl, pero se cocoxquetl,
quena. Na ax nihualajtoc para niquinnotzas tlen moilhuiaj para ya
cuajcualme iixtla Toteco Dios. Nihualajtoc para niquinnotzas tlacame
tlen quimatij para quipiyaj inintlajtlacolhua.

Quitlajtlanijque Jesus para tlen ax mosahuaj imomachtijcahua
18 Se tonal imomachtijcahua Juan huan inintlatoquilijcahua fariseos
mosahuayayaj para momaijtose ica Toteco Dios. Huajca yajque tlacame
campa Jesus huan quitlajtlanijque:

—¢Para tlen mosahuaj itlatoquilijcahua Juan huan inintlatoquilijc-
ahua fariseos, pero momomachtijcahua ax mosahuaj?

19 Huan Jesus quinnanquili:

—¢Quejatza huelis mosahuase ihuampoyohua se mosihuajtijquetl ipan
nopa tlalochtli quema tlacuaj ihuaya ipan nenamictili? Intla itztoque
iixtla nopa mosihuajtijquet], ax quinamiqui para mosahuase. San se
eltoc quema na niitztoc ininhuaya nomomachtijcahua, ax quinamiqui
mosahuase. 20 Pero ajsis hora quema hualase nocualancaitacahua
huan nechhuicase. Nopa tonal, quena, mosahuase nomomachtijcahua.
21 Axaca [2:21 Jesus quinilhui ni huicalotl para quinnextilis ax cuali
quimanelose itlamachtil ica tlen huejcajquiya quineltocayayaj tlacame,
pampa itlamachtil eltoya se tlamantli tlen yancuic.] quitlatlamania se
yoyomitl tlen sosoltic ica se yoyomitl tlen yancuic pampa nopa tlen yan-
cuic motzocoyolos huan nimantzi tzayanis nopa yoyomitl tlen sosoltic
huan achi més fiero nesis. 22 Nojquiya axaca quitequilia xocomeca atl
tlen yancuic ipan bolsas tlen cuetlaxtli sosoltic, pampa quema nopa
yancuic xocomeca atl xocoyas, momiyaquilis. Quej nopa tzayanis nopa
cuetlaxtli sosoltic huan nenpolihuis nopa xocomeca atl huan nopa
cuetlaxtli. Huajca monequi quitequilise xocomeca atl tlen yancuic ipan
bolsas tlen cuetlaxtli yancuic.

Imomachtijcahua Jesus quitejque trigo ipan sdbado

23 Ipan sdbado, nopa tonal para ma mosiyajcahuaca israelitame, Jesus
nejnemiyaya ipan se mili campa quitoctoyaj trigo, huan imomachtijc-
ahua pejque quiquechcocototzaj trigo huan quicuaj iyol. 24 Huajca nopa
fariseos quiilhuijque Jesus:

—Xiquita, momachtijcahua quichihuaj tlen ax monequi ipan ni tonal
para ma timosiyajcahuaca, yeca tlajtlacolchihuaj.

25 Huan Jesus quinilhui:

—¢Ax inquipojtoque tlen quichijqui David huejcajquiya quema ya-
jaya ihuaya ihuampoyohua nelia mayanayayaj huan ax quipixque tlen
quicuase? 26 David calaquito ipan ichaj Toteco quema Abiatar elqui
hueyi totajtzi, huan quicuajqui nopa pantzi tlen eltoya ipan mesa iixtla
Toteco. Teipa David quinmajmacac nopa pantzi nopa tlacame tlen
itztoyaj ihuaya yonque itlanahuatil Moisés ax quincahuilia sequinoc ma
quicuaca nopa pantzi. San eltoya para totajtzitzi.

27Huan nojquiya Jesus quinilhui:

—Toteco Dios quisencajtoc ni tonal para tlacame ma mosiyajcahuaca
para quinpalehuis. Ax quinsencajtoc tlacame para ma quihueyitlalica
nopa tonal. 28 Na tlen niMocuepqui Tlacatl, nijpiya tequihuejcayotl para
niquinilhuis tlacame tlachque huelis quichihuase ipan sdbado, ni tonal
para ma timosiyajcahuaca.

3

Jesus quichicajqui se tlacatl tlen mahuactoya
1Jesuis sampa calajqui ipan se israelita tiopamitl huan nopano itztoya
se tlacatl tlen mahuactoya. 2 Huan nopa fariseos san quitlachiliyayaj
intlaJesus quichicahuasquia para quiteilhuise pampa elqui se tonal para
ma timosiyajcahuaca tiisraelitame. 3 Huajca Jesus quiilhui nopa tlacatl
tlen mahuactoya:
—Ximoquetza huan xihuala nica tlatlajco ni tlacame.

4Huan nimantzi Jesus quintlajtlani nopa fariseos, quinilhui:

—¢Ipan ni tonal para timosiyajcahuase inquiitaj quinamiqui ma ti-
jchihuaca tlen cuali o tlen ax cuali? ¢Ma tiquinpalehuica tlacame o ma
tiquinmictica?

Pero nopa fariseos ax molinijque. 5 Huajca Jesus quintlachili huan
cualanqui. Mocueso pampa nopa fariseos tlahuel yoltetique. Huajca
Jesus quiilhui nopa tlacatl:

—iXijxitlahua momal!

Huan quixitlajqui ima huan cuali mochicajqui. ¢ Huajca quisque nopa
fariseos huan nimantzi pejque motlajtolmacaj ica sequinoc tlacame tlen
quitoquiliyayaj Herodes quejatza huelis quimictise Jesus.

Mosentilijque miyac tlacame iteno hueyi atl

7 Huan Jesus quisqui ihuaya imomachtijcahua huan yajque iteno
hueyi atl. Huan quintoquilijque tlahuel miyac tlacame tlen ejque estado
Galilea huan estado Judea. 8 Nojquiya itztoyaj tlacame tlen altepetl
Jerusalén, huan tlen estado Idumea huan tlen nopa tlali tlen mocahua
ipan seyoc nali nopa atemitl Jorddn. Nojquiya hualajque tlacame tlen
ejque nechca altepetini Tiro huan Sidén. Miyaqui tlacame quicactoyaj
nochi tlen Jesds quichihuayaya huan yeca yohuiyayaj campa yajaya
itztoya. 9 Huan Jesus quinilhui imomachtijcahua ma quichiyaca ica se
cuacanahua para ipan tlejcos para ma ax quitetzopaca nopa tlacame.
10 Pampa Jesus quinchicajtoya miyac cocoyani huan nochi tlen mococo-
huayayaj nochipa quicuatopejtiyohuiyayaj chicahuac para quiitzquise.
11 Huan quema tlacame tlen quipiyayayaj se iajaca Axcualtlacatl qui-
itayayaj Jesus, motlancuaquetzayayaj iixtla huan chicahuac nopa aja-
came quiijtohuayayaj:

—iTa tilcone Dios!

12 Pero Jesus chicahuac quinnahuatiyaya ma ax quinilhuica tlacame
ajqueya yaja.

Jesus quintlapejpeni majtlactli huan ome imomachtijcahua

13 Teipa Jesus tlejcoc ipan se tepetl huan quinnotzqui san nopa tlacame
tlen quinequiyaya ma yaca ihuaya, huan yajuanti yajque campa ya.
14Huan Jesus quintlapejpeni majtlactlihuan ome imomachtijcahua para
ma itztoca ihuaya huan para quintitlanis ma teilhuitij itlajtol Toteco.
15 Nojquiya Jesus quintlapejpeni para ma quipiyaca tequihuejcayotl
quinchicahuase cocoyani huan quinquixtilise iajacahua Axcualtlacatl
tlen calactoyaj ipan tlacame. 16 Huajca nicani eltoc inintoca nopa tla-
came tlen quintlapejpeni: Simon, tlen Jesus quitocaxtlali Pedro, 17 Jacobo
ihuaya iicni, Juan, tlen eliyayaj iconehua Zebedeo. Jesus quintocax-
tiyaya nopa ome Boanerges, tlen quinequi quiijtos tlacame tlen itztoque
queja se tlatomonilotl pampa mosisiniyayaj. 18 Nojquiya quintlapejpeni
Andrés, Felipe, Bartolomé, Mateo, Tomds, Jacobo icone Alfeo, Tadeo
[3:18 tlen nojquiya itoca eliyaya Judas huan Lebeo.] huan Simon tlen
moiyocatlaliyaya ica nopa partido cananista. 19 Huan quitlapejpeni
Judas Iscariote tlen teipa quitemactili Jesus.

Quiteilhuijque Jesus para quipixtoya se iajaca Axcualtlacatl
20 Teipa Jesus ihuaya imomachtijcahua mocuepque huan sampa cala-
jque ipan se cali. Huan sampa mosentilijque miyac tlacame, huan
yeca Jesus ihuaya imomachtijcahua ax quipiyayayaj niyon se tlalochtli

para tlacuase. 21 Huan quema quicajque iteixmatcahua Jests para ax
quipixqui se tlalochtli para tlacuas, hualajque para quihuicase pampa
quiijtohuayayaj: “Molocojchijtoc.”

22 Pero ajsicoj tlen Jerusalén sequin tlamachtiani tlen itlanahuatil
Moisés. Yajuanti teilhuiyayaj para Jesus quipixqui Axcualtlacatl [3:22
Nopa tlacame quitocaxtijque Axcualtlacatl, Beelzebu.] yajaya tlen
quinyacana nochi ajacame, huan yeca quimacatoya Jesus chicahualistli
quinquixtis ajacame tlen calactoque ipan sequinoc.

23 Huajca JesUs quinnotzqui nopa tlamachtiani tlen itlanahuatil
Moisés huan quinilhui ica huicalot], quiijto: “¢Quejatza huelis Axcualt-
lacatl quinquixtis ajacame tlen iaxcahua? 24 Intla se tlali ica san se
tlanahuatijquetl motlajcoxelohua, ax huejcahuas pampa seyoc tlali quit-
lanis nimantzi. 25 Huan intla ichampoyohua se tlacatl ipan se cali mot-
lajcoxelohuaj, ax hueli mocahuase san sejco. 26 Huan intla Axcualtlacatl
mocualaniaicaiaxcahua, huan motlajcoxelohuaj, ax huejcahuas pampa
yajaya iselti quintzontlamiltis tlen iaxcahua.

27«Axaca huelis calaquisichaj se tlen tetixtoc queja Axcualtlacatl huan
quiquixtilis tlen iaxca intla achtohui ax quiilpis. Huajca quena, huelis
quiquixtilis tlen iaxca.

28 “Nelia nimechilhuia noTata huelis quintlapojpolhuis nochi inintlajt-
lacolhua tlacame huan nochi tlen fiero camatij, 29 pero ajqueya quitlaijil-
huis itequi Itonal Toteco huan quiijtos para tlen yajaya quichijtoc eltoc
se tlamantli tlen fiero, Toteco ax quema quitlapojpolhuis. Nopa tlacatl
quihuicas nopa tlajtlacoli para nochipa.”

30 Jesus quiijto ya ni pampa yajuanti quiijtohuayayaj para yajaya
quipixtoya se iajaca Axcualtlacatl.

Hualajque inana huan iicnihua Jestis

31 Teipa ajsico inana ihuaya iicnihua Jesus, pero mocajque calteno
huan tlatitlanque ma quinotzatij Jesus. 32 Huan nopa tlacame tlen
mosiyajcahuayayaj huan quiyahualohuayayaj Jesus, quiilhuijque:

—Xiquita, monana huan moicnihua itztoque calteno huan mitztemo-
huaj.

33Pero Jesus quinnanquili:

—¢Ajqueya nonana? huan ¢ajqueya noicnihua?

34 Huan quintlachili nopa tlacame tlen quiyahualohuayayaj huan
quinilhui:

—Xiquitaca ni tlacame tlen itztoque nica, yajuanti niquinita para
nonana huan noicnihua, 35 pampa ajqueya quichihua tlen Toteco Dios
quinequi, yajaya niquita queja noicni huan nonana.

4

Se tlacatl quiijtzeloto xinachtli

1Jesus sampa pejqui tlamachtia iteno hueyi atl, huan mosentilijque
miyac tlacame tlen quiyahualocoj. Huajca Jesus calajqui ipan se cua-
canahua ipan hueyi atl huan mosehui, huan nochi tlacame mocajque
xalixco nechca iteno hueyi atl. 2 Huan Jesus tlamachtiyaya miyac tla-
mantli ica huicalotl huan huicaltili huan quinilhui: 3 “{Xijtlacaquilica! Se
tlacatl yajqui quiijtzeloto trigo. 4Huan quema quiijtzelohuayaya, sequin
xinachtli huetzqui ipan ojtli huan hualajque totome huan quicuajque.

5Sequinoc xinachtli huetzqui temajcajya campa ax oncayaya miyac tlali.
Nopa xinachtli nimantzi ixhuac pampa ax huejcatla nopa tlali. ¢ Pero
quisqui tonati, huan tonal tlatlac huan nimantzi huajqui pampa ax
huelqui motlatzquilia inelhuayo. 7 Sequinoc xinachtli huetzqui huitzijtic
huan nopa huitztli quiijiyomicti nopa tlatoctli, yeca nopa xinachtli ax
temacac itlajca. 8 Pero sequinoc xinachtli huetzqui ipan cuali tlali.
Tlaixhuac cuali, huan moscalti huan cuali temacac itlajca. Sequin nopa
tlatoctli trigo temacac treinta xinachtli, huan sequinoc tlatoctli temacac
sesenta xinachtli huan sequinoc tlatoctli temacac se ciento xinachtli.”

9 Huan teipa Jesus quinilhui: “Nochi imojuanti ya innechcactoque.
Huajca xijneltocaca tlen nimechilhuia.”

Jesus quinilhui para tlen tlamachtia ica huicaltili

10 Teipa quema quistoyaj nopa miyac tlacame, Jesus huan nopa
majtlactli huan ome imomachtijcahua huan sequinoc tlen itztoyaj
ihuaya quinechcahuijque huan pejque quitlatzintoquiliaj tlachque quiij-
tosnequi nopa huicaltili. 11 Huan Jesus quinilhui: “Toteco Dios inmechc-
ahuilijtoc xijmachilica quejatza yajaya tlanahuatia yonque achtohuiya
axaca quicahuiliyaya ma quimachili. Huan ama nojquiya ica tlacame
tlen nechhuejcamajcahuaj, niquinilhuia nochi tlamantli ica huicalotl.
12 Quej nopa yonque quiitase tlen nijchihua, ax quimatise tlachque
quinequi quiijtos. Huan yonque quicaquise notlajtol, ax quimachilise.
Huan quej ni ax moyolcuepase, huan ax quipantise tlapojpolhuili para
inintlajtlacolhua.”

Jesus quinilhui tlachque quiijtosnequi nopa huicaltili

13Huan Jesus quinilhui nojquiya: “;Intla ax inquimachiliaj ni huicalotl,
quejatza huelis inquimachilise sequinoc huicalotl? 14 Nopa tlacatl tlen
quisemangqui nopa xinachtli quichihua queja se tlacatl tlen quinilhuia
tlacame itlajtol Toteco. 15 Sequin tlacame itztoque queja nopa xinachtli
tlen huetzqui ojtipa. Quicaquij itlajtol Toteco, pero nimantzi huala
Axcualtlacatl huan quinquixtilia tlen Toteco quitlalijtoc ipan ininyolo.
16 Sequinoc tlacame itztoque queja nopa xinachtli tlen huetzqui temaj-
cajya. Quicaquij itlajtol Toteco huan nimantzi quiseliaj ica paquilistli.
17 Pero queja nopa xinachtli tlen ax hueli motlatzquilia inelhuayo, ax
quipiyaj chicahualistli. San itztoque para se tlalochtli, pampa quema
huala trabajojyotl huan sequinoc quintlatzacuiltiaj pampa quiselijtoque
itlajtol Toteco, nimantzi quicajtehuaj. 18 Sequinoc tlacame itztoque
queja nopa xinachtli tlen huetzqui ipan huitztli. Quicaquij itlajtol
Toteco, 19 pero mocuatotoniaj miyac ica nochi tlamantli tlen onca ipan
ni tonal. Mocajcayajtoque pampa moilhuiaj paquise intla quipiyase
miyac tomi. Tlahuel quinequij miyac tlamantli tlen onca. Huan nochi
ni tlamantli tlen quinequij quiijiyomictiaj itlajtol Toteco, huan yeca ax
temaca itlajca. 20 Pero sequinoc tlacame itztoque queja nopa xinachtli
tlen huetzqui ipan cuali tlali. Yajuanti, quena, quicaquij itlajtol Toteco,
huan quiseliaj huan temacaj inintlajca. Sequin tlen yajuanti itztoque
queja se trigo tlatoctli tlen temaca treinta xinachtli, huan sequinoc queja
tlen temaca sesenta xinachtli, huan sequinoc itztoque queja se trigo
tlatoctli tlen temaca se ciento xinachtli.”

Nopa huicalotl tlen tlahuili

21 Nojquiya Jesus quinilhui: “Axaca quitlatia se tlahuili huan quitlalia
cajon tzala, niyon ax quitlalis tlapech tzala. Nochi quimatij quitlalise
se tlahuili huejcapa ipan se tlaquetzali para ma tlatlanexti. 22 Quej
nopa nojquiya ica nochi tlamantli tlen ama motlatijtoc. Teipa mocahuas
tlanempa huan nochi inquimachilise. Huan tlamantli tlen tlacame ax
hueli quimachiliaj ama pampa nimechmachtia ica huicalotl, teipa nochi
campa hueli quimatise. 23 Nochi imojuanti ya innechcactoque, huajca
xijneltocaca tlen nimechilhuia.”

24 Nojquiya Jesus quinilhui: “Xijpiyaca cuidado quejatza inquicaquij.
Intla inquicaquij huan inquineltocaj quentzi, huajca inquimachilise
san quentzi. Pero intla inquicaquij cuali huan inquineltocaj nochi,
huajca cuali inquimachilise. Huan hasta noja més Toteco inmechpale-
huis xijmachilica. 25 Pampa se tlacatl tlen quipiya itlalnamiquilis para
quicaquis notlajtol, Toteco quimacas mas tlalnamiquistli. Pero se tlacatl
tlen ax quinequi quicaquis notlajtol, Toteco quiquixtilis tlen quentzi
quicactoc.”

Itlanahuatilis Toteco moscaltia ixtacatzi

26 Nojquiya Jesus quinilhui: “Moscaltia ininmiyaca nopa tlacame
tlen Toteco quinnahuatia yonque axaca momaca cuenta. Eltoc queja
se tlacatl tlen quiijtzelohua xinachtli ipan tlali. 27 Yajaya cochis ica
tlayohua huan mehuas ica ijnaloc. Panos se ome tonali huan teipa nopa
xinachtli ixhuas huan moscaltis, pero nopa tlacatl ax quimati quejatza
moscalti. 28 Achtohui sesen tlatoctli panquisa, huan quisa ixihuiyo.
Teipa panquisa ipiloloyo huan teipa itlancoch ipan ioloyo. 29 Huan
quema nopa simolotl ya chicajtos, nopa tlacatl pehuas quipixcas pampa
cuali quimacatoc itlajca.”

Nopa huicalotl tlen nopa xinachtli mostaza

30 Nojquiya Jesus quiijto: “¢Quejatza huelis nimechilhuis quejatza
pehua tlanahuatia Toteco Dios ipan ininyolo tlacame ipan se yancuic
lugar? ¢Ica tlachque nijhuicalotis para inquimachilise? 31 Quema yajaya
tlanahuatia, pehua queja se ixinajcho mostaza tlen se tlacatl quitoca.
Nopa xinachtli eltoc mds pilsiltzi tlen nochi xinachtli tlen onca ipan
tlaltepactli. 32 Pero quema se tlacatl quitoca nopa xinachtli mostaza,
moscaltiahuan mochihua mas hueyi tlen nochi xihuitzontli huan mochi-
hua se cuahuitl. Huan imacuayo moscaltia huan moxacalohua huan
ipani totome hueli mosehuise pampa cuali itlaacahuilo.”

Quejatza Jesus quitequihui huicalotl

33 Huan Jesus quinmachtiyaya tlacame itlajtol Toteco ica miyac
huicalotl quej ni. Quinilhui nochi tlen huelque quimachiliaj. 3¢ Huan
nochi nopa tlamachtilistli quinilhuiyaya ica huicalotl. Pero quema
itztoya san ica imomachtijcahua, quinixtomiliyaya tlachque quiij-
tosnequiyaya sesen huicalotl.

Jesus quinahuati nopa ajacatl huan nopa hueyi atl
35 Quema tlatlayohuac nopa tonal, Jests quinilhui imomachtijcahua:
—Ma tiquixcotonaca ne hueyi atl hasta ne seyoc nali.
36 Huajca quincajtejque nopa miyac tlacame tlen itztoyaj tlalpani huan
imomachtijcahua quihuicaque ipan cuacanahua ica Jeus mosehuiyaya
campa ipa itztoya huan yajque para seyoc nali. Huan nojquiya itztoyaj

sequinoc tlacame tlen yajque ininhuaya ipan tlen yajuanti inincua-
canahua. 37 Huan nimantzi hualajqui se ajacatl tlen tlahuel chicahuac.
Huan motlalanqui hueyi atl huan pejqui acalaqui inincuacanahua hasta
temisnequiyaya. 38 Huan Jesus cochtoya iica ipan nopa cuacanahua,
motzontectoya ipan se piltzontetontzi. Huajca imomachtijcahua quiixi-
tijque huan quiilhuijque:

—iTlamachtijquetl! ;Ax timomaca cuenta para timisahuijtinemij?

39 Huajca Jesus mejtiquisqui huan quitlacahualti nopa ajacatl huan
quiilhui hueyi atl:

—Amo ximolini, san xielto.

Huan nopa ajacatl moquetzqui huan nopa hueyi atl ayoc mojmolini.
40 Huajca Jesus quinilhui imomachtijcahua:

—¢Paratlenneliainmajmahuij? ¢ Axinquineltocaj tlen huelinijchihua?

41Huan neliaimomachtijcahua pejque momajmatijque huan moilhui-
jque se ica seyoc:

—¢Ajqueyaneliani Jesus? Hastanopa ajacatl huan hueyi atl quineltocaj
itlajtol.

5

Nopa Gadara ejquetl tlen quipiyayaya se iajaca Axcualtlacatl

1 Ajsitoj Jesus huan imomachtijcahua nopa seyoc nali hueyi atl campa
tlali Gadara. 2 Huan Jests quisqui ipan cuacanahua huan nimantzi
ajsico se tlacatl campa ya tlen quisqui ipan campo santo huan quipixqui
iajacahua Axcualtlacatl. 3 Nopa tlacatl mocahuayaya nochi tonal ipan
campo santo, huan axaca hueliyaya quiilpia para quihuicas, yonque
quiilpisquia ica tepos cadena. 4 Miyac huelta quiilpitoyaj ica tepos
cadena ipan iicxi huan ipan ima, pero quicocototzayaya nopa tepos ca-
dena, huan san cuechtic quichihuayaya. Huajca axaca huelqui quitlani.
5 Tonali yohuali nopa tlacatl tzajtzitinemiyaya ipan campo santo huan
campa tepetini huan iselti mococohuayaya ica tetl. ¢ Pero quema quiitac
Jesus ica huejca, motlalo huan motlancuaquetzqui iixtla. 7-8 Huan Jesus
quiilhui:

—Iniajacahua Axcualtlacatl, xiquisaca ipan ni tlacatl.

Huan nopa tlacatl quiijto chicahuac:

—¢Tlachque tijpiya noca na? TiJesus, tilcone Dios Tlen Mdas Quipiya
Tlanahuatili. Xijtestigojquetza Dios para ax titechtlaijiyohuiltis.

9Huan Jesus quitlajtlani:

—¢Quejatza motoca?

Huan quinanquili:

—Notoca, Miyac, pampa nelia timiyaqui tiajacame.

10 Huan nopa ajacame quitlajtlanijque Jesus chicahuac para ma ax
quintitlanis hasta sejcoyoc. 11 Huan nepa nechca itztoyaj miyac pitzome
tlen tlacuayayaj ipan se lado se tepetl. 12Huan iajacahua Axcualtlacatl
quitlajtlanijque:

—Xitechtitlani ma ticalaquica ipan ne pitzome.

13 Huajca Jesus quincahuili. Huan nochi nopa iajacahua Axcualtlacatl
quisque ipan nopa tlacatl huan calajque ipan nopa pitzome. Huan
itztoyaj nechca ome mil pitzome nopano. Huan nopa pitzome mot-
lalojtejque campa se tlaixtemolis, huan huetzque ipan hueyi atl huan
nimantzi misahuijque.

14 Huajca nopa tlacame tlen quinmocuitlahuiyayaj nopa pitzome
motlalojtejque huan quinpohuilitoj tlen panotoya nopa tlacame tlen
itztoyaj ipan nopa altepetl huan ipan ranchos nechca. Huan nopa
altepetl ehuani quisque quitlachilicoj tlachque ininpantic nopa pitzome.
15 Huan quema ajsicoj campa Jesus, quiitaque nopa tlacatl tlen achto-
huiya quinpixtoya nopa miyac iajacahua Axcualtlacatl. Huan ama nopa
tlacatl san locotzijtoya, huan moyoyontijtoya huan quipixtoya cuali
itlalnamiquilis. Huan nopa tlacame momajmatijque. 16 Huan nopa
tlacame tlen quiitztoyaj tlen panoc sampa quinpohuilijque tlen ajsiyayaj
nochi tlen panotoya ica nopa tlacatl tlen quinpixtoya ajacame. Huan
nojquiya quinpohuilijque tlen panoc ica nopa pitzome. 17 Huajca nopa
tlacame pejque quitlajtlaniaj Jesus ma quisa ipan inintlal.

18 Huan Jesus calajqui ipan nopa cuacanahua para quisas, huan nopa
tlacatl tlen achtohui quinpiyayaya iajacahua Axcualtlacatl quitlajtlani
ma quicahuili yas ihuaya. 19 Pero Jesus ax quicahuili. Quiilhui:

—Xiya mochaj, xiquinpohuili moteixmatcahua nopa hueyi tlamantli
tlen Toteco mitzchihuilijtoc huan queja mitzicnelia.

20 Huajca nopa tlacatl quisqui huan pejqui quinpohuilia tlacame
ipan nochi altepetini tlen Decdpolis nopa huejhueyi tlamantli tlen Jesus
quichihuilijtoya. Huan nochi tlen quicajque san quisentlachiliyayaj.

Jesus quinchicajqui isihuapil Jairo huan nopa sihuatl tlen quiajsic iyoyo

217Jesus sampa quiixcotonqui hueyi atl ipan cuacanahua hasta seyoc
nali. Huan mosentilijque miyac tlacame tlen quiyahualojque huan
yajaya mocahuayaya ateno. 22 Huan ajsico se tequihue tlen nopa is-
raelita tiopamitl tlen itoca eliyaya Jairo. Huan quema Jairo quiitac Jesus,
motlancuaquetzqui, 23 huan ica nochi iyolo, quiilhui:

—Nosihuapil miquinequiya. Xiya, xijtlaliliti moma para mochicahuas
huan yolis.

24 Huajca Jesus yajqui ihuaya, huan miyac tlacame quintoquiliyayaj
huan quicuatetzopayayaj. 25 Huan itztoya nopano se sihuatl
tlen mojmostla esotemoyaya para majtlactli huan ome xihuitl
26 Quiijiyohuijtihualajtoya miyac tlamantli ininmaco miyac tepajtiani
para quichicahuasquiaj pero san quiyaltijtoya nochi tomi tlen
quipixtoya, huan ax tleno quipalehui. San achi més motlahueltiyaya.
27 Huan quema nopa sihuatl quicajqui tlen Jesus, hualajqui huan
monechcahui iica ininhuaya nopa tlacame huan quiajsic iyoyo.
28 Pampa nopa sihuatl moilhuiyaya: “Intla san huelisquia nicajsis iyoyo,
nimochicahuas.” 29 Huan nimantzi huajqui icocolis huan quimatqui
para ya mochicajtoya. 30 Huan Jesus nimantzi quimachili para quistoya
chicahualistli ipan ya huan quichicajtoya se tlacatl. Huajca moicanitac,
huan quintlachili nopa miyac tlacame huan quintlajtlani:

—¢Ajqueya quiajsic noyoyo?

31 Huan imomachtijcahua quiilhuijque:

—Ta tiquita ni tlacame mitzcuatetzopaj, ¢para tlen titlatzintoca,
ajqueya quiajsic moyoyo?

32 Pero Jesus moicancueptoya huan tlachiyayaya campa hueli para
quiitas ajqueya quiajsitoya. 33 Huajca nopa sihuatl tlen quimatqui
ya mochicajtoya momajmatiyaya huan huihuipicayaya. Huan yajqui

motlancuaquetzato iixtla Jestus huan quiilhui xitlahuac tlen quichijqui.
34Huan Jesus quiilhui:

—Nane, timochicajqui pampa tinechneltocatoc. Xiya ica paquilistli
pampa ayoc tijpiya mococolis.

35 Jests noja quiilhuiyaya nopa sihuatl quema ajsicoj sequin tla-
came tlen hualajque tlen ichaj nopa hueyi tequihue ipan nopa israelita
tiopamitl. Quiilhuijque itata nopa sihuapil:

—Mosihuapil ya mijqui. Ayoc xijcuatotoni ni tlamachtijquetl.

36 Pero Jesus quicajqui tlen quiilhuijque huan quiilhui nopa tequihue
tlen tiopamitl:

—Amo ximomajmati, san xinechneltoca.

37 Huan Jesus ax quincahuili sequinoc ma yaca ihuaya. San quinc-
ahuili Pedro, Jacobo huan iicni, Juan. 38 Huan quema ajsitoj ichaj
nopa hueyi tequihue tlen tiopa, quinpanti tlacame tlahuejchihuayayaj,
chocayayaj huan tzajtziyayaj. 39 Huajca Jesus calaquito campa nopa
mijcatzi huan quinilhui:

—¢Para tlen intlahuejchihuaj huan inchocaj? Ni sihuapil ax mictoc,
yajaya san cochtoc.

40 Pero nopa tlacame san quihuetzquilijque Jesus. Huajca Jesus quin-
quixti nopa tlacame. Teipa quinhuicac itata huan inana nopa sihuapil,
huan nopa eyi imomachtijcahua huan calajque campa quitectoyaj.
41Huan Jesus quimaitzqui nopa sihuapil huan quiilhui:

—Talita, cumi (quiijtosnequi: ‘Sihuapil, nimitzilhuia: ximehua.’)

42 Huan ipan nopa tlalochtli nopa sihuapil tlen quipixtoya majtlactli
huan ome xihuitl, mejqui huan pejqui nejnemi, huan nochi tlen itztoyaj
ihuaya nelia momajmatijque. 43 Huan Jesus quinnahuati chicahuac ma
axaca quiilhuica. Huan quinilhui ma quitlamacaca nopa sihuapil.

6

Jesusitztoya ipan altepetl Nazaret

1Jesus quisqui nepa huan mocuepqui ialtepe huan imomachtijcahua
yajque ihuaya. 2 Ipan sdbado, nopa tonal para israelitame ma mosiya-
jcahuaca, Jesus pejqui tlamachtia ipan israelita tiopamitl. Huan miyac
tlacame tlen quicajque quisentlachilijque huan quiijtojque:

—¢Ajqueya quimachtijtoc nochi ya ni? ¢Canque quicuic nochi ni tlal-
namiquistli? ¢Quejatza hueli quichihua ni huejhueyi chicahualis nescay-
otl? 3Yajaya se cuaxinquetl. Yajaya icone Maria huan iicni Jacobo, José,
Judas, huan Simon. Isihua icnihua nojquiya itztoque nica tohuaya.

Huan yeca tlen san sejco ehuani ica Jesus ax quinejque quichihuilise
cuenta. 4 Huan Jesus quinilhui:

—Nochipa tlacame tlen san sejco ehuaj se tiocamanalojquetl ax
quitlepanitaj. Niyon ax quitlepanitaj iteixmatcahua huan ichampoy-
ohua, pero sejcoyoc ehuani, quena, quitlepanita;j.

5Yeca Jesus ax huelqui quichijqui niyon se chicahualis nescayotl ipan
ialtepe. San quitlali ima ipan se ome cocoyani huan quinchicajqui.
6 Huan Jesus san quinsentlachili nopa tlacame tlen ehuayaya ipan ial-
tepe pampa ax quineltocaque. Teipa Jesus panotinenqui ipan miyac
pilaltepetzitzi tlen nejnechca para tlamachtis.

Jesus quintitlanqui imomachtijcahua ma teilhuitij Itlajtol Toteco



MARCOS 6:7 84 MARCOS 6:21

7 Teipa Jesus quinnotzqui nopa majtlactli huan ome imomachtijc-
ahua huan pejqui quintitlani ma yaca ojome para teilhuitij itlajtol
Toteco. Huan quinmacac tequihuejcayotl ica iajacahua Axcualtlacatl
tlen calactoya ipan tlacame. 8 Huan Jesus quinnahuati para ax tleno
ma quihuicaca ipan ojtli. Ma ax quihuicaca se yoyon coxtali, niyon
pantzi, niyon tomi. Ma quihuicaca san setzi cuatopili huan ax tleno mas.
9 Quinilhui huelis motlalilise tecactli, pero ma ax quihuicaca yoyomitl
tlen ica mopatlase. 10 Huan Jesus quinilhui:

—Quema inajsise ipan se altepetl huan se inmechnotzas para xi-
mocahuaca ichaj, ximocahuaca ipan ichaj hasta inquisase ipan nopa
altepetl. 11 Huan intla inajsitij ipan se altepetl, huan ax inmechseliaj
huan ax inmechtlacaquiliaj; Xiquisaca nepa huan ximotecactzejtzeloca
parainquiquixtilise nopa tlalpotectli. Ica nopa tlanescayotl inquinextise
para ipan nopa tonal quema Toteco tetlajtolsencahuas, nopa tlacame
ipan nopa altepetl tlen ax inmechselijque quipantise se tlatzacuiltilistli
tlen mas hueyi que altepetini Sodoma huan Gomorra.

12 Huajca imomachtijcahua quisque huan teilhuitoj para tlacame ma
moyolcuepaca huan quicahuaca inintlajtlacolhua. 13 Huan quinquixti-
jque miyac iajacahua Axcualtlacatl tlen calactoyaj ipan tlacame, huan
quitlalijque aceite ipan miyac cocoyani huan quinchicajque.

Quejatza mijqui Juan tlen tecuaaltiyaya

14 Nopa Tlanahuatijquetl Herodes Antipas quicajqui tlen Jests pampa
nochi tlacame campa hueli quimatiyayaj tlen quichihuayaya. Huan
Herodes quiijto para Jesus elqui Juan tlen mijqui, huan ama moyol-
cuitoya huan yeca huelqui quichihua huejhueyi chicahualis nescayotl
15 Sequinoc quiijtohuayayaj para Jesus eliyaya nopa tiocamanalojquetl
Elias. Huan sequinoc quiijtohuayayaj para Jesus eliyaya se tiocamanalo-
jquetl queja nopa tiocamanalohuani tlen itztoyaj huejcajquiya.

16 Pero quema quicajqui Tlanahuatijquetl Herodes tlen Jesus quichi-
huayaya, quiijto para Jesus eliyaya Juan tlen tecuaaltiyaya huan tlen ya
iselti tlanahuati ma quiquechtzontequica. Moilhui para ama Juan ya
moyolcuitoya.

17 Tlanahuatijquetl Herodes Antipas achtohui quintitlanqui isoldados
ma quiitzquica Juan huan ma quitzacuaca. Quichijqui ya nopa para ma
paqui Herodias tlen eltoya isihua. Nopa sihuatl Herodias eltoya isihua
Herodes Felipe I tlen eli iicni Tlanahuatijquetl Herodes Antipas, pero
teipa Tlanahuatijquetl Herodes Antipas mocuili para isihua. 18 Huan yeca
Juan quiilhuijtoya Tlanahuatijquetl Herodes para ax cuali mocuilijtoya
ihuejpol.

19 Huajca yeca nopa sihuatl, Herodias, quicualancaitayaya Juan.
Quinequiyaya quimictis, pero ax hueliyaya. 20 Tlanahuatijquetl Herodes
quiimacasiyaya Juan pampa quimatiyaya eliyaya se tlacatl tlen xit-
lahuac huan tlatzejtzeloltic, yeca quimocuitlahuiyaya para ax tleno
ipantisquia. Quema Herodes quicajqui itlamachtil Juan, ax quimachili.
San moyolilhuiyaya miyac tlen nochi tlen quiijtohuayaya. Pero nochipa
quicaquiyaya ica paquilistli. 21 Pero se tonal nopa sihuatl Herodias
quipanti quejatza huelis quimictis Juan quema nopa Tlanahuatijquetl
Herodes quichijqui se ilhuitl pampa quiaxiti ixihui. Quipixqui se
tlacualistli huan quinnotzquiitequihuejcahua ihuaya itlanahuatijcahua



MARCOS 6:22 85 MARCOS 6:37

huan tlen tominpixque ipan itlal. 22 Huan hualajqui iichpoca nopa
sihuatl Herodias huan mijtotijqui iselti iniixtla nopa tlanotzalme. Huan
quinpacti Tlanahuatijquetl Herodes huan nopa tlacame tlen tlacuayayaj
ihuaya. Huajca Herodes quiilhui nopa ichpocatl:

—Xinechtlajtlani tlen tijnequis huan nimitzmacas.

23 Huan Herodes tlatestigojquetzqui chicahuac iniixtla nochi itlan-
otzalhua huan quiilhui nopa ichpocatl:

—Nimitzmacas nochi tlen tinechtlajtlanis yonque tinechtlajtlanis tla-
jco ni tlaltini campa nijpiya tlanahuatili.

24Huan nopa ichpocatl quisqui huan quiilhuito Herodias, tlen eliyaya
inana, huan quitlajtlani tlachque cuali quitlajtlanis.

Huan inana quinanquili:

—Xiquilhui tijnequi itzonteco Juan tlen tecuaaltia.

25 Huan nimantzi mocuepqui nopa ichpocatl ipan nopa ilhuitl campa
itztoya Herodes huan quiilhui:

—Nijnequi amantzi xinechmaca itzonteco Juan, nopa tecuaaltijquetl.
Xinechmaca ipan se hueyi plato.

26 Huajca nelia mocueso nopa tlanahuatijquetl. Pero tlatestigojquetz-
toya huan quicactoyaj itlanotzalhua ipan nopa tlacualistli huan yeca ax
quinejqui quiilhuis para ax quimacas. 27 Huajca nimantzi quititlanqui se
isoldado, huan quinahuati ma quihualica itzonteco Juan. 28 Huajca ya-
jqui isoldado Herodes campa tzactoya Juan huan quiquechtzontequito.
Huan quihualicac ipan se hueyi plato, huan quimacac nopa ichpocatl,
huan nopa ichpocatl quimacac inana.

29Huan quema quimatque itlatoquilijcahua Juan para quimictijtoyaj,
hualajque quitlalanque itlacayo huan quitlalpachojque.

Jesus quintlamacac macuili mil tlacame

30 Teipa imomachtijcahua Jests mocuepque tlen campa hueli nejnen-
toyaj huan mosejcotilijque ihuaya Jesus. Huan quipohuilijque nochi
tlen quichijtoyaj huan tlen tlamachtijtoyaj. 3! Huan Jesus quinilhui
imomachtijcahua:

—Xihualaca nohuaya ma timosiyajcahuatij quentzi campa tlatzitzica.

Quinilhui ya ni pampa ajachica miyac tlacame hualayayaj huan
yohuiyayaj, huan Jesus ihuaya imomachtijcahua ax quipiyayayaj niyon
se tlalochtli para tlacuase.

32 Huajca Jesus ininhuaya imomachtijcahua yajque san sejco ipan se
cuacanahua hasta campa ax oncayaya caltini. 33 Pero miyac tlacame
quinitaque quema yajque ipan cuacanahua huan quiixmatque para
eliyaya Jesus. Huan quisque tlen nopa altepetini huan motlalojque hasta
campa Jesus huan imomachtijcahua ajsisquiaj, huan yajuanti achtohui
ajsitoj nepa. 3¢ Huan quema Jesus temoc ipan cuacanahua huan quiitac
para ya ajsitoyaj nopa miyac tlacame, quintlasojtlac pampa itztoyaj
queja borregojme tlen ax quipiyayayaj se tlamocuitlahuijquetl. Huan
Jesus pejqui quinmachtia miyac tlamantli. 35 Huan quema tlatlayohu-
atinemiyaya, imomachtijcahua monechcahuijque huan quiilhuijque:

—Ya tiotlaquixqui huan nica ax tleno onca. 36 Xiquinnahuati ni
tlacame ma yaca ipan ranchos huan ipan pilaltepetzitzi tlen nechca ma
mocohuitij pantzi pampa ax tleno quipiyaj para quicuase.

37Pero Jesus quinnanquili huan quinilhui:

—Xiquintlamacaca imojuanti.

Huan imomachtijcahua quiilhuijque:

—¢Tijnequi tiquijtos ma tiyaca huan tijcohuatij pantzi tlen ome ciento
tonali tequitl para tiquintlamacase nochi ni tlacame?

38 Huan Jesus quinilhui:

—¢Quesqui pantzi inquipiyaj? Xijtlachilitij.

Huan quema quimatque, quiilhuijque:

—Macuili pantzi huan ome michime.

39Huajca quinnahuatiimomachtijcahua ma quinilhuica nopatlacame
ma mosehuica ica pamitl ipan nopa xoxohuic sacapetlatl. 40 Huan mose-
huijque ica pamitl tlen cien huan tlen cincuenta tlacame. 41 Huajca Jesus
quiitzqui nopa macuili pantzi huan nopa ome michime. Huan ajcoitac
elhuicac huan quitlascamatqui Toteco. Huan quitlajcotlapanqui nopa
pantzi huan quinmacac imomachtijcahua para ma quinmajmacaca
nochi nopa tlacame. Nojquiya Jesus quinmajmacac nopa ome michime
nochi tlacame. 42 Huan nochi tlacuajque huan cuali ixhuique. 43 Huan
teipa quisentilijque nopa panpayaxtli huan michpayaxtli tlen mocajtoya
huan quitemitijque majtlactli huan ome chiquihuitl. 44 Huan nopa tonal
tlacuajque macuili mil san tlacame huan ax quinpojque nopa sihuame
huan coneme.

Jesus nejnenqui aixco

45 Huan nimantzi Jests quinilhui imomachtijcahua ma calaquica ipan
cuacanahua huan ma moachtohuica para quiixcotonase nopa hueyi
atl hasta seyoc nali campa altepet]l Betsaida. Huan yajaya mocajqui
para tenahuatijtehuas. 46 Huan teipa quema Jesus tlanqui quinnahu-
atijtehua, yajqui ipan se tepetl para momaijtos. 47 Huan quema tlay-
ohuixqui, nopa cuacanahua ica imomachtijcahua sanoc nejnentoya
tlajco hueyi atl, huan Jestus mocajtoya iselti ipan tlali. 48 Huan quiitac
para imomachtijcahua tlaxicojtoyaj pampa tequitiyayaj chicahuac para
quinejnemiltise inincuacanahua ipan atl huan chicahuac quinilpitza-
yaya ajacatl. Huajca queja las tres ica tlayohua, Jests monechcahui
campa imomachtijcahua, nejnemiyaya aixco. Quinequiyaya quinpanos
para quintlayacancuilis. 4% Pero quema imomachtijcahua quiitaque
nejnemiyaya aixco, moilhuijque huala se animajtzi huan tzajtzique,
50 pampa nochi quiitaque huan momajmatiyayaj. Huajca nimantzi Jesus
quincamahui huan quinilhui:

—Ximosemacaca. Na niJesus. Amo ximomajmatica.

51Huan Jesus calajqui ipan cuacanahua ininhuaya imomachtijcahua
huan nimantzi moquetzqui ajacatl, huan nelia quisentlachilijque. 52 Aya
quimachiliyayaj ichicahualis Jesus tlen quinnextili quema quimiyaquili
nopa pantzi pampa noja yoltetixtoyaj.

Jestis quinchicajqui cocoyani nepa tlali Genesaret

53 Jesus huan imomachtijcahua quiixcotonque nopa hueyi atl huan
ajsitoj ateno ipan altepetl Genesaret. Huan nepa quiilpijque inincua-
canahua. 54 Huan quema quisque ipan cuacanahua, nimantzi tlacame
nepa quiixmatque Jesus. 33 Huajca nopa tlacame motlalojtiyajque ipan
nochi inintlal huan pejque quinquechpanojtihualahuij nochi cocoyani
ipan inintlapech hasta campa quicaquiyayaj para Jesus itztoya. 36 Huan
campa hueli quema Jests calaquiyaya ipan ranchos o ipan altepetini o
campa caltini, tlacame quintecayayaj nochi cocoyani campa panosquia.

Huan nopa cocoyani quitlajtlaniyayaj ma quincahuili san quiajsisquiaj
iyoyo, huan nochi tlen quiajsique iyoyo, mochicajque.

7

Ax tlapajpactique tlacame iixtla Toteco Dios pampa tlajtlacolchihuaj

1 Huajca mosentilijque campa Jesus nopa fariseos huan sequin
tlamachtiani tlen itlanahuatil Moisés tlen hualajtoyaj tlen altepetl
Jerusalén. 2 Huan quiitaque para sequin imomachtijcahua Jesus
tlacuayayaj huan ax momajtequijtoyaj miyac huelta queja momajtoyaj
israelitame para motlapajpacchihuase, huajca quinteilhuijque. 3 Nopa
fariseos huan nochi israelitame quitoquilijque tlen quiijtojque tohue-
jcapan tatahua. Moilhuiyayaj intla ax momajtequiaj miyac huelta, ax
hueli tlacuase. 4 Huan nojquiya moilhuiyayaj quema mocuepaj ica
tianquis, monequi momajtequise achtohui huan teipa tlacuase. Huan
quitoquilijque miyac tlamachtili tlen huejcajquiya. Quipajpacayayaj
inintazas, ininxarro huan inintepospaila queja quiijtojque tohuejcapan
tatahua. S5 Huajca nopa fariseos huan tlamachtiani tlen itlanahuatil
Moisés quitlajtlanijque Jesus:

—¢Para tlen momomachtijcahua ax quitoquiliaj inintlamachtil tohue-
jcapan tatahua? Yajuanti tlacuaj yonque ax momajtequijtoque queja
quiijtohua nopa tlanahuatili.

6 Huan Jesus quinnanquili:

—ilnquipiyaj ome imoxayac! Melahuac nopa tlajtoli tlen Toteco
quimacac nopa tiocamanalojquetl Isaias ma quiijcuilo tlen imojuanti
campa Toteco quiijto:

‘Ni tlacame quiijtohuaj nechtlepanitaj, pero ax neli.

Ipan ininyolo ax quema nechilnamiquij.

7Huajca san tlapic nechhueyichihuaj,

pampa tlamachtiaj inintlajtol tlacame queja eltosquia notlajtol.

8 Imojuanti nojquiya inquitlahuelcajtoque itlanahuatil Toteco para in-
quitoquilise inintlamachtil tlacame. Inquitoquiliaj nopa tlanahuatili
para quejatza monequi inquipajpacase xarros huan tazas tlen ipan
inatlise huan inquitoquiliaj miyac mads tlamantli queja nopa.

9Huan Jesus nojquiya quinilhui:

—Inquinilcajtoquejya itlanahuatil Toteco pampa inquinequij inquito-
quilise inintlamachtil tlacame. 10 Pampa Moisés quiijto: ‘Xijtlepanita
motata huan monana’, huan nojquiya quiijto: ‘Intla se quitelchihuas
itata o inana, ma miqui’ 1! Pero inquiijtohuaj se tlacatl huelis quiil-
huis itata o inana para ax huelis quinpalehuis ica tlen monequi para
ica panose pampa nochi tlen quipiyaj mocahua Corban o tlaiyocat-
lalili para quimactilise Toteco, yonque ax neli nopa tlajtoli. 12 Huajca
ayoc inquincahuiliaj tlacame ma quinpalehuica inintatahua huan inin-
nanahua. 13 Huajca queja nopa inquitlahuelcajtoque itlajtol Toteco
para inquitoquilise inintlamachtil tlacame. Huan inquichihuaj miyac
tlamantli quej ni tlen ax xitlahuac.

14 Sampa Jesus quinnotzqui nopa miyac tlacame nepa huan quinilhui:

—Xinechtlacaquilica nochi imojuanti, huan xijmachilica tlen
nimechilhuia. 15 Ax tleno tlen quicua se tlacatl hueli quiijtlacohua
iixtla Toteco Dios. Pero tlen quisa ipan iyolo se tlacatl queja tlen ax cuali

quiijtohua huan quichihua, ya nopa quena quiijtlacohua iixtla Toteco.
16 Nochi innechtlacaquilijque, huajca xijneltocaca tlen nimechilhuia.

17 Huan teipa quema Jesus quincajtejtoya nopa miyac tlacame huan
calactoya ipan se cali, imomachtijcahua quitlajtlanijque tlachque quiij-
tosnequi nopa huicalotl. 18 Huan Jesus quinilhui:

—¢Para tlen imojuanti nojquiya ax inquimachiliaj? ¢Ax inquimatij ax
tleno tlen se tlacatl quicuas huelis quiijtlacos iixtla Toteco? 19 Pampa
itlacualis ax calaquis ipan iyolo. San calaquis iijtico huan teipa quisas
ipan itlacayo.

Quej nopa Jesus quinilhui para tlapajpactic iixtla Toteco nochi tlacual-
istli. 20 Pero Jesus quinilhui:

—Ax tlapajpactique tlacame iixtla Toteco Dios pampa ipan ininyolo
quisa tlen ax cuali. 21 Ax tlapajpactique iixtla Toteco pampa quipiyaj
inintlalnamiquilis tlen fiero, o quichihuaj tlen hueli ica ichpocame, o
tlaxtequij, o temictiaj o momecatiaj. 22 0 pampa tlahuel quinequij tlen
iniaxca sequinoc, o se fiero ojtli quihuicaj, o tlacajcayahuaj o quinequij
tlen ax cuali. Ax tlapajpactique iixpa pampa techicoitaj, o teistlacahuiaj,
o0 mohueyimatij o mohuihuinequij. 23 Nochi ni tlajtlacoli quinijtlacohua
tlacame iixtla Toteco. Pero tlen quicua se tlacatl ax hueli quiijtlacos
iixtla.

Se sihuatl tlen sejcoyoc tlali ejquetl quineltocac Jestis

24 Jesus quisqui nepa huan yajqui nechca altepetini Tiro huan Sidén
huan calajqui ipan se cali. Ax quinequiyaya tlacame ma quimatica
intla itztoya nopano, pero ax huelqui motlatia. 25 Itztoya se sihuatl tlen
quipixqui se isihuapil tlen quipiyayaya iajaca Axcualtlacatl. Huan nopa
sihuatl quicajqui para itztoya Jesus nepa. Huan nimantzi hualajqui
huan motlancuaquetzqui iixtla Jesus. 26 Pero nopa sihuatl ax eliyaya se
israelita. Yajaya camatqui griego huan ehua se lugar tlen itoca Fenicia
ipan tlali Siria. Huan nopa sihuatl hualajqui huan quitlajtlani Jesus ma
quiquixti nopa ajacatl tlen quipixtoya isihuapil.

27Pero Jesus quiilhui:

—Achtohui niquinpalehuis israelitame. Teipa niquinpalehuis tlen
hualahui sejcoyoc tlaltini. Intla axtle, elis queja niquinmaca pilchichitz-
itzi inintlacualis coneme.

28 Huan nopa sihuatl quinanquili:

—Quena, Toteco, pero quema coneme tlacuaj, huetzi se quentzi pan-
payaxtli mesajtzala huan pilchichitzitzi quipejpena;j.

29 Huan Jesus quiilhui:

—~Cuali tinechnanquili, huajca xiya mochaj; nopa ajacatl ya quistejqui
ipan mosihuapil.

30 Huan quema nopa sihuatl ajsito ichaj, quipanti isihuapil ayoc
quipiyayaya nopa ajacatl, san mosiyajcahuayaya ipan itlapech.

Jestis quichicajqui se nonotzi

31 Huan Jesus quisqui campa itztoya nechca altepetl Tiro huan panoc
altepetl Sidon. Teipa ajsico hueyi atl Galilea huan teipa panoc hasta tlali
Decapolis. 32 Nopano tlacame quihualicaque se tlacatl tlen nacastzactoya
huan nonotzi, huan quitlajtlanijque Jesus ma quitlali ima ipan nopa
cocoxquetl para ma quichicahua. 33 Huan Jesus quihuicac nopa tlacatl
iyoca campa axaca aquiyaya, huan quinacasmayahuili. Teipa chajchac

huan quitlalili ichajcha ipan inenepil nopa tlacatl. 34 Huan Jesus ajcoitac
elhuicac huan mijnelti huan quiilhui nopa nonotzi: “iEfatal” (quinequi
quiijtos: “iXitlapohui!”)

35 Huajca ipan nopa tlalochtli tlapojqui inacas huan mochicajqui
inenepil huan huelqui camati cuali. 36 Huan Jesus quinnahuati nopa
tlacame ma axaca quiilhuica. Pero yonque chicahuac quinnahuati, achi
mads tepohuiliyayaj tlen Jesus quichihuayaya. 37 Huan nopa tlacame nelia
quisentlachiliyayaj Jesus huan moijilhuiyayaj: “Yajaya quichihua nochi
tlen cuali. Quinchihua ma tlacaquica tlen nacastapaltique huan ma
camatica tlen nonome.”

8

Jesus quintlamacac nahui mil tlacame

1Ipan nopa tonal sampa mosentilijtoyaj tlahuel miyac tlacame campa
itztoya Jesus. Huan ax quipiyayayaj tlachque quicuase, huajca Jesus
quinnotzqui imomachtijcahua huan quinilhui:

2 —Niquintlasojtla ni tlacame pampa quipiya eyi tonali itztoque no-
huaya huan ax quipiyaj tlachque quicuase. 3 Intla niquinmacahuas
ma yaca ininchajchaj huan ax tlacuajtoque, huelis tlapolose ipan ojtli
pampa sequin huejca hualajtoque.

4Huan imomachtijcahua quiilhuijque:

—¢Canque huelis tijpantise tlacualistli para huelis tiquintlamacase
nochini tlacame nica ipan ni huactoc tlali campa ax tleno onca?

5Huan Jesus quintlajtlani:

—¢Quesqui pantzi inquipiyaj?

Huan quiilhuijque:

—Chicome.

6 Huajca Jesus quinnahuati nopa tlacame ma mosehuica tlalchi. Huan
quiitzqui nopa chicome pantzi huan quitlascamatqui Toteco. Teipa
quitlajcotlapanqui huan quinmacac imomachtijcahua para ma quinma-
jmacaca nopa miyac tlacame. Huan quinmajmacaque. 7 Huan nojquiya
quipixtoyaj se ome pilmichtzitzi, huan Jesus sampa quitlascamatqui
Toteco huan nojquiya quinnahuati ma temajmacaca. 8 Huan nopa miyac
tlacame tlacuajque huan cuali ixhuique. Teipa quisentilijque nopa pan-
payaxtli huan michpayaxtli tlen mocajqui huan quitemitijque chicome
chiquihuitl. 9Huan nopa tlacame tlen tlacuajtoyaj eliyayaj nechca nahui
mil. Huan teipa Jesus quinnahuatijtejqui. 10 Huan nimantzi calajqui
ipan cuacanahuaihuayaimomachtijcahua, huan yajquise tlalitlenitoca
Dalmanuta.

Nopa fariseos quitlajtlanijque Jesus ma quichihua se tlanescayotl

11 Huan hualajque nopa fariseos huan pejque quitlajtlaniaj Jesus para
quimasiltise ica inintlajtol. Huan para quiyejyecose Jesus, quitlajt-
lanijque ma quinnextili ichicahualis ica se tlanescayotl tlen huala tlen
elhuicac. 12Huan Jesus mijnelti chicahuac huan quiijto:

—cParatlen tlacame tlen ama itztoque tlajtlanij para ma niquinnextili
se tlanescayotl? Melahuac nimechilhuia ax niquinnextilis niyon se
tlanescayotl.

13 Huan Jesus quincajtejqui nopa tlacame, huan sampa calajqui ipan
cuacanahua huan yajqui hasta nopa seyoc nali hueyi atl.

Inintlasonejcayo nopa fariseos quiijtosnequi inintlamachtil

14 Huan imomachtijcahua Jesus quiilcajtejtoyaj tlen quicuase, huan
san quihuicayayaj setzi pantzi ipan cuacanahua. 15 Huan Jesus quinil-
hui:

—Xijpiyaca cuidado para amo xijselica inintlasonejcayo Tlanahuatij-
quetl Herodes huan nopa fariseos.

16 Huan imomachtijcahua pejque moilhuiaj se ica seyoc: “Techilhuia
ya ni pampa ax tijhualicaque pantzi.”

17Huan Jesus quimatqui tlachque quiijtohuayayaj huan quinilhui:

—¢Para tlen inquiijtohuaj nimocuesohua pampa ax inquihualicaj
pantzi? ¢Aya inquimachiliaj nochicahualis? ¢Noja tetic imoyolo? 18 ; Ax
inquiitaj ica imoixtiyol? ¢Ax inquicaquij ica imonacas? ¢Ax inquiil-
namiquij tlachque nijchijqui quema techpolohuayaya pantzi? 19 Quema
niquintlamacac macuili mil tlacame ica macuili pantzi, ¢quesqui chiqui-
huitl panpayaxtli huan michpayaxtli inquisentilijque tlen mocajtoya?

Huan quinanquilijque:

—Majtlactli huan ome.

20 Huan Jesus quiijto:

—Huan quema niquintlamacac nahui mil tlacame ica chicome pantzi,
équesqui chiquihuitl panpayaxtli huan michpayaxtli inquisentilijque
tlen mocajtoya?

Huan quiilhuijque:

—Chicome.

21Huajca quinilhui:

—¢Aya inquimachiliaj tlen nihueli nijchihua?

Jestus quichicajqui se popoyotzi ipan altepetl Betsaida

22 Teipa Jesus huan imomachtijcahua ajsitoj altepetl Betsaida. Huan
quihualicaque campa Jesus se tlacatl popoyotzi. Huan quitlajtlaniyayaj
ma quitlalili ima para ma quichicahua. 23 Huan Jesus quiitzqui ima
nopa popoyotzi huan quihuicac altepeteno. Huan quialaxo iixtiyol ica
ichajcha huan quitlali ima ipan nopa popoyotzi huan quitlajtlani intla
hueli tlachiya quentzi.

24Huan nopa popoyotzi tlachixqui huan quiijto:

—Niquinita tlacame tlen nesij queja cuatini, pero nejnemij.

25 Huan Jesus sampa quitlali ima ipan iixtiyol huan quichijqui ma
tlachiya. Huan nopa tlacatl mochicajqui huan tlachixtejqui. Cuali
quiitayaya nochi. 26 Huajca Jesus quinahuati ma yohui ichaj huan
quiilhui:

—Amo xicalaqui ama ipan ni altepetl niyon axaca xiquilhui nepa.

Pedro quiijto para Jesus yajaya nopa Cristo

27 Teipa Jesus yajqui ininhuaya imomachtijcahua ipan pilaltepetzitzi
nechca altepetl Cesarea tlen Filipo. Huan ipan ojtli quintlajtlani imo-
machtijcahua:

—¢Ajqueya quiijtohuaj tlacame para na?

28 Huan quinanquilijque:

—Sequin quiijtohuaj ta tiJuan tlen tecuaaltiyaya. Sequinoc quiijtohuaj
titiocamanalojquetl Elias. Sequinoc quiijtohuaj ta seyoc titiocamanaloj-
quetl tlen huejcajquiya mijqui.

29 Huajca Jesus quintlajtlani:

—Huan imojuanti, ¢ajqueya inquiijtohuaj para na?

Huan Pedro quinanquili:

—Ta tiCristo tlen Toteco Dios techilhui techtitlanilisquia.
30Huan Jesus quinnahuati para axaca ma quiilhuica.

Jests quinilhui imomachtijcahua para yajaya miquis huan moyolcuis
31Huajca Jesus pejqui quinmachtia imomachtijcahua quejatza tlaijiy-
ohuis. Quiijto:

—Na tlen niMocuepqui Tlacatl monequi nitlaijiyohuis miyac. Ax
nechselise nopa huehue israelitame, huan nopa tlayacanca totajtzitzi,
huan nopa tlamachtiani tlen itlanahuatil Moisés. Nechmictise, pero ica
eyi tonali nimoyolcuis.

32 Quej nopa Jesus quinilhui xitlahuac tlen ipantisquia. Huajca Pe-
dro quiiyocaquixti huan pejqui quitlacahualtia. 33 Pero Jestis moican-
cuepqui huan quintlachili imomachtijcahua. Huan quiajhuac Pedro
huan quiilhui:

—Xinechtlalcahui, Axcualtlacatl. Ta ax tijtemohua tlen Toteco
quinequi ma pano, tijnequi ma pano san tlen tlacame quinequij.

34 Huan Jesus quinnotzqui imomachtijcahua ininhuaya nopa miyac
tlacame huan quinilhui:

—Intla se quinequi nechtoquilis, monequi quitlahuelcahuas tlen yaja
quinequi. Ma quitlalana icuamapel huan nechtoquilis mocualtlalijtoc
para miquis nopampa na. 35 Pampa ajqueya quinequi momanahuis
para itztos, quema miquis, quipolos nochi. Pero ajqueya nechtoquilis
yonque monequi miquis pampa nechneltoca na huan itlajtol Toteco,
yajaya quimaquixtis iyoltzi huan itztos para nochipa. 36 Pampa ax tleno
huelis quipalehuis se tlacatl tlen quipolos iyoltzi huan yas mictla. Ax
quipalehuis yonque quipiyas nochi tlen onca ipan ni tlaltepactli para
iaxca. 37 Pampa ax onca tleno tlen ica se tlacatl huelis tlaxtlahuas para
quimanahuis iyoltzi. 38 Huan intla se tlacatl mopinahuas para quiijtos
nechixmati na huan notlajtol, pampa itztoc ininhuaya ni tlajtlacolchijca
tlacame tlen ama itztoque, huajca na tlen niMocuepqui Tlacatl nojquiya
niquijtos ax niquixmati ipan nopa tonal quema nihualas ica itlatlanex
noTata, huan nohuaya hualase nopa tlatzejtzeloltijca elhuicac ehuani.

1 Nojquiya Jesus quinilhui:

—Nelia nimechilhuia, sequin imojuanti tlen initztoque nica ax in-
miquise hasta inquinitase hualase ica chicahualistli tlen itztoque nepa
campa tlanahuatia Toteco.

Jesus quipatlac itlachiyalis iniixtla Juan, Pedro huan Jacobo

2 Quema panotoya chicuase tonali, Jesus quinhuicac Juan, Pedro
huan Jacobo huan tlejcoc ipan se huejcapantic tepetl. Nepa quipat-
lac itlachiyalis iniixtla. 3 Huan iyoyo mocuepqui cahuantic huan
nelchipahuac. Axaca se tlachicuenijquetl ipan tlaltepactli tlen hueli
quichipahualtia yoyomitl queja nopa. 4 Huan nopano iniixtla monex-
tijque Elias huan Moisés huan quicamahuiyayaj Jesus. 5 Huajca Pedro
quiilhui Jesus:

—Tlamachtijquetl, cuali para tiitztose nica. Ma tijchihuaca eyi pilxaj-
caltzitzi: se para ta, se para Moisés, huan seyoc para Elias.

6 Imomachtijcahua momajmatiyayaj huan Pedro quiijto ya ni pampa
ax quimatqui tlachque quiijtos. 7 Teipa temoc se mixtli ininpani huan



MARCOS 9:8 92 MARCOS 9:22

quintzajqui. Huan ipan nopa mixtli quicajque itos Toteco Dios huan
yajaya quiijto: “Ya ni Nocone tlen niquicnelia, xijtlacaquilica tlen qui-
ijtohua.”

8 Huan ipan nopa tlalochtli imomachtijcahua quitlachilijque huan
ayoc aca quiitaque, san Jesus iselti.

9 Huan quema ixtemoyayaj ipan nopa tepetl, Jesds quinnahuati ma
axaca quipohuilica tlen quiitztoyaj hasta yajaya tlen Mocuepqui Tlacatl
miquisquia huan moyolcuisquia.

10 Huajca axaca quiilhuijque, pero motlajtlaniyayaj tlachque quiij-
tosnequi para moyolcuis tlen campa mijcatzitzi. 11 Huan imomachtijc-
ahua quitlajtlanijque Jesus:

—¢Para tlen quiijtohuaj nopa tlamachtiani tlen itlanahuatil Moisés
para achtohui monequi hualas nopa tiocamanalojquetl Elias huan teipa
hualas nopa Cristo?

12Huan Jesus quinnanquili huan quinilhui:

—Melahuac ijcuilijtoc ipan Itlajtol Toteco para Elias monequi hualas
achtohui huan quicualtlalis nochi tlamantli. Pero yonque ya nopa
quichihua, xijmachilica para nojquiya ijcuilijtoc ipan Itlajtol Toteco para
na tlen niMocuepqui Tlacatl nitlaijiyohuis miyac huan nechhuejcama-
jcahuase tlacame. 13 Huan nimechilhuia ya hualajqui nopa tlacatl tlen
eliyaya queja Elias huan tlacame quichihuilijque nochi tlen ax cuali tlen
yajuanti quinejque. Quichijque senquistoc queja ijcuilijtoc ipan Itlajtol
Toteco para quichihuilisquiaj.

Jesus quichicajqui se oquichpil tlen quipixqui se iajaca Axcualtlacatl

14 Teipa Jesus, Juan, Pedro huan Jacobo mocuepque campa itztoyaj
nopa sequinoc imomachtijcahua. Huan quinitaque tlahuel miyac tla-
came ininhuaya. Nojquiya nepa itztoyaj tlamachtiani tlen itlanahuatil
Moisés tlen mocamaijixnamiquiyayaj ininhuaya. 15 Huan nimantzi
nopa tlacame quitlachilijque Jesus, huan san quisentlachilijque huan
motlalojtejque para quitlajpalotij. 16 Huajca Jesus quintlajtlani:

—¢Tlachque tlamantli inmonajnanquiliaj ihuaya nomomachtijcahua?

17Huan se tlacatl tlen itztoya nepa quinanquili:

—Tlamachtijquetl, nica nijhualica nooquichpil. Quipiya se iajaca
Axcualtlacatl tlen quinonotilijtoc. 18 Huan campa hueli quema nopa
ajacatl quiitzquia, quimajcahua tlalchi huan camaposoni. Huan mot-
lancochhuehuechotza huan huapahuia. Niquintlajtlani momomachtijc-
ahua ma quiquixtilica nopa ajacatl, pero ax huelque.

19Huan Jesus quinnanquili:

—iNelneliaintlacame tlen ama initztoque! jAx innechneltocaj! ¢Quesqui
tonali monequi niitztos imohuaya? ¢Quesqui tonali monequi nimechijiy-
ohuis huan ax innechneltocaj? jXinechhualiquilica nopa oquichpil!

20 Huan quihualicaque. Huan quema nopa ajacatl quiitac Jesus,
nimantzi quimadquili se ajaca cocolistli nopa oquichpil. Huan huetzqui
tlalchi, huan pejqui momimilohua huan camaposoni. 21 Huajca Jesus
quitlatzintoquili itata:

—¢Quemaya pejqui quipiya ni cocolistli?

Huan itata quiijto:

—Pejqui quema conetzi eltoya. 22 Huan miyac huelta nopa ajacatl
quimajcajtoc tlixijco huan atitla para quimictis. Huajca intla tihueli,
xitechtlasojtla huan xitechpalehui.

23Huan Jesus quiilhui:

—¢Para tlen tinechtlajtlania intla hueli nimitzpalehuis? Nochi hueli
mochihua para se tlen nechneltoca.

24 Huan nimantzi itata nopa oquichpil camatqui chicahuac huan
quiilhui:

—iNijneltoca! jxinechpalehui para mas ma nijneltocas!

25Huan Jesus quiitac para mosentiliyayaj miyac tlacame, huajca quia-
jhuac iajaca Axcualtlacatl, huan quiilhui:

—Tiajacatl tlen tiquinchihua tlacame ma nacastapalihuica huan ma
nonotiyaca, nimitznahuatia xiquisa ipan ni oquichpil huan ayoc xi-
calaqui ipan ya.

26 Huan nopa ajacatl tzajtzic, huan quimacac nopa oquichpil seyoc
ajaca cocolistli tlen chicahuac, huan quisqui. Huan nopa oquichpil mo-
cajqui queja mictoc. Huan miyac quiijtohuayayaj para ya mictoc. 27 Pero
Jesus quimaitzqui huan quitlalanqui huan nopa oquichpil moquetzqui.

28 Teipa Jesus calaquito ipan se cali huan ixtacatzi imomachtijcahua
quitlajtlanijque:

—cPara tlen ax tihuelque tijquixtilijque nopa ajacatl?

29Huan ya quinilhui:

—Ni tlamantli ajacatl ax quisaj intla ax timomaijtose huan timo-
sahuase.

Jesus sampa quinilhui imomachtijcahua para miquis huan moyolcuis

30Jesuis huan imomachtijcahua quisque nepa huan panotiyajque ipan
estado Galilea. Huan Jesus ax quinequiyaya tlacame ma quimatica
campa itztoya, 31 pampa quinmachtiyaya imomachtijcahua. Quinil-
huiyaya:

—Nechtemactilise na tlen niMocuepqui Tlacatl ininmaco tlacame.
Yajuanti nechmictise, pero quema nimiquis, ica eyi tonali nimoyolcuis.

32 Pero imomachtijcahua ax quimachiliyayaj itlajtol huan momaj-
matiyayaj quitlajtlanise tlachque quiijtosnequi.

JAjqueya elis mds hueyi iixpa Toteco?

33 Teipa Jesds huan imomachtijcahua ajsitoj altepetl Capernaum.
Huan quema itztoyaj calijtic, Jesus quintlatzintoquili:

—¢Tlachque inmonajnanquiliyayaj ipan ojtli?

34 Pero ax tleno quiijtojque pampa ipan ojtli monajnanquiliyayaj
ajqueya tlen yajuanti quipixqui achi mas tequihuejcayotl. 35 Huajca
Jesus mosehui huan quinnotzqui nopa majtlactli huan ome imomachti-
jcahua, huan quinilhui:

—Intla se tlacatl quinequi elis tlen mas quipiya tequihuejcayotl iixpa
Toteco Dios, ma mochihua queja ax quipiya tequihuejcayotl huan ma
quintequipano nochi sequinoc.

36 Huan Jesus quiitzqui se conetl huan quitlali tlatlajco campa yajuanti.
Huan quicuanajnahuajqui huan quinilhui:

37 —Intla se tlacatl quiselis se conetl queja ya ni pampa nechneltoca
[9:37 O ipan notoca.], huajca yajaya nechselia. Huan ajqueya nechselia,
ax san na nechselia, pero nojquiya quiselia noTata tlen nechtitlanqui
ipan ni tlaltepactli.

Se tlacatl tlen ax techcocolia itztoc tohuaya
38 Huan Juan quiilhui Jesus:

—Tlamachtijquetl, tiquitaque se tlacatl tlen quinquixtiyaya iajacahua
Axcualtlacatl ica ichicahualis motoca. Tiquilhuijque ma ayoc quichihua
pampa ax tohuaya nemi huan ax techtoquilia.

39Pero Jesus quinilhui:

—Amo xijtzacuilica, pampa axaca hueli quiijtos notoca huan quichi-
hua se chicahualis nescayotl huan teipa camatis fiero tlen na. 40 Pampa
intla se tlacatl ax techcocolia, huajca yajaya itztoc tohuaya. 41 Ajqueya
inmechmacas se quentzi atl pampa quimati innechtoquiliaj na niCristo,
nimechilhuia para temachtli noTata quitlaxtlahuis cuali.

Toteco Dios quintlatzacuiltis tlen tlajtlacolchihuaj

42 “Intla acajya quinextilis ma tlajtlacolchihua se tlen ni coneme
tlen nechneltocaj, Toteco nelia quitlatzacuiltis. M4ds cuali intla achto-
hui quiquechilpilisquiaj nopa tlacatl se hueyi metlatl huan quimajc-
ahuasquiaj ipan hueyi atl para ma misahuis para ma ax quichihua nopa
hueyi tlajtlacoli. 43 Intla tijnequi titlajtlacolchihuas ica se moma, mas
cuali xijtzontequi. Pampa achi cuali ticalaquis elhuicac ica san setzi
moma, huan ax tiyas ica ome moma campa nopa tlitl tlen ax quema
sehuis. 44 Nepa nopa ocuilime ax miquij huan ax quema sehuis nopa
tlitl. 45 Huan intla moicxi mitzhuicas para titlajtlacolchihuas, mas cuali
xijtzontequi. Pampa achi cuali ticalaquis elhuicac timetzcototic, huan
ax mitzmajcahuase ica ome mometz ipan mictla campa nopa tlitl tlen
axaca hueli quisehuis. 46 Nepa ocuilime ax miquij huan ax quema sehuis
nopa tlitl. 47 Huan intla moixtiyol quinequi mitztlajtlacolchihualtis, achi
cuali xijquixti. Pampa mds cuali ticalaquis campa tlanahuatia Toteco ica
san setzi moixtiyol huan ax mitzmajcahuase mictla ica ome moixtiyol.
48 Nepa ax miquise nopa ocuilime huan ax quema sehuis nopa tlitl.

49 “Queja quicualtlaliaj se tlacajcahualistli para Toteco ica istatl huan
ica tlitl, nojquiya monequi nochi tlacame quipanose tlaohuijcayotl
pampa Toteco quincualtlalia para ma quitequipanoca. 50 Istatl nelia
cuali, pero intla quipolohua ipoyeca, axaca huelis quipoyeltis sampa.
Xiitztoca queja se tlacualistli tlen cuali poyec pampa initztoque ica cuali
seicaseyoc.”

10

Jesus tlamachti para se tlacatl ihuaya isihua ma ax mocahuaca

1 Teipa Jesus quisqui nepa huan yajqui estado Judea. Teipa yajqui
seyoc nali atemitl Jorddn, huan miyac tlacame sampa mosentilijque
campa itztoya. Huan Jesus sampa pejqui quinmachtia queja moma-
jtoya. 2 Huan hualajque sequin fariseos para quimasiltise Jesus ica
tlajtoli. Huan quitlajtlanijque intla cuali para se tlacatl quicahuas isihua.
3 Huajca Jesus quinilhui:

—¢Tlachque inmechnahuati Moisés?

4 Quiilhuijque:

—Moisés quicahuili se tlacatl ma quimaca isihua se amatlajcuiloli
tlen quiijto para nopa sihuatl ayoc iaxca. Quej nopa se tlacatl huelqui
quicahua isihua.

5 Pero Jesus quinilhui:

—DMoisés quinmacac nopa tlanahuatili pampa ipan nopa tonali tla-
came nelia eliyayaj yoltetique, 6 pero achtohuiya quema Toteco quichi-
jqui tlaltepactli, ya quichijqui ‘tlacatl huan sihuatl para ma mocahuaca
san sejco.” 7 Yeca se tlacatl quicahuas itata huan inana huan mosejcotilis
ihuaya isihua. 8 Huan nopa ome mochihuase san se inintlacayo. Yeca
ayoc itztoque ome, mochihuase san se inintlacayo. 9 Huajca tlen Toteco
Dios quinsejcotilijtoc, ma amo aca quiiyocatlalis.

10 Huan calijtic imomachtijcahua sampa quitlajtlanijque Jesus tlen
quiijtojtoya tlen tlacame huan sihuame tlen mocahuaj. 11 Huan Jesus
quinilhui:

—Intla se tlacatl quicahua isihua huan mosejcotilis ica seyoc, huajca
nopa tlacatl momecatia pampa quiixpano isihua tlen achtohui. 12 Huan
intla se sihuatl quicahuas ihuehue huan mosejcotilis ica seyoc tlacatl,
yajaya nojquiya momecatia.

Jests quintiochijqui coneme

13 Teipa quinhualicaque coneme campa Jesus para ma quintlalili ima
para ma quintiochihua, pero imomachtijcahua quinajhuayayaj tlen
quinhualicayayaj. 14 Huan Jesus quiitac tlen panoyaya, huan cualanqui
huan quinilhui imomachtijcahua:

—Xiquincahuaca ni coneme ma hualaca campa na. Amo xiquintza-
cuilica pampa Toteco quinselia tlacame ipan itlanahuatilis tlen nech-
seliaj queja ni coneme nechseliaj. 15 Nelia nimechilhuia, intla se tlacatl
ax nechselia huan nechcahuilia ma nijnahuati ipan iyolo queja se conetl
quichihua, ax quema huelis calaquis campa tlanahuatia Toteco.

16 Huan Jesus quincuanajnahuajqui nopa coneme, huan quitlali ima
ininpani huan quintiochijqui.

Se telpocatl tlen quipixtoya miyac tomi

17Quema Jesus quistehuayaya para yasipaniojhui, ajsico se tlacatl tlen
motlalojtihualajqui huan motlancuaquetzqui iixtla. Huan nopa tlacatl
quitlajtlani:

—Ticuali tlamachtijquetl, ¢tlachque monequi nijchihuas para Toteco
nechmacas yolistli yancuic para nochipa?

18 Huan Jesus quiilhui:

—¢Para tlen tinechnotzqui nicuali? ;Ta tijmachilia para axaca cuali,
san Dios? 19 Ta tijmati itlanahuatil Toteco: ‘Amo Xitemicti; amo ximome-
cati; amo xitlaxtequi; amo xiteistlacahui quema tiitztoc se testigo; amo
xitlacajcayahua; xijtlepanita motata huan monana.’

20 Huan nopa tlacatl quiilhui:

—Tlamachtijquetl, nochinitlanahuatili nijneltoquilijtihualajtoc hasta
quema nieltoya nioquichpil.

21Huan Jesus quitlachili nopa tlacatl, quiicneli huan quiilhui:

—Se tlamantli mitzpolohua. Xiya, xijnamacati nochi tlen tijpiya huan
Xiquinmajmaca tlen teicneltzitzi. Huan Toteco mitztlaxtlahuis nepa
elhuicac. Teipa xihuala, xinechtoquili queja se tlacatl tlen quihuica
icuamapel mocualtlalijtoc para ipan ma quimictica.

22 Pero quema nopa tlacatl quicajqui itlajtol, quiyolcoco huan mocue-
sojtiyajqui pampa nelia quipixtoya miyac tlamantli tlen pajpatiyo.

23 Huajca Jesus moicancuepqui huan quintlachili imomachtijcahua
huan quinilhui:

—iNelia ohui para tlacame tlen tominpiyaj calaquise campa tlanahu-
atia Toteco! ) . o .
24 Huan imomachtijcahua quisentlachilijque ica nopa tlajtoli. Huan

Jesus sampa quinilhui:

—Nohuampoyohua, nelia ohui para calaquise campa tlanahuatia
Toteco tlacame tlen motemachiaj ipan ininricojyo. 25 Ohui para se hueyi
tlapiyali queja se camello ma pano ipan iixtiyol se huitzmalotl, pero noja
mas ohui para se tlacatl tlen quipiya miyac tomi calaquis campa Toteco

tlanahuatia. - ) ) o o
26 Huan imomachtijcahua achi mds quisentlachilijque huan quitlajt-

lanijque:

—Huajca ¢ajqueya huelis momaquixtis tlen itlajtlacolhua?

27Huan Jesus quintlachili huan quinilhui:

—Tlacame ax hueli momaquixtise, pero Toteco, quena, huelis quin-
magquixtis pampa Toteco nochi hueli quichihua.

28 Huan Pedro quiilhui:

—Xiquita, tojuanti tijcajtejtoque nochi tlen tijpixtoyaj para timitzto-
quilise.

29 Huan Jesus quinilhui:

—Nelianimechilhuia, intla se tlacatl quicajtejtocichaj, o itlaca icnihua,
o isihuaicnihua, o itata, o inana, o isihua, o iconehua, o imilhua, pampa
nechneltoca na huan itlajtol Toteco, Toteco quitlaxtlahuis. 30 Quena,
Toteco quimacas ama ipan ni tlaltepactli cien huelta imiyaca mads
ichaj, itlaca icnihua, isihua icnihua, inanahua, iconehua huan imilhua,
yonque tlaijiyohuis nopampa na. Huan ipan nopa tlaltepactli tlen
huala, nopa tlacatl itztos para nochipa. 31 Pero miyac tlen ama quipiyaj
tequihuejcayotl, ax tleno quipiyase teipa; huan miyac tlen ama itztoque
hasta tlateipa, quipiyase miyac tequihuejcayotl nepa.

Jesus sampa quinilhui imomachtijcahua para yajaya miquis huan
sampa moyolcuis

32 Jesus huan imomachtijcahua nejnemiyayaj ipan ojtli ixtlejcoyayaj
para altepetl Jerusalén huan Jesus quinyacanayaya. Huan imomachtijc-
ahua quisentlachiliyayajica tlen quinilhuiyaya. Huan nopa tlacame tlen
quintoquiliyayaj momajmatiyayaj. Huan sampa Jesus quinnotzqui iy-
oca nopa majtlactli huan ome imomachtijcahua huan pejqui quinilhuia
tlachque ipantisquia. 33 Quinilhui: “Xiquitaca, ama titlejcotiyohuij para
altepetl Jerusalén. Nepa nechtemactilise ininmaco nopa tlayacanca to-
tajtzitzi huan nopa tlamachtiani tlen itlanahuatil Moisés. Huan yajuanti
quiijtose para monequi para na tlen niMocuepqui Tlacatl ma nimiqui,
huan teipa nechtemactilise ica tlacame tlen ax israelitame. 34 Huan
yajuanti nechhuihuiitase huan nechixchajchase. Teipa nechhuitequise
huan nechmictise. Pero ica eyi tonali, nimoyolcuis.”

Jacobo thuaya Juan quitlajtlanijque Jesus se favor
35Huajca Jacobo ihuaya Juan, nopa ome iconehua Zebedeo, monechc-
ahuijque campa Jesus huan quiilhuijque:
—Tlamachtijquet], tijnequij titechchihuilis se favor.
36 Huajca quinilhui:
—¢Tlachque inquinequij ma nimechchihuili?
37Huan quiilhuijque:

—Xitechcahuilis para quema titlanahuatis nepa campa tlahuel
tlayejyejca, ma timosehuise se ipan monejmatl huan seyoc ipan
moarraves.

38 Huajca Jesus quinilhui:

—Ax inquimatij tlachque innechtlajtlaniaj. ¢Huelis intlaijiyohuise
queja na? ¢Huelis inquipanose miyac cuesoli queja na nijpanos?

39 Huan yajuanti quiilhuijque:

—Quena, tihuelise.

Huan Jesus quinilhui:

—Nelia intlaijiyohuise queja na. Huan nelia inquipanose miyac
cuesoli queja na nijpanos. 40 Pero ax notequi para niquijtos ajqueya
mosehuise campa nonejmatl huan campa noarraves. San mosehuise
nepa tlen Toteco quintlapejpenijtoc.

41Huan quema nopa sequinoc majtlacme imomachtijcahua quicajque
tlen quitlajtlanijtoyaj, pejque cualanij ica Jacobo huan Juan. 42 Huan
Jesus quinnotzqui huan quinilhui:

—Inquimatij para tlacame tlen tlayacanaj ipan nochi tlaltini tlanahu-
atiaj chicahuac, huan huejhueyi tlacame quipiyaj nochi tequihuejcayotl
elis ica imojuanti. Pampa ica imojuanti, ajqueya quinequi mochi-
huas hueyi, monequi inmechtequipanos. 44 Huan ajqueya quinequi
inmechyacanas, monequi ma mochihua queja imotequipanojca tlen
inquicojtoque para imoaxca. 45 Pampa niyon na tlen niMocuepqui
Tlacatl, ax nihualajtoc para sequinoc ma nechtequipanoca. Nihualajtoc
para niquintequipanos sequinoc, huan para nitemactilis noyolis queja
se tlaxtlahuili para niquintojtomas miyac tlacame tlen inintlajtlacolhua.

Jestis quichicajqui Bartimeo tlen eltoya popoyotzi

46 Jesus huan imomachtijcahua ajsitoj altepetl Jericé. Huan teipa
quema quisayayaj, quintoquiliyayaj miyac tlacame. Huan mosehuijtoya
ojteno se popoyotzi tlen itoca eliyayaj Bartimeo tlen elqui icone Timeo
huan yajaya motlaejehuiliyaya para se quentzi para ica panos. 47 Huan
quema Bartimeo quicajqui para monechcahuiyaya Jesus tlen Nazaret,
pejqui tlahuelchihua huan quiijto:

—iJesUs, ta tiiteipa ixhui David, xinechtlasojtla!

48 Huan miyac tlacame quiajhuaque nopa popoyotzi ma ayoc
tlahuelchihua, pero yajaya achi mas tlahuelchijqui:

—iJesus, tiiteipa ixhui David, xinechtlasojtla!

49 Huajca quema Jesus quicajqui, moquetzqui huan quiijto:

—Xiquilhui ma huala nopa tlacatl.

Huajca quinotzque nopa popoyotzi huan quiilhuijque:

—Ximotemachi huan ximoquetza pampa Jesus mitznotza.

50 Huajca Bartimeo quicuamajcajqui ipantzajca, huan moquetz-
tiquisqui huan quinechcahuico Jesus. 31 Huan Jesus quiilhui:

—¢Tlachque tijnequi ma nimitzchihuili?

Huan nopa popoyotzi quinanquili:

—Tlamachtijquetl, nijnequi nitlachiyas sampa.

52Huan Jesus quiilhui:

—Xiya mochaj. Ya timochicajqui pampa tinechneltocac.

Huan ipan nopa tlalochtli nopa tlacatl tlachixtejqui cuali huan quito-
quili Jesus ipan ojtli.

11

Jestuss calajqui Jerusalén ipan se pilburrojtzi

1 Teipa Jesus ininhuaya imomachtijcahua ajsitoj nechca Jerusalén
campa nopa altepetini Betfagé huan Betania, tlen mocahua iixmelac
nopa tepetl tlen itoca Olivos. Huan nepa Jesus quintitlanqui ome imo-
machtijcahua, 2 huan quinilhui:

—Xiyaca nopa pilaltepetzi tlen mocahua imoixmelac huan quema in-
ajsitij nepa, inquipantise se pilburrojtzi ilpitoc tlen axaca ipan tlejcotoc.
Xijtojtomaca huan xinechhualiquilica. 3 Huan intla acajya inmechtlajt-
lanis para tleninquichihuaj yanopa, xiquilhuica: ‘Tohueyiteco quinequi
quitequihuis huan nimantzi quicuepas.’

4Huajca imomachtijcahua yajque huan quipantitoj nopa pilburrojtzi
ilpitoc puertajteno imelac ojtli huan quitojtonque.

5Huan nopa tlacame tlen itztoyaj nepa quintlajtlanijque:

—¢Tlachque inquichihuaj? ¢Para tlen inquimalacaniaj nopa pilburro-
jtzi?

6 Huajca imomachtijcahua quinnanquilijque queja Jesus quinilhuij-
toya. Huan nopa tlacame quincahuilijque ma quihuicaca. 7 Huajca
quihuicaque nopa pilburrojtzi campa Jesus huan quitlalilijque ininyoyo
icuitlapa huan Jesus tlejcoc ipani. 8 Huan miyac tlacame quisosojque
ininyoyo ipan ojtli, huan sequinoc quitzontejque imacuayo apach cua-
tini huan quitlalijque ipan ojtli.

9 Huan tlacame tlen tlayacanayayaj huan tlen nojquiya
tlen hualayayaj tlaica pejque tlahuelchihuaj tlen Jesus, huan
quiijtohuayayaj:

—iMa tijhueyichihuaca Toteco! Ma Toteco Dios mitztiochihua ta tlen
tihuala ica itequihuejcayo. 10 jHueyi tlatiochihualistli tijpiyase quema
titlanahuatis ipan totlal queja tohuejcapan tata David tlanahuati huej-
cajquiya! iMa tijhueyichihuaca Toteco Dios tlen itztoc elhuicac!

11 Huan Jesus calajqui ipan altepetl Jerusalén huan yajqui ipan nopa
hueyi israelita tiopamitl. Huan nepa quitlachili nochi tlamantli tlen
oncayaya calijtic. Teipa mocuepqui altepetl Betania ininhuaya nopa
majtlactli huan ome imomachtijcahua pampa tlayohuatinemiyaya.

Jests quiajhuac se higuera cuahuitl

12 Huan hualmostla quema Jesus huan imomachtijcahua quisque Be-
tania, mayanque. 13 Huan Jesus quihuejcaitac se higuera cuahuitl tlen
quipixqui ixihuiyo. Huan yajqui quitlachilito intla quipiyayaya itlajca.
Pero quema ajsito, ax tleno quipantili, san quipixquiixihuiyo pampa aya
eliyaya ipohual para tlaquis. 1* Huajca Jesus quiilhui nopa cuahuitl:

—Ma axaca sampa quicuas motlajca. Huan imomachtijcahua quica-
jque tlen quiijto.

Jestis quintotocac tlen tlanamacayayaj tiopan calijtic

15 Teipa ajsitoj Jerusalén huan Jesus calajqui ipan nopa hueyi is-
raelita tiopamitl. Huan nepa pejqui quintotoca nopa tlacame tlen
tlanamacayayaj o tlacohuayayaj tiopan calijtic. Quincuamajcahuili
ininmesas tlen tominpatlayayaj huan ininsiyas yajuanti tlen quina-
macayayaj palomas. 16 Huan Jesus quintzacuili tlacame tlen panoyayaj

tlatlajco nopa hueyi tiopan calijtic ica inintlamamal huan ayoc quinc-
ahuili ma panoca. 17 Huan Jesus pejqui quinmachtia tlacame huan
quinilhui:

—Ijcuilijtoc ipan Itlajtol Toteco campa quiijtohua: ‘Nochaj eltoc nopa
cali campa tlacame tlen ehuaj nochi tlaltini huelis momaijtose’, pero
inquichijtoque campa mosejcotiliaj tlaxtequini para tlaxtequise.

18 Huan nopa tlayacanca totajtzitzi huan nopa tlamachtiani tlen it-
lanahuatil Moisés quicajque tlen quichijqui Jesus huan pejque quitemo-
huiliaj quejatza quimictisquiaj. Quiimacasiyayaj pampa nochi tlacame
san quisentlachiliyayaj tlen Jests quinmachtiyaya. 19 Pero quema tlay-
ohuac, Jesus ininhuaya imomachtijcahua quisque tlen nopa altepetl.

Nopa higuera cuahuitl tlen huajqui

20 Hualmostla icaijnaloc Jesis huan imomachtijcahua panoque campa
nopa higuera cuahuitl huan quiitaque cuali huactoya hasta ipan inel-
huayo. 21 Huajca Pedro quiilnamijqui huan quiilhui Jesus:

—Tlamachtijquetl, Xiquita ne higuera cuahuitl tlen tijtelchijqui para
ma ayoc quema temacas itlajca, cuali huactoc.

22Huan Jesus quinnanquili:

—Ximotemachica ipan Toteco, 23 huan melahuac aqui hueli tlacatl
tlen quiilhuis ni tepetl: Ximijcueni huan ximomajcahua ipan hueyi
atl’, intla quineltocas para panos tlen quiijtojtoc, Toteco quichihuilis.
24 Yeca nimechilhuia, nochi tlen inquitlajtlanise Toteco quema inmo-
maijtohuaj, xijneltocaca para inquiselise huan Toteco inmechmacas.
25 Huan quema inmomaijtohuaj ica Toteco, xijtlapojpolhuica aqui hueli
tlen ica incualanij para queja nopa imoTata tlen itztoc elhuicac nojquiya
inmechtlapojpolhuis imotlaixpanolhua. 26 Pampa intla ax inquintlapo-
jpolhuiaj sequinoc, huajca Toteco imoTata tlen itztoc elhuicac nojquiya
ax inmechtlapojpolhuis imotlaixpanolhua.

Itequihuejcayo Jesus

27 Huan yajuanti sampa ajsicoj ipan altepetl Jerusalén. Huan teipa
quema Jesus nejnemiyaya tiopan calijtic, quinechcahuijque nopa tlay-
acanca totajtzitzi, huan nopa tlamachtiani tlen itlanahuatil Moisés huan
nopa huehue tlacame tlen israelitame. 28 Huan quitlajtlanijque:

—¢Tlachque tequihuejcayotl tijpiya para tijchihua nochi ni tlamantli?
¢Ajqueya mitzmacatoc tlanahuatili?

29Huan Jesus quinnanquili:

—Na nojquiya nimechtlajtlanis se tlamantli. Intla xitlahuac innech-
nanquilise, huajca nimechilhuis ajqueya nechmacatoc tequihuejcayotl
paranijchihua ni tlamantli. 30 ;Ajqueya quititlanqui Juan para tecuaaltis?
¢Toteco quititlanqui o san tlacame? Xinechnanquilica.

31 Huajca pejque moijilhuiaj huan moijilhuijque: “Intla tiquijtose
Toteco quititlanqui Juan, yajaya technanquilis: ‘Huajca, ¢para tlen ax
inquineltocaque?” 32 Huan intla tiquijtose san tlacame quititlanque
Juan, huajca mahuilili, pampa nochi ni tlacame toca cualanise, pampa
nochi quineltocaj para Juan eliyaya se tiocamanalojquetl.”

33 Huajca quiilhuijque Jesus:

—Tojuanti ax tijmatij ajqueya quititlanqui Juan.

Huan Jesus quinilhui:

—Huajca na nojquiya ax nimechilhuis ajqueya nechmacatoc tequi-
huejcayotl para nijchihua ni tlamantli.

12

Nopa tequihuejme tlen ax cuajcualme

1 Huajca Jesus pejqui quincamahuia ica se ome huicalotl. Quinilhui:
“Itztoya se tecojtli tlen quitojqui xocomecatl ipan imil. Huan quitza-
jtzajqui ica se tepamitl huan tlacoyoni huan quitepejpechti para ipan
quipatzcas xocomecatl. Nojquiya quichijqui se huejcapantic tecali para
ipan quimocuitlahuis ixocomeca mil. Huan quintlanejti ixocomeca mil
sequinoc tlacame ma quimocuitlahuica huan teipa moajachihuisquiaj
tlen temacasquia. Huan huajca nopa tecojtli quincahuilijtejqui inin-
maco huan huejca yajqui paxaloto. 2 Huan teipa ajsic tonali para
tlatequistli, huan nopa tecojtli quititlanqui se itequipanojca ma quinitati
nopa tlacame para ma quimacaca tlen eli iaxca tlen nopa tlatequistli.
3Pero nopa tlacame tlen ininmaco eltoya nopa mili quiitzquijque, huan
quimaquilijque huan quimajcajque san imacajya. 4 Huajca nopa tecojtli
sampa quititlanqui seyoc itequipanojca, pero nopa tlacame quitepa-
chojque, huan quicuacocojque, huan tlen fiero quichihuilijque huan
quititlanque ma yohui. 3 Teipa nopa tecojtli sampa quititlanqui seyoc
itequipanojca huan quimictijque. Teipa quintitlanqui miyac mas ite-
quipanojcahua, pero nopa ax cuajcualme quinmaquilijque sequin huan
sequinoc quinmictijque.

6 “Huajca nopa tecojtli quipixtoya san setzi para quititlanis, eltoya
itelpoca tlen quiicneli. Huajca teipa nojquiya quititlanqui campa
ixocomeca miltitla, pampa nopa tecojtli moilhuiyaya para quitlepani-
tasquiaj itelpoca. 7 Pero nopa tlacame tlen ininmaco eltoya nopa mili
moilhuijque se ica seyoc: ‘Ya ni tlen teipa quiselis ni xocomeca mili. Ma
tijmictica huan teipa ni mili elis toaxca.” 8 Huajca quiitzquijque, huan
quimictijque huan quimajcajque itlacayo xocomeca milteno.”

9Huan Jesus quintlajtlani: “¢Tlachque inquiitaj quichihuas nopa tecojtli
tlen iaxca nopa xocomeca mili ica nopa ax cuajcualme? Nimechilhuis,
yajaya hualas, huan quinmictis nopa fiero tlacame huan quicahuas imil
ininmaco sequinoc. 10 jAx inquipojtoque campa ijcuilijtoc ipan Itlajtol
Toteco campa camati tlen na queja nise hueyi tetl? Quej ni quiijtohua:
‘Nopa hueyi tetl tlen calchihuani quicuamajcajque pampa ax quinejque

quitequihuise,
teipa elqui tlen mds monequiyaya para yas calnacastla,
huan ipan quiquetzase nopa cali.

11 Toteco quichijqui ma pano queja nopa huan nelia tiquitaj cuajcualtzi
tlen quichijqui.””

12 Huajca nopa tlayacanani tlen israelitame quinequiyayaj qui-
itzquise Jesus pampa quimatiyayaj ni huicalotl tlen quinpohuili quiij-
tosnequiyaya yajuanti itztoyaj nopa fiero tequihuejme. Pero ax huelque
quiitzquise pampa quinimacasiyayaj nochi nopa tlacame tlen quito-
quiliyayaj. Yeca quicajtejque Jesus huan yajque.

¢Cudli titlaxtlahuase tlen techtlajtlania César?



MARCOS 12:13 101 MARCOS 12:27

13 Teipa nopa tlayacanani quintitlanque campa Jesus sequin fariseos
huan sequinoc tlen quitoquilijque Herodes para quimasiltise Jesus ica
itlajtol. 14 Huan monechcahuijque huan quiilhuijque:

—Tlamachtijquet], tojuanti tijmatij ta se titlacatl tlen tixitlahuac huan
ax tiquimacasi tlen niyon se tlacatl quiijtohua. Axaca tijchicoicnelia
huan titlamachtia nelxitlahuac tlen Toteco quinequi ma tijchihuaca. ¢Ta
tiquita cuali titlaxtlahuase tlen techtlajtlania Tlanahuatijquetl César, o
axtle? ;Titlaxtlahuase 0 ax titlaxtlahuase?

15 Pero Jesus quimatiyaya para quipiyayayaj ome ininxayac ica tlen
quitlajtlanijque. Huajca quinilhui:

—¢Para tlen inquinequij innechcajcayahuase? Xinechhualiquilica se
tomi para niquitas.

16 Huan quihualiquilijque se tomi, huan Jesus quintlajtlani:

—¢Ajqueya lixcopinca quipiya ni tomi huan ajqueya itoca ijcuilijtoc
ipani?

Huan quinanquilijque:

—~Quipiya iixcopinca Tlanahuatijquetl César.

17Huajca Jesus quinilhui:

—Xijmacaca César tlen César iaxca, huan xijmacaca Toteco tlen Toteco
iaxca.

Huan san quisentlachilijque ica tlen Jesus quinnanquili.

Quitlajtlanijque Jesus intla moyolcuise tlacame

18 Teipa hualajque campa Jesus sequin saduceos. Saduceos tlamachtiaj
para ax quema moyolcuise tlacame tlen mictoque. Huan nopa saduceos
pejque quitlajtlaniaj Jesus, quiilhuijque:

19 —Tlamachtijquetl, Moisés techtlajcuilhui se tlanahuatili tlen quiij-
tohua intla miquis se tlacatl tlen quipiya isihua huan ax quinpixque yon
seinincone, huajca iicni monequi mosihuajtis ihuaya nopa cahuali huan
quipiyase se conetl para quiselis itlal iicni. 20 Itztoyaj chicome icnime.
Yajaya tlen achtohui ejquetl mosihuajti huan teipa mijqui huan ax
quicajtejquiiconehua. 21 Teipa iicni tlen teipa ejquetl mosihuajti ihuaya
nopa cahuali. Nojquiya yajaya mijqui huan ax quicajtejqui iconehua.
Huan teipa san se ipantic seyoc iicni. 22 Huan queja nopa nochi chicome
icnime mosihuajtijque ihuaya huan ax quicajtejque inincone. Teipa
mijqui nopa sihuatl. 23 Huajca, quema moyolcuise nochi tlacame tlen
mictoque, ¢ajqueya tlen nopa icnime elis ihuehue nopa sihuatl pampa
nochi chicome mosihuajtijque ihuaya?

24Huan Jesus quinilhui:

—Inmocuapolojtoque pampa ax inquimatij Itlajtol Toteco, niyon ax
inquimatij Toteco ichicahualis. 25 Quema moyolcuise nochi tlacame tlen
mictoque, ayoc monequis mosihuajtise, niyon monamictise para quic-
ahuase ininconehua. Nochi itztose para nochipa queja elhuicac ehuani
ipan elhuicac huan ax miquise. 26 Pero nelia moyolcuise tlacame tlen
mictoque. ¢Ax inquipojtoque nopa amatlajcuiloli tlen quiijcuilo Moisés
tlen quiijtohua quejatza Toteco quinotzqui tlen nopa xihuitzontli tlen
tlatlayaya? Toteco quiilhui Moisés quej ni: ‘Na niiTeco Abraham, huan
niiTeco Isaac, huan niiTeco Jacob.” 27 Pampa Toteco quiijto para yajaya
noja itztoya ininTeco Abraham, Isaac huan Jacob quema ya mictoyaj,

tijmatij noja itztoque nepa elhuicac iixpa ya yonque huejcajquiya mi-
jque ipan tlaltepactli. Yeca insaduceos nelia inmocuapolojtoque quema
inmoilhuiaj axaca moyolcuis.

Nopa tlanahuatili tlen Toteco techmacac tlen mas monequi

28tztoya nepa se tlamachtijquetl tlen itlanahuatil Moisés tlen quicac-
toya Jesus quema quincamahuiyaya saduceos. Huan quimatqui para
Jesus cuali tlananquilijtoya. Huajca monechcahui huan quitlajtlani:

—¢Tlachque tlanahuatili ipan itlanahuatil Moisés tlen mds monequi
tijchihuase?

29Huan Jesus quinanquili:

—Nopa tlanahuatili tlen mds monequi tijchihuase eltoc ya ni: Xitla-
caquica israelitame, san Toteco itztoc Dios huan axaca seyoc. 30 Huan
monequi xiquicneli Toteco Dios ica nochi moyolo huan ica nochi
moalma, huan ica nochi motlalnamiquilis huan ica nochi mochic-
ahualis.” 31 Huan nopa ompa tlanahuatili tlen nojquiya monequi eltoc ya
ni: Xiquinicneli sequinoc queja timoicnelia.” Ax onca seyoc tlanahuatili
tlen Toteco quimacatoc tlen mas monequi que ni ome.

32Huan nopa tlamachtijquetl tlen itlanahuatil Moisés quiilhui:

—~Cualtitoc tlamachtijquetl. Xitlahuac tlen tiquijtohua. Toteco Dios
san yajaya iyojtzi tlen itztoc Dios, huan axaca seyoc. 33 Huan monequi
tiquicnelise Toteco ica nochi toyolo, huan ica nochi totlalnamiquilis,
huan ica nochi toalma huan ica nochi tochicahualis. Huan monequi
tiquinicnelise sequinoc queja timoicneliaj. Huan intla titeicneliaj queja
nopa, ipati més iixtla Toteco quej nochi tlacajcahualistli tlatlatili huan
nochi tlapiyalime tlen tlacame quimacaj Toteco.

34Huan Jesus quicajqui nopa tlacatl quinanquili xitlahuac huan quiil-
hui:

—AX miyac mitzpolohua para huelis ticalaquis campa tlanahuatia
Toteco.

Huajca teipa axaca moneltlali para mas quitlajtlanis Jesus.

David quinotzqui Cristo “noTeco”

35Jesus tlamachtiyaya ipan hueyi tiopan calijtic huan quiijto:

—¢Para tlen quiijtohuaj nopa tlamachtiani tlen itlanahuatil Moisés
para nopa Cristo tlen tlajcuilojtoc para hualas elis se iteipa ixhui David?
36 David iselti quinotzqui Cristo iTeco ica ichicahualis Itonal Toteco
pampa David quiijcuilo ni tlajtoli ipan Itlajtol Toteco:

‘Toteco Dios quiilhui noTeco Cristo ni tlajtoli:

Ximosehui nica nonejmatl hasta nimitzmactilis mocualancaitacahua
para tiquinnahuatis.’

37 Huajca Tlanahuatijquetl David iselti quinotzqui nopa Cristo iTeco.

Ya ni technextilia Cristo elisquia Dios. Huajca ¢quejatza huelisquia para

yajaya nojquiya elis se iteipa ixhui David?

Huan nopa miyac tlacame quicaquiyayaj Jesus ica paquilistli.

Jesus quinteilhui tlamachtiani tlen itlanahuatil Moisés

38 Jestis quinmachtiyaya tlacame itlamachtil huan quinilhui: “Xijpiy-
aca cuidado para ax inquintoquilise inintlamachtil nopa tlamachtiani
tlen itlanahuatil Moisés. Yajuanti quinpactia nentinemise ica ininyoyo
huehueyac. Quinequij nochi tlacame ipan tianquis ma quintlajpaloca
ica tlatlepanitacayotl. 39 Quinequij mosehuise campa tlacualca ipan

israelita tiopantini. Nojquiya quinequij mosehuise campa mas cuali
ipan hueyi tlacualistli. 40 Pero ax mopinahuaj quinquixtiliaj inincha-
jchaj cahual toahuime. Huejcahuaj momaijtohuaj ica Toteco para tla-
cajcayahuase pampa quinequij para tlacame ma quinitaca huan ma

quintlepanitaca. Huajca Toteco quintlatzacuiltis mds quej sequinoc.”

Se cahual toahui quimacac Toteco ome piltomintzi

41 Teipa Jesus mosehuiyaya tiopan calijtic iixmelac nopa pilcajatzitzi
campa nochi quitemayayaj inintomi. Quintlachiliyaya nopa miyac
tlacame tlen quitlaliyayaj tomi nopano. Huan miyaqui tlacame tlen
tominpixtoyaj temacayayaj miyac tomi. 42 Huan hualajqui se cahual
toahui teicneltzi huan quitenqui ome cahuani tomi tlen pilsiltzitzi tlen
ipati queja macuili centavo. 43 Huan Jesus quinnotzqui imomachtijc-
ahua huan quinilhui:

—Nelia nimechilhuia, ni cahual toahui teicneltzi quitlalijtoc mas tlen
nochi sequinoc tlen quitlalijtoque tomi ipan nopa pilcajatzitzi. 44 Pampa
nochi sequinoc quitemayayaj tlen san mocahuayaya, pero yaja tlahuel
teicneltzi, quitenqui nochi tlen iyojtzi quipixtoya. Temacatoc nochi tlen
quitequihuisquia para itlacualis.

13

Jesus quiijto para quixolehuase nopa hueyi tiopamitl

1 Jests quisayaya ipan hueyi israelita tiopamitl huan se tlen imo-
machtijcahua quiilhui:

—iTlamachtijquetl, xiquita! Nelia yejyectzitzi ni huejhueyi tetl ipan
tepamitl huan nelyejyectzitzi ni caltini tlen iaxca tiopamitl.

2Huan Jesus quiilhui:

—~Quena, xijtlachili ni huejhueyi tiopan caltini tlen eltoc nica. Teipa
ax mocahuas niyon se tetl campa eltoya pampa tlacame quixolehuase
nochi.

Tlanescayotl tlen hualas

3 Teipa Jesus mosehui ipan nopa tepetl tlen itoca Olivos iixmelac
nopa hueyi israelita tiopamitl, huan Pedro, Juan, Jacobo huan Andrés
quitlajtlanijque ixtacatzi:

4 —Xitechilhui, ¢quema hualase tlaxolehuani? ¢Tlachque tlanescayotl
oncas quema nechcatitos para panos nochi nopa tlamantli?

5Huan Jesus quinilhui:

—Xijpiyaca cuidado ma axaca inmechcajcayahuas. 6 Miyac tlacame
hualase ica notoca huan quiijtose para yajuanti Cristo huan quincaj-
cayahuase miyac tlacame.

7Huan inquicaquise para onca tlatehuijcayotl nica huan neca, pero
amo ximomajmatica, pampa nochi ni monequi panos. Pero ax nimantzi
hualas itlamiya tlaltepactli. 8 Se tlali motlalanase huan motehuise ica
sejcoyoc ehuani. Se tlanahuatijquetl ica isoldados motlalanas huan
motehuis ica seyoc tlanahuatijquetl. Mojmolinis tlali campa hueli huan
oncas huejhueyi mayantli. Huan campa hueli tlacame moajcomanase.
Ica ni tlamantli sanoc pejtos tlen tlacame quiijiyohuijtiyase.

9 Quema pehuas pano ni tlamantli, xijpiyaca cuidado pampa tla-
came inmechtemactilise campa tequicali, huan inmechcuartajhuise

ipan toisraelita tiopahua. Huan pampa innechneltocaj, inmechtemac-
tilise campa gobernadores huan tlanahuatiani. Quej ni huelis inquinil-
huise notlajtol. 10 Pero achtohui monequi tlacame teixtomilise Itlajtol
Toteco ipan nochi tlaltini. 11 Huan quema inmechhuicase huan in-
mechtemactilise campa tequicali, amo ximocuesoca ica tlen inquiijtose
para inmomanahuise. Amo ximoyolilhuica. San xiquijtoca tlen Toteco
inmechilhuis ipan nopa tlalochtli pampa ax elis imojuanti tlen incama-
tise imojuanti, pero elis Itonal Toteco tlen camatis.

12 Huan sequin tlacame quintemactilise iniicnihua ma miquica. No-
jquiya sequin tetatme quintemactilise ininconehua. Sequin coneme
motlalanase huan quintemactilise inintatahua huan ininnanahua huan
quichihuase para tlacame ma quinmictica. 13 Nochi tlacame tlahuel
inmechcocolise pampa intechneltocaj, pero intla intlaijiyohuise hasta
itlamiya, Toteco Dios inmechmaquixtis.

14 “Pero ajsis se tonal inquiitase panos tlen nopa tiocamanaloj-
quetl Daniel huejcajquiya quiijto panos, pampa tlen fiero moquetzas
Campa Mas Tlatzejtzeloltic ipan nopa hueyi israelita tiopamitl campa ax
quinamiqui itztos. Huan tlahuel quiijtlacos nopa tiopa. (Tlen quipohuaj
ya ni, ma quimachilica tlen quiijtosnequi.) Huajca quema panos ya ni,
nochi tlen itztose ipan estado Judea ma choloca ipan tepetini. 15 Huan
tlen itztose calpani ma choloca nimantzi; ma temoca huan ma choloca
nimantzi; ma ax calaquica ininchajchaj para quiquixtise se tlajquia.
16 Huan tlen itztose ipan ininmil ma ax mocuepaca para quicuitij mas iy-
oyo. 17 Pero teicneltique nopa sihuame tlen nechcatitoc para conepiyase
huan nopa sihuame tlen tlachichitise ipan nopa tonali! 18 Xijtlajtlanica
Toteco ma ax huala ni tequipacholi quema tlaseseyas, 19 pampa ipan
nopa tonali oncas tlaijiyohuilistli queja ax quema oncatoc hasta quema
Toteco quichijqui tlaltepactli huan niyon hasta ama. Huan ax quema on-
casoc seyoc cuesoli queja nopa. 20 Huan intla Toteco ax quichihuasquia
cototzi nopa tonali, nochi miquisquiaj. Pero yajaya quichihuas nopa
tonali ma eli cototzi pampa quinicnelia tlen quintlapejpenijtoc.

21 “Huajca intla se acajya inmechilhuis para nica itztoc Cristo, o
Cristo itztoc nepa huan monequi inquiitatij, amo xijneltocaca. 22 Pampa
motlalanase tlacajcayahuani tlen quiijtose para yajuanti Cristo, huan
sequinoc quiijtose para yajuanti itiocamanalojcahua Toteco. Yajuanti
quinextise miyac tlanescayotl huan huejhueyi chicahualis nescayotl
para ica quincajcayahuase tlacame. Huan intla huelisquia, hasta no-
jquiya quincajcayahuasquiaj tlacame tlen Toteco quintlapejpenijtoc.
23 Pero xijpiyaca cuidado, ya nimechilhui achtohui nochi tlen panos
teipa.

Quejatza sampa hualas Icone Toteco ipan tlaltepactli

24 “pPero ipan nopa tonali, quema tlantos nopa tlaijiyohuilistli, tzint-
layohuas tonati, huan metztli ayoc tlatlanextis. 25 Sitlalime huetzise
tlen elhuicac, huan sequinoc tlamantli tlen eltoc ipan elhuicactli chic-
ahuac mojmolinis. 26 Teipa tlacame nechitase na tlen niMocuepqui
Tlacatl quema nihualas ipan mixtli ica hueyi chicahualistli huan ica
notlatlanex. 27 Huan huajca niquinnahuatis noelhuicac ejcahua ma
quinsentilica nopa tlacame tlen Toteco quintlapejpenijtoc tlen campa
hueli ipan tlaltepactli huan elhuicactli.

28 “Xijmachilica ni huicalotl tlen se higuera cuahuitl. Quema pehua
moseliltia imacuayo huan quisa ixihuiyo, inquimatij monechcahuia
tlatotonilotl. 29 San se ica imojuanti nojquiya quema inquiitase ni
tlamantli tlen nimechilhuijtoc, xijmatica ya nechca para nihualas. Ya
nimonechcahuijtos ipan cuapuerta. 30 Nelia nimechilhuia, ni xinachtli
tlacame tlen ama itztoque ax miquise hasta quema panos nochi ni
tlamantli. 3! Elhuicactli huan tlaltepactli panotehuas, pero notlajtol
nochipa motlamichijtiyas.

32 “Pero axaca quimati tlachque tonal huan tlachque hora sampa
nihualas ipan ni tlaltepactli. Ax quimatij nopa elhuicac ehuani ipan
elhuicac, niyon na nilcone ax nijmati. San yajaya Totata, quena
quimati. 33 Xijpiyaca cuidado, xitlachixtoca cuali huan ximomaijtoca
pampa ax inquimatij quema ajsis nopa tonal quema sampa nihualas.
34 Na niyas huan sampa nihualas queja ni tlacatl tlen yajqui pax-
aloto. Yajaya achtohui quinmacac tequihuejcayotl itequipanojcahua
huan quimacac sesen itequi. Huan quinnahuati ma quimocuitlahuica
cuapuerta. Huan quisqui ichaj huan yajqui paxaloto, pero itequipanojc-
ahua monejqui mojmostla tlachixtose pampa ax quimatiyayaj tlachque
tonal mocuepasquia. 35 Huajca xitlachixtoca cuali ihuical quej nopa
tequipanohuani tlen quichiyaj nopa caltecojtli pampa imojuanti no-
jquiya, ax inquimatij quema nimocuepas. Huelis nihualas tlayohua, o
tlajco yohual, o quema tzajtzis cuapelech o ica ijnaloc. 36 Intla nihualas
nimantzi, ma ax nimechpantiqui incochtoque. 37 Huan tlen nimechil-
huia imojuanti, nojquiya niquinilhuia nochi tlacame: Xitlachixtoca cuali
para quema nihualas!”

14
Nopa tlayacanani quisencajque para quiitzquise Jesus

1 Polihuiyaya ome tonali para nopa israelita ilhuitl tlen itoca Pas-
cua quema israelitame quicuaj pantzi tlen ax quipiya tlasonecajyotl.
Huan nopa tlayacanca totajtzitzi ininhuaya tlamachtiani tlen itlanahu-
atil Moisés quitemohuiliyayaj quejatza huelisquiaj quicajcayahuasquiaj
Jesus para quiitzquise huan quimictise. 2 Pero moilhuiyayaj ax huelis
quiitzquisquiaj ipan nopa ilhuitl para nopa tlacame ma ax moajco-
manaca huan quintehuisquiaj.

Se sthuatl quitequili tlaajhuiyacayotl ipan itzonteco Jesus

3Jesus itztoya ipan nopa altepetl Betania ipan ichaj Simén tlen achto-
hui tlacayo palaniyaya ica nopa cocolistli tlen itoca lepra. Huan Jesus
mosehuijtoya campa mesa, huan ajsico se sihuatl tlen quihualicayaya
se lemete tlen quicoyonijtoya tlen se tetl itoca alabastro. Nopa tlaa-
jhuiyacayotl elqui tlahuel patiyo. Eliyaya senquistoc nardo huan ica
nopa tlaajhuiyacayotl momajtoyaj quinpolohuaj mijcatzitzi. Huan nopa
sihuatl quiquechpostejqui nopa frasco huan quitequili ipan itzonteco
Jesus. 4Huan sequin tlen itztoyaj nepa cualanque huan moilhuijque:

—¢Para tlen san quinenpolohua ne tlaajhuiyacayotl? 5 Hueltosquia
quinamacatosquia para miyac tomi queja tlaxtlahuaj para eyi ciento
tonali tequitl huan nopa tomi hueltosquia quinmacatosquiaj tlen teic-
neltzitzi.

Quej nopa quiajhuayayaj nopa sihuatl.

6 Pero Jesus quiijto:

—Xijcahuaca, ¢para tlen inquicuatotoniaj? Ni sihuatl nechchihuilia
tlen cuali. 7 Nochipa itztose tlacame tlen teicneltzitzi imohuaya huan
huelis inquinpalehuise quema inquinequise, pero na, ax niitztos nica
miyac mds tonali. 8 Ni sihuatl quichijqui tlen huelqui. Nechpolo ni
tlaajhuiyacayotl para quicualtlalis notlacayo para quema nimiquis huan
nechtlalpachose, yonque noja polihui. 9 Nelia nimechilhuia, campa
hueli ipan nochi tlaltepactli campa tlacame teixtomilise itlajtol Toteco,
nojquiya tepohuilise tlen nechchihuili ni sihuatl para nochi tlacame ma
quiilnamiquica.

Judas quitencajqui para quitemactilis Jests

10 Teipa Judas Iscariote, se tlen nopa majtlactli huan ome imomachti-
jcahua Jesus, yajqui quinitato nopa tlayacanca totajtzitzi para quisenc-
ahuas quejatza quitemactilis. 11 Huan quema nopa tlayacanca totajtzitzi
quicajque, nelia paquiyayaj huan quiilhuijque para quitlaxtlahuise.
Huajca Judas pejqui quitemohua se hora huan se lugar tlen cuali para
quiitzquise Jesus para huelis quitemactilis ininmaco.

Itlacualis Tohueyiteco

12 Ajsico nopa achtohui tonal tlen nopa ilhuitl quema tiisraelitame
tijcuaj pantzi tlen ax quipiya tlasonejcayotl huan monequi tijmictise
nopa pilborregojtzi para tiquilnamiquise nopa Pascua. Huan imo-
machtijcahua Jesus quitlajtlanijque:

—¢Canque tijnequi ma tijcualtlalitij nopa Pascua tlacualistli para ta?

13 Huajca Jesus quintitlanqui ome imomachtijcahua ma yaca, quinil-
hui:

—Xiyaca ipan nopa altepetl huan inmechnamiquis se tlacatl tlen
quihuica atl ipan se comitl. Xijtoquilica. 14 Xiquilhuica tlen iaxca
nopa cali campa yajaya calaquis para nopa tlamachtijquetl quinequi
quimatis campa eltoc nopa hueyi calijtic campa huelis quicuas nopa
Pascua tlacualistli ininhuaya imomachtijcahua. 15 Huan inmechnextilis
se hueyi cuarto tlen ya tlacualtlalili ipan se cali tlen moicpahuijtoc. Nepa
xijcualtlalica nopa tlacualistli para nochi tojuanti.

16 Huajca yajque imomachtijcahua huan calajque ipan nopa altepetl
huan quipantijque nochi queja Jesus quinilhuijtoya. Huan nepa quisen-
cajque nopa Pascua tlacualistli.

17Huan quema tlayohuac, Jesus ininhuaya nopa majtlactli huan ome
imomachtijcahua yajque nepa. 18 Huan yajuanti mosehuiyayaj campa
mesa tlacuayayaj huan Jesus quinilhui:

—Nelia nimechilhuia, se tlen imojuanti tlen tlacua nohuaya
nechtemactilis.

19 Huajca pejque mocuesohuaj huan sesentzitzi yajuanti pejque quit-
lajtlaniaj Jesus:

—¢Huelis na?

Huan seyoc nojquiya quiijto:

—¢Huelis na?

20 Huan Jesus quinilhui:

—Yajaya se tlen imojuanti inmajtlactli huan ome. Yajaya tlen tlacua
huan quiapachohua ipantzi nohuaya ipan ni plato. 21 Nelia na tlen
niMocuepqui Tlacatl nimiquis queja ijcuilijtoc ipan Itlajtol Toteco huej-
cajquiya, pero nopa tlacatl tlen nechtemactilis quipantis se hueyi tlatza-
cuiltilistli. M4s cuali eltosquia para ax tlacajtosquia.

22 Huan quema tlacuayayaj, Jesus quiitzqui pantzi, huan quitlasca-
matquiiTata huan quitlajcotlapanqui. Teipa quinmajmacac imomachti-
jcahua huan quinilhui:

—Xijcuaca, ni notlacayo.

23 Huan JesUs quiitzqui se taza huan quitlascamatqui iTata. Teipa
quinmacac imomachtijcahua huan nochi quiique ipan nopa taza.
24Huan Jesus quinilhui:

—Ya ni noeso tlen nijtoyahuas para miyac tlacame quema nimiquis.
Ica ya ni pehuas itequihuejcayo nopa yancuic tlajtoli tlen Toteco Dios
quichihua ica tlacame. 25 Melahuac, ayoc niquis xocomecatl iayo hasta
nopa tonal quema sampa niquis campa tlanahuatia Toteco.

Pedro quiijtos ax quiixmati Jesus

26 Huan teipa quema huicaque se tiohuicatl, yajque ipan nopa tepetl
Olivos. 27 Huan Jesus quinilhui:

—Ni yohuali nochi imojuanti inmomajmatise huan innechtlahuelc-
ahuase, pampa ijcuilijtoc ipan Itlajtol Toteco: ‘Nijmictis nopa tlamocuit-
lahuijquetl, huan iborregojhua motlalose.” 28 Pero quema nimoyolcuis,
teipa nitlayacanas hasta estado Galilea, huan nepa timopantise.

29 Huajca Pedro quiilhui Jesus:

—Yonque nochi sequinoc mitztlahuelcahuase, pero na, ax quema.

30 Huan Jesus quiilhui:

—Melahuac nimitzilhuia, ipan ni tlayohua quema noja polihui para
tzajtzis se cuapelech ica ompa, ta tiquinilhuis tlacame expa para ax
tinechixmati.

31Pero Pedro noja mds chicahuac quiijto:

—Yonque monequi nimiquis mohuaya, ax quema niquijtos para ax
nimitzixmati.

Huan nochi yajuanti nojquiya ya nopa quiijtojque.

Jesus momaijto ica iTata nepa Getsemani
32 Teipa nochi ajsitoj campa se xochimili tlen itoca Getsemani huan
Jesus quinilhui imomachtijcahua:
—Ximosehuica nica huan nimomaijtoti ica noTata.

33 Huan Jesds quinhuicac Pedro, Jacobo ihuaya Juan huan pejqui
mocuesohua miyac. 34 Huan quinilhui:

—Nelia tlahuel nimocuesohua hasta nijmati nimiquis amantzi san ica
cuesoli. Ximocahuaca nica huan xitlachixtoca.

35 Huajca Jesus moquixti se quentzi huan motlancuaquetzqui tlalchi.
Huan pejqui momaijtohua ica Itata huan quitlajtlani intla huelis, ma ax
quipanos nopa fiero tlaijiyohuilistli tlen hualayaya. 3¢ Quiilhui: “Pap4, ta
nochi tihueli tijchihua. Xinechquixtili ni tlaijiyohuilistli tlen huala, pero
amo xijchihua tlen na nijnequi, san xijchihua tlen ta mopaquilis.”

37Teipa Jesds mocuepqui campa itztoyajimomachtijcahua, huan quin-
pantito cochtoque huan quiilhui Pedro:

—Simon, ¢ticochtoc?  ¢Ax huelqui titlachixtoya niyon se hora?
38 Xitlachixtoca huan ximomaijtoca para ma ax inmechyoltilanas
tlajtlacoli. Nelia imotonaltzi quinequi quichihuas tlen Toteco quinequi,
pero imotlacayo tlaxicohua.



MARCOS 14:39 108 MARCOS 14:56

39 Huan Jesus sampa yajqui huan momaijtoto. Quiilhui Itata ihuical
quej achtohui quiilhui. 40 Teipa sampa mocuepqui campa imomachti-
jcahua huan sampa quinpantito cochtoque, pampa ax huelque qui-
ijiyohuise para ax cochise. Huan imomachtijcahua ax quimatiyayaj
quejatza quinanquilise. 4! Sampa ica expa Jesus yajqui momaijtoto.
Teipa mocuepqui campa imomachtijcahua huan quinilhui:

—¢Noja incochtoque huan inmosiyajcajtoque? San ya ni. Ya ajsic
ni hora para nechtemactilise na tlen niMocuepqui Tlacatl ininmaco
tlajtlacolchihuani. 42 Ximoquetzaca, ma tiyacajya. Xiquitaca, nepa
huala tlen nechtemactilis.

Tlacame quiitzquijque Jesus

43 Huan nimantzi quema Jesus noja camatiyaya, ajsico Judas, se tlen
nopa majtlactli huan ome imomachtijcahua. Huan ihuaya hualayayaj
miyac tlacame tlen quihualicayayaj machetes huan cuahuitl. Quintit-
lantoyaj nopa tlayacanca totajtzitzi, ininhuaya nopa tlamachtiani tlen
itlanahuatil Moisés, ininhuaya nopa huehue tlacame tlen israelitame.
44 Huan Judas tlen quitemactiliyaya Jesus quinmacatoya se tlanescayotl
pampa quinilhuijtoya para tlen quitzoponis, yaja Jesus. Huajca ma
quiitzquica huan ma quihuicaca cuali ilpitoc.

45 Huan nimantzi quema Judas ajsico, quinechcahuico Jesds huan
quiilhui:

—ijTlamachtijquetl!

Huan quitzoponi. 46 Huajca nopa tlacame quiitzquijque Jesus huan
quihuicaque.

47Pero se tlacatl tlenitztoya nepa quiquixtiimachete, huan quimaquili
itequipanojca nopa hueyi totajtzi huan quitzontequili se inacas. 4 Huan
Jesus quinilhui:

—¢Para tlen inhualajtoque nica para innechitzquise ica machetes
huan ica cuahuitl queja nielisquia se nitlaxtejquetl? 49 Mojmostla nitla-
machtiyaya ipan nopa hueyi tiopamitl campa initztoyaj huan ax quema
innechitzquijque. Pero ya ni monequi ma pano para mochihuas tlen
huejcajquiya ijcuilijtoc ipan Itlajtol Toteco para panos.

50 Huan nimantzi nochi imomachtijcahua quicajtejque Jesus huan
cholojque.

Se telpocatl tlen cholojtejqui
51 Huan quitoquiliyaya se telpoca tlacatl tlen motzactoya san ica se
hueyi yoyomitl. Huan nopa tlacame quiitzquijque, 52 pero nopa telpocatl
quicajtejqui iyoyo ininmaco huan cholojqui xolotic.

Jests iixtla nopa tlasentilistli tlen tequihuejme

53 Teipa quihuicaque Jesus campa nopa hueyi totajtzi. Huan mosentil-
ijque nochi tlayacanca totajtzitzi, nopa huehue tlacame tlen israelitame
huan nopa tlamachtiani tlen itlanahuatil Moisés. 54 Huan Pedro quito-
quili Jesus ica huejca huan calajqui ipan icalixpa nopa hueyi totajtzi.
Teipa Pedro mosehuijtoya ininhuaya tlen quimocuitlahuiyayaj nopa cali
huan nochi yajuanti mototoniyayaj tliteno.

55 Nopa tlayacanca totajtzitzi ininhuaya nochi nopa tlasentilistli tlen
tequihuejme quintemohuayayaj ome tlacame para quiteilhuise Jestsica
tlen ax cuali quiitztoyaj quichihua para huelis quimictise, pero ax quin-
pantijque. 56 Miyaqui istlacatiyayajica ya para quichijtoya tlamantli tlen

ax neli quichijqui, pero ax elqui san se inintlajtol. 57 Sequin moquetzque
huan quiijistlacahuijque Jesus, huan quiijtojque:

58 —Tojuanti tijcajque quema quiijto para quixolehuasquia ni
tiopamitl tlen tlacame quichijtoque huan ica eyi tonali quichihuas
seyoc tiopamitl tlen ax tlamachijchihuali.

59 Pero niyon ica ya nopa, ax elqui san se inintlajtol.

60 Huan nopa hueyi totajtzi moquetzqui huan monechcahui campa
Jesus huan quitlajtlani:

—¢Ax tleno tiquinnanquilia tlen ica mitzteilhuiaj? ¢Quejatza timo-
manahuis?

61Pero Jesus ax molini huan ax tleno quinanquili. Huajca sampa nopa

hueyi totajtzi quiilhui:

—¢Ta tiCristo, tilcone Toteco tlen nochi tijhueyichihuaj?

62 Huan Jesus quiilhui:

—Quena, najaya. Huan innechitase na tlen niMocuepqui Tlacatl
nimosehuijtos inejmatl Toteco Dios tlen quipiya nochi chicahualistli.
Huan innechitase quema nihualas ipan nopa mixtli ipan elhuicac.

63 Huajca nopa hueyi totajtzi motzayanili iyoyo pampa quiitac para se
hueyi tlaixpanoli tlen quiijto Jesus. Huan quiijto:

—¢Para tlen tiquintemose sequinoc tlacame ma techilhuica tlachque
quichijtoc ni tlacatl? 64 Ya inquicajque para tlahuel ax quitlepanita
Toteco pampa mochihua queja yajaya elisquia Toteco Dios. ¢Tlachque
inquiijtohuaj ma tijchihuaca?

Huan nochi quiilhuijque quinamiqui ma miqui.

65 Huajca sequin pejque quiixchajchaj Jesus. Teipa quiixtzajque huan
pejque quiixtlatziniaj huan quiilhuiaj:

—iXitechilhui ajqueya mitzixtlatzini!

Huan nopa soldados quimaquiliyayaj ipan ixayac.

Pedro quiijto ax quiixmati Jests

66 Huan Pedro itztoya calixpa nepa tlatzintla huan ajsico nepa se
ichpocatl tlen tlatequipanohuayaya ichaj nopa hueyi totajtzi. 7 Huan
nopaichpocatl quiitac Pedro mototoniyaya tliteno huan quitlachili huan
quiilhui:

—Ta nojquiya tinemiyaya ihuaya Jesus, nopa Nazaret ejquetl.

68 Pero Pedro ax mocahuili para quiixmatiyaya, huan quiijto:

—AX niquixmati, niyon ax nijmachilia tlen tinechilhufia.

Huan Pedro quisqui calteno huan nimantzi tzajtzic se cuapelech.
69 Huan nopa ichpoca tlatequipanojquetl quitlachili sampa huan pejqui
quinilhuia tlen itztoyaj nopano:

—Ni tlacatl itztoc se tlen yajuanti tlen nejnemiyayaj ihuaya Jesus
Nazaret ejquetl.

70 Pero Pedro sampa quiijto para ax quiixmati. Huan quentzi teipa,
nopa tlacame tlen itztoyaj nepa sampa quiilhuijque:

—Nelia ta tiitztoc se tlen yajuanti. Nesi tiechua estado Galilea pampa
ticamati queja tlen nepa ehuaj.

71 Huajca Pedro pejqui tlatelchihua huan pejqui quitestigojquetza
Toteco Dios huan quinilhui:

—Ax niquixmati ne tlacatl tlen innechcamahuiaj.

72 Huan ipan nopa tlalochtli se cuapelech tzajtzic ica ompa. Huajca
Pedro quiilnamijqui tlen Jesus quiilhuijtoya. Quiijto para quema noja

polihui para tzajtzis se cuapelech ica ompa, Pedro quiijtosquia expa para
ax quiixmati Jesus. Huan Pedro moilhui tlen quichijqui huan pejqui

choca.
15
Quihuicaque Jestis iixpa Pilato

1Huan hualmostla cualca nopa tlayacanca totajtzitzi, nopa huehue tla-
came tlen israelitame huan nopa tlamachtiani tlen itlanahuatil Moisés,
mosentilijque ica nochi nopa tlasentilistli tlen tequihuejme para mo-
camahuise tlachque quichihuase. Teipa quiilpijque Jesus huan qui-
huicaque. Quitemactilijque imaco Pilato pampa quipixqui tequihuej-
cayotl ipan estado Judea. 2 Huan Pilato quitlatzintoquili Jesus:

—¢Tatiinintlanahuatijca israelitame?

Huan Jesus quinanquili:

—Quena. Melahuac tlen tiquijtohua.

3 Huan nopa tlayacanca totajtzitzi quiteilhuijque Jesus ica miyac tla-
mantli. 4 Huajca Pilato sampa quitlatzintoquili Jesus huan quiilhui:

—¢Ax tleno tiquinnanquilis? Xiquita, mitzteilhuijtoque ica miyac
tlamantli. 5 Pero Jesus ax tleno quinanquili, huan Pilato quisentlachili
miyac.

Ma quicuamapeloltica Jests

6 Sesen xihuitl ipan nopa ilhuitl Pilato momajtoya quimajcahua se tla-
catl tlen tzactoc para ma yohui ichaj. Momatqui quimalacanis tlen nopa
miyac tlacame quitlajpejpenisquiaj. 7 Itztoya se tlacatl ipan tlatzactli
tlen itoca eliyaya Barrabas. Barrabas huan ihuampoyohua temictijtoyaj
quema motehuiyayaj ica nopa gobierno ipan nopa tlali.  Huan nopa
miyac tlacame ajsicojiixpa Pilato huan pejque quitlajtlaniajma quimala-
canis se tlacatl queja nochipa quichihuaj. 9 Huan Pilato quinnanquili:

—¢Inquinequij ma nimechmajcahuilis Jesus, imotlanahuatijca inisraeli-
tame?

10 pilato quimatiyaya nopa tlayacanca totajtzitzi san quitemactilij-

toyaj Jesus pampa quichicoitayayaj. 11 Pero nopa tlayacanca totajtzitzi
quinchihualtijque tlacame para ma quitlajtlanica Pilato ma quimalaca-
nis Barrabds, huan ax Jesus. 12 Huajca Pilato sampa quintlatzintoquili:

—_¢Huajca tlachque inquinequij ma nijchihua ica Jesus tlen inquito-
caxtiaj nopa tlanahuatijquetl tlen israelitame?

13 Huan chicahuac quiijtojque:

—ijXijcuamapelolti!

14 Pero Pilato quintlajtlani:

—c¢Paratlen? ¢Tlachque tlamantli ax cuali quichijtoc?

Pero nopa tlacame sampa tlahuejchijque més chicahuac:

—iXijcuamapelolti!

15 Huajca pampa Pilato quinequiyaya cuali mocahuas ininhuaya nopa
miyac tlacame, quimalacani Barrabds. Huan tlanahuati ma quicuarta-
jhuica Jesus, huan teipa quinmactili soldados tlen altepetl Roma ehuani
para ma quicuamapeloltica.

16 Huajca nopa soldados quihuicaque Jesus campa icalixpa nopa hueyi
tequicali, huan nepa mosentilijque nochi soldados. 17 Huan quiquenti-
jque Jesus se yoyomitl huehueyac tlen itlachiyalis moradojtic queja mo-
matque quitequihuiaj tlanahuatiani. Huan quisencajque se huitzcorona

huan quitlalilijque itzontecontipa Jesus. 18 Huan pejque quitlaijilhuiaj
huan quiilhuijque:

—iMa itzto miyac tonali ni inintlanahuatijca israelitame!

19Huan quimaquiliyayaj Jesusipan itzonteco ica se ohuatl, huan quiix-
chajchayayaj. Motlancuaquetzayayaj iixpa queja quihueyichihuasquiaj,
pero axtle. 20 Quema tlanque quitlaijilhuiaj, quiquixtilijque iyoyo tlen
moradojtic huan quiquentijque tlen ya iyoyo. Teipa quihuicaque para
quicuamapeloltitij.

Quicuamapeloltijque Jests
21 Huan san panoyaya se tlacatl tlen itoca eliyaya Simo6n pampa ajsiti-
hualayaya tlen itlal. Huan nopa soldados quinahuatijque ma quihuica
icuamapel Jesus. Simon ejqui altepetl Cirene huan elqui inintata Alejan-

dro huan Rufo. o ] _
22 Huan nopa soldados quihuicaque Jesus campa se lugar tlen itoca

GOlgota. (GOlgota quinequi quiijtos Campa Onca Mijcatzontecomitl.)
23 Huan quisencajque xocomecatl iayo maneltic ihuaya se tlamantli
tlen chichic tlen itoca mirra para quimacase Jesus, pero yajaya ax
quiic. 2¢Huan quema quicuamapeloltijtoyaj Jesus, nopa soldados moma-
jmacaque iyoyo. Huan mahuiltijque ica piltetzitzi tlen yejyectzitzi para
quimatise tlachque quihuicas sesen yajuanti.

25 Ica ijnaloc a las nueve quicuamapeloltijque Jesus. 26 Huan quit-
lalijque se tlajcuiloli ipan itzonpac icuamapel para ma nesi tlen ica
quiteilhuijtoyaj para ma miqui. Huan nopa tlajcuiloli quiijto: NI ININT-
LANAHUATIJCA ISRAELITAME.

27 Huan quincuamapeloltijque ome tlaxtequini ihuaya Jesus, se ica
inejmatl, huan seyoc ipan iarraves. 28 Quej nopa panoc pampa queja
nopa ya ijcuilijtoya ipan Itlajtol Toteco campa quiijto:

“Quichihuilise queja elisquia se tlaixpanoquetl.”

29 Huan tlacame tlen panoyayaj quihuetzquiliyayaj. Quiojoliniyayaj
inintzonteco huan quiilhuiyayaj:

—iYa nopa tlen monequi! Ta tiquijto tijxolehuasquia nopa tiopamitl
huan ica eyi tonali tijchihuasquia sampa. 30 Huajca ama ximomadquixti
huan xitemo ipan mocuamapel, intla tihueli.

31 Quej nopa nojquiya nopa tlayacanca totajtzitzi huan nopa tla-
machtiani tlen itlanahuatil Moisés quitlaijilhuiyayaj Jesds. Quiijto-
huayayaj:

—Yajaya quinmaquixti sequinoc, pero ama ax hueli momaquixtia.
32 Intla nelia tiCristo tlen Toteco techtitlanisquia huan nelia titlanahu-
atijquetl tlen israelitame, xitemo nimantzi tlen nopa cuamapeli, huan
tiquitase huan tijneltocase.

Huan nopa tlaxtequini tlen quincuamapeloltijtoyaj ihuaya, no quitlai-
jilhuiyayaj.

Jesus mijqui

33Huan ica tlajco tona tzintlayohuac nochi nopa tlali hasta las tres ica
tiotlac. 3¢ Huan a las tres Jesus chicahuac quiijto:

“Eloi, Eloi, ¢lama sabactani?”

(Ya ni quinequi quiijtos: “NoTeco, noTeco, ¢{para tlen tinechtlahuelcaj-
toc?”)

35 Sequin tlen itztoyaj nepa quicajque camati, pero ax quimachilijque
itlajtol. Huan quiijtojque:

—iXijcaquica! Yajaya quinotza nopa tiocamanalojquetl Elias.

36 Huan se tlacatl motlalo huan quixoloni se tlamantli tzotzoltic ica
xocomecatl iayo tlen xococ. Teipa quitlali ipan se ojtla cuahuitl huan
quimacac Jesus ma quichichina. Quiijto:

—Ma tiquitaca intla hualas Elias quitemohuiqui.

37 Huan Jesus tzajtzic chicahuac huan mijqui. 38 Huan ipan nopa
tlalochtli tzayanqui nopa hueyi cortina tlen ica quitzactoyaj Campa
Ma4s Tlatzejtzeloltic ipan nopa hueyi israelita tiopamitl. Nopa yoyomitl
motlajcoitac pejtejqui huejcapa hasta tlazintla tlamito. 3% Huan nopa
tlayacanquetl tlen soldados tlen itztoya iixpa Jesus quiitac quejatza
mijqui huan quiijto:

—Nelia ni tlacatl Icone Toteco.

40 Nojquiya itztoyaj nepa sequin sihuame tlen quitlachiliyayaj Jesus
ica huejca. Ininhuaya itztoyaj Maria Magdalena, Salomé huan Maria
ininnana José huan Jacobo tlen teipa ejquetl. 41 Ni sihuame quito-
quiliyayaj Jesus huan quipalehuiyayaj quema itztoya ipan estado
Galilea. Teipa yajuanti huan miyac mds sihuame ajsicoj ihuaya Jesus
ipan altepetl Jerusalén.

Quitlalijque itlacayo Jesus ipan tlacacahuaya

42 Eltoya nopa tonal para quicualtlalise nochi para nopa seyoc tonal
quema israelitame mosiyajcahuaj. Huan quema tlayohuac, 43 hualajqui
José se Arimatea ejquetl. Yajaya elqui se tequihue ipan nopa hueyi
tlasentilistli huan nochi tlacame quitlepanitayayaj. Huan yajaya no-
jquiya quichiyayaya ma tlanahuati Toteco ipan tlaltepactli. Huajca José
mosemacac huan calaquito campa Pilato huan quitlajtlanito itlacayo
Jesus. 44 Huan Pilato ax huelqui quineltoca para nelia ya mictoya Jesus.
Huajca quinotzqui nopa inintlayacanca soldados huan quitlajtlani intla
ya mictoya. 45 Huan nopa tlayacanquetl quiilhui para quena. Huajca
Pilato quicahuili José ma quihuica itlacayo. 46 Huan José quicojqui se
yoyomitl tlen cuali huan tlen hueyi, huan quitemohuito itlacayo Jesus
ipan cuamapeli huan quiquimilo ica nopa yoyomitl. Teipa quitlali
itlacayo ipan se tlacacahuaya tlen quicoyonijtoya ipan tetl huan quim-
imilo se hueyi tetl para quitzacuas nopa tlacacahuaya. 47 Huan Maria
Magdalena ihuaya Maria inana José quitlachiliyayaj campa quitlalijque
itlacayo.

16
Moyolcuic Jests

1 Ipan sdbado ica tiotlac quema ya tlantoya nopa tonal quema ti-
israelitame timosiyajcahuaj, Maria Magdalena, Maria inana Jacobo,
huan Salomé quicojque tlaajhuiyacayotl para quitlalilise itlacayo Jesus.
2Huan ijnaltzi ipan domingo, nopa achtohui tonal ipan samano, yajque
campa tlacacahuaya quema quistihualayaya tonati. 3 Huan motlatzinto-
quiliyayaj:

—¢Ajqueya techijcuenilis nopa hueyi tetl tlen ica quitzactoque nopa
tlacacahuaya?

4 Pero quema ajsitoj nepa, quitlachilijque huan quiitaque para ya
quiijcuenijtoyaj nopa tetl yonque nelia hueyi. 3 Huan calajque ipan
nopa tlacacahuaya, huan nepa ica ininnejmatl quiitaque mosehuijtoya
se telpoca tlacatl tlen moquentijtoya iyoyo chipahuac huan huehueyac.



MARCOS 16:6 113 MARCOS 16:20

Huan nopa sihuame momajmatijque. ¢ Pero nopa telpoca tlacatl quinil-
hui:

—Amo ximomajmatica. Nijmati inquitemohuaj Jesus, nopa Nazaret
ejquetl tlen quicuamapeloltijque. Pero axaca itztoc nica, ya moyol-
cuitoc. Xijtlachilica campa quitectoyaj. 7 Huan xiyaca, xiquinilhuitij
imomachtijcahua ihuaya Pedro para Jesus inmechyacanas hasta nepa
estado Galilea. Nepa inquiitase queja yajaya inmechilhui achtohui.

8 Huajca nopa sihuame motlalojtejque tlen nopa tlacacahuaya, huan
huihuipicayayaj huan momajmatiyayaj. Huan axaca quiilhuijque tleno
pampa tlahuel majmahuiyayaj.

Jestis monexti campa Maria Magdalena

9 Huan quema Jesus moyolcuic cualca ipan domingo nopa achtohui
tonal ipan samano, achtohui monexti campa Maria Magdalena tlen
achtohuiya quinpiyayaya chicome iajacahua Axcualtlacatl huan yaja
quinquixtilijtoya. 10 Huan Maria Magdalena yajqui quinyolmelahuato
imomachtijcahua tlen nejnentoyaj ihuaya Jesis. Huan quema ajsito,
quinpantito mocuesohuayayaj huan chocayayaj. 11 Huan imomachti-
jcahua ax quineltocaque quema quinilhui para ya moyolcuitojca Jesus
huan ya quiitztoya.

Jestis monexti campa ome imomachtijcahua

12 Teipa Jesus monexti achi moixpatlatoc queja elisquia seyoc tlacatl
quema ome imomachtijcahua nemiyayaj ipan se ojtli huejca tlen campa
caltini. 13Huan nopa ome tlacame yajque huan quinyolmelahuatoj nopa
sequinoc, pero nojquiya yajuanti ax quinneltocaque.

Jests quintequimacac imomachtijcahua

14 Huan teipa Jesus monexti campa nopa majtlactli huan se imo-
machtijcahua quema tlacuayayaj. Huan Jesus quinajhuac pampa nelia
yoltetique. Huan ax quineltocaque para moyolcuitojca. Niyon ax quin-
neltocatoyaj inintlajtol tlen quiitztoyaj para ya moyolcuitoc. 15 Huan
Jesus quinilhui: “Xiyaca ipan nochi tlaltepactli huan xiteilhuitij itlajtol
Toteco ica nochi tlacame. 16 Ajqueya quineltocas huan mocuaaltis,
Toteco quimaquixtis. Pero ajqueya ax quineltocas, Toteco quitlatza-
cuiltis. 17 Huan tlen quineltocase quipantijtiyase ni tlanescayotl: Ica
notoca [16:17 Notequihuejcayo.] quinquixtise iajacahua Axcualtlacatl.
Camatise ica yancuic tlajtoli. 18 Intla quinitzquise cohuame o quiise se
tlamantli tlen pajyo, ax tleno quinchihuilis. Nojquiya quitlalise ininma
ipan cocoyani huan mochicahuase.”

Jesus tlejcoc elhuicac

19Huajca quema Tohueyiteco Jesus tlanqui quincamahuia, tlejcotejqui
elhuicac huan mosehuito inejmatl Toteco. 20 Huan imomachtijcahua
yajque, huan quiixtomatoj Itlajtol Toteco campa hueli techaj. Huan
Tohueyiteco quinpalehuiyaya huan tenextiliyaya para melahuac inint-
lajtol pampa ica yajuanti quichihuayaya huejhueyi tlanescayotl. San ya
nopa.

Itlajtol Toteco Tlen Quiijcuilo Lucas

Lucas quitlajcuilhui Tedfilo tlen Jesus quichijqui

1 Noicni Tedfilo, miyac tlacame quichijtoque campeca quiijcuilose
nochi nopa tlamantli tlen panotiyajque toixtla ipan inemilis Jesucristo.
2 Quiijcuilojtoque tlen nopa tlacame tlen quiixtonque itlajtol techilhui-
jque para quiitztiyajque hasta quema pejque nejnemij ihuaya Jesus.
3Huan huajca na nojquiya nimoilhui cuali para nimitztlajcuilhuis nochi
tlen panoc tlen quema tlacatqui Jesus huan quejatza panotiyajqui hasta
itlamiya pampa ica yolic nijtemojtoc tlen melahuac ica nochi ni tla-
mantli. Huajca noicni Tedfilo tlen nochi mitztlepanitaj miyac, ama
nimitztlajcuilhuis nochi 4 para tijmachilis nelia temachtli nopa tlamantli
tlen tlacame mitzmachtijtoquejya.

Tlacatis Juan tlen tecuaaltis

5 Ipan nopa tonali quema tlanahuatiyaya Herodes el Grande ipan
estado Judea, itztoya se totajtzi tlen itoca eliyaya Zacarias tlen tequitqui
ipan nopa Abias pamitl tlen totajtzitzi. Zacarias quipixqui isihua tlen
itoca eliyaya Elisabet huan nochi ome eliyayaj iteipa ixhuihua nopa
totajtzi Aaron tlen huejcajquiya itztoya. 6 Zacarias huan Elisabet itztoyaj
xitlahuaque iixtla Toteco. Quintoquilijque itlanahuatilhua Toteco huan
nochi tlen yajaya quinnahuati ma quichihuaca. Yeca axaca huelqui
quinteilhui ica niyon se tlamantli fiero. 7 Pero ax quipiyayayaj niyon se
conetl pampa Elisabet ax hueliyaya conecui huan inijuanti ya huehue-
jtixtoyaj.

8 Huan se tonal Zacarias quichihuayaya itequi nepa tiopan calijtic
iixtla Toteco, pampa quitocaro se ipan nopa Abias pamitl tlen totajtzitzi
ma tequiti. ¥ Huan queja momatque quichihuaj totajtzitzi, mahuiltijque
ica piltetzitzi para quiitase ajqueya tlen inijuanti Toteco quitlapejpe-
nis para quitlatis nopa copali iixtla Toteco ipan nopa hueyi israelita
tiopamitl. Huan quitocaro Zacarias ma quitlati. 10 Huan ipan nopa hora
quema Zacarias quitlatiyaya nopa copali tiopan calijtic, moquetzayayaj
calteno miyac tlacame tlen momaijtohuayayaj ica Toteco. 11 Huan ni-
mantzi monexti se ielhuicac ejca Toteco iixtla Zacarias. Moquetzaco ica
inejmatl nopa tlaixpamitl campa quitlatiyaya copali. 12 Huan Zacarias
tlahuel momajmati quema quiitac nopa elhuicac ejquetl. 13 Pero nopa
elhuicac ejquetl quiilhui:

—Zacarias, amo ximomajmati. Toteco quicactoc tlen tijtlajtlaniyaya,
huan mosihua Elisabet quipiyas se piloquichpiltzi huan tijtocajtis Juan.
14 Tlahuel inpaquise quema tlacatis huan paquise imohuaya miyac
tlacame, 15 pampa yajaya quipiyas se hueyi tequitl iixtla Toteco. Ax
quiis xocomeca atl, niyon ax quiis se tlaili nelcococ. Yajaya elis temitoc
ica Itonal Toteco hasta quema noja itztos ipan inana. 16 Huan yajaya
quichihuas para miyac israelitame ma moyolcuepaca huan ma quito-
quilica Toteco Dios. 17 Juan quipiyas itlalnamiquilis huan ichicahualis
queja nopa tiocamanalojquetl Elias huejcajquiya quipixtoya. Huan
yajaya tlayacanas huan quincualtlalilis ininyolo tlacame ma quiselica
Tohueyiteco. Quichihuas para tetatme ma moyoltlalica huan ma itztoca

ica cuali ica ininconehua. Huan quichihuas para tlacame tlen ax tleno
quitlepanitaj, ma tlatlepanitaca.

18 Huan Zacarias quitlajtlani nopa elhuicac ejquetl:

—¢Quejatza huelis nijmatis para temachtli tlen tinechilhuia? Nosihua
huan na tihuehuentzitzijya.

19Huan nopa elhuicac ejquetl quinanquili:

—Na niGabriel. Nochipa nimoquetza iixtla Toteco. Yajaya nechtit-
lanqui ma nimitzcamahuiqui huan ma nimitzyolmelahuaqui tlen itla-
jtol Toteco. 20 Pero pampa ax tijneltocac notlajtol, tinonotiyas huan ax
huelis ticamatis hasta tlacatis mocone. Huan nochi ni tlamantli panos
quema ajsis nopa tonal tlen Toteco quitlalijtoc.

21 Huan nopa miyac tlacame noja quichiyayayaj calteno quema iel-
huicac ejca Toteco quicamahuiyaya Zacarias. Moilhuiyayaj para tlen
Zacarias huejcahuayaya tiopan calijtic. 22 Huan quema Zacarias quisqui,
ax hueliyaya camati. Huajca quimatque para quiitztoya se tlanextili
tlen Toteco quinextilijtoya tiopan calijtic. Huan Zacarias san tlamanexti
pampa nonotixtoya.

23Teipa tlanqui nopa tonali tlen quitocaro Zacarias para tequitis queja
totajtzi, huan yajaya mocuepqui ichaj. 24 Huan isihua Elisabet conecuic.
Huan teipa senitztoya calijtic huan ax cana yajqui para macuili metztli.
Huan isihua moilhuiyaya: 25 “Toteco nechtiochijtoc miyac, pampa ama
niconehue huan ayoc nimopinahuas iniixtla sequinoc pampa ax nijpix-
toya se nocone.”

Se elhuicac ejquetl quiilhui Maria para tlacatis Jesucristo

26Elisabet ya quipixtoyaiconeipanitlacayo se chicuase metztli quema
Toteco quititlanqui ielhuicac ejca tlen itoca Gabriel ma yohui hasta
altepetl Nazaret ipan estado Galilea 27 para quimacas se tlajtoli se
ichpocatl tlen itoca eliyaya Maria. Huan Maria eliyaya se cuali ichpocatl
tlen ax quema quiixmajtoya se tlacatl huan ya quiijtlantoya se telpocatl
tlen itoca eliyaya José tlen eliyaya iteipa ixhui Tlanahuatijquetl David
tlen huejcajquiya. 28 Huan Gabriel calajqui campa Maria itztoya huan
quiilhui:

—Xipaqui ta tlen Toteco mitzcualita. Toteco itztoc mohuaya huan achi
mads mitztiochijtoc que sequinoc sthuame.

29Pero quema Maria quiitac nopa elhuicac ejquetl, quisentlachili huan
moilhui tlaque quiijtosnequi para queja nopa quitlajpalohua. 30 Huan
nopa elhuicac ejquetl quiilhui:

—Amo ximomajmati Maria. Toteco mitztlapejpenijtoc para mitzti-
ochihuas tlahuel miyac. 3! Nimantzi ticonehue tielis huan teipa ti-
jtlacatiltis se oquichpil huan tijtocajtlalis Jesus. 32 Yajaya elis hueyi
iixtla Toteco. Huan tlacame quiixmatise para Icone Toteco Dios Tlen
Maés Quipiya Tlanahuatili. Huan Toteco quichihuas ma mosehuis huan
tlanahuatis campa tlanahuatiyaya ihuejcapan tata David. 33 Huan
quipiyas tequihuejcayotl ica israelitame para nochipa huan ax quema

tlamis itlanahuatilis. =~ ] ]
34Huajca Maria quitlajtlani nopa elhuicac ejquetl:

—¢Quejatzaniconehue nielis intla ax quema niitztoya ihuaya se tlacatl?

35Huan nopa elhuicac ejquetl quinanquili:

—Itonal Toteco hualas mopani, huan ichicahualis Toteco Dios Tlen
Més Quipiya Tlanahuatili mitztlapachos huan ticonehue tielis. Huan

yeca mocone elis nelia tlatzejtzeloltic, huan tlacame quiixmatise para
Icone Toteco. 36 Huan momachicni Elisabet nojquiya quipiyas icone
yonque ya nanatzi. Huan yonque tlacame quiijtohuaj ax hueli conepiya,
ya quipixtoc icone ipan itlacayo chicuase metztli. 37 AX onca niyon se
tlamantli tlen Toteco ax hueli quichihuas. Yajaya nochi hueli.

38 Huajca Maria quiijto:

—Na niiaxca Toteco. Nica niitztoc para nijchihuas nochi tlen nech-
nahuatis ma nijchihua. Ma nochi panos queja tinechilhuijtoc.

Huajca ica ni, yajqui nopa elhuicac ejquetl.

Maria quipaxaloto Elisabet
39 Teipa Maria mocualtlali huan moisihuilti yajqui se altepetl ipan
estado Judea campa onca miyac tepetini 40 campa ichaj Zacarias. Huan
calaquito huan quitlajpalo Elisabet. 41 Huan quema Elisabet quicajqui
para Maria quinojnotzqui, icone Elisabet mojmolini iijtico. Huan Itonal
Toteco quitemiti Elisabet, 42 huan chicahuac Elisabet quiilhui Maria:
—Toteco mas mitztiochijtoc, Maria, que sequinoc sihuame huan no-
jquiya quitiochijtoc mocone. 43 Nelia se hueyi tlatlepanitacayotl para
na, pampa ta tiinana nohueyiTeco tinechpaxaloco. 44 Quema tinechno-
jnotzqui, nimantzi nocone mojmolini ica paquilistli noijtico. 45 Toteco
mitztiochijtoc pampa tijneltocac para temachtli quichihuas tlen quiijto-
jtoc.
46 Huan Maria quiijto:
“Tlahuel nijhueyichihua Tohueyiteco ipan noyolo.
47 Quena, nipaqui miyac ipan Toteco Dios, yajaya tlen notemaquixtijca.
48 Pampa yonque san niitlatequipanojca,
huan san niteicneltzi, yajaya nechilnamijqui,
huan ama tlacame tlen tlacajtiyase para nochipa quiijtose para Toteco
nechtiochijtoc.
49 Quena, Toteco Tlen Quipiya Nochi Chicahualistli nechchihuilijtoc
huejhueyi tlamantli.
Tlahuel tlatzejtzeloltic ya.
50 Toteco quintlasojtla nochi tlacame tlen quitlepanitaj ama,
huan nochi tlen teipa tlacajtiyase huan quitlepanitase.
51 Quena, quichijtoc huejhueyi tlamantli ica ihueyi chicahualis.
Quintzontlamiltijtoc tlen mohueyimatiyayaj ipan ininyolo.
52 Toteco quinquixtilijtoc inintequihuejcayo tlacame tlen tlanahu-
atiyayaj,
huan quinhueyitlalijtoc inijuanti tlen moicnonejque iixtla.
53 Miyac tlatiochihualistli Toteco quinmacatoc inijuanti tlen
mayanayayaj,
pampa quinixhuiti.
Huan inijuanti tlen quipixque miyac tomi quinmajcajqui san ininmaca-
Jya.
54 Miyac techpalehuijtoc tiisraelitame pampa tiitlatequipanojcahua.
Techtlasojtlatoc huan ax techilcajtoc.
55 Quitencahuili Abraham, tohuejcapan tata,
para quitlasojtlasquia ya ininhuaya iteipa ixhuihua para nochipa,
huan yeca techtlasojtlatoc tojuanti.”
Quej nopa quiijto Maria.

56 Huan Maria mocajqui ihuaya Elisabet nechca eyi metztli huan teipa
mocuepqui ichaj.

Tlacatqui Juan tlen tecuaaltis

57Teipa ajsic hora para Elisabet conepiyas huan quitlacatilti se oquich-
pil. 38 Huan nochi icalnechcahua huan ichampoyohua quicajque queja
Toteco hueyi quitlasojtlatoya Elisabet huan quimacatoya icone huan
huajca nochi paquiyayaj ihuaya. 59 Huan quema nopa piloquichpiltzi
quipixqui chicueyi tonali, nochi hualajque para quipiltequilise nopa
tlanescayotl tlen itoca circuncisién ipan ipiltlacayo queja momajtoyaj
quichihuaj. Huan nochi quinequiyayaj quitocajtlalise Zacarias queja
itata. 60 Pero inana quiijto:

—Axtle, ax tijtocajtise Zacarias, tijtocajtise Juan.

61 Huan quiilhuijque:

—¢Para tlen? Niyon se imotatahua ax quipixqui itoca Juan.

62 Huan quimanextilijque itata para quimatise tlaque itoca
quinequiyaya quitlalilis. 63 Huan Zacarias quintlajtlani ma
quihualiquilica tlen ipan tlajcuilos. Huan Zacarias quiijcuilo: “Itoca
elis Juan.” Huan nochi ininhuampoyohua san quisentlachilijque.
64 Huan nimantzi pejqui quiolinia inenepil Zacarias, huan pejqui
camati huan quipaquilismaca Toteco. ¢ Huan inincalnechcahua
quiitaque tlen panoc, huan nochi tlahuel momajmatijque. Huan teipa
nochi tlacame tlen itztoyaj campa hueli tepetini nepa ipan estado
Judea mocamahuiyayaj se ica seyoc tlen panoc. 6% Huan nochi tlen
quicajque tlen panoc moilhuiyayaj: “¢Tlaque elis ni piloquichpiltzi
quema moscaltis?”

Quej nopa quiijtohuayayaj pampa quiitayayaj para Toteco nelia quit-
lalijtoya ima ipan nopa oquichpil para quitiochihuas.

Itlajtol Zacarias
67 Huan nimantzi Itonal Toteco ajsic ipan Zacarias, itata nopa pil-

conetzi, huan yajaya pejqui quiijtohua ni tlajtoli tlen Toteco quimacac.

Quiijto:

68 “Ma tijhueyichihuaca Toteco Dios tlen tiisraelitame,

pampa hualajtoc techmaquixtis tiitlacajhua.

69 Techtitlanilia se Temaquixtijquetl tlen quipiyas hueyi chicahualistli.

Yajaya elis se iteipa ixhui Tlanahuatijquetl David tlen huejcajquiya
eliyaya itlatequipanojca.

70 Queja Toteco techtencahuili huejcajquiya ica itiocamanalojcahua tlen
tlatzejtzeloltique,

71 ama yajaya techmaquixtis ica tocualancaitacahua huan ica inijuanti
tlen ax quinequij techitase.

72 Quintlasojtlac tohuejcapan tatahua,

huan quiilnamijqui nopa tlajtoli tlatzejtzeloltic tlen quitencahuili Abra-
ham.

73 Quena, Toteco Dios motestigojquetzqui huan melahuac quitlajtolc-
ahuili Abraham, tohuejcapan tata,

74para melahuac techmanahuisquia ica tocualancaitacahua para huelis
tijtequipanose Toteco huan ax timajmahuise.

75 Huelis tiitztose titlatzejtzeloltique iixtla huan tijchihuase tlen cuali
hasta timiquise.”

76 Huan teipa Zacarias quiilhui ipiloquichpil:

“Tinopilcone, Toteco Tlen Mas Quipiya Tlanahuatili mitztequitlalijtoc
tiitiocamanalojca,

huan ta titlayacanas huan tijcualtlalijtiyas iojhui Tohueyiteco tlen
hualas teipa.

77 Tiquinyolmelahuas iisraelita tlacajhua para yajaya tlen hualas quin-
maquixtis,

pampa quintlapojpolhuis inintlajtlacolhua.

78 Quena, Toteco techtlasojtla miyac,

huan yeca techtitlanilijtoc yajaya tlen techtlahuilis,

yajaya tlen itztoya elhuicac hualas.

79 Quintlahuilis ipan ininyolo nochi tlacame tlen nemij ipan tzintlay-
ohuilotl huan campa onca miquistli.

Huan quinnextilis quejatza quipiyase tlasehuilistli ihuaya Toteco.”

Quej nopa Zacarias quiijto.

80 Huan nopa piloquichpiltzi Juan moscaltijtiyajqui huan motlacachi-
jqui huan Toteco quimacac chicahualistli ipan itonal. Huan teipa yajaya
itztoya ipannopatlalihuactoc campa ax tleno elqui hasta ajsic tonal para
monextis huan para israelitame ma quiixmatica.

2

Tlacatqui Jesucristo

1Ipan nopa tonali itztoya se hueyi tlanahuatijquetl tlen itoca eliyaya
Augusto César huan yajaya tlanahuati para nochi tlacame ipan tlal-
tepactli ma moijcuiloca para tlaxtlahuase impuesto. 2 Ipan nopa xihuitl
Cirenio itztoya gobernador ipan tlali Siria huan ya ni eltoya iniachto-
hui censo ipan nopa tonali. 3 Huan monequiyaya nochi tlacame ma
yaca campa inialtepe para moijcuilose. 4 Huajca José quisqui altepetl
Nazaretipan estado Galilea huan yajqui altepetl Belén ipan estado Judea
pampa nepa tlacatqui Tlanahuatijquetl David tlen huejcajquiya huan
José eltoya se iteipa ixhui. 5 Huan Maria, tlen ya quiijtlantoya, yajqui
ihuaya para moijcuilose, huan ya tlanemiltiyaya. 6 Huan quema noja
itztoyaj nepa Belén, ajsic hora para conepiyas Maria. ? Huan quitlacatilti
iachtohui ejca cone, se piloquichpiltzi huan quipijqui ica pesetini huan
quitejqui ipan se cuacajo campa tlacuaj tlapiyalime pampa ax quipanti-
jque campa cochise ipan se cali para paxalohuani.

Ielhuicac ejcahua Toteco quinyolmelahuacoj tlamocuitlahuiani

8 Huan ipan nopa tlayohua itztoyaj sequin tlamocuitlahuiani tlen
quinmocuitlahuiyayaj ininborregojhua campa potrero nechca Belén.
9Huan nimantzi se ielhuicac ejca Toteco monexti iniixtla huan itlatlanex
Toteco yahualtic quintlahuili huan inijuanti tlahuel momajmatijque.
10 Pero nopa elhuicac ejquetl quinilhui: “Amo ximomajmatica. Ni-
hualajtoc para nimechyolmelahuas se cuali tlajtoli tlen quinmacas hueyi
paquilistli nochi tlacame ipan tlaltepactli. 11 Amantzi nepa ipan Belén,
ialtepe David, ya tlacatqui imotemaquixtijca. Yajaya nopa Cristo tlen
Toteco Dios quiijto techtitlanilisquia. Yajaya Tohueyiteco. 12 Huan ica ni
tlanescayotl inquiixmatise. Inquipantise nopa piloquichpiltzi pictoc ica
pesetini huan quitectoque ipan se cuacajo campa tlacuaj tlapiyalime.”

13 Huan nimantzi monextijque tlahuel miyac elhuicac ehuani ihuaya
ya tlen achtohui hualajqui, huan nochi inijuanti quipaquilismacayayaj
Toteco huan quiijtohuayayaj:

14 «“Ma tijhueyichihuaca Toteco tlen itztoc elhuicac.
Huan ipan tlaltepactli ma onca tlasehuilistli ipan ininyolo nochi tlacame
tlen quichihuaj tlen Toteco quipactia.”

15 Huan nopa elhuicac ehuani mocuepque elhuicac, huan nopa tlam-
ocuitlahuiani moilhuijque:

—Ma tiyacajya Belén nimantzi. Ma tiquitatij tlen panotoc tlen Toteco
techyolmelahuaco.

16 Huan nopa tlamocuitlahuiani moisihuiltijtiyajque huan quipanti-
jque Maria ihuaya José ica nopa pilconetzi tlen quitectoyaj ipan cuacajo.
17Huan quema quiitaque, quisque huan quinpohuilijque nochi tlacame
tlen ielhuicac ejca Toteco quinilhuijtoya tlen nopa pilconetzi. 18 Huan
nochi tlacame tlen quicajque tlen quiijtojque san quinsentlachilijque.
19 Pero Maria quiajcojqui nochi inintlajtol ipan iyolo huan moyolilhui
nochitlen quiijtojque. 20 Huan teipa nopa tlamocuitlahuiani mocuepque
quihueyichijtiyajque, huan quipaquilismacatiyajque Toteco ipampa
nochi tlen quicactoyaj huan quiitztoyaj, pampa nelia quipantijque nochi
queja ielhuicac ejca Toteco quinilhuijtoya.

Quinextijque Jests ipan hueyi israelita tiopamitl

21 Quema Jesus quipixtoya chicueyi tonali, quipiltequilijque nopa
tlanescayotl tlen itoca eliyaya circuncision ipan ipiltlacayo. Huan quito-
cajtlalijque Jesus queja quitocajti nopa elhuicac ejquetl quema quipax-
aloto Maria huan noja aya conehue eliyaya.

22 Huan quema tlanqui nopa tonali tlen monejqui para Maria moc-
ahuas ichaj para motlapajpacchihuas queja quiijtojque itlanahuatilhua
Moisés, José huan Maria quihuicaque Jesus hasta altepetl Jerusalén
para quinextitij iixtla Toteco. 23 Pampa ijcuilijtoc ipan itlanahuatil-
hua Tohueyiteco campa quiijtohua: “Nochi oquichpilme tlen achtohui
ehuani elise tlaiyocatlalilme para iaxcahua Toteco.” 24 Huajca José huan
Maria yajque para quicahuatij nopa tlacajcahualistli tlen quiijtojque
itlanahuatilhua Toteco para queja quicohuasquiaj ininpilcone sampaica
inintlacajcahualis. Monequi quincahuasquiaj ome piltototzitzi o0 ome
palomas.

25 Huan itztoya nepa Jerusalén se cuali tlacatl itoca eliyaya Simedn
tlen quinneltocac nochi itlanahuatilhua Toteco huan quichiyayaya ma
ajsi inintemaquixtijca israelitame. Huan Itonal Toteco mocahuayaya
ipan Simeo6n. 26 Huan Itonal Toteco quinextilijtoya para ax miquisquia
hasta quiitasquianopa Cristo tlen Toteco quititlanisquia. 27 Huajca Itonal
Toteco quititlanqui Simedn ma yohui ipan nopa hueyi israelita tiopamitl
ipan nopa tonal quema itatahua pilconetzi Jesus quihuicaque ipan nopa
hueyi israelita tiopamitl para ma quinextise iixtla Toteco huan quichi-
huase nochitlen quiijtojque itlanahuatilhua Moisés. 26 Huan Sime6n qui-
itac nopa pilconetzi, huan quinahuajqui huan quihueyimatqui Toteco
huan quiilhui:

29 “NoTeco, ama ya hueli nimiquis ica tlasehuilistli ipan noyolo,

pampa ya niquitztoc ya ni tlen tinechtencahuili para niquitasquia.

30Niquitztocicanoixtiyol yajaya tlen titechtitlanilijtoc para techmaquix-
tis tlen totlajtlacolhua.

31Yajaya ni tlen tijtlalijtoc iniixtla nochi tlacame ipan ni tlaltepactli.

32 Yajaya elis queja se tlahuili tlen quintlahuilis nochi tlacame huan
quinnextilis Toteco,

yonque ax israelitame huan itztoque campa tlen hueli tlali.

Yajaya elis tohuextilis timoisraelita tlacajhua.”

33 Huan José huan Maria quisentlachiliyayaj tlen quiijtohuayaya
Simeodn tlen nopa pilconetzi Jesds. 34 Huan Simedn quintiochijqui huan
quiilhui Maria:

—Xiquita, Toteco quitlalijtoc ni oquichpil para elis queja se tlanescay-
otl tlen Toteco tlen miyac tlacame quihuejcamajcahuase huan yeca
inijuanti huetzise. Pero sequinoc miyac tlacame tlahuel paquise ica
ya huan Toteco quinhueyitlalis. 35 Huan queja nopa nempa nesis tlen
moilhuiaj tlacame ipan ininyolo. Huan pampa yajaya mocone, tijpantis
se hueyi cuesoli huan tijmachilis queja mitzyolquechilisquiaj ica se
machete.

36 Nojquiya tiopan calijtic itztoya se sihua tiocamanalojquetl tlen itoca
eliyaya Ana. Ana eliyaya iichpoca Fanuel, tlen itztoya se iteipa ixhui
Aser tlen huejcajquiya. Huan quema noja eliyaya se ichpocatl, Ana
monamicti, huan itztoya ihuaya ihuehue san chicome xihuitl huan
ihuehue mijqui. 37 Huan ama Ana ya quipixqui ochenta y cuatro xihuitl
para cahualtixqui. Huan ax cana yajqui, senitztoya hueyi tiopan cali-
jtic. Quitequipanohuayaya Toteco tonaya huan tlayohua, mosahuayaya
huan momaijtoyaya. 38 Huan ipan nopa tlalochtli quema Simedn quit-
lachiliyaya Jesus, ajsico Ana huan pejqui quitlascamati Toteco ipampa
nopa piloquichpiltzi. Huan pejqui camati tlen ya ica nochi nopa tlacame
ipan Jerusalén tlen quichiyayayaj ma ajsi nopa israelita Temaquixtij-
quetl huan quinilhuiyaya para ya tlacatqui nopa pilconetzi.

José huan Maria mocuepque altepetl Nazaret

39 Huan quema José huan Maria ya quichijtoyaj nochi nopa tlamantli
tlen itlanahuatilhua Toteco quinilhuijque ma quichihuaca, mocuepque
inialtepe Nazaret ipan estado Galilea. 40 Huan nopa piloquichpiltzi
Jesus moscaltijtiyajqui huan quipixtiyajqui chicahualistli. Huan quip-
ixtiyajqui miyac itlalnamiquilis huan Toteco Dios quipixqui hueyi iyolo
ihuaya huan quitiochijqui miyac.

Nopa oquichpil Jests ipan hueyi tiopamitl
41 Huan itatahua Jesus momatque yahuij altepetl Jerusalén sesen xi-
huitl ipan nopa ilhuitl tlen itoca Pascua [2:41 Nopa ilhuitl quema israeli-
tame quiilnamijque quejatza Toteco quinquixti ininhuejcapan tatahua
ipan tlali Egipto.]. 42 Huan quema Jesus quipixtoya majtlactli huan
ome xihuitl, yajqui ipan ilhuitl ininhuaya itatahua queja momatque
quichihuaj. 43 Huan quema tlantoya nochi tonali tlen nopa ilhuitl,
Jestis mocajqui ipan altepetl Jerusalén. Huan itatahua quisque huan
mocuepayayaj ininchaj huan ax quimatque para mocajtoya. 44 Inijuanti
moilhuiyayaj hualayaya ica nopa miyac tlacame tlen nejnemiyayaj san
sejco. Huan quema ya nejnentoyaj se tonal, pejque quitemohuaj campa
ininteixmatcahua huan ininhuampoyohua, 45 pero ax quipantijque.

Yeca mocuepque Jerusalén para quitemotij.
46 Huan ica eyi tonali itatahua quipantijque Jesds hueyi tiopan cali-
jtic, mosehuiyaya tlatlajco tlen nopa huejhueyi tlamachtiani tlen mads

momachtijtoyaj itlanahuatilhua Moisés. Huan Jesus quintlacaquiliyaya
huan quintlatzintoquiliyaya. 47 Huan nochi tlacame tlen quicaquiyayaj
tlen Jesus quiijtohuayaya quisentlachiliyayaj ica itlalnamiquilis huan
icaitlajtol pampa nelia cuali quinnanquiliyaya. 4 Huan quema itatahua
quipantijque, quisentlachilijque. Huan inana quitlatzintoquili:

—Nocone, ¢para tlen titechchihuili ya ni? Na ihuaya motata nelia
timocuesojque huan timitztemojtinentoque.

49 Huajca Jesus tlananquili:

—¢Para tlen innechtemojque? ¢Ax inquimatij para monequi nimote-
quihuis ica itequi Notata?

50 Pero itatahua ax quimachilijque tlen yajaya quinilhui.

51Huan Jesus mocuepqui ininhuaya hasta altepetl Nazaret, huan quin-
neltoquilijtiyajqui nochi tlen inijuanti quinahuatiyayaj. Huan inana
Jestus quiajcojqui nochi ni tlamantli tlen panoc ipan iyolo. 32 Huan Jesus
tlalnamictiyajqui huan motlacachijtiyajqui, huan Toteco Dios quipacti
nochi tlen quichijqui huan nojquiya quinpactiyaya tlacame.

3

Juan tlen tecuaaltiyaya tlayolmelajqui para hualas Cristo

1 Toteco quinotzqui Juan quema Tiberio César yohuiyaya para cax-
toli xihuitl tlanahuatia ipan Roma huan ipan nochi tlaltini tlen Roma
iaxcahua. Huan Poncio Pilato eltoya gobernador ipan estado Judea,
huan Herodes Antipas ipan estado Galilea. Huan iicni Herodes tlen
itoca eliyaya Herodes Felipe II eltoya gobernador ipan estados Iturea
huan Traconite. Huan Lisinias eltoya gobernador ipan tlali Abilinia.
2Huan Anés huan teipa Caifas eltoyaj huejhueyi totajtzitzi. Huan ipan
ni tonali Toteco quinotzqui Juan, itelpoca Zacarias, huan quimacac
itlajtol para tlayolmelahuas quema yajaya itztoya ipan nopa huactoc
tlali campa ax tleno eli. 3 Huajca Juan pejqui nejnemi campa hueli ipan
nopa tlali nechca atemitl Jorddn. Huan tlacamanalojtinemiyaya itlajtol
Toteco. Quinilhuiyaya tlacame ma moyolcuepaca, huan ma quicahuaca
inintlajtlacolhua huan ma mocuaaltica para Toteco quintlapojpolhuis.
4Tlen Juan quichihuayaya quitlamilti tlen nopa tiocamanalojquetl Isaias
huejcajquiya quiijcuilo para quichihuasquia. Isaias quiijto:
“Tlacame quicaquise se tlen camatis chicahuac ipan nopa huactoc tlali

campa ax tleno eli.
Quiijtos:
‘Xijcualtlalica imoyolo pampa hualas Tohueyiteco.
Xijsencahuaca huan xijxitlahuaca iojhui para ipan nemis.
5 Xijtemitica nochi campa tlalcoyoctli.
Xijsepanoca campa tlafiero,
huan xijxitlahuaca nochi ojhuijhuicoli,
huan xicalaxoca nochi tlalcojcomoli.
6 Pampa hualas yajaya tlen Toteco Dios techtitlanilijtoc para tech-
maquixtis tlen totlajtlacolhua,

huan nochi tlacame quiitase.” ”
Quej nopa quiijcuilo Isaias huejcajquiya.

7Huan miyac tlacame ajsiyayaj campa Juan para ma quincuaalti, huan
yajaya quinilhuiyaya:

—Initztoque queja incohuame. ¢Ajqueya inmechilhuijtoc para Toteco
ax inmechtlatzacuiltis teipa intla inmocuaaltise? 8 Ax quej nopa. Mon-
equi xijchihuaca tlen cuali para nochi quimatise intla nelia ya inmoy-
olpatlatoque huan inquicajtejtoque imotlajtlacolhua. Amo ximoilhuica
para ax tleno inmechajsis pampa inielij ininteipa ixhuihua tohuejcapan
tata Abraham pampa Toteco hueli quincuepas ni tetini queja iteipa
ixhuihua Abraham intla quinequi quichihuas. 9 Queja tlacame quit-
zontequij cuatini tlen ax temacaj inintlajca huan quintlatiaj, Toteco
nojquiya ya mocualtlalijtoc para inmechtzontlamiltis huan inmechcua-
majcahuas ipan tlitl.

10 Huan nopa tlacame quitlajtlanijque:

—Huajca, ¢tlaque monequi tijchihuase?

11 Huajca Juan quinilhui:

—Xijchihuaca tlen cuali. Aqui quipiya ome iyoyo ma quimaca se tlen
ax tleno quipiya. Huan tlen quipiya tlacualistli nojquiya ma temajmaca.

12 Huan nojquiya hualajque para mocuaaltise sequin tlacame tlen
tlainanque impuesto. Nochi quimatque para nopa tlainamani tlahuel
tlacajcayajque. Huan nopa tlainamani quitlajtlanijque:

—Tlamachtijquetl, ¢;tlaque monequi tijchihuase tojuanti?

13 Huajca Juan quinilhui:

—San xiquininamaca tlacame tlen quiijtohua tlanahuatili.

14Huan hualajtoyaj sequin soldados tlen quitlajtlanijque:

—Huan tojuanti, stlaque monequi tijchihuase?

Huajca Juan quinilhui:

—Amo xiquinfuerzajhuica tlacame ma inmechtlamajmacaca. Axaca
xijteilhuica ica tlen ax neli huan xipaquica san ica tlen inquitlanij.

15 Huan ax molinijque nopa tlacame tlen itztoyaj nepa. Nochi san
quichiyayayaj huan moyolilhuiyayaj intla huelis Juan elisquia nopa
Cristo tlen Toteco quitencajqui techtitlanilisquia.

16 Huajca Juan quinilhui nochi nopa tlacame:

—Nanimechcuaaltia san ica atl, pero yajaya tlen hualas teipa quipiyas
mds chicahualistli que na. Nimechilhuijtojca tlen ya. Ax nicaxilia para
nijtequipanos, niyon ax quinamiqui para nijquixtilis itecac. Yajaya
inmechmacas sequin imojuanti Itonal Toteco huan sequinoc inmecht-
latzacuiltis ica tlitl. 17 Yajaya quiniyocatlalis tlacame tlen iaxcahua ica
inijjuanti tlen ax iaxcahua. Quena, Toteco quichihuas queja se tlacatl
tlen quitequihuia itlaajacapehuilol para quiyejyectis trigo. Quinhuicas
tlacame tlen iaxcahua queja se tlacatl quitlalis itrigo ipan icuacalhua.
Huan nopa sequinoc tlacame quintlatis ipan tlitl tlen ax quema sehuis
queja se tlacatl quitlatis itlasolo trigo.

18 Quej nopa, Juan quinyolmelajqui nochi nopa tlacame miyac tla-
mantli quema quincamahuiyaya itlajtol Toteco. 19 Huan teipa Juan
quiteilhui Gobernador Herodes Antipas pampa mocuili ihuejpol tlen
itoca eliyaya Herodias para ma eli isihua. Herodias eliyaya isihua iicni
tlen itoca eliyaya Herodes Felipe II. Nojquiya Juan quiteilhui Herodes
Antipas ica sequinoc tlamantli tlen fiero quichihuayaya. 20 Huajca nopa

Gobernador Herodes Antipas noja mas fiero quichijqui huan quitzajqui
Juan.

Juan quicuaalti Jestis

21Pero quema aya quitzactoyaj Juan, quincuaaltiyaya miyac tlacame,
huan Jesus nojquiya hualajqui campa itztoya huan mocuaalti. Huan
ipan nopa tlalochtli quema mocuaaltiyaya, Jesus momaijtohuayaya
huan tlapojqui elhuicac. 22 Huan hualtemoc Itonal Toteco ipan ya. Huan
Itonal Toteco nesiyaya queja se paloma. Huan Toteco Dios camatqui tlen
elhuicac huan quiilhui Jesus:

—TatiNocone tlen nimitzicnelia huan nipaqui miyacica tlen tijchihua.

Thuejcapan tatahua Jestis
23 Huan Jesus quipixtoya queja treinta xihuitl quema quipehualti

itequi huan pejqui nentinemi para tepohuilis itlajtol Toteco. Huan
tlacame moilhuiyayaj para eliyaya icone José.
Huan José eliyaya icone Elj,
24tlen eliyaya icone Matat,
tlen eliyaya icone Levi,
tlen eliyaya icone Melqui,
tlen eliyaya icone Jana,
tlen eliyaya icone José,
25tlen eliyaya icone Matatias,
tlen eliyaya icone Amds,
tlen eliyaya icone Nahum,
tlen eliyaya icone Esli,
tlen eliyaya icone Nagali,
26tlen eliyaya icone Maat,
tlen eliyaya icone Matatias,
tlen eliyaya icone Semei,
tlen eliyaya icone José,
tlen eliyaya icone Jud4,
27tlen eliyaya icone Joana,
tlen eliyaya icone Resa,
tlen eliyaya icone Zorobabel,
tlen eliyaya icone Salatiel,
tlen eliyaya icone Neri,
28tlen eliyaya icone Melqui,
tlen eliyaya icone Adi,
tlen eliyaya icone Cosam,
tlen eliyaya icone Elmodam,
tlen eliyaya icone Er,
29tlen eliyaya icone Josusé,
tlen eliyaya icone Eliezer,
tlen eliyaya icone Jorim,
tlen eliyaya icone Matat,
30tlen eliyaya icone Levi,
tlen eliyaya icone Simeon,
tlen eliyaya icone Juda,
tlen eliyaya icone José,
tlen eliyaya icone Jondn,
tlen eliyaya icone Eliaquim,
31tlen eliyaya icone Melea,
tlen eliyaya icone Mainan,
tlen eliyaya icone Matata,

tlen eliyaya icone Natdn,
32tlen eliyaya icone David,
tlen eliyaya icone Isai,

tlen eliyaya icone Obed,

tlen eliyaya icone Booz,

tlen eliyaya icone Salmoén,
tlen eliyaya icone Naason,
33tlen eliyaya icone Aminadab,
tlen eliyaya icone Aram,

tlen eliyaya icone Esrom,

tlen eliyaya icone Fares,

tlen eliyaya icone Juda,

34tlen eliyaya icone Jacob,
tlen eliyaya icone Isaac,

tlen eliyaya icone Abraham,
tlen eliyaya icone Taré,

tlen eliyaya icone Nacor,
35tlen eliyaya icone Serug,
tlen eliyaya icone Ragau,

tlen eliyaya icone Peleg,

tlen eliyaya icone Heber,

tlen eliyaya icone Sala,

36tlen eliyaya icone Caindn,
tlen eliyaya icone Arfaxad,
tlen eliyaya icone Sem,

tlen eliyaya icone Noé,

tlen eliyaya icone Lamec,
37tlen eliyaya icone Matusalén,
tlen eliyaya icone Enoc,

tlen eliyaya icone Jared,

tlen eliyaya icone Mahalaleel,
tlen eliyaya icone Caindn,
38tlen eliyaya icone Enos,
tlen eliyaya icone Set,

tlen eliyaya icone Addn,

tlen eliyaya icone Toteco Dios.

4

Axcualtlacatl quinejqui quiyoltilanas Jesus

LUCAS 4:4

1 Huan Jesus quisqui atemitl Jordan temitoc ica Itonal Toteco. Huan
Itonal Toteco quihuicac hasta nopa huactoc tlali campa ax tleno eli.
2Huan mocajqui nepa para cuarenta tonali huan Axcualtlacatl quiyolti-
lanayayama tlajtlacolchihuasquia. Huanipan nochinopa tonali ax tleno
quicuajqui. Huan quema tlanqui nopa tonali, nelia mayanayaya. 3 Huan

hualajqui Axcualtlacatl quiilhuico:

—Intla nelia tilcone Toteco, xijnahuati ni tetl ma mocuepa pantzi.

4Huan Jesus quinanquili:

—Ijcuilijtoc ipan Itlajtol Toteco campa quiijtohua: ‘Ax san ica pantzi
yoltose tlacame. Nojquiya monequi quitoquilijtinemise nochi Itlajtol

Toteco.’

5 Huan Axcualtlacatl quihuicac Jesus ipan se tepetl huejcapantic,
huanipan nopa tlalochtli quinextili ininricojyo nochitlanahuatianiipan
tlaltepactli huan nochi tlaltini tlen iniaxcahua. 6 Huan Axcualtlacatl
quiilhui:

—Nimitzmacas tequihuejcayotl tijnahuatis nochini tlaltini ipan nochi
tlaltepactli huan nimitzmacas nochi ininricojyo, pampa nochi nech-
macatoque na huan huelis nijmacas ajqueya nijnequis. 7 Huan nochi
nimitzmacas ta intla san timotlancuaquetzas huan tinechhueyichihuas.

8 Huan Jesus quinanquili:

—Xinechtlalcahui, Axcualtlacatl, pampa ijcuilijtoc ipan Itlajtol Toteco
campa quiijtohua: ‘Xijhueyimati san Toteco Dios huan san ya xijte-
quipano.’

9Huan Axcualtlacatl quihuicac Jesus altepetl Jerusalén huan quiquet-
zqui hasta itzonpac nopa hueyi israelita tiopamitl huan quiilhui:

—Intla nelia tilcone Toteco Dios, Xitzicuini nica para tlatzintla,
10 pampa ijcuilijtoc ipan Itlajtol campa quiijtohua:

‘Toteco quinnahuatis ielhuicac ejcahua ma mitzmocuitlahuica.
11 Inijuanti mitzmatzacuilise para ax timoicxicocos ica niyon se tetl.’
12Huan Jesus quinanquili:

—Nojquiya Itlajtol Toteco quiijtohua: ‘Amo Xijyejyeco Toteco Dios san
para tiquitas tlaque quichihuas.’

13 Huan quema Axcualtlacatl ya quichijtoya fuerza para quiyoltilanas
Jesus ma tlajtlacolchihua, quicajtejqui hasta seyoc huelta.

Jesus pejqui tlamachtia ipan estado Galilea

14 Teipa Jesus mocuepqui ipan estado Galilea temitoc ica ichicahualis
Itonal Toteco. Huan campa hueli ipan nochi nopa tlali nochi tlacame
quicaquiyayaj tlen ya. 15 Huan yajaya pejqui quinmachtia tlacame ipan
israelita tiopantini campa hueli huan nochi quihueyimatiyayaj.

Jesus itztoya ipan pilaltepetzi Nazaret
16 Huan Jesus ajsito pilaltepetzi Nazaret campa moscalti huan ipan

sdbado, nopa tonal para ma mosehuica israelitame, yajaya calajqui

ipan israelita tiopamitl queja momajtoya quichihua. Huan moquetzqui

ipan tlasentilistli para quipohuas Itlajtol Toteco. 17 Huan quimacaque

nopa amatlajcuiloli tlen huejcajquiya quiijcuilo nopa tiocamanalojquetl

Isalas. Huan Jesus quitlapo huan quipanti campa ijcuilijtoc ni tlajtoli

huan pejqui quipohua:

18 “Itonal Toteco itztoc nohuaya,

pampa Toteco nechtequimacatoc para ma niquinilhui tlacame tlen teic-
neltzitzi itlajtol Toteco.

Nechtitlantoc ma niquinchicahuas tlacame tlen mocuesohuaj,

huan para ma niquinyolmelahua tlacame tlen Axcualtlacatl quinilpitoc
para nihueli niquintojtomas.

Nechtequimacac para niquinchicahuas popoyotzitzi para huelise
tlachiyase.

Huan niquinmaquixtis nochi tlen tlaijiyohuiaj ininmaco tlen quintlaijiy-
ohuiltiaj.

19 Nechtitlantoc ma niquinyolmelahua nochime para ya ajsic nopa
tonali,

quema Toteco quinchihuilis tlacame se hueyi favor.”

20 Huan Jesus quitzajqui nopa momimilojtoc amatlajcuiloli huan
quimacac nopa tiopan tlapalehuijquetl, huan mosehui para tlamachtis.
Huan nochi nopa tlacame tlen itztoyaj ipan nopa tlasentilistli quit-
lachiliyayaj. 21 Huan Jesus pejqui quincamahuia huan quinilhui:

—Ni tlajtoli tlen nijpojqui moijcuilo huejcajquiya huan camati tlen na
tlen nimoquetza imoixtla. Huajca ama motlamichijtoc tlen quiijtohua.

22Huan nochi nopa tlacame camatiyayaj cuali tlen Jestis huan mosent-
lachiliyayaj ica itlajtol tlen nelia yejyectzi, pero motlatzintoquiliyayaj:

—¢Ax yaniicone José?

23 Huan Jesus quinilhui:

—Nijmati se tonal innechilhuise ni tlajtoli: ‘Tepajtijquetl, ximopaijti,
huan timitzneltocase.” Inquiijtose para inquicactoque tlen nopa tiochic-
ahualnextili tlen nijchijtoc ipan altepetl Capernaum, huajca ihuical
ma nijchihua nica ipan imoaltepe. 24 Pero tlacame tlen san sejco
ehuani ihuaya se tiocamanalojquetl ax quiseliaj. 25 Huan quema itz-
toya Elias, nopa tiocamanalojquetl tlen huejcajquiya, itztoyaj miyac
israelita cahual toahuime ipan tlali Israel campa yajaya ejqui. Huan
nochi nopa cahual toahuime quinpolohuayaya inintlacualis pampa ax
tlaahuetzqui para eyi xihuitl huan tlajco ipan tlali Israel huan oncac
se hueyi mayantli. 26 Pero Toteco ax quititlanqui Elias ma yahui ica se
israelita cahual toahui tlen san sejco ehuaj. Quititlanqui ma quipalehuiti
nopa cahual toahui ipan pilaltepetzi Sarepta ipan seyoc tlali tlen itoca
Sido6n. 27 Huan itztoyaj miyac tlacame ipan tlali Israel tlen palaniyayaj
inintlacayohua ica lepra quema itztoya tiocamanalojquetl Eliseo, pero
Eliseo niyon se inijuanti ax quichicajqui. San quichicajqui Naaméan tlen
hualajqui ipan seyoc tlali tlen itoca Siria.

28 Huajca nelia cualanque nochi nopa israelitame tlen quicaquiyayaj
Jestus ipan nopa israelita tiopamitl. 29 Huan motlalanque huan quiquix-
tijque Jesus tlen inialtepe. Teipa quihuicaque hasta se tepexico tlen ipan
quiquetztoyaj nopa altepetl. Quinequiyayaj quicuamimilose, 30 pero
Jesus san panotiquisqui tlatlajco inijuanti huan yajqui.

Se tlacatlicaiajaca Axcualtlacatl

31 Huan Jesus ajsito altepetl Capernaum ipan estado Galilea huan
pejquiquinmachtiaipanisraelita tiopamitl sesen sdbado, nopatonal para
israelitame ma mosehuica. 32 Huan nochi tlen quitlacaquiliyayaj san
quitlachiliyayajica itlamachtil pampa itlajtol quipixqui tequihuejcayotl.

33 Huan itztoya se tlacatl ipan nopa israelita tiopamitl tlen quipixqui
ipan itlacayo se iajaca Axcualtlacatl. Huan yajaya tzajtzic chicahuac
huan quiilhui Jesus:

34 —Jesus, tiNazaret ejquetl], xitechcahua. Ax huelis timomatise mo-
huaya. (Tihualajtoc para titechtzontlamiltis? Tojuanti timitzixmatij
ajqueya ta. Ta titlatzejtzeloltic. Ta tilcone Dios.

35Huan Jesus quitlacahualti iajaca Axcualtlacatl huan quiilhui:

—Amo ximolini. Xiquisa ipan ni tlacatl.

Huannopa ajacatl quimajcajquinopa tlacatl tlalchiiniixtla nochinopa
tlacame, huan teipa quisqui ipan itlacayo huan ax tleno mas quichihuili.
36 Huan nochi nopa tlacame quisentlachiliyayaj huan pejque motlajt-
laniaj se ica seyoc:

—¢Tlaque tlamantli tlajtoli camati ni Jesus? Nempa itlajtol Jesus
quipiya tlanahuatili huan chicahualistli pampa quema quinnahuatia
iajacahua Axcualtlacatl, nopa ajacame quineltoquiliaj huan quisaj.

37Huan campa hueli ipan nopa tlali nechca altepetl Capernaum nochi
tlacame quimatque tlen Jesus quichihuayaya.

Jesus quichicajqui imona Simon Pedro

38 Huan Jesus moquetzqui huan quisqui ipan tiopamitl huan yajqui
ichaj Simdn Pedro. Huan quipanti imona Pedro mococohuayaya pampa
chicahuac totoniyaya. Huan nochi tlen itztoyaj nepa quitlajtlanijque
Jesus ma quichicahua. 3% Huajca Jesus mopacho campa huetztoya huan
quinahuati nopa tlatotonilotl ma quisa. Huan nopa tlatotonilotl quica-
jtejqui, huan nimantzi moquetzqui nopa sihuatl huan pejqui quintla-
maca.

Jesus quinchicajqui miyac cocoyani

40 Huan ica tiotlac nochi tlacame tlen quinpixtoyaj cocoyani ipan
ininchajchaj quinhualicaque campa Jesus. Huan itztoyaj cocoyani tlen
quipixtoya miyac tlamantli cocolistli. Huan Jesus quitlali ima ipan
sesen nopa cocoyani huan quinchicajqui. 41 Huan miyac tlacame nepa
quinpixtoyaj iajacahua Axcualtlacatl. Huan inijuanti quisayayaj huan
chicahuac quiijtohuayayaj tlen Jesus:

—Ta tilcone Dios.

Pero Jesus quinnahuati nopa ajacame ma ayoc camatica pampa in-
jjuanti quiixmatiyayaj yajaya itztoya nopa Cristo tlen Toteco quiijto
quititlanisquia.

Jesus tlaixtonqui ipan estado Galilea

42 Huan quema tlanestihualayaya, Jests quisqui nopona, huan yajqui
ipan nopa huactoc tlali campa ax tleno eli. Huan miyac tlacame quite-
mohuayayaj. Huan quema quipantijque, quiilhuijque ma mocahuaipan
inintlal. 43 Pero Jesus quinilhui:

—Monequi nojquiya niyas ipan sequinoc altepetini para niquinilhuis
tlacame itlajtol Toteco huan niquinnotzas ma calaquica campa yajaya
tlanahuatia, pampa ya nopa nechtitlantoc ma nijchihua.

44 Huan Jesus tlaixtontinenqui itlajtol Toteco ipan israelita tiopantini
ipan campa hueli altepetl ipan estado Galilea.

5

Jestis quichijqui ma quinitzquica miyac michime

1 Huan nopa miyac tlacame nelia quicuatetzopayayaj Jesds pampa
quinequiyayaj quicaquise itlajtol Toteco. Huan Jesus moquetzayaya
iteno hueyi atl tlen itoca Genesaret [5:1 San se ica nopa Hueyi Atl Galilea.
Nelia ax elqui se hueyi atl, pero elqui se hueyi mantoc atl tlen quipixqui
22 kilémetros ihuehueyaca huan 13 kilémetros ipatlajca.], 2 huan qui-
itac ome cuacanahua ateno tlen nopa michtlajtlamani quincajtejtoyaj
pampa quipajpacayayaj ininmatla. 3 Huajca Jesus tlejcoc ipan icua-
canahua Simon Pedro huan quiilhui ma quinejnemilti nopa cuacanahua
quentzi ipan atl. Huan Jesus mosehui ipan cuacanahua huan pejqui
quinmachtia nopa miyac tlacame tlen mocahuayayaj ateno huan nochi
huelque quitlachiliaj. 4 Huan teipa quema tlanqui quincamahuia nopa
tlacame, Jesus quiilhui Simon:

—Xijnejnemilti ni cuacanahua hasta campa achi huejcatla huan nepa
xijmajcahuaca imomatlahua para inmichitzquise.

5Huan Sim6én quinanquili huan quiilhui:

—Tlamachtijquetl, timichtemojque seyohual huan niyon se michi ax
tiquitzquijque. Pero intla queja nopa titechilhuia ma tijchihuaca, huajca
sampa tijmajcahuase tomatla.

6 Huan quimajcajque ininmatla, huan quinitzquijque tlahuel miyac
michime hasta quinequiyaya tzayanis ininmatla. 7 Huan quinman-
otzque ininhuampoyohua tlen itztoyaj ipan nopa seyoc cuacanahua
para ma quinpalehuiquij. Huan hualajque huan quitemitijque nochi
ome cuacanahua ica michime hasta san quentzi misahuiyayaj. & Huan
quema Simon Pedro quiitac tlen panotoya, motlancuaquetzqui iixtla
Jesus huan quiilhui:

—Toteco, xinechtlalcahui pampa na nieli se nitlajtlacolchijca tlacatl.

9 Sim6n quiilhui Jesus ya ni pampa yajaya huan nochi ihuampoy-
ohua mosentlachiliyayaj pampa quiitaque nopa miyac michime tlen
quinitzquijque. 10 Huan nojquiya quisentlachilijque Jacobo huan Juan
tlen eliyaya itelpocahua Zebedeo huan eliyayaj ihuampoyohua Simon.
Huan Jesus quiilhui Simon:

—Amo ximomajmati. Ama timichtlajtlamajquetl, pero na nimitznex-
tilis quejatza tiquinnotzas tlacame ma nechtoquilica.

11Huan quinejnemiltijque inincuacanahua hasta iteno nopa hueyi atl,
huan quicajtejque nochi tlen quipixtoyaj huan quitoquilijque Jesus.

Jests quichicajqui se tlen palaniyaya tlacayo

12 Huan Jesus itztoya ipan se altepetl, huan hualajqui se tlacatl tlen
palaniyaya itlacayo ica nopa cocolistli lepra. Huan quema quiitac Jesus,
motlancuaixtlapacho iixtla huan chicahuac quiilhui:

—Toteco, intla tijnequi, huelis tinechchicahuas.

13 Huajca Jesus quitlali ima huan quiilhui:

—Quena, nijnequi. Ximochicahua amantzi.

Huan nimantzi icocolis quicajqui. 14 Huan Jesus quinahuati ma ax
tepohuili tlen panoc, quiilhui:

—San xiya ximonextiti ica nopa totajtzi huan xijmaca Toteco nopa
tlacajcahualistli tlen Moisés tlanahuati ma quimacaca para ma mot-
lapajpacchihuaca tlen ayoc tlacayo palantoque. Quej nopa quimatise
timochicajquiya.

15 Pero campa hueli miyac mds tlacame quicaquiyayaj tlen ichic-
ahualis Jesus huan huajca miyac mosentilijque campa itztoya para
quicaquise itlajtol huan para ma quinchicahua tlen inincocolis. 16 Pero
miyac huelta Jests moiyocaquixti iselti huan yajqui campa axaca
aquiyaya para huelis momaijtos ica Toteco.

Jests quichicajqui se tlacatl tlen ax huelqui mojmolinia

17 Se tonal Jesus quinmachtiyaya tlacame ipan se cali, huan itztoyaj
nepa sequin fariseos huan huejhueyi tlamachtiani tlen itlanahuatil-
hua Moisés tlen hualajque ipan nochi ranchos ipan estados Galilea
huan Judea huan tlen hueyi altepetl Jerusalén. Huan Jesus quipixqui
ichicahualis Toteco para quinchicahuas cocoyani. 18 Huan hualajque
sequin tlacame tlen quihualicayayaj se cocoxquetl tlen ax hueliyaya
mojmolinia. Huan quinequiyayaj calaquise calijtic campa itztoya Jesus

para quitlalise nopa cocoxquetl iixtla, 19 pero ax oncac campa calaquise
pampa motetzoptoyaj tlahuel miyac tlacame. Huajca nopa tlacame
tlejcoque calpani huan quiijcuenijque se ome tejas. Teipa quitemo-
huijque nopa cocoxquetl ipan itlapech tlatlajco nochi nopa tlacame
huan quitlalijque iixtla Jesus. 20 Huan Jesus quiitac para nopa tlacame
quineltocayayaj huan quiilhui nopa cocoxquetl:

—Nohuampo, nimitztlapojpolhuia motlajtlacolhua.

21Huan nopa tlamachtiani tlen itlanahuatil Moisés huan nopa fariseos
pejque moyolilhuiaj: “¢Ajqueya nelia ni Jesus? Yajaya niyon quentzi
ax quitlepanita Toteco Dios pampa mochihua queja ya elisquia Toteco.
Axaca hueli tetlapojpolhuia tlajtlacoli, san Toteco.”

22 Pero Jesus quimatiyaya tlen inijuanti moyolilhuiyayaj huan quinil-
hui:

—¢Para tlen inmoilhuiaj ax nijtlepanita Toteco Dios? 23 Intla niquilhuis
ni cocoxquetl: ‘Ximehua huan xinejnemi’ huan mochihuas notlajtol,
nojquiya motlapojpolhui quema niquilhui: ‘Nimitztlapojpolhuia motla-
jtlacolhua.” 24 Nijnequi xijmatica na tlen niMocuepqui Tlacatl nijpiya
tequihuejcayotl ipan tlaltepactli para nitetlapojpolhuis, huajca nimech-
nextilis para mochihuas tlen niquijtohua.

Huan nimantzi Jesus quiilhui nopa cocoxquetl:

—Nimitzilhuia, ximehua huan xijtlalana motlapech huan <xiya
mochaj.

25 Huan nimantzi nopa cocoxquetl moquetzqui huan quitlalantejqui
itlapech huan yajqui ichaj, quihueyichijtiyajqui Toteco Dios. 26 Huan
nochi nopa tlacame mosentlachilijque huan momajmatijque. Huan
teipa pejque quihueyichihuaj Toteco huan quiijtojque:

—Nelia se hueyi chicahual nescayotl tiquitztoque ama.

Jests quinotzqui Mateo

27 Teipa quema Jesus quisayaya ipan nopa altepetl, quiitac se tlacatl
tlen tlainanqui impuesto. Yajaya itoca eliyaya Mateo huan nojquiya
itoca eliyaya Levi, huan mosehuijtoya campa nopa mesa para quiselis
impuesto. Huan Jesus quiilhui:

—Xinechtoquili.

28 Huan Mateo quicajtejqui nochi tlen quipixtoya. Huan moquetz-
tiquisqui huan yajqui ihuaya Jesus.

29Huan Mateo quichijqui se hueyiilhuitl nepaichaj. Huan tlacuayayaj
ihuaya Jesus campa mesa miyac tlacame tlen tlainanque impuesto huan
momajtoyaj tlacajcayahuaj. Huan nojquiya itztoyaj sequinoc tlacame.
30 Huan hualajque fariseos huan tlamachtiani tlen itlanahuatil Moisés
huan quiitaque. Huajca pejque quiteilhuiaj Jesus iniixtla imomachtijc-
ahua huan quinilhuijque:

—¢Para tlen intlacuaj huan inatlij ininhuaya ni tlacame tlen tlainamaj
impuesto huan tlacajcayahuaj? Huan ¢ininhuaya ni sequinoc tlen miyac
tlajtlacoli quichihuaj?

31Huan Jesus quinnanquili nopa fariseos huan quinilhui:

—Se tetica tlacatl ax quinequi se tepajtijquetl, pero se cocoxquetl,
quena. 32 Na ax nihualajtoc para niquinnotzas tlacame tlen moilhuiaj
para cuajcualme iixtla Toteco. Nihualajtoc para niquinnotzas tlacame
tlen quimatij quipiyaj inintlajtlacolhua para ma moyolcuepaca.

Jests quinilhui para tlen ax mosahuaj imomachtijcahua

33 Huan hualajque sequin tlacame tlen quiilhuijque Jesus:

—Imomachtijcahua Juan tlen tecuaaltia ajachica mosahuaj para mo-
maijtose ica Toteco Dios. Huan ihuical quichihuaj tlen quitoquiliaj
inintlamachtil nopa fariseos, pero momomachtijcahua axtle. Nochipa
tlacuaj huan atlij.

34Huan Jesus quinilhui:

—AX quinamiqui ma mosahuaca ihuampoyohua se mosihuajtijquetl
ipan nopa tlalochtli quema tlacuaj ihuaya ipan nenamictili. Thuical
eltoc quema na niitztoc ininhuaya nomomachtijcahua, inijuanti ax
huelij mosahuaj pampa itztoque nohuaya. 35 Pero ajsis tonali quema
hualase nocualancaitacahua huan nechhuicase huan huajca quena,
nomomachtijcahua mosahuase.

36 Huan nojquiya quinpohuili se huicaltili [5:36 Quinilhui ni huicaltili
para quinnextilis ax cuali quimanelose itlamachtil ica tlen huejcajquiya
quineltocayayaj tlacame, pampa itlamachtil eltoc se tlamantli tlen yan-
cuic.], quinilhui:

—Axaca quitequi se quentzi yoyomitl yancuic para quitlatlamanis
se yoyomitl tlen sosoltic pampa tzocoyolihuis nopa quentzi tlen yan-
cuic huan ayoc quinamiquis tlen sosoltic. 37 Huan axaca quitequilia
xocomeca atl tlen yancuic ipan bolsas tlen cuetlaxtli sosoltic. Pampa
nopa yancuic xocomeca atl xocoyas, huan momiyaquilis huan tzayanis
nopa cuetlaxtli sosoltic. Quej nopa toyahuis nopa xocomeca atl huan
nojquiya quinenpolos nopa bolsas tlen cuetlaxtli. 38 Monequi tijtecas xo-
comeca atl tlen yancuic ipan bolsas tlen cuetlaxtli tlen yancuic. 39 Huan
axaca tlen quiitoc xocomeca atl tlen achtohui tlasencahuali quinequis
tlen yancuic pampa nochi quiijtohuaj: ‘Achi cuali nopa tlen achtohui
tlasencahuali.’

6

Nopa tonal para israelitame ma mosehuica

1Ipan se sabado, nopa tonal para ma mosehuica israelitame, Jests huan
imomachtijcahua panoyayaj ipan se mili campa quitoctoyaj trigo. Huan
imomachtijcahua pejque quiquechcocototzaj, huan quimaoyaj quentzi
trigo tlancochtli huan quicuayayaj. 2 Huajca nopa fariseos moilhuijque
para tlaixpanoyayaj huan quitlajtlanijque Jesus:

—¢Para tlen tequitij momomachtijcahua ipan ni tonal para ma timose-
huica? Inijuanti tlajtlacolchihuaj.

3Huan Jesus quinilhui:

—cAxinquipojtoque tlen quichijqui David quema yajaya huan ihuam-
poyohua mayanayayaj? 4 Calajquiichaj Toteco huan quicuic nopa pantzi
tlen totajtzitzi quitentoyaj iixtla Toteco. Huan David quicuajqui huan
no quinmajmacac nopa tlacame tlen itztoyaj ihuaya. Huan nojquiya
quicuajque. Huan itlanahuatil Moisés quiijtohua san totajtzitzi hueli
quicuase nopa pantzi.

5Huan nojquiya Jesus quinilhui:

—Na tlen niMocuepqui Tlacatl nijpiya tequihuejcayotl para niquinil-
huis tlacame tlaque huelis quichihuase ipan sdbado, ni tonal para ma
timosehuica tiisraelitame.

Jesus quichicajqui se tlacatl tlen huactoya ima

6 Ipan seyoc sdbado, nopa tonal para ma mosehuica israelitame,
Jesus calajqui ipan se israelita tiopamitl huan pejqui tlamachtia. Huan
itztoya tiopan calijtic se tlacatl tlen huactoya ima nejmatl. 7 Huan
nopa fariseos huan tlamachtiani tlen itlanahuatil Moisés ajachica quit-
lachiliyayaj intla quichicahuasquia nopa tlacatl ipan ni tonal para ma
mosehuica israelitame para quipiyasquiaj ica tlaque quiteilhuisquiaj.
8 Pero Jesus quimatqui tlaque moilhuiyayaj huan quiilhui nopa tlacatl
tlen mahuactoc:

—Ximoquetza huan xihuala nica tlatlajco tojuanti.

Huan yajaya moquetzqui huan yajqui. 9 Huan Jests quinilhui nopa
fariseos:

—Nimechchihuilis se tlatzintoquili: ¢ Tlaque quiijtohuaj nopa tlanahu-
atili o tlaque quinamiqui para ma tijchihuaca ipan sdbado? ¢Ma ti-
jchihuaca tlen cuali o tlen fiero? ¢Ma tiquinmaquixtica tlacame o ma
tiquinmictica?

10 Huan Jesus quintlachili nopa tlacame tlen quiyahualojtoyaj, pero
axaca molini. Huajca Jesus quiilhui nopa tlacatl:

—Xijxitlahua moma.

Huan yajaya quixitlajqui ima huan nimantzi mochicajqui. 11 Huan
tlahuel cualanque nopa fariseos huan nimantzi pejque mocamahuiaj
tlaque huelis quichihuilise Jesus.

Jesus quintlapejpeni imomachtijcahua

12 Huan ipan nopa tonali Jesus yajqui iselti ipan se tepetl huan
mocajqui nopona seyohual para momaijtos ica Toteco Dios. 13 Huan
quema tlanesqui, quinnotzqui imomachtijcahua ma hualaca campa ya
huan quintlapejpeni majtlactli huan ome tlen inijuanti huan quintocajti
itlayolmelajcahua. 14 Quitlapejpeni Simon tlen nojquiya quitocajti Pe-
dro, huan Andrés tlen eliyaya iicni. Nojquiya quintlapejpeni Jacobo,
Juan, Felipe, Bartolomé, 15 Mateo huan Tomaés. Quitlapejpeni Jacobo
icone Alfeo huan nopa Simon tlen moiyocatlali ica partido cananista.
16 Huan quitlapejpeni Judas, iicni Jacobo huan Judas Iscariote tlen teipa
quitemactili.

Jesus quinmachti miyac tlacame

17 Huan teipa Jesus temoc ipan tepetl ininhuaya imomachtijcahua,
huan moquetzque campa se tlamayamitl. Huan mosentilijque miyac
tlacame tlen quitoquiliyayaj. Hualajtoyaj tlen campa hueli pilaltepet-
zitzi ipan estado Judea, huan ipan altepetl Jerusalén huan tlen tlaltini
Tiro huan Sidén nechca hueyi atl. Nochi nopa tlacame hualajtoyaj para
quicaquise itlajtol Jesus huan para ma quinchicahua tlen inincocolis.
18 Huan nojquiya quinchicajqui tlen quinpixtoyaj ajacame tlen quint-
laijiyohuiltiyayaj. 19 Huan nochi nopa tlacame quinequiyayaj monechc-
ahuise campa Jesus para quiitzquise, pampa ichicahualis quinajsiyaya
tlen quiitzquiyayaj huan quinchicahuayaya.

Xipaquica
20 Huan Jesus quintlachili imomachtijcahua huan quinilhui:
“Xipaquica imojuanti tlen inteicneltzitzi,
pampa incalaquise campa Toteco tlanahuatia.
21Xipaquica imojuanti tlen inmayanaj ama,
pampa inixhuise.

Xipaquica imojuanti tlen inchocaj ama,

pampa inhuetzcase.

22Xipaquica quema tlacame inmechcocoliaj huan inmechtotoca;j.

Xipaquica quema inmechtelchihuaj huan inmechtocajtiaj ax incua-
jcualme,

pampa innechtoquiliaj na tlen niMocuepqui Tlacatl.

23 Xipaquica, quena, xijpiyaca hueyi paquilistli quema queja nopa
imopantis,

pampa Toteco miyac inmechtlaxtlahuis nepa elhuicac.

Pampa san se ininhuejcapan tatahua quichihuayayaj huejcajquiya ica
itiocamanalojcahua Toteco.

24 Pero tlahuel inteicneltique imojuanti tlen miyac intominpiyaj,

pampa ya inquipiyaj nochi tlen cuali tlen inmechtocaros.

25Tlahuel inteicneltique tlen inixhuij ama,

pampa teipa inmayanase.

Tlahuel inteicneltique tlen inhuetzcaj ama,

pampa teipa inchocase huan intlahuejchihuase.

26 Tlahuel inteicneltique quema nochi tlacame camatij cuali tlen imo-
juanti.

Inintatahua nojquiya camatque cuali tlen nopa istlacatica tiocamanalo-
huani huejcajquiya.

Xiquinicnelica imocualancaitacahua

27 “Pero nimechilhuia imojuanti tlen innechtlacaquiliaj: Xiquinicnel-
ica imocualancaitacahua. Xiquinchihuilica tlen cuali inijuanti tlen
inmechcocoliaj. 28 Xijjtlajtlanica Toteco ma quintiochihua tlen in-
mechtelchihuaj. Ximomaijtoca ica Toteco para inijuanti tlen inmecht-
lajjilhuiaj ica tlen fiero. 29 Intla se acajya mitzmaquilis ipan mo-
campa, xijnextili ne seyoc mocampa para nojquiya ma mitzmaquilis
nopona. Intla se mitzquixtilis motlaque, xijcahua ma quihuica mo-
camisa nojquiya. 30 Intla se acajya mitztlajtlania se tlenijqui, xijmaca.
Intla se acajya mitzquixtilia se tlenijqui, amo xiquilhui ma mitzcuepili.
31Xiquinchihuilica sequinoc queja inquinequij sequinoc ma inmechchi-
huilica.

32 “Intla san inquinicneliaj tlacame tlen inmechicneliaj, Toteco ax
quiita para inquichihuaj tlen cuali. Hasta ax cuajcualme quinicneliaj
tlen nojquiya quinicneliaj. 33Intla san inquinchihuiliaj tlen cuali tlacame
tlen inmechchihuiliaj cuali, ax tleno ipati iixtla Toteco. AxX cuajcualme
nojquiya ihuical quichihuaj. 34 Huan intla san inquintlanejtiaj tomi
tlacame tlen inquimatij temachtli inmechtlaxtlahuise, ax tleno ipati
iixtla Toteco. Ax cuajcualme nojquiya quintlanejtiaj tomi tlen quin-
cuepilise teipa. 35 Na nimechilhuia, xiquinicnelica imocualancaitac-
ahua. Xiquinchihuilica nochi tlen cuali. Xiquintlanejtica yonque ax
inquimatij intlainmechcuepilise. Huan Toteco hueyiinmechtlaxtlahuis.
Huan queja nopa inquichijtose queja quichihua Toteco Tlen Mds Quipiya
Tlanahuatili pampa yajaya quinchihuilia cuali nochi tlacame, yonque ax
cuajcualme o ax motlascamatij. 36 Huajca xitetlasojtlaca queja imoTata,
Toteco Dios, tetlasojtla.

Amo xiquintequitlachilica sequinoc

37 “Amo xiquintequitlachilica sequinoc campa ax imocuenta, huan
sequinoc ax inmechtequitlachilise. Amo xitetlateilhuica, huan sequinoc
ax inmechtlateilhuise. Xitetlapojpolhuica, huan sequinoc inmechtlapo-
jpolhuise. 38 Xitemacaca huan inquiselise. Quena, Toteco inmechmacas
miyac intla intemacaj miyac. Yajaya quichihuas queja se cuali tlana-
macaquetl tlen quitemas se tlayejyecoli sintli, huan cuali quiayacachos,
huan mds quitemas hasta motzontis. Monequi imojuanti no xiquin-
macaca sequinoc tlen cuali tlayejyecoli, pampa sequinoc inmechchi-
huilise queja inquinchihuiliaj.”

39 Huan Jesus quinilhui se huicaltili: “Se popoyotzi ax hueli quiyacana
seyoc tlen popoyotzi pampa nochi ome huetzise tlacoyoc ijtic. 40 Se mo-
machtijquetl ax quimati mds que itlamachtijca, pero nochi momachtiani
tlen tlamimomachtiaj elise queja inintlamachtijca.

41 “;Para tlen inquiitaj nochi piltlajtlacoltzitzi tlen quichihuaj imo-
huampoyohua huan ax inquimatij para achi mas miyac tlajtlacoli in-
quichihuaj? Eltoc queja tiquita se piltejtzi ipan iixtiyol moicni, pero ax
tijmati para ta tijpiya hasta se cuatetomitl moixtiyol ijtic. 42 ;Quejatza
huelis tiquilhuis seyoc: ‘Nohuampo, nimitzquixtilis nopa piltejtzi ipan
moixtiyol’, quema tijpiya se cuatetomitl moixtiyol ijtic? Tijpiya ome
moxayac. Timoilhuia ax cuali tlen yajaya quipiya, pero cuali tlen
ta tijpiya. Achtohui ximoquixtili nopa cuatetomitl, huan queja nopa
titlachiyas cuali para tijquixtilis nopa piltejtzi tlen quipiya iixtiyol ijtic
mohuampo.

Nochi quiixmatij se cuahuitl ipampa itlajca

43 “Se cuali cuahuitl temaca itlajca tlen cuali, huan tlen ax cuali, axtle.
Niyon se cuahuitl tlen ax cuali ax temaca itlajca tlen cuali. 44 Huajca
nochi tlacame quiixmatij se cuahuitl ipampa itlajca. Se huitzcuahuitl
ax temaca tlen cuali para tijcuase. Huan se sahuamecatl ax temaca
xocomecatl. 43 Thuical elis nojquiya ica se cuali tlacatl, quisas tlen cuali
ipan iyolo. Huan intla ax cuali se tlacatl, quisas tlen ax cuali ipan iyolo.
Pampa se tlacatl camati tlen eltoc ipan iyolo huan tlen mas moilhuia.

Ome Caltini

46 “;Para tlen inquiijtohuaj niimoTeco huan ax inquichihuaj tlen
nimechilhuia? 47 Nochi tlen hualahuij campa na huan quicaquij notlajtol
huan quichihuaj tlen niquijtohua, itztoque queja ni tlalnamijca tlacatl
tlen nimechpohuilis. 48 Se tlacatl quinequiyaya quichihuas ichaj huan
tlaxajqui huejcatla. Quitzinpehualti ica tetl huan quiquetzqui. Huan
teipa huetzqui miyac atl huan tlatemic hasta quiajsic ichaj, pero ax tleno
ipantic nopa cali pampa nopa tlacatl quiquetztoya ipan tetl. 49 Pero
tlacame tlen quicaquij notlajtol huan ax quichihuaj tlen niquijtohua,
quichihuaj quej ni huihui tlacatl. Yajaya quichijqui ichaj ipan tlali huan
ax tlenoica quitzinpehualti. Teipa tlatemic, huan nopa atl quiajsic ichaj,
huan nimantzi huetzqui huan tlamixolejqui.”

7

Jesus quichicajqui itlatequipanojca se soldado
1 Huan Jesus tlanqui quinmachtia nochi nopa tlacame huan yajqui
altepetl Capernaum. 2 Huan nopona itztoya se capitdn tlen soldados tlen

quipixtoya se itequipanojca tlen quiicneli. Huan itequipanojca moco-
cohuayaya huan ya motlahueltijtoya. 3 Huan nopa capitdn quicajqui
para ajsico Jesus, huajca quintitlanqui nopa huehue israelita tlacame
ma quitlajtlanitij ma huala quichicahuaqui itequipanojca. 4 Huan nopa
tlacame yajque campa Jesus huan ica nochi ininyolo quitlajtlanijque ma
quichicahuati. Huan quiilhuijque:

—Cuali para tijchihuilis se cualtlacayotl ni capitdn, 5 pampa nelia
techicnelia tiisraelitame. Huan tlaxtlajqui nopa gastos huan techsenc-
ahuili se toisraelita tiopa.

6 Huajca Jesus quisqui ininhuaya para yas ichaj nopa capitan. Pero
quema monechcahuiyaya, nopa capitan quintitlanqui ihuampoyohua
ma quicamahuica Jesus huan ma quiilhuica:

—NoTeco, amo ximocuatotoni mds. Nopa capitdn quiijtohua para
yajaya ax hueyi queja ta huan ax quinamiqui para ticalaquis ichaj.
7Nojquiya yajaya quimati ax quinamiqui mitznechcahuis, niyon mitz-
camahuis. Pero yajaya quiijtohua, san xiquijto se tlajtoli huan xij-
nahuati para mochicahuas itequipanojca huan nimantzi mochicahuas.
8 Quiijtohua yajaya quimati tlen ta tiquijtos, ya nopa mochihuas, pampa
yajayanojquiya quipiyaiteco tlen quinahuatia. Huan nojquiya quinpiya
soldados tlen yajaya quinnahuatia. Huan intla yajaya quiilhuis se sol-
dadomayasnopona, yajaya nimantzi yas. Huan intla quiilhuis seyoc ma
huala nica, yajaya nimantzi hualas. Huan intla quiilhuis itequipanojca
ma quichihua se tequitl, yajaya quichihuas. Huan nopa capitan quimati
ta nojquiya tijpiya san se tequihuejcayotl para nimantzi mochihuas
motlajtol.

9Huan quema Jesus quicajqui itlajtol nopa capitdn tlen ihuampoyohua
quiilhuicoj, quisentlachili. Huan Jesus moicancuepqui huan quinilhui
nopa miyac tlacame tlen quitoquiliyayaj:

—Nelia nimechilhuia, ax niquitztoc niyon se israelita tlen nechneltoca
nelcuali queja ni capitan tlen seyoc tlali ejquetl.

10 Huan ihuampoyohua nopa capitan mocuepque ichaj huan ya
mochicajtoya itequipanojca.

Jests quiyoliti icone se cahual toahui

11 Huan teipa Jesus yohuiyaya se altepetl tlen itoca eliyaya Nain huan
imomachtijcahua huan miyac tlacame yohuiyayaj ihuaya. 12 Huan
quema Jesus monechcahui campa ipuerta nopa altepetl, quisayayaj
nepamiyactlacame huan quiquechpanojtiyohuiyayaj se mijcatzi. Huan
nopa mijcatzi eliyaya iyojtziicone se cahual toahui. 13Huan Jesus quiitac
nopa cahual toahui, huan quitlasojtlac huan quiilhui:

—Amo xichoca.

14 Huan Jesus yajqui campa nopa mijcatzi huan quiitzqui nopa caja
huan inijuanti tlen quihuicayayaj moquetzque. Huan Jesus quiilhui
nopa mijcatzi:

—Telpocatl, naja nimitzilhuia, ximehua.

15 Huan nopa telpocatl tlen mictoya mosehui huan pejqui camati.
Huan Jesus quimactili inana. 16 Huan nochi nopa tlacame tlen quiitaque
quisentlachilijque, huan pejque quihueyichihuaj Toteco Dios huan qui-
ijtojque:

—Ni Jesus tlen itztoc tohuaya, se hueyi tiocamanalojquetl.

Huan nojquiya quiijtojque:

—Toteco Dios hualajtoc para techpalehuis tiisraelitame pampa tiiaxc-
ahua.
17 Huan nochi tlacame tlen itztoyaj ipan estado Judea huan ipan se-

quinoc tlaltini nechca quicajque para Jesus quiyolcuitoya nopa mijcatzi.

Hualajque imomachtijcahua Juan tlen tecuaaltiyaya

18 Huan imomachtijcahua Juan tlen tecuaaltiyaya quiilhuijque nochi
tlen Jesus quichihuayaya. Huajca Juan quinnotzqui ome imomachti-
jcahua, 19 huan quintitlanqui ma yaca quitlajtlanitij Jesus intla nelia
yajaya nopa Cristo tlen Toteco Dios quiijto hualasquia 0 monequi noja
quichiyase ma huala. 20 Huan ajsicoj campa Jesus huan quiilhuijque:

—]Juan tlen tecuaaltia techtitlantoc ma timitztlajtlaniquij intla ta
tiCristo tlen Toteco quiijto hualasquia o monequi noja tijchiyase ma

hualas.
21Huan ipan nopa hora quema imomachtijcahua Juan itztoyaj ihuaya

Jesus, yajaya quinchicajqui miyac tlen mococohuayayaj ica miyac tla-
mantli cocolistli. Quinchihuili ma quisaca iajacahua Axcualtlacatl
tlen calactoyaj ipan tlacame huan quintlachiyalti miyac popoyotzitzi.
22 Huajca Jesus quinilhui imomachtijcahua Juan:

—Xijyolmelahuatij Juan tlen inquiitztoque huan inquicactoque.
Xiquilhuitij inijuanti tlen itztoyaj popoyotzitzi, ama tlachiyaj. Huan tlen
itztoyaj metzcuachotique, ama nejnemij cuali. Inijuanti tlen palaniyaya
inintlacayo ica nopa cocolistli tlen itoca lepra mochicajtoque, huan
inijuanti tlen ax tlacaquiyaya, ama tlacaquijya. Tlacame tlen mictoyaj
moyolcuitoquejya huan tlen teicneltzitzi quicaquij itlajtol Toteco pampa
niquinixtomilia. 23 Xiquilhuitij para paquij nopa tlacame tlen nechseliaj
huan nechneltocaj.

24 Huajca quistejque nopa tlacame tlen quintitlantoya Juan tlen
tecuaaltia. Huan teipa Jesus pejqui quincamahuia nopa miyac tlacame
tlen Juan. Huan quintlajtlani: “¢Tlaque inmoilhuiyayaj inquiitasquiaj
quema inyajque inquiitatoj Juan ipan nopa huactoc tlali campa ax tleno
eli? ¢Inmoilhuiyayaj Juan elisquia se tlacatl tlen ax temachtli queja se ohua
cuahuitl tlen huihuixca quema quentzi tlaajaca? 25 jXimoilhuica! ¢Tlaque
inmochiyayayaj inquiitase? ¢Inquichiyayayaj para Juan elisquia se tlacatl
icaiyoyo nelcuali? jAxtle! Ya inquimatij tlacame tlen motlaliliaj ininyoyo
nelcuali, tominpiaj huan itztoque ipan ininchaj tlanahuatiani. 26 Huajca,
itlaque inyajque inquiitatoj? ¢inyajque pampa inquiitasnequiyayaj se
itiocamanalojca Toteco? Huan nimechilhuia Juan itztoc mas hueyi
que nochi sequinoc tiocamanalohuani, 27 pampa ipan Itlajtol Toteco
ijcuilijtoc tlen Toteco Dios nechilhui tlen Juan huan queja ni quiijto:
‘Xiquita, na nijtitlanis notlayolmelajca ma mitzyacanas.

Yajaya quicualtlalis ininyolo tlacame para ma mitzselise.’

28 Huan nimechilhuia axaca seyoc tlen tlacajtoc ipan ni tlaltepactli itztoc
mads hueyi iixtla Toteco que Juan tlen tecuaaltia, pero aqui hueli tlacatl
tlen itztoc ipan itlanahuatilis Toteco elis mds hueyi que Juan.”

29 Huan quema nochi nopa miyac tlacame huan nopa tlacame tlen
tlainanque impuesto quicajque itlajtol Juan, quinejque ma quincuaalti
pampa quiitztoyaj para xitlahuac tlen Juan quiijto tlen Toteco. 30 Pero
nopa fariseos huan tlamachtiani tlen itlanahuatilhua Moisés ax quicual-
cajque tlen Toteco quinequiyaya ma quichihuaca, huan san mohueyi-
matiyayaj, huan yeca Juan ax quincuaaltijtoya.

31 Huan sampa Jesus quinilhui: “¢Ica tlaque niquinhuicalotis tlacame
tlen ama itztoque? 32 Tlen ama itztoque mochihuaj queja coneme
tlen mosehuiaj tianquis huan ax paquij pampa nochi ax pano queja
quinequij ma pano. Quinnotzaj ininhuampoyochua huan quinilhuiaj:
‘Titlapitzque para ximijtotica, huan ax inmijtotijque. Tihuicaque se
huicatl tlen cuesoli quej se mictoya, pero ax inchocaque.” 33 Juan tlen
tecuaaltiyaya hualajqui huan ax quicuajqui pantzi huan ax quiic xo-
comeca atl, huan inquiijtojque para quipixtoya se iajaca Axcualtlacatl.
34Huan na tlen niMocuepqui Tlacatl nihualajqui huan nijcua huan niqui
tlen onca, huan inquiijtohuaj nineltlacuajquetl huan nineltlaiquetl. In-
quiijtohuaj san ninemi ininhuaya tlacajcayahuani tlen tlainamaj im-
puesto huan tlacame tlen hueyi tlajtlacoli quichihuaj. 33 Pero ax ipati
tlen inquiijtohuaj. Nochi tlacame tlen tlalnamictoque quimachiliaj na
ihuaya Juan tijchihuaj tlen xitlahuac.”

Jests yajqui ichaj Simon, se fariseo

36 Monechcahui se fariseo campa Jesus huan quitlajtlani ma tlacuati
ichaj. Yeca Jesus yajqui ichaj huan mosehui campa mesa. 37 Huan
ajsico se sihuatl tlen tlacanenqui tlen nojquiya ehuayaya nopa alte-
petl. Huan quicajqui para Jesus tlacuayaya ipan ichaj nopa fariseo
huan quihualicac se ajhuiyacayotl ipan se frasco tlen quicoyonijtoyaj
tlen se tetl itoca alabastro. 3% Huan moquetzqui chocayaya iicxiteno
Jesus. Huan pejqui quixolonia iicxi ica iixayo tlen huetziyaya. Huan
quihuatzayaya ica itzoncal. Quitzoponili iicxi huan quitequili nopa
ajhuiyacayotl tlen quihualicac. 39 Huan nopa fariseo tlen quinotzqui
ma tlacuati ichaj quiitac nochi ya ni huan moilhui: “Intla ni Jesus nelia
elisquia se itiocamanalojca Toteco, quimatisquia para ax cuali ni sihuatl
tlen quiitzquia iicxi. Quimatisquia miyac tlajtlacolchijtoc.” 40 Huan yeca
Jesus quinanquili tlen Simén moyolilhuiyaya huan quiilhui:

—Simon, nijpiya se huicaltili tlen nijnequi nimitzilhuis.

Huan Simon quiilhui:

—Cualtitoc, Tlamachtijquetl, xinechilhui.

41Huan Jesus quiilhui:

—Itztoya se tlacatl tlen momatqui tetlanejtia tomi. Huan ome tla-
came quitlahuiquiliyayaj. Se quitlahuiquiliyaya tomi para san cin-
cuenta tonali tlen tequitl, pero nopa seyoc quitlahuiquiliyaya tomi para
quinientos tonali. 42 Huan nopa ome ax huelque quicuepiliaj nopa
tomi. Huajca nopa tecoijtli ica ipaquilis quintlapojpolhui tlen sesen
quitlahuiquiliyayaj. Huan quiijto ax tleno monequi quitlaxtlahuise.
Huajca Simon, ¢catlia tlen ni ome tlacame achi més quiicneliyaya nopa
tecojtli?

43 Huan Simén quinanquili:

—Huelis yajaya tlen mas quitlahuiquiliyaya.

Huan Jesus quiilhui Simén:

—Quena, melahuac tlen tiquijto.

44Huan Jesus quitlachili nopa sihuatl huan quiilhui Simoén:

—¢Ta tiquita tlen quichihua ni sihuatl? Quema nicalajqui ipan
mochaj, ax tinechmacac atl para nimoicxipajpacas queja ipa tijchihuaj,
pero yajaya nechxolonili noicxihua ica iixayo huan quihuatzqui ica
itzoncal. 45 Ta ax tinechtzoponi queja timomajtoque titeseliaj, pero
hasta quema nicalaquico, yajaya ax quicajtoc nechtzoponilia noicxihua.

46 Ta ax tinechtequili aceite ipan notzonteco queja timomajtoque, pero
yajaya quitequili ajhuiyacayotl hasta ipan noicxihua. 47 Yeca nim-
itzilhuia, yonque miyac itlajtlacolhua, nochi nijtlapojpolhuijtoc, huajca
ama miyac nechicnelia. Pero seyoc tlen quipanti tlapojpolhuili ica
san pilquentzi tlen tlahuicayaya, san pilquentzi quiicnelia yajaya tlen
quitlapojpolhuijtoc.

48 Huan Jesus quiilhui nopa sihuatl:

—Nimitztlapojpolhuijtoc nochi motlajtlacolhua.

49 Huan tlacame tlen mosehuiyayaj ipan mesa ihuaya Jesus pejque
moilhuiaj:

—¢Ajqueya nelia ni tlacatl Jesus tlen moilhuia quipiya tequihuejcayotl
para tetlapojpolhuis inintlajtlacolhua?

50 Huan Jesus quiilhui nopa sihuatl:

—Pampa tinechneltocac, nimitzmaquixtijtoc tlen motlajtlacolhua.
Hueli tiyas mochaj ica paquilistli.

8

Sthuame tlen quipalehuijque Jestis

1 Teipa Jesus nejnemiyaya campa hueli ipan altepetini huan ranchos
tlayolmelajtinemiyaya itlajtol Toteco huan tenotzayaya ma calaquica
ipan itlanahuatilis Toteco. Huan nopa majtlactli huan ome imomachti-
jcahua yohuiyayaj ihuaya. 2 Huan nojquiya nemiyayaj ininhuaya
Jesus sequin sihuame tlen achtohui mococohuayayaj huan sequin tlen
quipiyayaya iajacahua Axcualtlacatl, huan quinchicajtoya. Se tlen nopa
sihuame tlen nejnenqui ihuaya Jesus itoca eliyaya Maria Magdalena.
Achtohuiya quinpixtoya chicome iajacahua Axcualtlacatl huan Jesus
quinquixti. 3 Huan seyoc sihuatl itoca eliyaya Juana. Yajaya elqui isihua
Chuza tlen quitequipano Tlanahuatijquetl Herodes. Huan nojquiya
nejnenqui ininhuaya se sihuatl itoca eliyaya Susana, huan miyac mas
sihuame tlen quimacayayaj inintomi para quipalehuise Jesus ica tlen
monequiyaya.

Se tlacatl quisemanato xinachtli

4Huan mosentilijque miyac tlacame tlen ehuaj campa hueli altepetini
para quiitase Jests. Huan yajaya quincamahui ica se huicaltili huan
quinilhui: 5 “Se tlacatl quisemanato xinachtli huan quema quisem-
anayaya, sequin xinachtli huetzqui ojtipa. Huan tlacame ipan moque-
jquetzque huan totome quitlamicuajque. 8 Sequinoc xinachtli huetzqui
temajcajya campa ax onca miyac tlali. Nopa xinachtli ixhuac, pero
nimantzi huajqui pampa ax quiajsiyaya atl. 7 Huan sequinoc xinachtli
huetzqui huitzijtic, huan nopa huitztli moscalti ihuaya huan quiijiy-
omicti. 8Sequinoc xinachtli huetzqui ipan cuali tlali, huan moscalti huan
temacac cien hueltas mas tlen quitoctoya.”

Huan quema Jesus tlantoya quinilhuia ni huicaltili, achi chicahuac
quinilhui: “Nochi inquipiyajimonacas, huajca xijcaquica tlen nimechil-
huia”

Para tlen Jestis tlamachti ica huicaltili

9 Huan imomachtijcahua Jesus quitlajtlanijque tlaque quiijtosnequi
nopa huicaltili. 10 Huan Jesus quinnanquili: “Toteco inmechcahuilijtoc
xijmachilica queja yajaya tlanahuatia. Achtohuiya axaca quimatiyaya

ya ni huan ama noja ax quincahuilia ne sequinoc ma quimachilica.
Yeca niquincamahuia ica huicaltili para yonque inijuanti quiitaj tlen
nijchihua, mochihuase queja ax tleno quiitaj. Huan inijuanti yonque
quicaquij notlajtol, ax hueli quimachiliaj.

Jesus quinilhui tlen quiijtosnequi nopa huicaltili

11 “Ya ni tlen quiijtosnequi ne huicaltili tlen nopa tlacatl tlen quisem-
anato xinachtli. Nopa xinachtli quiijtosnequi itlajtol Toteco. 12 Sequin
tlacame itztoque queja nopa xinachtli tlen huetzqui ojtipa. Inijuanti
quicaquij itlajtol Toteco, huan nimantzi Axcualtlacatl huala huan quin-
quixtilia itlajtol Toteco tlen eltoc ipan ininyolo para ma ax quineltocaca
huan ma ax momadquixtica tlen inintlajtlacolhua. 13 Sequinoc itztoque
queja nopa xinachtli tlen huetzqui temajcajya. Inijuanti quicaquij
itlajtol Toteco huan quiseliaj ica paquilistli. Pero itztoque queja nopa
xinachtli tlen ax hueli motlatzquilia campa temajcajya. Nopa tlacame
san quineltocaj itlajtol para se tlalochtli. Huan quema huala tlachuij-
cayotl, nimantzi quicajtehuaj. 14 Sequinoc tlacame itztoque queja nopa
xinachtli tlen huetzqui campa huitztli. Quicaquij itlajtol Toteco, pero
mojmostla ipan ininnemilis motequipachohuaj miyac, huan quinequij
moricojchihuase ipan nitlaltepactli huan quinequij quipiyase nochitlen
quinyolpactia. Huan nochi ni tlamantli quiijiyomictia itlajtol Toteco
para ax hueli moscaltia cuali huan quipiyas itlajca. 15 Pero sequinoc
tlacame itztoque queja nopa xinachtli tlen huetzqui ipan cuali tlali.
Nopa tlacame quicaquij itlajtol Toteco huan ica paquilistli quiseliaj ica
nochi ininyolo. Quiicneliaj itlajtol huan mojmostla quitoquilijtinemij
tlen quiijtohua. Inijuanti, quena, quipiyaj inintlajca.

Nopa huicaltili tlen nopa tlahuili

16 “Axaca quitlatia se tlahuili huan quitlalis cajontzala o tlapechtzala.
jAxtle! Intla se acajya quitlatis se tlahuili, quitlalia ipan se tlahuil quetzali
para nochi tlen calaquise nopona huelis tlachiyase. 17 Quej nopa ica
notlajtol. Nochi tlen motlatijtoc ama, nempa nesis teipa. Huan nochitlen
eltoc ixtacatzi ama, nochi quimatise huan cuali quimachilise teipa.

18 “Huajca xijpiyaca cuidado quejatza inquicaquij notlajtol, pampa
nochi tlacame tlen quimachiliaj, Toteco quinpalehuis para ma
quimachilica mds. Huan ica tlen ax quimachiliaj, hualas se tlen
quinquixtilis tlen quentzi inijuanti moilhuiyayaj quimachiliyayaj.”

Inana huan iicnihua Jests
19 Huan hualajque inana huan iicnihua Jesus huan ax huelque mon-
echcahuiaj campa itztoya pampa nelmiyac tlacame quiyahualojtoyaj.
20 Huan hualajqui se tlacatl huan quiilhui Jesus:
—Monana huan moicnihua mitzchiyaj calteno huan quinequij mitz-

camahuise. .
21Huan Jesus tlananquili:

—Ni tlacame tlen itztoque nicani tlen quicaquij itlajtol Toteco huan
quichihuaj tlen quiijtohua, inijuanti niquinita queja nonana huan noic-
nihua.

Jests quinahuati ajacatl huan hueyi atl

22Se tonal Jesus huan imomachtijcahua tlejcoque ipan se cuacanahua,
huan Jesus quinilhui:

—Ma tiyaca hasta ne seyoc nali hueyi atl.

Huan yeca quisque. 23 Huan imomachtijcahua quinejnemiltiyayaj
nopa cuacanahua para seyoc nali, huan Jesus cochqui. Huan nimantzi
pejqui tlaajaca chicahuac ipan hueyi atl, huan calaquiyaya atl ipan
cuacanahua hasta san quentzi misahuisquiaj. 24 Huan imomachtijcahua
hualajque campa Jesus, quiixitijque, huan quiilhuijque:

—Tlamachtijquet], Xiquita, timisahuijtinemij.

Huajca Jesus mejqui huan quiajhuac ne ajacatl huan ne hueyi atl.
Huan nimantzi moquetzqui huan ayoc mojmolini. 25 Huan Jesus quinil-
hui imomachtijcahua:

—¢Para tlen nelquentzi innechneltoquiliaj?

Huan imomachtijcahua momajmatiyayaj, huan quisentlachilijque
huan moilhuijque se ica seyoc:

—¢Ajqueya nelia ni tlacatl Jesus? Yajaya hueli quinnahuatia ajacatl
huan hueyi atl, huan inijuanti quineltoquiliaj itlajtol.

Se Gadara ejquetlica iajacahua Axcualtlacatl
26 Huan teipa Jesus huan imomachtijcahua ajsique tlali Gadara ipan

inincuacanahua. Gadara mocahua iixmelac estado Galilea. 27 Huan
quema inincuacanahua ajsiyaya ateno, hualajqui quinnamiquico se

tlacatl tlen ehuayaya nopa altepetl tlen ya huejcajtoya quinpixtoya
iajacahua Axcualtlacatl ipan itlacayo. Huan ax tleno moquentiyaya
huan ax mocahuayaya ichaj. Senitztoya ipan campo santo ipan tla-
cacahuaya campa quintlaliaj mijcatzitzi. 28 Huan quema quiitac Jesus,
motlancuaquetzqui iixtla huan quiijto chicahuac:

—¢Tlaque nijpiya mohuaya? TiJesus. Tilcone Dios Tlen Mas Quipiya
Tlanahuatili. Nimitztlajtlania, amo xitechtlaijiyohuilti.

29 Quiijto ni pampa Jesus quinnahuatiyaya nopa ajacame ma quisaca
ipan nopa tlacatl. Ajachica nopa ajacame quiitzquiyayaj para tlen hueli
quichihuilise. Huan yonque tlacame quiilpiyayaj ima huan iicxihuaica
tepos cadena para quimocuitlahuisquiaj, san quicocototzayaya nochi
tepos cadena. Huan nopa ajacame quinejnemiltiyayaj hasta campa
nopa tlahuel huactoc tlali campa ax tleno eli.

30 Huan Jesus quitlajtlani:

—¢Tlaque motoca?

Huan yajaya quinanquili:

—Notoca Miyac.

Queja ni quiijto pampa miyac ajacame calactoyaj ipan itlacayo.
31Huan nopa ajacame quitlajtlanijque Jesis ma ax quintitlani ipan nopa
tlalcoyoctli tlen tlahuel huejcatla. 32 Huan nopona nechcatzi itztoyaj
miyac pitzome tlen tlacame quinhualicaque para ma tlacuajtinemica.
Huanyecanopa ajacame quitlajtlanijque Jesus ma quincahuili calaquise
ipan nopa pitzome. Huan yajaya quincahuili. 33 Huan nopa ajacame
quisque ipan nopa tlacatl huan calajque ipan pitzome. Huan nochinopa
miyac pitzome motlalojtejque campa tlaixtemolis huan huetzque ipan
nopa hueyi atl huan misahuijque.

34 Huan nopa tlacame tlen quinmocuitlahuiyayaj nopa pitzome qui-
itaque tlen panoc, huan yajque huan quinyolmelahuatoj nochi tlacame
ipan nopa altepetl huan campa hueli ipan nopa tlali. 33 Huan nochi nopa
tlacame hualajque quiitacoj tlen panotoya. Huan quema ajsicoj campa
Jesus, quiitaque nopa tlacatl tlen achtohui quinpixtoya iajacahua Ax-
cualtlacatl ama mosehuijtoya iixtla Jesus. Ya moquentijtoya iyoyo huan

quipixtoya cuali itlalnamiquilis. Huan nopa tlacame momajmatijque,
36 ica tlen quiitztoyaj. Huan inijuanti tlen quiitaque quinpohuilijque
tlen ajsiyayaj quejatza Jesus quichicajtoya nopa tlacatl tlen quinpixtoya
ajacame. 37 Huan yeca nochi nopa miyac tlacame tlen ejque ipan tlali
Gadara huan nopona nechcatzi quitlajtlanicoj Jesis ma quisa inintlal,
pampaneliamomajmatijque. HuajcaJesus tlejcocipan cuacanahuapara
mocuepas. 3% Huan nopa tlacatl tlen achtohui quinpixtoya ajacame,
quitlajtlani Jesus ica nochi iyolo ma quicahuili ma yohui ihuaya, pero
Jestus ax quicahuili. San quiilhui:

39 —Ximocuepa mochaj huan xiquinilhuiti tlacame nochi ni hueyi
tlamantli tlen Toteco mitzchihuilijtoc.

Huan quistejqui nopa tlacatl huan ipan nochi nopa altepetl quinpo-
huiliyaya nochi tlacame tlen Jesus quichihuilijtoya.

Isihuapil Jairo huan nopa sihuatl tlen quiitzqui iyoyo Jestis

40 Quema Jesus mocuepqui seyoc nali nopa hueyi atl, miyac tlacame
quiselijque ica paquilistli pampa quichiyayayaj ma ajsi. 41 Huan huala-
jqui se tlacatl tlen itoca eliyaya Jairo, se tequihue tlen israelita tiopamitl.
Huan yajaya motlancuaquetzqui iicxiteno Jesus huan chicahuac quitla-
jtlani ma yahui ichaj. 42 Quipixtoya se isihuapil, huan yajaya quipixqui
majtlactli huan ome xihuitl huan tlahuel mococohuayaya. Huan quema
Jesus itztoya ipan ojtli para ichaj, miyac tlacame quicuatetzopayayaj.

43 Huan itztoya nopona se sihuatl tlen quipixtoya se cocolistli para
majtlactli huan ome xihuitl. Mojmostla esotemoyaya. Huan quitlamilti-
jtoya nochi tlen quipixtoya ica tepajtiani huan niyon se ax huelqui
quipalehui para ma mochicahua. 44 Huan nopa sihuatl monechcahui
iica Jesus huan quitoxonqui iyoyo itenhuaxo huan nimantzi mochica-
jqui.

45 Huan Jesus quiijto:

—¢Ajqueya quitoxonqui noyoyo?

Huan nochitlacame quiijtohuayayaj para ax quichijtoyaj. Huan Pedro
quiilhui Jesus:

—Tlamachtijquet]l, nochi ni miyac tlacame tlen mitzyahualohuaj
mitzcuatetzopaj.

46 Pero Jesus quiijto:

—Se acajya nechitzqui pampa nijmachili se mochicajqui ica nochic-
ahualis.

47 Huan quema nopa sihuatl quimatqui para Jesus quimatiyaya tlen
panoc, hualajqui huihuipicayaya huan motlancuaquetzqui iixtla Jesus.
Huan iniixtla nochi nopa tlacame quipohuili Jesus para tlen quitoxonqui
iyoyo huan quiilhui para nimantzi mochicajqui. 48 Huan Jesus quiilhui:

—Nane, ya timochicajtoc pampa tinechneltoquili. Xiya ica paquilistli.

49Huan quema noja camatiyaya Jesus, ajsico se tlatequipanojquetl tlen
hualayaya ichaj nopa tequihue tlen tiopamitl, huan quiilhui:

—Mosihuapil ya mijqui. Ayoc xijcuatotoni ni tlamachtijquetl.

50 Pero Jesus quicajqui tlen nopa tlatequipanojquetl quiijto huan qui-
ilhui nopa tequihue:

—Amo ximajmahui, san xinechneltoca huan mosihuapil mochic-
ahuas.

51 Huan quema nochi inijuanti ajsitoj ichaj, Jesus san quincahuili
Juan, Pedro, Jacobo huan inana huan itata nopa sihuapil ma itztoca

calijtic ihuaya, pero sequinoc ax quincahuili ma panoca. 52 Huan nochi
chocayayaj huan tlahuejchihuayayaj pampa ya mictoya nopa sihuapil,
pero Jesus quinilhui:

—Ayoc xichocaca. Pampa ax mictoc, san cochtoc.

53 Huan nopa tlacame pejque quihuetzquiliaj pampa quimatque para
ya mictoya. 54 Pero Jesus quimaitzqui nopa sihuapil huan quiilhui:

—Sihuapil, ximehua.

55 Huan itonal mocuepqui ipan itlacayo huan nopa sihuapil mej-
tiquisqui. Huan Jesus quinnahuati ma quitlamacaca. 56 Huan inana
huan itata nelia quisentlachilijque, pero Jesus quinilhui axaca ma qui-
ilhuica tlen panotoc.

9

Jestus quintitlanqui imomachtijcahua

1Jesus quinnotzqui nopa majtlactli huan ome imomachtijcahua ma
mosentilica. Huan quinmacac chicahualistli huan tequihuejcayotl para
quinquixtise ajacame ipan tlacame huan para quinchicahuase cocoyani
ica tlen hueli cocolistli. 2 Teipa quintitlanqui ma quinchicahuaca tlen
mococohuaj huan ma teyolmelahuacaj quejatza tlanahuatia Toteco ipan
ininyolo tlacame. 3 Quinilhui:

—Amo tleno xijhuicaca ipan ojtli. Amo xijhuicaca cuatopili, niyon
yoyoncoxtali, niyon pantzi, niyon tomi. Huan amo xijhuicaca yoyomitl
tlen ica inmopatlase. 4 Huan quema incalaquise ipan se cali para
inmocahuase, ximocahuaca nepa hasta inquisase tlen nopa altepetl.
5 Huan intla inyase ipan se rancho campa tlacame ax inmechselise,
huajca quema inquisase nepa, ximotecactzejtzeloca para inquiquixtilise
nopa tlalpotectli. Huan ica nopa inquinnextilise inquintlahuelcahuaj
nopa pilaltepetzi ehuani para ma quiselica se hueyi tlatzacuiltilistli.

6Huajca imomachtijcahua Jesus quisque huan nejnenque campa hueli
ipan nochi ranchos. Huan tlayolmelahuayayaj itlajtol Toteco huan
quejatza Toteco temaquixtia tlen inintlajtlacolhua. Huan campa hueli
quinchicahuayayaj tlacame tlen mococohuayayaj.

Mijqui Juan tlen tecuaaltiyaya

7Nopa Gobernador Herodes Antipas quicajqui nochi tlen Jesus quichi-
huayaya huan ax quimatiyaya tlaque moilhuis pampa sequin quiijto-
huayayaj Jesus elqui Juan tlen achtohui tecuaaltiyaya pero ama moy-
olcuitoya. 8 Huan sequinoc quiijtohuayayaj sampa monextijtoya nopa
tiocamalojquetl Elias tlen huejcajquiya. Huan sequinoc quiijtohuayayaj
moyolcuitoya se tlen nopa tiocamanalojquetl tlen huejcajquiya mijqui.
9Pero Herodes quiijto:

—Juan ya mictoc pampa nitlanahuati ma quiquechtzontequica, pero
(ajqueya ni tlacatl tlen ama nijcaqui quichijtinemi huejhueyi tiochic-
ahual nescayotl?

Huan Herodes quitemohuayaya quejatza huelis quiitas Jesus.

Jesus quintlamacac macuili mil tlacame

10 Huan mocuepque itlayolmelajcahua Jests huan quipohuilijque
nochi tlen quichijtoyaj huan campa yajtoyaj. Huan Jesds quiniy-
ocaquixti itlayolmelajcahua tlen nopa miyac tlacame huan quinhuicac
hasta huactoc tlali nechca altepetl Betsaida. 11 Pero nopa miyac tlacame

quimatque canque yohuiyayaj huan quintoquilijque. Huan Jesus quin-
seli ica cuali huan quinilhui quejatza tlanahuatia Toteco ipan teyolo.
Huan Jesus quinchicajqui tlen mococohuayayaj.

12 Huan ica tiotlac monechcahuijque itlayolmelajcahua Jesds huan
quiilhuijque:

—Xiquintitlani ni tlacame ma yaca ipan ranchos nechca quitemotij
campa cochise huan tlen quicuase pampa nica campa tiitztoque ax tleno
onca.

13 Pero Jesus quinilhui:

—Imojuanti xiquintlamacaca.

Huan imomachtijcahua quiilhuijque:

—San tijpiyaj macuili pantzi huan ome michime, o ¢tijnequi ma tijco-
huatij tlen quicuase nochi ni tlacame?

14 Ttztoyaj nepa nechca macuili mil tlacame. Huan Jesus quinilhui
imomachtijcahua:

—Xiquinilhuitij ni tlacame ma mosehuica ica pamitl, ica cincuenta
ipan sesen pamitl.

15 Huan imomachtijcahua quinilhuijque huan nopa tlacame queja
nopa mosehuijque. 16Huan Jesus quicuic nopa macuili pantzi huan nopa
ome michime, huan tlachixqui elhuicac huan quitlascamatqui iTata.
Teipa quintlajcotlapanqui huan pejqui quinmajmaca imomachtijcahua
ma quinmajmacaca nopa miyac tlacame. 17 Huan nochi nopa miyac
tlacame tlacuajque huan cuali ixhuique. Huan quisentilijque nochi
panpayaxtli tlen mocajtoya huan quitemitijque majtlactli huan ome
chiquihuitl.

Pedro quiijto Jests yajaya Cristo

18 Se tonal Jesus huan imomachtijcahua moiyocaquixtijtoyaj, huan
Jests yajqui momaijtoto iselti. Huan teipa mocuepqui campa imo-
machtijcahua huan quintlajtlani:

—¢Ajqueya quiijtohuaj tlacame para naja?

19Huan imomachtijcahua quiilhuijque:

—Sequin quiijtohuaj ta tiJuan tlen tecuaaltiyaya, pero sequinoc quiij-
tohuaj ta tiElias. Huan sequinoc quiijtohuaj ta tieli se tiocamanalojquetl
tlen huejcajquiya itztoya huan ama timoyolcuitoc.

20 Huan Jesus quintlajtlani:

—Huan, ¢imojuanti? ;Ajqueya inmoilhuiaj para na?

Huan Pedro quinanquili:

—Ta tiCristo tlen Toteco Dios techilhui techtitlanilisquia.

Jests quinilhui miquis

21Huan Jesus quinnahuati ma axaca quipohuilica, 22 huan quinilhui:

—Monequi para na tlen niMocuepqui Tlacatl nitlaijiyohuis miyac. Ax
nechselise nopa tlayacanani tlen tiopanpiyani, huan nopa tlamachtiani
tlen itlanahuatil Moisés huan nopa huehue tlacame tlen tlali Israel.
Huan tlacame nechmictise, pero ica eyi tonali nimoyolcuis sampa.

23 Huan nojquiya quinilhui:

—Intla se quinequi nechtoquilis, monequi quiilcahuas tlen ya
quinequi huan nechtoquilis mojmostla mocualtlalijtoc para tlaijiyohuis
huan miquis pampa nechneltoca. Monequi elis queja se tlacatl
tlen quihuica icuamapel para ipan miquis. 24 Pampa tlen quinequi
momanahuis huan ax quinequi tlaijiyohuis pampa nechneltoca, quema

miquis quipolos nochi. Pero intla se tlaijiyohuis o miquis pampa
nechneltoca, momaquixtis itonal huan itztos nepa elhuicac para
nochipa. 25 Huan ax ipati yonque se tlacatl quipiyasquia para iaxca
nochi tlen onca ipan ni tlaltepactli, pampa ax tleno huelis quipalehuis
quema miquis huan polihuis nepa mictla. 26 Intla se tlacatl pinahua
nopampa na huan ipampa notlajtol huan quiijtos ax nechixmati, huajca
na tlen niMocuepqui Tlacatl nimopinahuas ica ya huan niquijtos ax
niquixmati quema nimocuepasanoc ipan tlaltepactli ica notlatlanex
huan ica itlatlanex noTata, Toteco Dios huan inintlatlanex nopa
tlatzejtzeloltijca elhuicac ehuani. 27 Pero nimechilhuia, sequin imojuanti
nica ax inmiquise hasta inquiitase quejatza elis nepa campa tlanahuatia
Toteco.

Jests quipatlac itlachiyalis iniixtla

28 Jesus quiijto ya ni huan hualchicuextic quinhuicac Juan, Ja-
cobo huan Pedro huan tlejcoque ipan se tepetl para momaijtose.
29 Huan quema Jesus momaijtohuayaya, ixayac mopatlac huan iyoyo
mocuepqui chipahuac huan cahuaniyaya. 30 Huan nesque ome tla-
came tlen quicamahuiyayaj, huan eliyayaj Moisés huan Elias. 31 Huan
quinyahualohuayaya se tlatlanextli tlen tlahuel cahuaniyaya, huan
quicamahuiyayaj Jesus tlen panosquia ipan altepetl Jerusalén huan
quejatza miquisquia. 32 Achtohui Pedro huan ihuampoyohua tlahuel
cochmiquiyayaj, pero teipa cuali tlachixque huan quiitaque itlatlanex
Jesuis huan nopa ome tlacame tlen moquetzayayaj ihuaya. 33 Huan
quema nopa ome ya itztoyaj para quisase, Pedro quiilhui Jesus:

—Tlamachtijquetl, cuali tiitztose nicani. Ma tijchihuaca eyi pilxaj-
caltzitzi. Se para ta, seyoc para Moisés huan seyoc para Elias.

Pero Pedro nelia ax quimatiyaya tlen quiijtohuayaya. 3¢ Huan quema
Pedro quiijtohuayaya ya ni, temoc se mixtli, huan quintzajqui huan nelia
momajmatijque pampa quiitaque temoyaya nopa mixtli ipan inijuanti.
35 Huan quicajque se tlen quincamahui ipan nopa mixtli huan quiijto:
“Ya ni Nocone tlen niquicnelia. Xijcaquica tlen quiijtohua.”

36 Huan quema Toteco Dios tlanqui camati, quiitaque Jesus itztoya
iselti. Huan para miyac tonali nopa eyi imomachtijcahua ax tleno
quiijtojque huan axaca quiilhuijque tlen quiitztoyaj ipan nopa tepetl.

Jests quiquixti se iajaca Axcualtlacatl

37 Hualtonili Jesus huan nopa eyi imomachtijcahua temoque ipan
nopa tepetl huan quinnamijque tlahuel miyac tlacame. 38 Huan ca-
matqui chicahuac se tlacatl tlen itztoya campa nopa miyac tlacame huan
quiijto:

—Tlamachtijquetl, xinechchihuili se cualtlacayotl huan xijtlachiliqui
nooquichpil pampa piliyojtzi. 39 Se iajaca Axcualtlacatl quiitzquia, huan
tzajtzi, huan nimantzi quimajcahua ica se ajaca cocolistli. Huan quichi-
hua ma huihuipica chicahuac huan ma camaposoni. Quitlaijiyohuiltia
nocone miyac huan ax quema quicahua. 49 Huan niquintlajtlani momo-
machtijcahua ma quiquixtilica huan ax huelque.

41 Huan Jesus quinanquili huan quiijto:

—ilntlacame para tlen ax innechneltocaj! ¢Quesqui tonali monequi
nimocahuas imohuaya? ¢Quesqui tonali monequi nimechxicos? Xinech-
hualiquili mooquichpil.

42 Huan quema monechcahuiyaya ioquichpil, nopa ajacatl quimaj-
cajqui tlalchi, huan quimacac se ajaca cocolistli huan yajaya pejqui
chicahuac huihuipica. Pero Jesus quiajhuac nopa iajaca Axcualtlacatl
huan yajaya quisqui huan nimantzi mochicajqui nopa oquichpil huan
Jests sampa quimactili itata. 43 Huan nochi san quisentlachiliyayaj
quema quiitaque ihueyi chicahualis Toteco.

Jests quinilhui imomachtijcahua yajaya miquis

Pero quema nochi noja quisentlachiliyayaj ica tlen Jesus quichijtoya,
yajaya quinilhui imomachtijcahua:

44 —Xijtlacaquilica cuali ni tlajtoli tlen nimechilhuia ama huan amo
xiquilcahuaca. Nechtemactilise na tlen niMocuepqui Tlacatl ininmaco
ax cuajcualme.

45 Pero imomachtijcahua ax quimachilijque tlen quiijto pampa ax
quincahuili ma quimachilica cuali. Huan majmahuiyayaj para quitla-
jtlanise tlaque quiijtosnequi.

Ajqueya elis mds hueyi iixtla Toteco

46 Huan imomachtijcahua Jesus pejque monajnanquiliaj catlia tlen
inijuanti quipiyas mas tequihuejcayotl. 47 Huan Jesus quimatiyaya
tlaque moilhuiyayaj ipan inintlalnamiquilis, huan yeca quihualicac se
conetl huan quiquetzqui inechca. 48 Huan quinilhui:

—Ajqueya quiselia se conetl queja ni pampa nechneltoca, yajaya
nechselia. Huan ajqueya nechselia, nojquiya quiselia noTata tlen nechti-
tlantoc. Huan aqui hueli tlen imojuanti tlen més moicnonequis, yajaya
mds quipiyas tequihuejcayotl.

Tlen ax techcualancaita itztoc tohuaya

49 Huan teipa Juan quiilhui:

—Tlamachtijquet], tiquitaque se tlen quiijtohuayaya motoca huan
quinquixtiliyaya iajacahua Axcualtlacatl ica motoca, [9:49 Huan quinil-
huiyaya quipixqui motequihuejcayo.] huan tiquilhuijque ma ayoc
quichihua pampa ax nemi tohuaya.

50 Pero Jesus quiilhui:

—Amo xijtzacuilica pampa se tlen ax techcualancaita itztoc tohuaya.

Jesus quinajhuac Jacobo thuaya Juan

51Huan quema nechca eltoya para Jesus yasquia elhuicac, motemacac
para yas Jerusalén huan quistejqui. 52 Huan quintitlanqui se ome
tlacame ma tlayacanaca para quitemotij campa mocahuasquiaj ipan
ojtli. Huan inijuanti calajque se rancho ipan estado Samaria para
quisencahuasquiaj. 33 Pero tlacame tlen nopona ehuani ax quinselijque
pampa quimatque Jesus motlalijtoya para yas altepetl Jerusalén. >4Huan
quema quiitaque Juan huan Jacobo para ax quinselijque, quiilhuijque
Jesus:

—Toteco, ¢tijnequi ma tijnahuatica tlitl ma huetzi tlen elhuicac queja
quichijqui Elias huan ma quintlamitlati ni tlacame?

55 Huan Jesus moicancuepqui huan quinajhuac:

—Imojuanti ax inquimachiliaj para elqui se ajacatl tlen inmechchi-
huili xicualanica. 56 Na tlen niMocuepqui Tlacatl nihualajtoc para
niquinmaquixtis tlacame. Ax nihualajtoc para niquinxolehuilis ininy-

olis.
Huan nochi inijuanti yajque seyoc rancho.

Inijuanti tlen quinequiyayaj quitoquilise Jests

57Huan quema nochi yohuiyayaj ipan ojtli, se tlacatl quiilhui Jesus:

—Toteco, nimitztoquilis campa hueli tiyas.

58 Huan Jesus quiilhui:

—~Cayochime quipiyaj ininchaj huan totome quipiyaj inintepasol,
pero na tlen niMocuepqui Tlacatl ax cana nijpiya campa nimotzontecas.

59 Huan Jesus quiilhui seyoc:

—Xinechtoquili.

Pero yajaya quiilhui:

—NoTeco, achtohui xinechcahuili ma nijtlalpachos notata quema
miquis.

60 Pero Jesus quiilhui:

—Xiquincahuili inijuanti tlen mictoque iixtla Toteco ma quintlalpa-
choca ininmijcatzitzi, huan ta xiya huan xiquinyolmelahuati tlacame
quejatza Toteco tlanahuatia.

61 Huan seyoc tlacatl quiilhui Jesus:

—Nimitztoquilis, noTeco, pero achtohui xinechcahuili niyas niquin-
nahuatiti tlen itztoque nocalijtic.

62huan Jesus quiilhui:

—Se tlacatl tlen tlapoxahua ica tlapiyalime huan moicanita quichihua
isurco huijcoltic. Huan nojquiya se tlen pehua quitoquilia iojhui Toteco
huan ajachica moilhuia tlen quicajtejtoc, ax quinamiqui calaquis campa
Toteco tlanahuatia.

10

Jesus quintitlanqui nopa setenta itlatoquilijcahua ma tequitica

1 Huan teipa Jesus quintequimacac seyoc setenta tlacame huan quin-
titlanqui ma yaca ojome para tlayacanase ipan nochi altepetini huan
ranchos campa yajaya ajsisquia. 2 Huan yajaya quinilhui: “Itztoque
miyaqui tlen quichiyaj para quicaquise notlajtol, pero ax miyaqui para
yase huan quinilhuitij. Eltoc queja onca se hueyi pixquistli huan
san itztoque se o ome tlacame para quisentilise. Xijtlajtlanica Toteco
Dios ma quintitlani mds tequipanohuani para ma tepohuilica itlajtol
pampa nopa pixquistli iaxca. 3 Imojuanti inelise queja borregojme tlen
mopantiaj ica tepechichime ipan nopa tequitl campa nimechtitlanis.
4 Amo xijhuicaca se morral, niyon se payo para inmotominpiquise. Amo
xijhuicaca seyoc inmotecac huan amo ximoquetztiyaca ipan ojtli para
intetlajpalose. 5 Huan quema incalaquise ipan se cali, xiquijtoca: ‘Ma
Toteco inmechmaca tlasehuilistli nochi tlen initztoque nicani.’ 8 Huan
intla itztoc nopona tlen quinequi itlasehuilis Toteco, huajca Toteco
quitiochihuas huan quimacas tlasehuilistli, huan intla ax quinequi it-
lasehuilis Toteco ax quitiochihuas. 7 Huan ximocahuaca ipan nopa cali
campa inmechseliaj, huan xijcuaca huan xiquica tlen inmechmacase
pampa quinamiqui se tlatequipanojquetl quiselis itlaxtlahuil tlen itequi.
Ximocahuaca ipan san se cali ipan sesen altepetl, huan ax san campa
hueli xicochtinemica. 8 Huan quema inajsitij ipan se altepetl campa
inmechseliaj, xijcuaca tlen inmechmacase. ° Huan xiquinchicahuaca
tlen mococohuaj huan xiquinilhuica: ‘Toteco Dios tlen tlanahuatia
ipan ininyolo tlacame inmechnechcahuijtoc ama.” 10 Huan quema
incalaquise ipan se altepet]l huan tlacame nepa ax inmechselise, xiyaca

ipan ojtli huan xiquijtoca: 11 ‘Nochi ni tlalpotectli tlen imoaltepe tlen
tlatzquijtoc ipan totecac tijtzejtzelohuaj para quinextis nopa tlatza-
cuiltilistli tlen inmechajsis pampa ax inquiselijque. Pero Xijmatica
para melahuac ama Toteco inmechnechcahuijtoc para inmechnotzas
xicalaquica campa yajaya tlanahuatia’ 12 Huan nimechilhuia, quema
Toteco tetajtolsencahuas, nopa tlacame ipan nopa altepetl tlen ax in-
mechselise, quiselise se tlatzacuiltili tlen més hueyi huan amo queja tlen
quiselijque tlacame tlen itztoyaj ipan altepetl Sodoma huejcajquiya.

Teicneltique tlen ax quitlepanitaj Toteco

13 “Inteicneltijque inCorazin ehuani pampa Toteco inmechtlatza-
cuiltis. Inteicneltique inBetsaida ehuani, pampa ax innechneltocaque
quema nijchijqui huejhueyi chicahual nescayotl imoixtla. Intla nopa
tlacame tlen huejcajquiya itztoyaj ipan altepetini Tiro huan Sid6n qui-
itztosquiaj tlen nijchijqui imoixtla, moyolcueptosquiaj nimantzi, huan
nochi tlacame quimajtosquiaj. 14 Huajca quema Toteco tetlajtolsenc-
ahuas, méas chicahuac inmechtlatzacuiltis que nopa ax cuajcualme tlen
itztoyaj ipan Tiro huan Sidén huejcajquiya. 15 Imojuanti inCapernaum
ehuaniinmohueyimatij huan inmoilhuiaj inmotlalanase hasta elhuicac,
pero ax neli. Intemose hasta mictla pampa ax inmoyolpatlatoque.”

16 Huan Jesus sampa quinilhui imomachtijcahua: “Tlacame tlen
quicaquise imotlajtolica cuali, cuali nechtlacaquilise, huan tlen inmech-
huejcamajcahuase, nojquiya nechhuejcamajcahuase huan quihuejca-
majcahuase yajaya tlen nechtitlantoc.”

Mocuepque nopa setenta

17 Huan teipa nopa setenta tlen Jesus quintitlantoya mocuepque ica
paquilistli huan quiilhuijque:

—Toteco, hasta iajacahua Axcualtlacatl techneltoquilijque quema
tiquinnahuatijque ipan motoca [10:17 Ica motequihuejcayo.].

18 Huan Jesus quinilhui:

—AQuena, niquitac Axcualtlacatl huetzqui tlen elhuicac queja quema
huetzi se tlixochitl quema tlapetlani. 19Xiquitaca, nimechmacatoc tequi-
huejcayotl para ipan inmoquejquetzase ipan cohuame huan colome,
huan para inquitlanise nochi ichicahualis Axcualtlacatl, huan ax tleno
huelis inmechchihuilise. 20 Pero amo xipaquica miyac pampa ajacame
inmechchihuiliaj imotlajtol. Mds Xipaquica pampa ya ijcuilijtoc imotoca
ipan iama Toteco nepa elhuicac.

Jesus quipaquilismacac Toteco

21 Huan ipan nopa tlalochtli Itonal Toteco quimacac Jesus miyac
paquilistli huan Jesus quiilhui ITata: “Nimitzpaquilismaca, Pap4, ta
tiToteco Dios tlen titlanahuatia ipan elhuicac huan tlaltepactli. Ta
Tijtlatijtoc motlalnamiquilis para ma amo quimachilica tlacame tlen
mohueyimatij huan tlen moilhuiaj tlalnamiquij. Pero ama tiquinnextilia
motlalnamiquilis tlacame tlen moicnonequij queja coneme moixtla.
Quena, Pap4, queja nopa tijchijqui pampa queja nopa mopaquilis.”

22 Huan Jesus quinilhui nopa tlacame: “Notata nechmacatoc tequi-
huejcayotl ica nochi tlamantli. Axaca cuali nechixmati na tlen nilcone
Toteco, san Notata, quena, cuali nechixmati. Huan axaca cuali quiixmati
noTata, san na nilcone huan ajqueya nijnequi nijnextilis ajqueya ya.”

23 Huan teipa moicancuepqui Jesus huan quintlachili imomachtijc-
ahua huan iyoca quinilhui: “Xijpiyaca miyac paquilistli para inquiitaj
tlaque nijchihua queja ama inquiitaj. 24 Nimechilhuia, miyac tioca-
malohuani huan tlanahuatiani tlen huejcajquiya itztoyaj quinequiyaya
quiitase tlen ama inquiitaj, pero ax quiitaque. Inijuanti quinequiyayaj
quicaquise tlen ama inquicaquij, pero ax huelque.”

Nopa cuali Samaria ejquetl

25 Huan se tlamachtijquetl tlen itlanahualtilhua Moisés moquetzqui
para quimasiltis Jesus ica itlajtol huan quitlajtlani:

—Tlamachtijquetl, ¢tlaque monequi nijchihuas para nijselis nopa
yolistli yancuic tlen ax quema tlamis?

26 Huan Jesus quiilhui:

—¢Tlaque ijcuilijtoc ipan itlanahuatilhua Moisés? ¢Quejatza tijmachilia
ta?

27Huan yajaya quinanquili:

—Xiquicneli Toteco Dios ica nochi moyolo, huan ica nochi moyoltzi,
huan ica nochi mochicahualis, huan ica nochi motlalnamiquilis. Huan
xiquinicneli sequinoc queja timoicnelia.

28 Huan Jesus quiilhui:

—~Cuali tinechnanquilijtoc. Huajca xijchihua nochi ya ni huan tiitztos.

29 Pero nopa tlacatl quinequiyaya monextis cuali iniixtla nopa tla-
came, huajca quitlajtlani Jesus:

—¢Ajqueya inijuanti ne sequinoc tlen monequi niquinicnelis queja
nimoicnelia?

30 Huan Jesus quinanquili:

—Se tlacatl quisqui altepetl Jerusalén huan temoyaya ipan nopa tlaix-
temolis tlen ajsi altepetl Jericé. Huan tlaxtequini quipantijque, huan
quiquixtilijque iyoyo huan nochi tlen quipixqui. Huan teipa quihuite-
jque huan quicajtejque queja mictoc. 3! Huan panoc se totajtzi ipan
ojtli huan quiitac nopa tlacatl huilantoc, pero quitlalcahui huan ax
quichihuili cuenta. 32 Huan nojquiya hualajqui se levita tlen tlapalehui
ipan israelita tiopamitl. Huan yajaya ajsico campa huilantoya huan
quiitac, pero nojquiya san quipanoc huan ax quichihuili cuenta. 33 Pero
hualayaya ipan ojtli se Samaria ejquetl [10:33 Israelitame tlahuel quin-
cocolijque nochi Samaria ehuani huan ax quema monojnotzque.], huan
ajsico nopona huan quema quiitac nopa tlacatl huilantoc, quitlasojtlac.
34 Quinechcahuito huan quipajpaquili campa cocojtoya ica Xocomeca
atl, huan teipa quitequili aceite. Huan quipijqui ica se yoyomitl. Huan
quitlejcolti ipan iburro huan quihuicac ipan se cali campa cochij pax-
alohuani huan quimocuitlahui. 35 Huan itonilijcapa quiquixti tomi para
ome tonati tequitl, huan quimacac nopa tlacatl tlen quinmocuitlahuia
ajsini huan quiilhui: ‘Xijmocuitlahui ni cocoxquetl huan intla tijyaltis
mads tomi para tijmocuitlahuis, huajca quema nimocuepas, nimitztlaxt-
lahuis.

Huajca Jesus quitlajtlani nopa tlamachtijquetl tlen itlanahuatilhua
Moisés:

36 —;(Catlia tlen ni eyi tlacame tlen hualajque ipan ojtli quiicneli tlen
huilantoya queja moicnelia?

37Huan nopa tlamachtijquetl tlen itlanahuatilhua Moisés quiijto:

—Yajaya tlen quitlasojtlac.

Huan Jesus quiilhui:
—~Quena, nelia. Xiya ta huan queja nopa nojquiya xijchihua.

Jesus ipan ichaj Marta huan Maria

38 Teipa Jesus yajqui ipan ojtli hasta se rancho, huan se sihuatl itoca
eliyaya Marta quiseliipanichajicayejyectzi. 39 Yajaya quipixtoya seiicni
tlen itoca Maria tlen mosehuico iicxitla Jesus huan quitlacaquiliyaya
itlajtol. 40 Huan Marta quipixtoya miyac tequitl pampa quinequiyaya
quisencahuas miyac tlacualistli para Jesus. Marta quinechcahuico huan
quiilhui:

—Toteco, ¢ax tiquita noicni nechcajtejtoc para noselti ma nijsencahua
nochi tlen tijcuase? Xiquilhui ma nechpalehuiqui.

41 Pero Tohueyiteco Jesus quinanquili:

—Marta, Marta, timocuesohua huan timocuatotonia ica miyac tla-
mantli tlen tijchihua, 42 pero san se tlamantli achi més ipati. Maria
quitlapejpenijtoc para quicaquis notlajtol, huan nopa achi cuali, huan
axaca huelis quiquixtilis.

11

Jestis techilhui quejatza ma timomaijtoca

1Se tonal Jesus moiyocaquixti huan momaijto campa momatqui yohui
huan quema tlanqui, se imomachtijca quinechcahuico huan quiilhui:

—Tohueyiteco, xitechmachti quejatza ma timomaijtoca queja Juan
quinmachti imomachtijcahua.

2Huan Jesus quinilhui:

—Quema inmomaijtose ica Toteco Dios, xiquilhuica:
Toteco Totata, ta tlen tiitztoc nepa elhuicac.
Nochi tlacame ma mitzhueyichihuaca [11:2 Ma quihueyichihuaca mo-

toca.].
Xihuala xitlanahuatiqui nicani.
Ma nochi tlacame quichihuaca tlen ta tijnequi nicani ipan ni tlaltepactli,
queja nochi quichihuaj mopaquilis nepa elhuicac.
3 Xitechmaca nopa tlacualistli tlen monequi mojmostla.
4Huan xitechtlapojpolhui totlajtlacolhua,
queja nojquiya tiquintlapojpolhuiaj tlen techixpanoj.
Axaca xijcahuili ma techyoltilanas para titlajtlacolchihuase.
Xitechmanahui ica nochi tlen ax cuali.

5Huan Jesus quinilhui nojquiya:

—Ximoilhuica intla tlajco yohual se tlen imojuanti yas ichaj se imo-
huampo huan quiilhuis: ‘Nohuampo, xinechtlanejti se ome pantzi,
6 pampa se nohuampo ajsico huan huejca huala, huan ax tleno nijpiya
para nijmacas.” 7 Huan huelis mohuampo mitznanquilis nicaltzajtoca
huan mitzilhuis: ‘Amo xinechcuatotoni. Ya nimocaltzactoc, huan no-
conehua ya motectoque nohuaya ipan tlapechtli. Ax hueli nimehuas
para nimitzmacas tlen tijnequi’ 8 Nimechilhuia, huelis yajaya ax
mehuas para mitzmacas tlen tijtlajtlania pampa tithuampo, pero intla ax
tijcahua tijtlajtlania tlen tijnequi, yajaya mehuas huan mitzmacas nochi
tlen tijtlajtlania san pampa ayoc quinequis xijcuatotoni mds. 9 Huajca
nimechilhuia, xijtlajtlanica Toteco para tlen inmechpolohua huan ya-
jaya inmechmacas. Xijtemoca tlen inmechpolohua huan inquipantise.
Xijnotzaca Toteco huan yajaya inmechcaltlapos. 10 Pampa nochi tlen

tlajtlanij, quiseliaj. Huan nochi tlen quitemohuaj tlen quinpolohua,
quipantiaj. Huan nochi tlen quinotzaj Toteco, yajaya quincaltlapohua
huan quinmaca tlen quitlajtlaniaj.

11 “Huan imojuanti tlen inquinpiyaj imoconehua, intla se mocone
mitztlajtlanis se pantzi para quicuas, ax tijmacas se tetl. Huan intla
mocone mitztlajtlanis se michi para quicuas, ax tijmacas se cohuatl.
12Huan intla mocone mitztlajtlanis se tejquistli, ax tijmacas se colotl ma
quicua. 13Pampa yonque intlajtlacolchihuani, inquimatij inquinmacase
imoconehua tlen cuali. Huajca achi mas Totata tlen itztoc elhuicac
quimati quinmacas iconehua tlen cuali. Huan yajaya quinmacas Toteco
Itonal nochi tlen quitlajtlanise.”

Moilhuijque para Jesus quipixqui se ajacatl

14 Huan Jesus quiquixti se iajaca Axcualtlacatl ipan se tlacatl tlen
quichijtoyaj ma nonotiya. Huan quisqui nopa ajacatl, huan nopa tlacatl
camatqui huan nochi nopa tlacame quisentlachilijque. 15 Pero sequin
injjuanti quiijtojque: “Axcualtlacatl, [11:15 Nopa tlacame quitocajti-
jque Axcualtlacatl, Beelzebtu.] yajaya tlen quinyacana nochi ajacame
quimaca chicahualistli ni Jesus para ma quinquixti ajacame.”

16 Huan sequinoc tlacame quinequiyayaj quiyejyecose Jests huan
quitlajtlaniyayaj ma quichihua se tlanescayotl tlen huala elhuicac para
ma quinnextili ichicahualis. 17 Huan Jesus quimatqui inintlalnamiquilis
huan quinilhui: “Intla tlacame ipan se tlali motlajcoxelohuaj, huajca ax
hueli huejcahuas inintlal. Intla tlacame ipan se cali motlajcoxelohuaj,
ax hueli itztose san sejco. 18 Huan intla Axcualtlacatl motehuis ica
ajacame tlen iaxcahua, ¢quejatza huelis huejcahuas itlanahuatil? In-
quiijtohuaj niquinquixtia ajacame ica chicahualistli tlen Axcualtlacatl
nechmaca. 19 Pero intla niquinquixtisquia ajacame ica ichicahualis,
huajca ¢ica ajqueya ichicahualis quinquixtiaj ajacame nopa tlacame tlen
inmechtoquiliaj? Inijuanti nojquiya inmechilhuise para se huihuiyotl
tlen inmoilhuiaj. 20 Pero xijmachilica, intla yajaya Toteco Dios tlen
nechmaca ichicahualis para niquinquixtis ajacame, huajca Toteco tlen
tlanahuatia ipan ininyolo tlacame ya ajsico imohuaya.

21 «“Intla se tlacatl tlen tetixtoc queja Axcualtlacatl quipiya tepostli
huan cuali quimocuitlahuia ichaj, huajca nochi tlen quipiya eltoc
temachti imaco pampa axaca huelis quitlacuijcuilis. 22 Pero intla
hualasquia seyoc queja na tlen més tetixtoc que ya huan quitlanis.
Huajca quena, huelis quicuilis nochi itepos ipan tlen motemachia, huan
huelis quihuicas nochi tlen quipixtoya huan quixelos ica sequinoc.

23 “Tlen ax quinequi nechpalehuis, yajaya nocualancaitacahua. Huan
se tlen ax quinsentilia tlacame campa na, quinsemana.

Ajacame huelis mocuepase

24“Quema quisa se ajacatl ipan se tlacatl, nemi ipan huactoc tlali quite-
mojtinemi campa mosehuis, huan intla ax tleno quipantis, moilhuis:
‘Nimocuepas nochaj ipan nopa tlacatl campa niitztoya.” 25 Huan quema
mocuepas, quipantis iyolo nopa tlacatl eltos queja se cali tlen tlaxpantli
huan tlen quipiya nochi cuali tlacualtlalili. 26 Huajca nopa ajacatl yas
huan quinhuicas chicome ajacame tlen mas fiero que ya huan nochi
nopa ajacame itztotijipan nopatlacatl. Huan nopa tlacatl mocahuas mas
fiero que achtohuiya.”

Ajqueya quipantia tlen cuali
27 Huan quema Jesus tlamachtiyaya ya ni, camatqui se sihuatl tlen
itztoya ica nopa miyac tlacame, huan chicahuac quiijto:
—~Cuali quipanti nopa sihuatl tlen mitztlacatilti huan mitzchichiti.
28 Pero Jesus quinanquili:
—Mas cuali quipantiaj nopa tlacame tlen quicaquij itlajtol Toteco huan
quineltoquiliaj.

Ax cuajcualme quinejque se tlanescayotl

29 Huan nopa tlacame pejque momiyaquiliaj huan Jesus quinilhui:

—Intlacame tlen ama initztoque ax incuajcualme. Inquinequij ma
nimechchihuili se tlanescayotl para ma nimechnextili ajqueya na. Pero
ax nijchihuas. San Jonds eltoc queja se tlanescayotl para imojuanti.
30 Pampa queja Jonas eltoya se tlanescayotl para tlacame ipan altepetl
Ninive huejcajquiya, na tlen niMocuepqui Tlacatl nielis se tlanescay-
otl para intlacame tlen ama initztoque. 3! Ipan nopa tonal quema
Toteco tetlajtolsencahuas, nopa sihua tlanahuatijquetl tlen Sur [11:31
Saba.] moyolcuis huan inmechteilhuis tlen ama initztoque. Yajaya
hualajqui tlahuel huejca quema itztoya ipan tlaltepactli pampa quine-
jqui quicaquis itlalnamiquilis Tlanahuatijquetl Salomén. Pero na mas
nihueyi que Salomén huan ax innechchihuiliaj cuenta. 32 Huan quema
Toteco tetlajtolsencahuas, tlacame tlen huejcajquiya itztoyaj ipan alte-
petl Ninive moyolcuise huan inmechtlateilhuise, pampa inijuanti moyol-
cuepque quema Jonds quincamahui itlajtol Toteco, pero na méas nihueyi
que Jonds huan ax innechcaquij.

Nopa tlahuili ipan totlacayo

33 “Axaca quitlatia se tlahuili huan quitlalia campa ax nesi. Axaca
quitlalis cajontzala. Intla se tlacatl quitlatia se tlahuili, quitlalia ipan
se tlahuil quetzali para nochi tlen calaquise ma quiitaca. 34 Moixtiyol
eltoc queja itlahuil motlacayo. Intla cuali moixtiyol, hueli tiquita tlen
tijchihua. Pero intla ax cuali moixtiyol, tiitztoc queja se tlen tzactoc iyolo.
Ax hueli tijmachilia notlajtol huan motlalnamiquilis mocahua ipan tz-
intlayohuilotl. 35 Huajca ximotlachili tlen tijchihua ica nopa tlahuili tlen
tijpiya pampa tijcactoc tlen melahuac. Xijcahua ma mitzyolpatla para
ax timocuepas ipan tzintlayohuilotl. 36 Pero intla nelia senquistoc ti-
jselia notlajtol, huajca nochi motlacayo huan motlalnamiquilis quipiyas
tlahuili huan ax oncas tzintlayohuilotl mopan ta. Quena, elis queja se
tlahuili tlen mitztlahuilijtos ipan motlalnamiquilis.”

Jesus quinteilhui fariseos

37Huan quema Jesus tlanqui tlamachtia, itztoya nopona se fariseo tlen
quinotzqui ma yohui tlacuati ichaj. Huan Jesus yajqui huan mosehui
campa mesa. 38 Huan nopa fariseo quisentlachili quema Jesus ax
momajtequi miyac huelta queja quiijtojque itlanahuatilhua Moisés ma
quichihuaca tlacame. 39 Pero Tohueyiteco quiilhui:

—Infariseos inquipajpacaj imotlacayo, pero imoyolo ax inquipaj-
pacaj. Ipan imoyolo san inmoilhuiaj quejatza intlaxtequise huan tlen
ax cuali hueli inquichihuase. 40 jinhuihuitique! Toteco quichijqui imotla-
cayo, pero nojquiya quichijqui imoyolo. 41 Xijchijtinemica tlen cuali ica
nochi imoyolo huan imoyolo elis senquistoc tlapajpactic.

42 “/Inteicneltijque infariseos! Toteco tlahuel inmechtlatzacuiltis. In-
quimacaj Toteco majtlactli por ciento tlen nochi tlen inquipiyaj hasta
nopa alojhueno huan ruda huan nochi xihuitini tlen m4s pilsiltzi ipan
imoxochimil, pero ax inquichihuaj tlen xitlahuac huan ax inquichi-
huiliaj cuenta quejatza Toteco quinicnelia tlacame. Ni tlamantli achi
mads ipati iixtla Toteco. Huajca monequi xijchihuaca tlen més ipati huan
nojquiya amo xijcahuaca xijmacaca Toteco se majtlactli por ciento.

43 “iInteicneltijque infariseos! Toteco tlahuel inmechtlatzacuiltis. In-
mechpactiainmosehuise campa cuali siyaj campa onca mas tlatlepanita-
cayotl ipan tiopamitl. Inmechpactia para tlacame ma inmechtlajpaloca
ica cuali ipan tianquis.

44 “iInteicneltijque infariseos huan intlamachtiani tlen itlanahuatil
Moisés! Toteco tlahuel inmechtlatzacuiltis. Initztoque queja nopa mijca
tlacoyoctini tlen ax nesi intla mijca campo santo, huan yeca tlacame
nemij ipani huan ax quimatij intla ipan moquejquetzaj.”

45 Huan se tlacatl tlen tlamachtia tlen quiijtosnequi itlanahuatilhua
Moisés quiilhui Jesus:

—Tlamachtijquetl, quema tiquinteilhuia fariseos, nojquiya titechteil-
huia tojuanti tlen titlamachtiaj tlen quiijtosnequi itlanahuatil Moisés.

46 Huan Jesus quinanquili:

—Nojquiya inteicneltique tlen intlamachtiaj itlanahuatilhua Moisés.
Toteco tlahuel inmechtlatzacuiltis. Axaca huelis quitoquilis nochi
tlanahuatili tlen inquiijtohuaj monequi quitoquilise. Eltoc queja inquin-
mamaltiaj tlacame tlen etic, pero ax inquinequij inquinpalehuise ica
niyon se imomacpil.

47 “iInteicneltique! Toteco tlahuel inmechtlatzacuiltis. Inquinchihuiliaj
panteones itiocamanalojcahua Toteco para sequinoc ma moilhuica in-
quintlepanitaj, pero imotatahua quinmictijque, 4 huan inpaquijica tlen
quichijque. Quena, imohuejcapan tatahua quinmictijque huan ama
inquinchihuiliaj ininpanteon.

49 “Yeca Toteco tlen quipiya nochi tlalnamiquistli huejcajquiya qui-
ijto tlen imojuanti: ‘Niquintitlanilis notiocamanalojcahua huan not-
layolmelajcahua. Huan sequin quinmictise huan sequinoc quintlaijiy-
ohuiltise” 50 Huan yeca Toteco inmechita intlacame tlen ama initz-
toque huan quiijtohua para inquihuicaj tlajtlacoli ipampa inieso nochi
nopa tiocamanalohuani tlen tlacame quinmictijque hasta quema pejqui
tlaltepactli. 51 Quena, imojuanti san sejco inquihuicaj tlajtlacoli para
nochi tlen mijque hasta quema mijqui Abel huan hasta amanoc quema
tlacame quimictijque Zacarias tlatlajco tlen nopa tlaixpamitl huan nopa
hueyi tiopa. Nochi ni tlajtlacoli inquihuicaj tlen ama initztoque.

52 “iInteicneltique intlamachtiani tlen itlanahuatilhua Moisés! Toteco
tlahuel inmechtlatzacuiltis. Inquintzacuiliaj tlen quinequij quimatise
itlalnamiquilis Toteco. Ax inquimachiliaj itlalnamiquilis huan ax in-
quincahuiliaj ma quimachilica sequinoc tlen quinequij quimachilise.”

53 Huan quema Jesus tlanqui quiijto ya ni, nopa fariseos huan tla-
machtiani tlen itlanahuatil Moisés tlahuel cualanque ihuaya huan pe-
jque quitlajtlaniaj miyac tlamantli. 54 Quitemoliyayaj ma quiijto se
tlenijqui tlen ica huelis quiteilhuise.

12

Ma ax tijpiyaca ome toxayac

1 Quema Jesus quiijtohuayaya nochi ni tlajtoli, mosentilijtoyaj miyac
miles tlacame huan tlahuel mocuatetzopayayaj. Huan Jestus quin-
camahui imomachtijcahua iniixtla nopa miyac tlacame huan quinilhui:
“Ximotlachilica para ax inquiselise inintlasonejcayo fariseos pampa
injjuanti quipiyaj ome ininxayac huan huelis inmechchihuilise nojquiya
xijpiyaca ome imoxayac. 2 Nochi tlen tlacame quichihuaj ixtacatzi ama,
teipa monextis. Huan nochi tlen ama ax nesi, teipa nochi quimatise.
3 Huan nochi tlen inquiijtojtoque quema tlayohua, nochi quicaquise
tonaya. Huan tlen ixtacatzi inmoilhuijtoque ipan imocalijtic, teipa
tlacame moquetzase huejcapa huan chicahuac quiijtose.

Amo xiquinimacasica tlacame

4 “Nohuampoyohua ya ni nimechilhuia. Amo xiquinimacasica tla-
came. Inijuanti san hueli inmechmictise, pero ax tleno mas hueli
inmechchihuilise. 5 Pero nimechilhuis ajqueya monequi xiquiimaca-
sica. Xiquimacasica Toteco, pampa yajaya huelis inmechmictis huan
nojquiya quipiya tequihuejcayotl para quititlanis imoalma nepa mictla.
Quena, nimechilhuia, yajaya tlen monequi inquimacasise.

6 “Yonque quinnamacaj macuili piltototzitzi para ome centavos,
Toteco ax quiilcahua niyon se tlen inijuanti. 7Huan ica imojuanti, miyac
mds Toteco inmechmocuitlahuia hasta quimati quesqui imotzoncal in-
quipiyaj. Huajca amo ximomajmatica. Achi mds imopati iixtla Toteco
que miyac totome.

Ajqueya iaxcahua Jesucristo

8 “Huan nimechilhuia, nochi tlacame tlen nechneltocaj huan tepo-
huiliaj para nechneltocaj, na tlen niMocuepqui Tlacatl, niquinilhuis
ielhuicac ejcahua Toteco para inijuanti noaxcahua. 9 Pero intla se
teilhuia para ax nechneltoca, huajca na nojquiya niquinilhuis ielhuicac
ejcahua Toteco para yajaya ax noaxca.

10“Intla se nechtlaijilhuia na tlen niMocuepqui Tlacatlica tlen ax cuali,
Toteco huelis quitlapojpolhuis. Pero intla se quitlaijilhuis Itonal Toteco,
ax quema oncas tlapojpolhuili.

11“Huan quema tlacame inmechhuicase iniixtla tlayacananiipan tois-
raelita tiopa huan iniixtla sequinoc tlanahuatiani huan tequihuejme,
amo ximocuesoca tlaque inquiijtose huan quejatza inmomanahuise,
12 pampa Itonal Toteco inmechnextilis ipan nopa tlalochtli tlaque mon-
equi inquiijtose.”

Mahuilili tlen moricojchihuas

13 Huan se tlen nopa miyac tlacame quiilhui Jesus:

—Tlamachtijquetl, xiquilhui noicni ma nechmaca tlen nechtocarohua
tlen totata techcahuilijtejtoc.

14Huan Jesus quiilhui:

—Tate, axaca nechtequimacatoc para ma nieli imojuez huan ma
nijtlajcoxelos tlen inquipiyaj.

15 Huan teipa Jesus quinilhui nopa miyac tlacame:

—Xijpiyaca cuidado para amo xijnequica nochi tlamantli tlen onca,
pampa axaca quipantis yolistli tlen yancuic pampa quipiya miyac tla-
mantli para iaxca.

16 Huan Jesus quinilhui se huicaltili: “Imil se tlacatl tlen tomin-
pixqui nelnelia temacac miyac itlajca. 17 Huan nopa tlacatl moilhui:
‘¢Tlaque nijchihuas? Ax nijpiya mds cuescontini para ipan nicajcocuis ni
pixquistli.” 18 Huan teipa quiijto: ‘Nijmajtojca tlaque nijchihuas. Nijx-
olehuas nocuesconhua huan nepa nijchihuas tlen mds hueyi huan ipan
nicajcocuis nochi ni pixquistli huan nochi tlen nijpiya.” 19 Huan teipa
nimoyolilhuis: ‘Nijpiya miyac tomi huan tlacualistli tlen nechaxilis para
miyac xihuitl, huajca san nimosehuis, huan nitlacuas huan nitlais queja
nijnequis huan nitlamahuisos.” Quej nopa moilhuiyaya nopa tlacatl tlen
tominpixqui. 20 Pero Toteco Dios quiilhui: ‘Tlacatl ta tihuihuitic. Ama
ni yohuali timiquis, huan ¢ajqueya quiselis nochi tlen timoajcocuilijtoc?’
21 Queja nopa eltoc ica tlacame tlen quiajcocuij miyac tlamantli para
iniaxca ipan ni tlaltepactli, pero ax quipiyaj ininricojyo nopona iixtla
Toteco.”

Toteco quinmocuitlahuia iconehua

22 Huan Jesus quinilhui imomachtijcahua: “Yeca nimechilhuia, amo
ximocuesoca ica tlen inpanose. Amo ximocuesoca tlen inquicuase
huan inquiise huan ica tlaque inmoyoyontise. 23 Toteco inmechmacatoc
yolistli huan ya nopa mads ipati huan inmechmacas tlacualistli nojquiya.
Yajayainmechmacatocimotlacayo tlen mdasipati huan inmechmacasno-
jquiya tlen ica inmoyoyontise. 24 Xiquintlachilica totome. AX momiltiaj,
huan ax pixcaj huan ax quipiyaj inincuesconhua para ipan quiajcocuise
inintlacualis, pero Toteco quintlamaca. Huan Toteco nojquiya inmecht-
lamacas pampa mds imopati iixtla que totome. 25San tlapic para inmote-
quipachohuaj. Intlainmocuesohuaj pampa ax inhuejcapantique, ¢ huelis
inmoscaltise seyoc ome mistitl san pampa miyac inmocuesohuaj? Ax
inhuelij. 26 Huan intla ax inhuelij inquichihuaj se tlamantli pilsiltzi, ¢ para
tlen inmocuesohuaj ica sequinoc tlamantli?

27 «Xjjtlachilica nopa xochitl tlen moscaltiaj campa hueli. Ax tequitij
huan ax tlajtzomaj, pero nimechilhuia, nopa hueyi Tlanahuatijquetl
Salomon ica nochi iricojyo ax quipixqui iyejca que se xochitl. 28 Toteco
quinmacatoc xochitl iniyejca yonque san yoltoque se tlalochtli, huan
tonilia pilintoc huan tlacame quitlatise. Huan miyac mds Toteco in-
mechyoyontis yonque quentzi inquineltocaj. 29 Huajca amo ximocue-
sojtinemica tlaque inquicuase huan tlaque inquise, 39 pampa queja
nopa motequipachohuaj tlacame tlen ax quiixmatij Toteco, pero Toteco
imoTata quimati monequi nochi ni tlamantli para ica inmopanoltise.
31 Achtohui xijtemoca para incalaquise ipan itlanahuatilis Toteco huan
yajaya no inmechmacas nochi ni tlamantli tlen monequi para inpanose.

Tlen ipati nepa elhuicac

32 “Amo ximomajmatica yonque ax inmiyaqui tlen innoaxcahua,
pampa ica paquilistli Toteco inmechcalaquis campa yajaya tlanahuatia.
33 Huajca xijnamacaca tlen imoaxca huan xiquinmajmacaca teicneltz-
itzi para inquiajcocuise tlen ipati nepa elhuicac. Tlen inquiajcocuise
nepa ax ijtlacahuis huan ax quicuase cuatzipime, niyon tlaxtequini ax
huelis quihuicase. 34 Huan intla inquimatij tlen yejyectzi inmechchiya
ipan elhuicac, huajca ipan imoyolo inquinequise initztose nepa.

Ximocualtlalijtoca

35 “Ximocualtlalijtoca huan xijpixtoca imotlahuilhua tlatlatoque para
quema nihualas yonque niajsis tonaya o tlayohua. 36 Xiitztoca queja
tlatequipanohuani tlen quichiyaj ininteco ma mocuepa tlen itlacualis
tlen nenamictili. Inijuanti ax cochij para huelis quicaltlapose ni-
mantzi quema yajaya ajsis huan quinnotzas. Huan queja nopa ni-
jnequi ximocualtlalijtoca huan <xitlachixtoca para quema nihualas.
37 Cuali quipantise nopa tlatequipanohuani tlen tlachixtoque quema
mocuepas ininteco. Nelia nimechilhuia, ininteco moyoyontis queja
se tlatequipanojquetl huan quinsehuis campa mesa huan quintla-
macas. 38 Huan yonque ininteco mocuepas tlajcoyohual o tlanesti-
huala, nopa tlatequipanohuani tlachixtoque, cuali inijuanti quipantise.
39 Inquimatij intla se tlacatl quimatisquia ipan tlaque hora ajsisquia se
tlaxtejquetl, huajca tlachixtosquia huan ax quicahuilisquia ma calaqui
para tlaxtequis ipan ichaj. 40 Huajca imojuanti nojquiya ximocualt-
lalijtoca pampa na tlen niMocuepqui Tlacatl nimocuepas ipan se hora
quema ax innechchiyaj.”

Nopa tlatequipanojquetl tlen temachtli

41 Huan Pedro quitlajtlani Jesus:

—Tohueyiteco, titechilhuijtoc ni huicaltili para tojuanti timomo-
machtijcahua ma timitzchiyaca o para nochi ni tlacame nojquiya ma
mitzchiyaca?

42 Huan Tohueyiteco quiilhui: “Nicamati tlen aqui hueli tlayacanca
tequipanojquetl tlen temachtli huan tlalnamiqui tlen se tecojtli quit-
lalis para quinmocuitlahuis itequipanojcahua huan mojmostla quintla-
macas tlen itztoque ipan ichaj. 43 Cuali quipantis nopa tlatequipanoj-
quetl intla quema iteco mocuepas, quipantis ya quitlamichijtoc nochi
tlen quiilhui. 44 Nimechilhuia iteco quitequitlalis ma quimocuitlahuis
hasta nochi tlen iaxca. 45 Pero intla se tlayacanquetl quiijtohua: ‘Noteco
huejcahuas.’ Huan intla pehuas quinhuitequis nopa sequinoc tlate-
quipanohuani, huan pehuas neltlacuas, huan neltlais huan ihuintis,
46huajca iteco nimantzi mocuepas ipan se tonal quema nopa tlayacanca
tlatequipanojquetl ax quichiya huan ipan se hora quema ax quimati.
Huan nopa tecojtli chicahuac quitlatzacuiltis itlayacanca tequipanojca
huan quiquixtis huan quitlalis campa quinamiqui para inijuanti tlen ax
tlaneltocaj.

47 “Huan se tlayacanca tlatequipanojquetl tlen quimatqui tlen iteco
quinequiyaya huan ax mocualtlali huan ax quineltocac, huajca iteco
quihuitequi nelchicahuac. 48 Pero seyoc tlatequipanojquetl tlen ax
quimatqui tlen iteco quinequiyaya, huan quichijqui tlen ax cuali, huajca
quiselis se tlatzacuiltilistli tlen ax mds hueyi. Pampa nochi tlen Toteco
miyac quintlamajmaca, quintlajtlania ma quichihuaca miyac tlen cuali.
Huan intla Toteco quicahua miyac tequitl imaco se itequipanojca, miyac
tequitl monequi quichihuas.

Jesus quinxejxelohua tlacame

49 “Nihualajtoc ipan ni tlaltepactli para nijlemenaltis se tlitl. Huan
nijnequisquia ma ajsiya nopa tonal. 350 Nijpiya se tlaijiyohuilistli tlen
monequi nijxicos huan nitlaijiyohuis hasta panos. 31 Amo ximoilhuica
nihualajtoc para ma onca tlasehuilistli ipan ni tlaltepactli. jAxtle!
Nopampa, moxelose tlacame. 52 Para ama huan teipa campa itztoque

macuilme tlacame ipan se cali, moxelose. Eyi mocualanise icanopa ome,
huan nopa ome ica nopa eyi. 33 Moxelose tetatme ica inintelpocahua
huan tename ica iniichpocahua. Yeyojme moxelose ininhuaya iniyej-
nahua huan yenajme ica iniyeyojhua.”

Tlanescayotl tlen ni tonali

54 Huan Jesus nojquiya quinilhui nopa miyac tlacame: “Quema in-
quiitaj se mixtli tlen tlejcos campa temo tonati, nimantzi inquiijtohuaj:
‘Tlaahuetzis’, huan queja nopa pano. 355 Huan quema inquimachiliaj
huala se ajacatl tlen sur, inquiijtohuaj: ‘Nelia tlatotoniyas ama.” Huan
queja nopa eli. 56 Imojuanti inquipiyaj ome imoxayac. Inquimatij
tlen quiijtosnequi tlen nesi ipan tlaltepactli huan elhuicactli, pero ax
inquimachiliaj tlen pano ipan ni tonali ica ni tlanescayotl tlen nijchihua.

Ximoseselti ica mocualancaitaca

57“Huan, ¢para tlen ax inmomacaj cuenta para monequi inquichihuase
tlen xitlahuac? 38 Quema mocualancaitaca mitzteilhuia ica se juez huan
noja initztoque ipan ojtli para inajsitij, achi cuali xijcamahui para in-
quisencahuase nopa tlamantli san imojuanti. Pampa intla axtle, yajaya
mitzhuicas iixtla juez huan nopa juez mitztemactilis ica policias, huan
nopa policias mitztlalise ipan tlatzactli. 59 Huan intla queja nopa panos,
ax tiquisas hasta titlaxtlahuas nochi tlen monequi.”

13

Monequi tlacame moyolcuepase

1 Sequin tlacame tlen itztoyaj nopona ipan nopa tonal quiilhuijque
Jesus para Pilato quinmictijtoya sequin Galilea ehuani quema nopa
Galilea ehuani quinmictiyayaj tlapiyalime para tlacajcahualistli. Huan
yeca inieso momanelo ica inieso nopa tlacajcahualistli.

2 Huan Jesus quinnanquili: “;Inmoilhuiaj nopa Galilea ehuani quip-
ixtoyaj mas tlajtlacoli que sequinoc Galilea ehuani pampa quej nopa
ininpantic? 3 Nimechilhuia, axtle. Ax més tlajtlacoli quipixtoyaj, huan
inmopolose nojquiya intla ax inmoyolcuepaj. 4 Huan quema nopa huej-
capantic cali ipan Siloé huetzqui ipan dieciocho tlacame huan inijuanti
mijque, huelis inmoilhuiaj inijuanti quipixtoyaj mas tlajtlacoli que nochi
sequinoc ipan altepetl Jerusalén. 5 Nimechilhuia, axtle. Ax mas tlajtlacoli
quipixtoyaj que sequinoc, huan nochi imojuanti nojquiya inmopolose,
intla ax inmoyolcuepaj.”

Se cuahuitl tlen ax temacac itlajca

6 Huan Jesus pejqui quinilhuia ni huicaltili: “Se tlacatl quipixtoya se
higuera cuahuitl tlen quitojqui ipan ixocomeca mil. Huan se tonal quite-
moco itlajca, pero ax tleno quipixqui. 7 Huan quiilhui tlen quimocuit-
lahuia ixocomeca mil: ‘Quipixtojca eyi xihuitl nijhualtemohua higos
ipan ni cuahuitl, huan niyon se ax quipiya, huajca xijtzontequi pampa
san tlapic ijcatoc.” 8 Huan tlen quimocuitlahuiyaya ixocomeca mil
quinanquili: ‘Noteco, xijcahua para ni xihuitl huan nijtzinxahuas huan
nijtlalilis yamanic tlali, ® huan intla quipiyas itlajca ipan se xihuitl,
cualtitoc, huan intla axtle, huajca quena, tijtzontequise.” ”

Jesus quichicajqui se sihuatl tlen cuitlapantomotztic

10 Huan Jesus tlamachtiyaya ipan se israelita tiopamitl ipan sdbado
nopa tonal para mosehuise israelitame, 11 huan hualajqui se sihuatl tlen
quipixtoya se ajacatl para dieciocho xihuitl tlen quicuitlapantomotzchi-
jtoya huan ayoc huelqui momelahua. 12 Huan quema Jesus quiitac,
quinojnotzqui huan quiilhui:

—Nane, nimitzquixtilia mococolis.

13Huan Jesus quitlalili ima huan nimantzi nopa sihuatl huelqui mome-
lajqui huan pejqui quihueyichihua Toteco. 14 Huan nelia cualanqui nopa
tiopan tlayacanquetl pampa Jesus quichicajtoya ipan sdbado, nopa tonal
para israelitame ma ax tequitica. Huajca nopa tlayacanquetl quinilhui
nopa miyac tlacame:

—Onca chicuase tonali ipan se samano para ma titequitica, huajca
xihualaca ipan seyoc tonal intla inquinequij para Jesus ma inmechchic-
ahua, huan ayoc xihualaca ipan sabado.

15 Huan Tohueyiteco Jesus quinanquili:

—Tatijpiya ome moxayac. Se sen imojuanti inquitojtomaj imohuacax
oimoburro quema ilpitocipan sdbado, huan inquihuicaj ma atliti. 16Para
dieciocho xihuitl Axcualtlacatl quipixtoya ilpitoc nisihuatl tlen nojquiya
se iteipa ixhui tohuejcapan tata Abraham. ¢Ax tiquita cuali nojquiya
nijmacahuas tlen icocolis ipan sdbado?

17Huan quema Jesus quiilhui ya ni, nochi icualancaitacahua mopina-
jque iniixtla nopa miyac tlacame, pero nopa tlacame nelia paquiyayaj
ica nopa huejhueyi tlamantli tlen quichihuayaya.

Nopa xinachtli tlen mostaza
18 Huan Jesus quiijto: “¢Quejatza huelis nimechilhuis quejatza eltoc
ipan itlanahuatilis Toteco? 19 Eltoc queja se ixinajcho mostaza tlen se
tlacatl quitoca. Huan nopa xinachtli ixhuas huan moscaltis hasta mochi-
huas se cuahuitl campa totome quichihuase inintepasolipan imacuayo.”

Huicaltili tlen tlasonejcayotl
20 Nojquiya Jesus quiijto: “¢Ica tlaque huelis niquinhuicalotis que-
jatza momiyaquilia tlacame tlen quicahuiliaj Toteco ma tlanahuati ipan
ininyolo? 2! Inijuanti momiyaquilise queja mosonehua pantzi quema
se sihuatl quitlalia se quentzi tlasonejcayotl ipan eyi kilos harina huan
teipa nopa tlasonejcayotl quisonehuas nochi nopa pantzi.”

Nopa puerta pitzahuac

22 Jesus noja nejnemiyaya ipan ojtli hasta altepetl Jerusalén huan
quinpanotiyajqui altepetini huan ranchos huan tlamachtijtiyohuiyaya.
23 Huan se quiilhui:

—Tohueyiteco, ¢nelquentzi tlacame Toteco quinmaquixtis tlen inintla-
jtlacolhua?

Huan Jesus quinanquili:

24—Xijjchihuaca campeca xicalaquise ipan nopa pitzahuac puerta tlen
yohui elhuicac, pampa miyac tlacame quinequise calaquise nopona
huan ax huelise. 25 Pampa ajsis tonali quema motzacuas puerta nepa
elhuicac. Huan na nielis queja se tetat tlen quitzacua puerta ipan ichaj
ica tlayohua huan ayoc aqui quicahuilis ma calaqui. Huan inmoquet-
zase calteno, huan innechnotzase huan innechilhuise: ‘Toteco, xitech-
caltlapo’, huan na nimechnanquilis: ‘jAxtle! AXx nimechixmati, niyon ax
nijmati canque inehuaj.’ 26 Huan yonque innechilhuise: ‘Titlacuajque



LUCAS 13:27 157 LUCAS 14:6

huan tiatlique mohuaya, huan titlamachti ipan toaltepe’, 27 pero na
nimechilhuis: ‘Nelia nimechilhuia, ax nimechixmati huan ax nijmati
canque inehuaj. Xinechtlalcahuica imojuanti tlen inquichihuaj tlen ax
cuali’ 28 Huan imojuanti inchocase huan intlanhuehuechocase ica nopa
tlatzacuiltili pampa inquiitase Abraham, Isaac, Jacob ihuaya nochi tio-
camanalohuani nopona campa Toteco tlanahuatia, huan inmocahuase
calteno. 29 Huan tlacame hualase campa quisa tonati huan campa
oncalaqui, huan hualase tlen norte huan tlen sur huan mosehuise para
tlacuase nopona campa Toteco Dios tlanahuatia. 30 Huan sequin tlen
ama teicneltique, Toteco quinachtohuis ipan nopa tonal, huan sequin
tlen tlayacanaj ama, Toteco quintlalis hasta teipa.

Jesus quintlapojpolhuijtosquia Jerusalén ehuani

31Huan ipan nopa tlalochtli hualajque sequin fariseos huan quiilhui-
jque Jesus:

—Xiquisa nica huan xiya intla tijnequi tiitztos pampa Tlanahuatij-
quetl Herodes Antipas quinequi mitzmictis.

32Huan Jesus quinilhui:

—Xiquilhuitij nopa cayochi Herodes para ama huan mostla niquin-
quixtis iajacahua Axcualtlacatl huan niquinchicahuas tlacame, huan
huiptla nijtlamiltis notequi. 33 Huajca ama, mostla huan huiptla niitztos
ipan ojtli para niajsis Jerusalén huan ax mahuilili, pampa san ipan
altepetl Jerusalén quinmictiaj itiocamanalojcahua Toteco.

34 “lInteicneltijque inJerusalén ehuani! Inquinmictiaj itiocamanalojc-
ahua Toteco huan inquintepachohuaj inijuanti tlen yajaya inmechtit-
lanilijtoc. Miyac huelta nijnequiyaya nimechsentilis ica imoconehua
para nimechnajnahuas queja se tenanpiyo quinsentilia ipilconehua ielt-
lapaltzala, pero ax inquinejque. 35 Xiquita, Toteco Dios ayoc mocahua
ipan imotiopa, huan nimechyolmelahua ax innechitase sampa hasta
ajsis hora quema innechilhuise: ‘Ma Toteco Dios mitztiochihua Ta tlen
tihuala ipan itoca [13:35 Ica itequihuejcayo.].” ”

14

Jesus quichicajqui se tlacatl tlen tejtemiyaya

1 Huan se sdbado nopa tonal quema israelitame mosehuiaj, Jesus
yajqui tlacuato ichaj se inintlayacanca fariseos, huan nopa fariseos
quitlachiliyayaj ajachica. 2 Huan itztoya nopona iixtla Jesus se tlacatl
tlen tejtemiyaya. 3 Huan Jesus quintlajtlani nopa tlamachtiani tlen
itlanahuatilhua Moisés huan nopa fariseos:

—¢ltlanahuatilhua Moisés techcahuiliaj ma tiquinchicahuaca tlacame
ipan ni tonal para ma timosehuica o ma ax tiquinchicahuaca?

4 Huan inijuanti ax molinijque. Huan Jesus quimaitzqui nopa tlacatl
huan quichicajqui. Huan quiilhui ma yohui. 5 Huan teipa Jesus quinil-
hui:

—Intla imoburro o imotoro tlen tlaxahua huetzisquia ipan se tlacoy-
octli, ¢ax inquiquixtisquiaj nimantzi yonque ipan sabado?

6 Huan inijuanti ax tleno quinanquilijque.

Tlanotzalme ipan se nenamictili

7Huan Jesus quiitac nopa tlacame quitlapejpeniyayaj nopa siyas tlen
mads quipixqui tlatlepanitacayotl campa mesas, huajca pejqui quinpo-
huilia se huicaltili tlen se tlacatl tlen quinnotztoya tlacame ipan se
tlacualistli. Quinilhui:

8 —Quema se inmechnotzas ipan se tlacualistli tlen nenamictili, amo
Xijtemoca nopa siya campa quipiya mas tlatlepanitacayotl pampa huelis
teipa ajsis seyoc tlacatl tlen no quinotztoque tlen achi mas monequi
quitlepanitase. 9 Huan huelis monequis para yajaya tlen inmechnotztoc
hualas campa ta huan mitzilhuis: ‘Xijmaca mosiya ni tlacatl tlen ajsico.’
Huan nelia timopinahuas huan monequis tijtemoti tlen hueli siya para
ipan timosehuis. 10 Quema se inmechnotzas xiyaca ipan se tlacualistli,
achi cuali ximosehuica campa ax mds cuali huan teipa huelis hualas
yajaya tlen mitznotzqui huan mitzilhuis: ‘Nohuampo, ximosehuiqui
ipan nopa siya tlen achi cuali.” Huan queja nopa mitzhueyitlalis iniixtla
nochi tlen mosehuiaj campa mesa. 11 Pampa tlacame tlen mohueyimatij
ica ininselti ama, teipa Toteco quinpinahualtis. Huan tlen moicnonequij
ama, Toteco teipa quinhueyitlalis.

12Huan nojquiya Jesus quiilhui nopa tlacatl tlen quinnotztoya para ma
tlacuatij ichaj:

—Quema titemaca se tlacualistli, amo xiquinnotza mohuampoyohua,
omoicnihua, o mocalnechcahua tlen mas quipiyaj tomi, pampa inijuanti
teipa mitznotzase ipan se tlacualistli para mitzcuepilise nopa tlacualistli.
13 Pero quema tijpiya se tlacualistli, xiquinnotza tlen teicneltzitzi huan
tlen macototique huan tlen metzcuachotique huan tlen popoyotzitzi,
14 pampa inijuanti ax hueli mitzcuepilise. Huan Toteco mitztiochihuas
huan mitztlaxtlahuis quema moyolcuise nochi tlacame tlen itztoque
xitlahuaque iixtla.

Nopa hueyi tlacualistli

15 Huan se tlacatl tlen mosehuiyaya campa mesa ihuaya Jesus quica-
jqui tlen quiijto huan quiilhui:

—~Cuali quipantis tlen mosehuis huan tlacuas nepa campa Toteco Dios
tlanahuatia.

16 Huan Jesus quiilhui:

—Se tlacatl temacayaya se hueyi tlacualistli huan quinnotzqui miyac
ma tlacuatij. 17 Huan quema cualtitoyaya nochi tlacualistli, huajca quiti-
tlanqui itequipanojca ma yohui ma quinilhuiti nopa tlanotzalme: Xi-
hualaca pampa nochi ya tlacuajtlalili.” 18 Huan nochi nopa tlanotzalme
pejque motechtiaj. Nopa tlen achtohui quiilhui nopa tlatequipanojquetl:
‘Nijcojqui se tlali huan monequi niyas niquitati. Xinechtlapojpolhui,
pero ax huelis niyas.’ 19 Huan seyoc quiilhui: ‘Niquincojtoc macuili
pares torojme para tlapoxahuase huan monequi niyas niquinyejyecoti
intla tequitij cuali. Xinechtlapojpolhui, pero ax huelis niyas campa nopa
tlacualistli.” 20 Huan seyoc quiilhui: ‘Nel amanoc nimosihuajti huanyeca
ax huelis niyas.’

21 “Huan nopa tlatequipanojquetl mocuepqui huan quiyolmelajqui
iteco nochi tlen quinanquilijque. Huan nopa tlanotzquetl cualanqui
pampa axaca hualajqui. Huajca quiilhui itequipanojca: ‘Nimantzi xiya
tianquis huan xiya ipan nochi callejtipa ipan toaltepe, huan xiquin-
hualica nochi tlen teicneltzitzi, huan tlen macototique, huan tlen met-
zcuachotique huan tlen popoyotzitzi para ma hualaca ipan totlacualis.’

22Huan nopa tlatequipanojquetl yajqui huan teipa mocuepqui huan qui-
ilhui: “Noteco, ya nijchijqui tlen tinechnahuati huan miyac niquinhuali-
cac, pero noja mocahua siyas.” 23 Huan nopa tecojtli quiilhui itequipano-
jca: Xiya ipan ojoteno huan ipan miltini huan xiquinfuerzajhuiti tla-
came ma hualaca para ma temi nochaj. 24 Huan nimitzilhuia, niyon se
inijuanti tlen achtohui niquinnotzqui ax quiyecos notlacualis.” ”

Tlaijiyohuise inijuanti tlen quitoquilise Cristo

25 Huan tlahuel miyac tlacame nejnemiyayaj ihuaya Jesus ipan ojtli,
huan yajaya moicancuepqui huan quinilhui: 26 “Intla se quinequi
nechtoquilis, monequi nechicnelis miyac huan ax queja quiicnelia
itata, huan inana, huan isihua, huan iconehua huan iicnihua. Quena,
monequi tlahuel nechicnelis mas miyac huan ax queja ya moicnelia,
pampa intla ax queja nopa nechicnelia, ax huelis elis nomomachtijca.
27Nomomachtijca monequi elis queja se tlacatl tlen quihuica icuamapel
para ipan miquis. Intla ax queja nopa nechtoquilia mocualtlalijtoc para
miquis pampa nechneltoca na, ax hueli elis nomomachtijca.

28 “Intla se tlen imojuanti quinequi quichihuas se hueyi cali, hua-
jca achtohui mosehuis huan quipohuas quesqui tomi monequis para
quimatis intla quiaxilia para quitlamiltis. 29 Pampa intla ax moilhuia
quesqui ipati achtohui, huelis san quitzinpehualtis nopa cali huan
tlamis itomi. Huan nochi quiitase para ax huelqui quitlamilti huan
quihuihuiitase. 30 Quiijtose: ‘Ne tlacatl pejqui quichihua ichaj, pero ax
huelqui quitlamilti.’

31«“Huan intlaitztoc se tlanahuatijquetl tlen quinequi motehuis ihuaya
seyoc, c&ax mosehuis huan moilhuis achtohuiintla nopa diez mil soldados
tlen quinpiya huelis quitlanise nopa seyoc tlanahuatijquetl tlen quin-
pixtoc veinte mil soldados? 32 Huan intla quiitas para ax huelis quint-
lanise, quema quihuejcaitas nopa tlanahuatijquetl huala ica isoldados,
nimantzi quintitlanis tlacame ma quicamahuitij, huan mosencahuase
quejatza huelis mosejseltise inincualancayo. 33 Huajca axaca huelis elis
nomomachtijca intla ax quicahua nochi tlen quipiya para iaxca.

Istatl ax ipati intla ax poyec
34“Istatl nelia cuali, pero intla ayoc poyec, {quejatza huelis tlapoyeltisoc
sampa? 35Intla ayoc poyec ax hueli tijtequihuise para tlacualistli. Niyon
ax hueli tijtequihuise ipan tlali, o ipan yamanic tlali para toctli. San
monequi tijtepehuase. Nochi imojuanti inquipiyaj imonacas, huajca
xijtlacaquilica tlen nimechilhuia.”

15

Nopa borrego tlen mocuapolo

1 Huan monechcahuiyayaj campa Jesus para quitlacaquilise nochi
nopa tlacame tlen tlainanque impuesto huan tlen miyac tlajtlacoli
quichijtoyaj. 2 Huajca nopa fariseos huan tlamachtiani tlen itlanahuatil
Moisés pejque quiteilhuiaj huan quiijtojque:

—Ni tlacatl Jesus quinselia tlacame tlen huejhueyi tlajtlacolchihuaj
huan hasta tlacua ininhuaya.

3 Huajca Jesus quinpohuili ni huicaltili: 4 “Intla se tlen imojuanti
quinpiyasquia cien borregojme huan se polihuisquia, ¢ax quicahuasquia
nopa noventa y nueve campa potrero huan contemosquia nopa se

tlen polijtoc hasta quipantis? 5 Huan quema quipantis, quiajcolpant-
lalis ica paquilistli huan quihuicas ichaj. ¢ Huan quema ajsiti ichaj,
quinnotzas ihuampoyohua huan icalnechcahua huan quinilhuis: Xi-
paquica nohuaya pampa ya nijpanti nopilborrego tlen mocuapolojtoya.’
7 Nimechilhuia, ihuical eltoc nepa elhuicac. Nepa onca mads paquilistli
ica se tlajtlacolchijquetl tlen moyolcuepa huan quicahua itlajtlacolhua,
huan ax queja ica noventa y nueve tlen moilhuiaj ya itztoque xit-
lahuaque iixtla Toteco huan ax monequi moyolcuepase.

Nopa tomi tlen polijqui

8 “Huan intla se sihuatl quipiyasquia majtlactli huejhueyi plata tomi
huan quipolosquia se, ¢ax quitlatisquia se tlahuili, huan tlachpanasquia
cuali calijtic huan quitemosquia cuali hasta quipantis? 9 Huan quema
quipantis, huajca quinnotzas ihuampoyohua huan icalnechcahua huan
quinilhuis: ‘Xipaquica nohuaya pampa ya nijpanti nopa tomi tlen ni-
jpolojtoya.” 10 Huan nimechilhuia, queja nopa paquij ielhuicac ejcahua
Toteco quema se tlajtlacolchijquetl moyolcuepa huan quicajtehua itlajt-
lacolhua.”

Nopa telpocatl tlen monejnencachijqui

11 Huan Jesus quinilhui: “Se tlacatl quinpixtoya ome itelpocahua,
12huan yajaya tlen teipa ejquetl quiilhui itata: ‘Papd, xinechmaca ama
nochi tlen elis noaxca quema timiquis” Huajca nopa tetat quitlaj-
coxelo tlen quipixtoya, huan quimacac tlen quiaxcatisquia. 13 Huan
ax huejcajqui nopa telpocatl tlen teipa ejquetl quisentili nochi tlen
iaxca huan quistejqui para yas huejca ipan seyoc tlali. Huan nepa
san quinenpolo nochi itomi ica tlamantli tlen fiero. 14 Huan quema ya
quitlamiltijtoya nochi itomi, ajsico se hueyi mayantli ipan nopa tlali,
huan nopa telpocatl ax quipixqui tomi para itlacualis. 15 Huan quite-
moto tequitl ica se tlen nopona ehuayaya, huan yajaya quititlanqui ma
quintlamacatiipitzohua. 16 Huan nopa telpocatl neliamayanayaya hasta
quinequiyaya quicuas nopa epetlatl tlen quicuayayaj pitzome, pampa
axaca quimacayaya tlen quicuas. 17 Pero quema pejqui motejtemo,
quiilnamijqui quejatza eltoya nepa ichaj itata huan moilhui: ‘Nochi
itequipanojcahua notata quipiyaj hasta mocahua tlen quicuase, huan na
nica nimayancamictinemi. 18 Niquisas nica huan niyas campa notata
huan niquilhuis: Papd, na nitlajtlacolchijtoc iixtla Toteco Dios huan
moixtla. 19 Ayoc quinamiqui para tinechitas queja nimocone. San
xinechcahuili ma nimitztequipano.” Queja nopa moilhui para quiilhuis
itata.

20 “Huan yajaya quisqui huan yajqui ichaj itata. Pero quema aya
onajsiyaya ichaj, itata quihuejcaitac huan quitlasojtlac. Huan itata
motlalojtejqui, huan quicuanajnahuajqui huan quitzoponi. 2! Huan
nopa telpocatl quiilhui: ‘Pap4, nitlajtlacolchijtoc iixtla Toteco Dios huan
moixtla, huan ayoc quinamiqui para tinechitas queja nimocone.’

22 “Pero itata quinnotzqui itequipanojcahua huan quinilhui: ‘Ni-
mantzi, xijhualicaca nopa yoyomitl tlen achi cuali para ma moquenti
notelpoca. Huan xijhualicaca se anillo para ima huan xijhualicaca
tecactli para ma motlalili. 23 Huan xijhualicaca nopa pilhuacaxtzi tlen
achi mas tomahuac huan xijmictica. Ma titlacuaca huan ma tiilhuichi-
huaca, 24 pampa ni nocone eltoya queja mictoya, huan ama queja
moyolcuitoc. Polijtoya huan ama ya tijpantijque.’

“Huajca inijuanti pejque ilhuichihuaj.

25 “Huan iachtohui ejca cone tequitiyaya mila. Huan quema mon-
echcahuico ichaj, quicajqui tlatzotzonayayaj huan mijtotiyayaj. 26 Huan
quinotzqui se itequipanojca huan quitlajtlani tlaque oncayaya ipan
ichaj. 27 Huan itequipanojca quiilhui: ‘Moicni mocuepqui huan
motata quimicti nopa pilhuacaxtzi tlen achi mas tomahuac pampa
mocuepquiya ica cuali huan ax tleno maés fiero ipantic.’

28 “Huan nopa achtohui ejquetl nelia cualanqui huan ax quinequiyaya
calaquis ichaj. Huan itata hualajqui huan quiilhui ica cuali ma calaqui.
29 Pero nopa achtohui ejquetl quiilhui itata: ‘Xiquita, nimitztequipano-
jtoc para miyac xihuitl huan nochipa nijchijtoc tlen tinechnahuatijtoc,
pero ax quema tinechmacac se chivo para maniilhuichihuaica nohuam-
poyohua. 30 Pero quema mocuepqui ne motelpoca tlen quiahuiloto
nochi motomi ica ahuilnenca sihuame, ta tijselia ica cuali. Huan tijmic-
tijtoc nopa pilhuacaxtzi tlen achi tomahuac para ma quicua.’

31 “Huan itata quiilhui: ‘Nocone, nochi tonali tiitztoc nohuaya huan
nochi tlen nijpiya moaxca. 32 Pero monequi tiilhuichihuase huan ti-
jpiyase paquilistli pampa eltoya queja ya mictoya moicni huan ama eltoc
queja moyolcuitoc sampa, huan polijtoya huan ama ya tijpantijque.’”

16

Nopa tlayacanquetlipan ichaj iteco

1Huan Jests nojquiya quincamahui imomachtijcahua huan quinilhui:
“Itztoya se tominpixquetl tlen quipixtoya se itlayacanca tlatequipanojca
ipan ichaj tlen quimocuitlahui nochi tlen iaxca. Huan sequinoc quiy-
olmelajque para itlayacanca tlatequipanojca san quiahuilpolohuayaya
nochi tlen quipixqui. 2 Huajca nopa tominpixquetl quinotzqui itlaya-
canca tlatequipanojca huan quiilhui: ‘;Tlaque ya ni tlen ica mitzteilhuiaj
tlacame? Xinechsencahuili se amatl ica nochi cuentas huan ica nochi
tlen tijchijtoc pampa ayoc huelis tinechtequipanos ipan nochaj.’

3 “Huajca nopa tlayacanca tequitiquetl moilhui: ‘;Tlaque nijchihuas
para ica nimopanoltis? Noteco ayoc nechcahuilis ma nijtequipanos.
Ayoc nijpiya fuerza para nitequitis chicahuac huan nimopinahua para
nimotlaejehuis. 4 Nijmajtojca tlaque nijchihuas. Nijsencahuas para
tlacame ma nechselica queja niininhuampo quema ayoc huelis nijte-
quipanos noteco.’

5 “Huan nopa tlayacanquetl quinnotzqui sesen nopa tlacame tlen
quitlahuiquiliyayaj iteco huan pejqui ica yajaya tlen achtohui. Huan
quiilhui: ‘¢Quesqui tijtlahuiquilia noteco?” 6 Huan quiijto: ‘Nitlahuica
cien tambores tlen aceite’” Huan nopa tlayacanquetl quiilhui: Xijhuica
nopa mocuenta ama huan nimantzi xijsencahua seyoc mocuenta tlen
quiijtos san tijtlahuiquilia cincuenta tambores.’ 7 Huan nopa tlaya-
canquetl quiilhui seyoc: ‘¢Quesqui tijtlahuiquilia noteco?” Huan quiijto:
‘Nijtlahuiquilia cien tlayejyecoli tlen trigo.” Huan nopa tlayacanquetl
quiilhui: “Xijhuica nopa mocuenta huan xijsencahua seyoc mocuenta
tlen quiijtos san tijtlahuiquilia ochenta tlayejyecoli’ 8 Huan teipa
iteco quimatqui tlen quichijtoya huan quiijto para itlayacanca nelia
monexti tlalnamiqui para tlacajcayahuas para huelis mohuicas cuali
ica sequinoc. Huan ama nojquiya sequinoc tlacame monextiaj mas

tlalnamiquijica tlen quichihuiliaj sequinoc que imojuanti intlacame tlen
inquipiyaj tlahuili.

9 “Huan nimechilhufa achi cuali xijtequihuica imotomi nicani ipan
ni tlaltepactli para xiquinpalehuica tlen quinpolohuaj tlen ica panose
huan queja nopa mochihuase imohuampoyohua. Huan teipa quema
tlamis imotomi, inijuanti inmechselise ipan caltini tlen huejcahuas para
nochipa.

10 “Pero nimechilhuia intla se tlacatl eli temachtli ica pilquentzi tlen
seyoc quicahua imaco, nojquiya elis temachtli quema se quicahuas
miyac imaco. Huan intla se tlaxtequis quema seyoc quicahua quentzi
imaco, nojquiya tlaxtequis quema se quicahuas miyac imaco. 11 Huan
intla ax intemachme para cuali inquitequihuiaj nopa tomi tlen in-
quipiyaj ipan ni tlaltepactli, Toteco ax inmechcahuilis imomaco tla-
mantli tlen nelia ipati. 12 Huan intla ax intemachme quema inquitequi-
huiaj tomitleniaxca seyoc, huajca axacainmechaxcatis se tlamantli para
xijtequihuica.

13 “Axaca huelis quintequipanos ome itecojhua pampa quicocolis se
huan quiicnelis ne se. Huan ica se elis temachtli, pero ica ne se quit-
lahuelcahuas. Nojquiya ax huelis inquitequipanose Toteco Dios huan
tomi.”

14 Huan quicaquiyayaj itlajtol nopa fariseos tlen tlahuel quinejque

moricojchihuase huan inijuanti pejque quihuihuiitaj. 15 Huan Jesus
quinilhui: “Iniixtla tlacame infariseos inmochihuaj queja incuajcualme,
pero Toteco quimati para fiero imoyolo. Onca tlamantli tlen tlacame
quitlepanitaj, pero Toteco quielihuishuia.

Quisas melahuac tlen nopa tlanahuatili quiijtohuaj

16 “Itlanahuatil Moisés huan tlen quiijcuilojque itiocamanalojcahua
Toteco quipixque tequihuejcayotl hasta quema hualajqui Juan tlen
tecuaaltiyaya. Pero Juan pejqui tepohuilia queja Toteco tlanahuatia
huan hasta ama noja ya nopa tepohuiliaj. Huan eltoc queja nochi tla-
came mocuatetzopaj pampa tlahuel quinequij calaquise campa Toteco
tlanahuatia.

17 “Pero ya nopa ax quinequi quiijtos para itlanahuatilhua Moisés
ayoc quipiya inintequi. Noja quisas melahuac sesen piltlamantzitzi tlen
quiijtohua itlanahuatil yonque panotehuas elhuicac huan tlaltepactli.

Se tlacatl ma ax quicahua isihua
18 “Intla se tlacatl quicahua isihua o amaxolehua ihuaya huan teipa
mosejcotilia ica seyoc, huajca nopa tlacatl momecatia. Huan intla se
tlacatl mosejcotilis ica se sihuatl tlen quicajtejtoc ihuehue, huajca nopa
tlacatl nojquiya momecatia.

Se tominpixquetl huan Ldzaro

19 “Itztoya se tlacatl tlen nelia quipiyayaya tomi huan mojmostla
moquentiyaya iyoyo tlen nelia yejyectzi huan tlen moradojtic queja
elisquia se tlanahuatijquetl. Huan mojmostla quipiyayaya se hueyi
tlacualistli ica nochi tlen ajhuiyac quinequiyaya. 20 Huan nojquiya
itztoya se motlaejehuijquetl teicneltzi tlen itoca eliyaya Lazaro tlen
mojmostla mosehuiyaya icalteno nopa tominpixquetl. Huan Lézaro
quipixtoya miyac cocome ipan itlacayo. 2! Huan tlahuel mayanayaya
huan quinequiyaya quicuas nopa panpayaxtli tlen huetziyaya imesa

tzala nopa tominpixquetl. Huan hualayayaj chichime huan quipipitzo-
huayayaj icocohua. 22 Huan quema ajsic hora, Lazaro tlen teicneltzi mi-
jqui huan hualajque elhuicac ehuani huan quihuicaque campa tlayejye-
jca campa Abraham itztoc. Huan nojquiya mijqui nopa tominpixquetl
huan tlacame quitlalpachojque. 23 Huan teipa ipan tlitl nepa mictla,
nopa tominpixquetl tlahuel tlaijiyohuiyaya. Huan quihuejcaitac Abra-
ham ihuaya Ldazaro. 24 Huajca camatqui chicahuac nopa tominpixquetl
huan quiilhui: ‘Notata Abraham, xinechtlasojtla, huan xijtitlani Lazaro
ma quixoloni imacpilyacapa huan ma quiseseliqui nonenepil pampa
nelnelianitlaijiyohuia miyacipan ni tlitl.” 25 Pero Abraham quiilhui: ‘No-
cone, xiquilnamiqui quema tiitztoya ipan tlaltepactli tijpixtoya miyac
tlamantli tlen cuali huan Lazaro quipanoc miyac tlaohuijcayotl. Ama
yajaya quipiya tlen cuali huan ta titlaijiyohuia. 26 Nojquiya onca se hueyi
tlalcoyoctli tlatlajco tojuanti huan intla se tlen nicani quinequisquia yas
campa tiitztoc, ax huelis. Huan axaca tlen itztoc nopona huelis hualas
nica campa tojuanti tiitztoque.’

27 “Huan nopa tominpixquetl nepa mictla quiilhui: ‘Huajca, notata,
nimitztlajtlania ica nochi noyolo, xijtitlani Lazaro nepa ichaj notata.
28 Pampa niquinpiya macuilti noicnihua. Ma quinilhuiti quejatza eltoc
nica para ma ax hualaca campa tlacame tlaijiyohuiaj miyac.” 29 Pero
Abraham quiilhui: ‘Moicnihua quipiyaj nopa libros tlen Itlajtol Toteco
tlen Moisés huan itiocamanalojcahua quiijcuilojque. Ma quichihuilica
cuenta tlen quiijtohua.” 30 Pero nopa tominpixquetl quiilhui: ‘jAxtle!
Notata Abraham, ax quichihuiliaj cuenta. Pero intla se tlen mictoc
moyolcuis huan quincamahuis, huajca moyolcuepase huan quicahuase
inintlajtlacolhua.’” 31 Pero Abraham quiilhui: ‘Intla inijuanti ax quitla-
caquiliaj tlen Moisés huan itiocamanalojcahua tlajcuilojque, nojquiya ax
quichihuilise cuenta itlajtol se tlen ya mictoc huan moyolcuis.” ”

17

Tlacame ma ax tlajtlacolchihuaca

1 Huan Jesus quinilhui imomachtijcahua: “Nochipa oncas tlamantli
tlen quinyoltilanas tlacame ma tlajtlacolchihuaca. Pero se hueyi tlatza-
cuiltili quichiyas nopa tlacatl tlen quiyoltilanas seyoc. 2 Mas cuali
quema aya quichihua nopa hueyi tlajtlacoli, ma moquechilpi imetl huan
ma moisahuiti ipan hueyi atl para ax quichihuilis ma tlajtlacolchihua
se tlen noaxca tlen ax quipiya fuerza. 3 Ximomocuitlahuica ica tlen
inquichihuaj.

“Intla moicni mitzixpanos, huajca xiquilhui tlen quichijtoc. Huan
intla yajaya moyolcuepa ica tlen quichijtoc, huajca xijtlapojpolhui.
4 Huan intla yajaya mitzixpanos chicome hueltas ipan se tonal huan
sesen huelta mocuepas huan quiijtos: ‘Xinechtlapojpolhui tlen ax cuali
nimitzchihuilijtoc’, huajca sesen huelta xijtlapojpolhui.”

Monequi mds tijneltocase Toteco
5Huan itlayolmelajcahua Tohueyiteco Jesus quiilhuijque:
—Xitechpalehui para mas ma timitzneltoquilica.
6 Huan Tohueyiteco quinilhui:

—Se mostaza xinachtli eltoc nelia pilsiltzi pero teipa mochihua hueyi.
Huan intla queja nopa mohueyilis imotlaneltoquilis, huajca huelis in-
quiilhuise ni hueyi cuahuitl: ‘Ximoquixti huan ximotoca ipan hueyi atl’,
huan ni cuahuitl inmechneltoquilis.

Quinamiqui ma tijtequipanoca Toteco

7“Intla itequipanojca se tlacatl tltamehua ipan imil o quinmocuitlahuia
iborregojhua, huan teipa quitlamiltis itequi huan mocuepas ichaj, iteco
ax quiilhuis: Xihuala huan ximosehui para titlacuas.” 8 jAxtle! Quema
yajaya hualas, iteco quiilhuis: Xijsencahua tlen nijcuas huan xinechte-
quili notlacualis huan teipa ta titlacuas.” 9 Huan teipa iteco ax mon-
equi quitlascamatis pampa quichijqui tlen quinahuati ma quichihua
pampa quejnopa itequi para quichihuas mojmostla. 10 Huan queja nopa
eltoc ica imojuanti pampa initequipanojcahua Toteco, huan quema
inquichihuaj nochi tlen yajaya inmechnahuatia, xiquilhuica: ‘Toteco,
ax quinamiqui titechtlascamatis pampa tojuanti timoaxcahua huan san
tijchijtoque tlen quinamiqui tijchihuase.” ”

Jesus quinchicajqui majtlactli tlacame

11Huan Jesds noja nejnemiyaya ipan ojtli para altepetl Jerusalén huan
panotinenqui nopa inepantipa estado Galilea huan estado Samaria.
12 Huan calajqui ipan se rancho huan hualajque quinamiquicoj majt-
lactli tlacame tlen palaniyayaj inintlacayo. Inijuanti mohuejcaquetzque
queja monequiyaya ipampa inincocolis, 13 huan inijuanti quitzajtzili-
jque:

—TJesus, titlamachtijquetl, xitechtlasojtla huan xitechchicahua.

14Huan quema Jesus quinitac, quinilhui:

) —Xiyaca ximonextitij iixtla nopa totajtzi para quimatis inmochicaj-
oque.

Huan quema yohuiyayaj ipan ojtli campa totajtzi, nochi mochicajque
tlen inincocolis yonque eltoya nelfiero. 15 Huan se tlen nopa tlacame
momacac cuenta para Jesus ya quichicajtoya, huajca mocuepqui, tlahuel
quihueyichijtihualayaya Toteco Dios. 16 Huan yajaya motlancuaquet-
zqui iicxitla Jesus huan quitlascamatqui. Huan nopa tlacatl eliyaya se
Samaria ejquetl. 17 Huan Jesus quiijto:

—¢Ax niquinchicajqui majtlactli tlacame? ;Canque itztoque nopa seyoc
chicnahui? 18 ; Axaca mds quinequiyaya mocuepas para quihueyichihuas
Toteco, san ni sejcoyoc ejquetl?

19 Huan Jesus quiilhui nopa tlacatl:

—Ximoquetza huan xiya mochaj. Timochicajqui pampa tinechnelto-
cac.

Quema Toteco tlanahuatis

20 Huan sequin fariseos quitlajtlanijque Jesus quema hualas Toteco
para tlanahuatis ipan ni tlaltepactli. Huan Jesus quinnanquili huan
quinilhui:

—Quema Toteco tlanahuatis, ax oncas tlanescayotl tlen huelis inqui-
itase. 21 Huan axaca quiijtos: <Xiquitaca, nicani Toteco tlanahuatia’
0 ‘Nepa Toteco tlanahuatia’, pampa Toteco tlanahuatia ipan ininyolo

tlacame. ] o B
22Huan Jesus quinilhui imomachtijcahua:

—Ajsis tonali quema inquinequise innechitase na tlen niMocuepqui
Tlacatl huan inquinequise sampa initztose nohuaya, pero ax huelis

innechitase. 23 Huan tlacame inmechilhuise: ‘Xijtlachilitij nepa itztoc’
o Xijtlachiliquij nica itztoc’, pero amo xiyaca xinechtemotij. 24 Queja
nochihueli quiitaj quema tlapetlani ipan elhuicactli huan tlahuia campa
hueli, queja nopa nojquiya nochi nechitase na tlen niMocuepqui Tlacatl
ipan nopa tonal quema nimocuepas ipan tlaltepactli. 23 Pero achtohui
monequi para tlahuel nitlaijiyohuis, huan tlacame tlen ama itztoque
nechhuejcamajcahuase.

26 “Quema na tlen niMocuepqui Tlacatl nimocuepas ipan tlaltepactli
elis queja eltoya quema Noé itztoya. 27 Ipan nopa tonali quema Noé
itztoya, tlacame tlacuayayaj, tlaiyayaj, mosihuajtiyayaj huan quisenc-
ahuayayaj para iniichpocahua ma monamictica. Quichihuayayaj nochi
tlen ipa momajtoyaj quichihuaj hasta nopa tonal quema Noé calajqui
ipan cuacanahua. Huan nopa tonal pejqui tlaahuetzi huan tlatemic
campa hueli hasta quintlamimicti nochi tlacame.

28 “Huan ihuical panoyaya quema Lot itztoya ipan tlaltepactli. Tla-
came tlacuayayaj, tlaiyayaj, tlacohuayayaj, tlanamacayayaj, tlatojto-
cayayaj huan quichihuayayaj ininchaj. 29 Pero ipan nopa tonal quema
Lot quisqui altepetl Sodoma, huetzqui tlitl ihuaya azufre huan quint-
lamitlati nochi nopa tlacame tlen itztoyaj nopona. 30 Huan ihuical elis
nojquiya ipan nopa tonal quema na tlen niMocuepqui Tlacatl nimonex-
tis, ax oncas tlanescayotl para inmechilhuis intla se tlajquia panos.

31 “Ipan nopa tonal intla se itztos icalpani, ma cholo nimantzi. Ma
ax temos huan calaquis calijtic para quihuicas se tlenijqui. Huan
inijuanti tlen itztose ipan ininmil ma ax mocuepase ininchajchaj.
32 Xiquilnamiquica tlen ipantic isihua Lot. 33 Nojquiya nimechilhuia
intla se momanahuisnequi para ax miquis nopampa, quipolos ialma.
Huan ajqueya ax majmahui miquis nopampa, quimaquixtis ialma.

34 “Huan nimechilhuia, ipan nopa tlayohua, ome itztose ipan se
tlapechtli, huan nijnahuatis notequipanojca ma quihuica se huan ne se
ma quicajtehua nopona. 35 Huan intla itztose ome sihuame tlen tisij san
sejco, yajaya quihuicas se huan ne seyoc quicajtehuas. 36 Huan ome
tlacame tequititinemise ipan mili, huan notequipanojca no quihuicas se
huan nopa seyoc quicajtehuas.”

37Huan inijuanti quitlajtlanijque:

—Tohueyiteco, ¢canque panos nochi ya ni?

Huan Jesus quinnanquili:

—~Queja nochi quiitaj quema mosentiliaj tzopilome campa huetztoc se
mijcatzi, nochi quiitase ya ni.

18

Se cahual toahui huan se juez

1Huan Jesus quinilhuiimomachtijcahua se huicaltili para quinnextilis
cuali ma quisenhuiquilica momaijtoca ica Toteco hasta yajaya quin-
macas tlen quitlajtlaniaj. 2 Huan quinilhui: “Ipan se altepetl itztoya se
juez tlen ax quitlepanitayaya Toteco huan ax quinchihuiliyaya cuenta
tlacame. 3 Nojquiya itztoya se cahual toahui ipan nopa altepetl huan
yajaya ajachica quitlajtlaniyaya ma quitlajtolsencahua ica tlen fiero
icualancaitacahua quichihuilijtoyaj. 4 Huan miyac huelta quitlajtlani
nopa juez huan ax quinequiyaya quipalehuis, pero teipa nopa juez
moilhui: ‘Yonque ax nijtlepanita Dios huan ax niquinchihuilia cuenta

tlacame, 5 monequi nijchihuas tlen xitlahuac. Monequi nijtlajtolsenc-
ahuas queja tlen quinamiqui para ni cahual toahui. Yajaya tlahuel
nechcuatotonia pampa ajachica huala nechtlajtlania huan ya nechpast-
lami.” ”

6 Huan Tohueyiteco quinilhui: “Xijmachilica quejatza nopa ax cual
juez moilhui quema quiijto quipalehuis nopa cahual toahui. 7 Huan
Toteco achi mdas nimantzi quintlajtolsencahuas itlacajhua tlen quint-
lapejpenijtoc intla inijuanti momaijtohuaj tonaya huan yohuali. Yajaya
ax quinilcahuas huan quiijtos para mostla quichihuas. 8 Nimechilhuia,
nimantzi quinpalehuis. Pero quema na tlen niMocuepqui Tlacatl ni-
mocuepas, {quesqui tlacame noja nechneltoquilise huan momaijtojtose
ipan ni tlaltepactli?”

Ome tlacame momaijtotoj

9 Huan Jesus quinilhui ni huicaltili para tlacame tlen mohueyi-
matiyayaj. Moilhuiyayaj ya itztoyaj xitlahuaque iixtla Toteco, huan
yeca quincocoliyayaj sequinoc pampa quinitayayaj para ax cuajcualme.
Huan Jesus quiijto: 10 “Ome tlacame yajque ipan hueyi tiopamitl para
momaijtotij ica Toteco. Se eliyaya se fariseo huan seyoc se tlacatl
tlen tlainanqui impuesto huan momatqui tlacajcayahua. 11 Huan nopa
fariseo moquetzqui huan momaijto huan quiijto: ‘Toteco Dios, nim-
itztlascamati pampa ax niitztoc queja sequinoc. Inijuanti tlaxtequij,
momecatiaj huan quichihuaj tlen ax cuali. Nojquiya nipaqui pampa
ax niitztoc queja ni tlacatl tlen nonechca itztoc tlen tlainama impuesto
huan tlacajcayahua. 12 Na nimosahua ompa ipan se samano huan
nimitzmaca majtlactli por ciento tlen nochi tlen nijpiya.” 13 Pero nopa
tlacatl tlen tlainanqui impuesto moquetzqui ica huejca huan mohuijt-
zonqui pampa mopinahuayaya quitlalanas itzonteco para quitlachilis
elhuicac. Huan yajaya moyoltejtejtzonayaya ica cuesoli huan quiijto:
‘Toteco xinechtlasojtla pampa miyac nijhuica tlajtlacoli moixtla.” 14 Na
nimechilhuia, Toteco quitlapojpolhui nopa tlacatl tlen tlainanqui im-
puesto huan yajaya yajqui ichaj xitlahuac iixtla Toteco, pero nopa
fariseo, axtle. Pampa nochi tlen mohueyimatij, Toteco quinpinahualtis
huan nochi tlen moicnonequij iixtla Toteco, Toteco quinhueyitlalis.”

Jesus quintiochijqui coneme

15 Huan sihuame quinhualicayayaj campa Jesus ininpilconehua para
ma quintlalili ima ininpani para ma quintiochihua. Huan imomachti-
jcahua Jesus quinitaque huan quinajhuaque. 16 Pero Jesus quinnotzqui
imomachtijcahua huan quinilhui:

—Xiquincahuilica coneme ma hualaca campa na. Amo xiquintzacuil-
ica, pampa Toteco quinnahuatis ipan ininyolo tlacame tlen nechseliaj
queja ni coneme nechseliaj. 17 Huan nelia nimechilhuia ajqueya ax
quiselia Toteco huan ax quicahuilia ma quinnahuati ipan iyolo queja ni
coneme quichihuaj, ax calaquis campa Toteco tlanahuatia.

Se tominpixquetl quicamahui Jests
18 Huan hualajqui se tominpixquetl huan quitlajtlani Jesus:
—Ticuali tlamachtijquetl, ¢tlaque cuali monequi nijchihuas para
Toteco ma nechmacas yolistli yancuic para nochipa?
19 Huan Jesus quiilhui:

—¢Tijmati tlaque quiijtosnequi para tinechnotza nicuali? San Toteco
Dios itztoc cuali. 20 Tijmati itlanahuatil Toteco: ‘Amo ximome-
cati, amo xitemicti, amo xitlaxtequi huan ax quema xiteistlacahui.
Xiquintlepanita motata huan monana.’

21Huan yajaya quiilhui Jesus:

—Nochi ya ni nijchijtihualajtoc hasta quema niconetzi nieliyaya.

22Huan quema Jesus quicajqui ni, quiilhui:

—Intla melahuac tlen tiquijtohua, san se tlamantli noja mitzpolohua.
Xijnamacati nochi tlen moaxca huan xiquinmaca nopa tomi tlen teic-
neltzitzi huan queja nopa tijpiyas tlen ipati para moaxca nepa elhuicac.
Huan teipa xihuala huan xinechtoquili.

23Pero quema nopa tlacatl quicajqui tlen Jesus quiilhui, pejqui mocue-
sohua pampa nelia quipixtoya tomi. 24 Huan Jesus quitlachili huan
quiijto:

—Nelia ohui para tlacame tlen tominpiyaj quicahuilise Toteco ma
quinnahuati ipan ininyolo. 25 Ohui para se hueyi tlapiyali queja se
camello ma pano ipan iixtiyol se huitzmalotl, pero noja mas ohui para
se tlacatl tlen tominpiya calaquis campa Toteco tlanahuatia.

26 Huan inijuanti tlen quicajque quiilhuijque:

—Huajca ¢ajqueya huelis momaquixtis tlen itlajtlacolhua?

27Huan Jesus quinilhui:

—Nopa tlen tlacame ax hueli quichihuaj, Toteco quena, hueli quichi-

hua. o
28 Huan Pedro quiilhui:

—Xiquita, tojuanti tijcajtejtoque nochi tlen tijpixtoyaj para timitzto-
quilise.

29 Huan Jesus quinilhui:

—Nelia nimechilhuia nochi tlen quicajtejtoc ichaj, o isihua, o iicni-
hua, o itatahua o iconehua para quichihuas tlen Toteco quinahuatia,
30 quiselis miyac mds ipan ni tonali huan ipan nopa tonali tlen huala,
quipiyas yolistli tlen yancuic para nochipa.

Jesus quiijto para tlacame quimictise

31Huan Jesus quinhuicac nopa majtlactli huan ome imomachtijcahua
iyoca huan quinilhui: “Xiquitaca, amantzi tiyohuij altepetl Jerusalén
campa panos nochi tlen nopa tiocamanalohuani huejcajquiya tlajcuilo-
jque para nopantis na tlen niMocuepqui Tlacatl. 32 Tlacame nechtemac-
tilise ininmaco sejcoyoc ehuani huan nechhuihuiitase huan nechchi-
huilise tlen fiero. Nechchajchase, 33 huan nechhuijhuitequise huan
nechmictise, pero ica eyi tonali nimoyolcuis.”

34 Huan imomachtijcahua ax quimachilijque tlen quinilhuiyaya
pampa Toteco quitlatiyaya tlen Jesus quiijtohuayaya para ma ax
quimachilica.

Jesus quichicajqui se popoyotzi

35 Huan quema Jesus monechcahuiyaya altepetl Jericd, itztoya nepa
se popoyotzi tlen mosehuiyaya ojteno motlaejehuiyaya tlen ica panos.
36 Huan quema nopa popoyotzi quincajqui nochi nopa miyac tlacame
tlen panohuayayaj ihuaya Jesus, huajca quintlajtlani ajqueya huala.
37 Huan tlacame quiilhuijque para hualayaya Jesus tlen ehua altepetl
Nazaret. 38 Huan huajca nopa popoyotzi chicahuac quiijto:

—iJesus, tilixhui Tlanahuatijquetl David tlen huejcajquiya, xinechtla-
sojtla!

39Huan nopa tlacame tlen tlayacanayayaj quiajhuaque huan quiilhui-
jque ma ayoc molini, pero yajaya achiyoc chicahuac tzajtzic:

—iJesus tiiixhui David, xinechtlasojtla!

40 Huan Jesus moquetzqui huan quinahuati se ma quihualiquili nopa
popoyotzi. Huan quema ajsico, Jesus quitlajtlani:

41 —;Tlaque tijnequi ma nimitzchihuili?

Huan nopa tlacatl quiilhui:

—NbohueyiTeco, nijnequi nitlachiyas sampa.

42Huan Jesus quiilhui:

—iXitlachiya! Ya timochicajtoc pampa tinechneltocac.

43 Huan nimantzi huelqui tlachiya cuali, huan quitoquili Jesus ipan
ojtli, quihueyichijtiyajqui Toteco Dios. Huan nochi nopa tlacame tlen
quiitaque tlen panoc nojquiya quipaquilismacayayaj Toteco.

19

Jests huan Zaqueo

1 Huan Jesus calajqui ipan altepetl Jeric6, pero san panotiquisato.
2 Huan itztoya nopona se tlacatl tlen itoca eliyaya Zaqueo. Yajaya
eliyaya se inintlayacanca nopa tlacame tlen tlainamayayaj impuesto
huan quipixqui miyac tomi. 3 Huan Zaqueo quichihuayaya campeca
para quiitas Jesus, pero ax huelqui pampa itztoyaj miyac tlacame tlen
quiyahualojtoyaj, huan Zaqueo eliyaya tlalchipantic. 4 Huajca Zaqueo
motlalo huan tlayacanqui huan tlejcoto ipan se cuahuitl para huelis
quiitas Jesus quema panosquia ojtipa. SHuan quema Jesus ajsico nopona,
ajcotlachixqui ipan nopa cuahuitl huan quiitac Zaqueo huan quiilhui:

—Zaqueo, ximoisihuilti huan xitemo, pampa ama nimocahuas
mochaj.

6 Huajca moisihuilti huan nimantzi temoc, huan ica paquilistli quiseli
Jestus ipan ichaj. 7 Huan quema tlacame quiitaque tlen panoc, pejque
quitlaijilhuiaj Jesus pampa yajqui quipaxaloto se tlacatl tlen miyac tla-
jtlacoli quipixtoya. 8 Huan teipa Zaqueo moquetzqui iniixtla nochi huan
quiilhui Tohueyiteco:

—Xiquita, Tohueyiteco, ama nimoyolpatlatoc. Niquinmacas tlajco tlen
nijpiya ica inijuanti tlen teicneltzitzi. Huan ica nochi tlen niquincaj-
cayajtochuan niquinquixtili mds tomi tlen monequiyaya, niquincuepilis
nahui huelta tlen niquinquixtili.

9Huan Jesus quinilhui nopa tlacame nopona:

—Ama nijmaquixti ni tlacatl tlen itlajtlacolhua pampa nechneltoquili
queja nojquiya Abraham nechneltoquili. 19Na tlen niMocuepqui Tlacatl
nihualajtoc ipan ni tlaltepactli para niquintemos huan niquinmaquixtis
tlacame tlen mocuapolojtoyaj ipan inintlajtlacolhua.

Se tecojtli huan majtlactli tlatequipanohuani

11 Huan nochi nopa tlacame quicaquiyayaj. Huan Jesus quinilhui
se tlatenpohualistli pampa monechcahuiyaya Jerusalén, huan miyac
tlacame moilhuiyayaj monextis itlanahuatilis Toteco huan nimantzi
Jesus pehuasquia tlanahuatis ipan ni tlaltepactli. Huan nopa tla-
came quicaquiliyayaj tlen Jesus quiijtohuayaya huan yeca quinilhui se

huicaltili. 12 Huan Jesus quiijto: “Se tlacatl tlen itztoya ipan se familia
tlen tlanahuatiani quisayaya para yas ipan seyoc tlali tlen huejca para
quiselis tequihuejcayotl para tlanahuatis, huan teipa mocuepasquia.
13 Huan achtohui quinnotzqui majtlactli itequipanojcahua huan quin-
macac se sen imiyaca tomi queja se tlacatl quitlanis ipan eyi metztli tlen
tequitl. Quinilhui ma tlacohuaca huan ma tlanamacaca para quitlanilise
m4s tomi hasta yajaya mocuepas. 14 Pero miyac tlacame nepa campa
quisqui quicualancaitac nopa tlanahuatijquetl huan quititlanque se
amatl tlasencahuali campa ajsiti huan nopa amatl quiijto: ‘AX tijnequij
para ni tlacatl ma technahuati.’

15 “Pero yonque ya nopa panoc, nopa tlanahuatijquetl quiseli
tequihuejcayotl para tlanahuatis campa yajqui. Huan teipa se
tonal mocuepqui itlal huan quinnahuati ma mosentilica nopa
tlatequipanohuani tlen quintominmacatoya para quimatis quejatza
quitequihuiyayaj itomi. 16 Huan nopa tlatequipanojquetl tlen achtohui
monexti, quiilhui: ‘Noteco, ica nopa tomi tlen tinechmacac ya nijtlantoc
majtlactli huelta mas imiyaca tomi.” 17 Huan iteco quiilhui: ‘Cualtitoc,
tinocual tlatequipanojca. Temachtli tiitztoya ica pilquentzi tomi tlen
nimitzmacac, huan ama nimitztlalis xijnahuati majtlactli altepetini.’
18 Huan nopa ompa tlatequipanojquetl monexti huan quiilhui: ‘Noteco,
ica nopa tomi tlen tinechmacac, ya nijtlantoc macuili hueltas mads
imiyaca tomi.” 19 Huan ihuical quiilhui nopa ompa tlatequipanojquetl
huan nojquiya quiilhui: ‘Nimitztlalis xijnahuati macuili altepetini.’

20 “Huan seyoc itequipanojca hualajqui huan quiilhui: ‘Noteco,
nicani eltoc nopa tomi tlen tinechmacac. Nicajcojqui ipan se payo.
21 Nimitzimacasiyaya intla nijpolojtosquia motomi ica tlanamadquilistli,
pampa nijmati chicahuac titlanahuatia. Tijcui tomi tlen ax tijtlantoc
huan tipixca campa ax titoctoc.” 22 Huan iteco quiilhui: ‘Ta tifiero tlate-
quipanojquetl, nimitztlajtolsencahuas ica tlen tiquijtojtoc. Tijmatqui
chicahuac nitlanahuatia. Nijcui tomi tlen ax nijtlantoc huan nipixca
campa ax nitoctoc. 23 ;Para tlen ax tijtlali notomi ipan se banco, huan
quema nihualasquia, nopa banco nechtlaxtlahuijtosquia se quentzi itla-
panca pampa quitequihuiyaya notomi?’

24 “Huan nojquiya nopa tecojtli quinilhui nopa tlacame tlen ijcatoyaj
nechca: Xijquixtilica nopa tomi tlen nijmacac, huan xijmacaca yajaya
tlen quitlanqui majtlactli huelta tlen quipixtoya.’ 25 Huan nopa tlacame
quiilhuijque: ‘Toteco, yajaya quipixtojca majtlactli huelta mas tomi.’

26 “Pero ininteco quinilhui: ‘Nimechilhuia, nochi tlen cuali quimati
quejatza quitequihuise tlen quipiyaj, niquinmacas mads, huan tlen ax
quitequihuia tlen quipiyaj, yonque pilquentzi quipixque, niquinquix-
tilis nopa pilquentzi tlen quipixtoyaj. 27 Huan nocualancaitacahua
tlen ax quinequiyayaj ma niquinnahuatiqui, ama xiquinhualicaca huan
Xiquinmictica nica noixtla.” ”

Jesus calajqui altepetl Jerusalén ipan burro

28 Quema Jesus quinilhuijtoya ni huicaltili, sampa quiitzqui iojhui
para Jerusalén. 29 Huan quema monechcahuiyaya altepetini Betfagé
huan Betania huan nopa tepetl tlen itoca Olivos, quintitlanqui ome
imomachtijcahua ipan se tequitl, 30 quinilhui:

—Xiyaca nopa rancho tlen mocahua imoixmelac huan quema in-
calaquise nepa inquipantise se pilburrojtzi ilpitoc tlen aya aca tlejcotoc

ipani. Xijtojtomaca huan xinechhualiquilica. 3! Huan intla se aca-
jya inmechtlajtlanis para tlen inquitojtomaj, nopa pilburrojtzi, huajca
xiquilhuica: ‘Toteco quinequi quitequihuis.’

32 Huan nopa ome imomachtijcahua yajque huan nelia quipantijque
nopa pilburrojtzi queja Jesus quinilhuijtoya. 33 Huan quema quitoj-
tomayayaj, nopa tecojtli quintlajtlani:

—¢Para tlen inquitojtomaj nopa pilburrojtzi?

34Huan inijuanti quiilhuijque:

—Toteco quinequi quitequihuis.

35 Huan inijuanti quihuicaque campa Jesus huan quitlalilijque in-
intlaque ipan nopa burro huan Jesus ipan tlejcoc. 36 Huan miyac
tlacame quisohuayayaj inintlaque ipan ojtli campa Jesus nejnemiyaya.
37 Huan quema monechcahuijque campa itlaixtemolis nopa tepetl
Olivos, nochi nopa miyac tlacame tlen quitoquiliyayaj pejque quipaquil-
ismacaj Toteco ipampa nochi nopa chicahualnescayotl tlen quiitztoyaj
Jests quichihuayaya. Huan ica paquilistli, 38 inijuanti tlahuejchi-
huayayaj huan quiijtohuayayaj:

“iMa Toteco Dios quitiochihua ni tlanahuatijquetl tlen huala ipan itoca
[19:38 Ica itequihuejcayo.]!

Oncasa tlasehuilistli ica tojuanti huan Toteco tlen itztoc elhuicactli.

iMa tijhueyichihuaca Toteco Dios hasta tlacaquistis ipan elhuicac campa
mads huejcapal!”

39 Huan sequin nopa fariseos tlen nejnemiyayaj ica nopa miyac tla-
came quiilhuijque Jesus:

—Tlamachtijquetl, xiquinajhua momachtijcahua pampa quiijtohuaj
tlamantli tlen ax quinamiqui.

40 Huan Jesus quinnanquili:

—Nimechilhuia intla nomomachtijcahua ax molinisquiaj
para nechhueyitlalisquiaj, huajca ni tetini camatisquiaj para
nechhueyichihuasquiaj.

41 Huan quema Jesus monechcahui nepa Jerusalén, quitlachili nopa
altepetl huan chocac ininpampa nopa tlacame tlen nopona itztoyaj,
42 huan quiijto: “InJerusalén ehuani, intla inquimachilisquiaj tlen pano
ama ni tonali, inhueltosquiaj inquipantisquiaj tlasehuilistli. Pero tzac-
toc imoixtiyol. 43 Huajca se tonal imocualancaitacahua hualase huan
inmechyahualose huan inmechojtzacuase para axaca huelis cholos.
44 Huan inijuanti quixolehuase imoaltepe huan inmechmictise nochi
imojuanti tlen initztoque nica. Huan ax tleno mocahuas queja eltoya
pampa ax inquichihuilijque cuenta quema nimechpaxaloco.”

Jestis quintotocac tlanamacani tiopan calijtic

45Huan Jesus calajqui ipan nopa hueyi israelita tiopamitl huan pejqui
quintotoca nopa tlanamacani tlen itztoyaj calijtic. 46 Huan quinilhui:

—Ijcuilijtoc ipan Itlajtol Toteco campa quiijtohua: ‘Nochaj eltoc nopa
cali campa tlacame momaijtose ica Toteco.” Pero inquichijtoque campa
inquintlaxtequiliaj tlacame tlen hualahuij.

47 Huan Jesus tlamachti mojmostla ipan nopa hueyi tiopamitl, pero
quinequiyayaj quimictise nopa tlayacanca totajtzitzi, huan tlamachtiani
tlen itlanahuatilhua Moisés, huan inijuanti tlen quihuicayayaj tequitl.
48 Pero ax quimatiyayaj quejatza quichihuasquiaj pampa nochi tlacame
nelia quisentlacaquiliyayaj ica tlen quiijtohuayaya

20

Itequihuejcayo Jesus

1Se tonal Jesus tlamachtiyaya huan quiixtomayaya icual tlajtol Toteco
ipan nopa hueyi israelita tiopamitl, huan hualajque nopa tlayacanca
totajtzitzi, huan tlamachtianitlen itlanahuatil Moisés huan nopa huehue
tlacame tlen israelitame para quitlajtlanise. 2 Huan quiilhuijque:

—Xitechilhui ica tlaque tequihuejcayotl tijchihua ni tlamantli.
{Ajqueya mitzmacatoc tequihuejcayotl?

3Huan Jesus quinnanquili:

—Na nojquiya nimechtlajtlanis se tlamantli. Xinechnanquilica ya ni.
4 ¢Ajqueya quititlanqui Juan para tecuaaltis? ¢Toteco quititlanqui o san
tlacame quititlanque?

5 Huajca inijuanti iyoca pejque mocamahuiaj quejatza quinanquil-
isquiaj. Quiijtojque: “Intla tiquijtose Toteco quititlanqui Juan, huajca
technanquilis ¢para tlen ax tijneltocaque itlajtol? ¢ Pero intla tiquijtose
san tlacame quititlanque, nochi ni tlacame techtepachose pampa ini-
juanti quineltocaj para Juan eliyaya se itiocamanalojca Toteco.”

7 Huan yeca inijuanti quinanquilijque, huan quiilhuijque ax
quimatiyayaj ajqueya quititlanqui Juan. 8 Huan Jesus quinilhui:

—Huajca na nojquiya ax nimechilhuis ajqueya nechmacatoc tequi-
huejcayotl para nijchihuas nochi ni tlamantli.

Se huicaltili tlen tequitini tlen ax cuajcualme

9 Huan Jesus pejqui quinilhuia ni huicaltili, quiijto: “Itztoya se tla-
catl tlen quitojqui xocomecatl ipan imil huan quincahuilijtejqui in-
inmaco sequin tlacame para ma quimocuitlahuica huan teipa moa-
jachihuisquiaj tlen temacasquia nopa mili. Huan teipa nopa tlacatl
yajqui huejca. 10 Huan teipa quema ajsic tonali para tlatequistli, nopa
tecojtli quititlanqui se itequipanojca ma quinitati nopa tlacame para
ma quimacaca tlen ya iaxca tlen nopa tlatequistli. Pero nopa tlacame
tlen ininmaco eltoya nopa mili quimaquilijque itequipanojca huan san
imacajya quimacajque. 1! Huajca nopa tlacatl tlen iaxca nopa mili
sampa quititlanqui seyoc itequipanojca, huan nojquiya quimadquilijque,
huan fiero quichihuilijque huan ax tleno quimacaque. 12 Huan ica expa
nopa tlacatl sampa quititlanqui seyoc itequipanojca, huan nopa tlacame
quicocojque huan quitotocaque.

13 “Huan nopa tlacatl tlen iaxca nopa xocomeca mili moilhui: ‘Nij-
majtojca tlaque nijchihuas. Nijtitlanis notelpoca tlen niquicnelia huan
temachtli quitlepanitase.” 14 Pero quema nopa tlacame tlen ininmaco
eltoya nopa mili quiitaque nopa telpocatl, huajca moilhuijque se ica
seyoc: ‘Yajaya ni tlen teipa quiselis ni xocomeca mili. Ma tijmictica
huan teipa ni mili elis toaxca.” 15 Huajca inijuanti quihuahuatatzque
xocomeca milteno huan quimictijque.

“Huajca ¢tlaque inmoilhuiaj quichihuas nopa tlacatl tlen iaxca nopa
xocomeca mili ica nopa fiero tlacame? 16 Yajaya hualas huan quinmictis
huan quicahuas imil ininmaco sequinoc.”

Huan quema nopa fariseos quicajque ni, quimatque para inijuanti
eliyayaj nopa fiero tlacame ipan nopa huicaltili, huajca quiilhuijque
Jesus:

—jToteco ma amo quicahuili ma pano ya nopa!

17Huan Jesus quintlachili huan quintlajtlani:

—Huajca ¢tlaque quiijtosnequi tlen ijcuilijtoc ipan Itlajtol Toteco
campa camati tlen na queja nieli se hueyi tetl? Queja ni quiijtohua:
‘Calchihuani ax quinejque quitequihuise se hueyi tetl,
huan quimajcajque.

Pero teipa nopa hueyi tetl tlen quimajcajtoyaj,

elqui tlen mas monequiyaya para yas calnacastla huan ipan quiquetzase
nopa cali’

18 Na nieli nopa hueyi tetl huan nochi tlen ax nechnequij itztoque queja

tlen motilose huan huetzise ipan nopa hueyitetl, huan tlahuel mococose.

Huan quema niquinpanajsis tlen ax nechseliaj, huajca niquinchihuas

xacualtic.

Ajqueya tlaxtlahua impuesto

19 Huan ipan nopa tonali nopa tlamachtiani tlen itlanahuatil Moisés
huan nopa tlayacanca totajtzitzi quimachilijque para inijuanti nopa
fiero tlacame ipan nopa tlatenpohualistli. Huan yeca quinequiyayaj qui-
itzquise Jesus, pero quinimacasiyayajnopa miyac tlacame. 20 Huajca san
quintitlanque tlacame para ma quitlachilijtinemica para quicaquisquiaj
se tlajtoli tlen ica quiteilhuisquiaj Jesus iixtla nopa gobernador. 21 Huan
se tlen inijuanti quitlajtlani Jesus:

—Tlamachtijquetl, tojuanti tijmatij tiquijtohua huan titlamachtia tlen
xitlahuac huan axaca tijchicoicnelia. San titlamachtia tlen melahuac
quinequi Toteco Dios ma tijchihuaca. 22 Huajca ¢tiquita cuali tiquixt-
lahuase tlen techtlajtlania totlanahuatijca César o axtle?

23Huan Jesus momacac cuenta quinequiyayaj quimasiltise ica itlajtol,
huajca quinilhui:

—¢Para tlen inquinequij innechcajcayahuase? 24 Xinechnextilica se
tomiica tlen intlaxtlahuasquiaj nopa impuesto. ¢Ajqueya iixcopinca eltoc
ipan ni tomi? Huan ¢ajqueya itoca ijcuilijtoc ipani?

Huan inijuanti quinanquilijque:

—Iixcopinca huan itoca Tlanahuatijquetl César.

25 Huan Jesus quinilhui:

—Huajca xijmacaca César tlen iaxca huan nojquiya xijmacaca Toteco
tlen Toteco iaxca.

26 Huan ax huelque quicajcayajque Jesus o quimasiltise ica tlen quiijto
iniixtla nopa tlacame. San mosentlachilijque, huan ayoc molinijque.

Jesus quiijto sampa moyolcuise mijcatzitzi

27Huan hualajque campa Jesus sequin saduceos. Inijuanti ax quinel-
tocaj para sampa moyolcuise mijcatzitzi. 28 Huan nopa saduceos quiil-
huijque:

—Tlamachtijquetl, Moisés quiijcuilo huejcajquiya intla se tlacatl
miquis huan ax quicajtehuasniyon se conetl, huajca iteipa ejcaicninopa
mijcatzi monequi mosihuajtis ihuaya ihuejpol para quipiyase se conetl
tlen elis queja icone yajaya tlen mijqui huan quimacas iteipa ixhuihua.
29 Ttztoyaj chicome icnime huan nopa tlen achtohui ejquetl mosihuajti
huan teipa mijqui, huan ax quipixqui niyon se conetl. 30 Huan nopa
ompa tlacatl mosihuajti ica nopa toahui huan nojquiya mijqui huan ax
quinpixqui coneme. 31 Huan nopa expa tlacatl mosihuajti ihuaya huan
queja nopa panotiyajqui hasta nochi chicome icnime mosihuajtijque
ihuaya nopa sihuatl huan ax quipixtoyaj ininconehua. 32 Huan teipa

nojquiya mijqui nopa sihuatl. 33 Huajca ipan nopa tonali quema moy-
olcuise nochi tlen mictoque, ¢ajqueya tlen inijuanti quipiyas nopa sihuatl
para iaxca? pampa nochi chicome quipixtoyaj para ininsihua.

34Huan Jesus quinilhui:

—Ipan ni tonali nica ipan ni tlaltepactli tlacame mosihuajtiaj, huan
quisencahuaj para iniichpocahua ma monamictica. 35 Pero quema
tlacame moyolcuise huan inijuanti tlen quinamiqui calaquise elhuicac,
ayoc mosihuajtis huan ayoc quisencahuase para iniichpocahua ma
monamictica para quintlacatiltise coneme, 3¢ pampa nepa ayoc aca
miquis. Nochi itztose queja ielhuicac ejcahua Toteco, tlen ax miquij
huan ax monamictiaj. Huan itztose iconehua Toteco tlen yajaya quiny-
olcuic para itztose para nochipa. 37 Pero quena, mijcatzitzi moyolcuij
pampa Moisés technextili para noja yoltoque tlen mictoyaj campa qui-
ijcuilo queja quiitac nopa xihuitzontli tlen tlatlayaya huan Toteco quiil-
hui: ‘Na niininteco Abraham, Isaac huan Jacob.” 38 Huan pampa Toteco
quiijto yajaya noja eliyaya ininTeco Abraham, Isaac huan Jacob yonque
injjuanti ya mictoyaj huejcajquiya quema quiijto nopa tlajtoli, huajca
tijmatij inijuanti noja yoltoque nepa elhuicac iixtla Toteco, pampa iixtla
Toteco nochi yoltoque.

39 Huan sequin nopa tlamachtiani tlen itlanahuatilhua Moisés quiil-
huijque:

—Tlamachtijquetl, nelia cuali tijnanquili.

40 Pero axaca mosemacac para mas quitlajtlanis.

Cristo iteipa ixhui David

41 Huajca Jesus quintlajtlani:

—¢Para tlen tlacame quiijtohuaj para nopa Cristo tlen Toteco quiijto
hualasquia elis se iteipa ixhui Tlanahuatijquetl David tlen huejcajquiya?
42 Pampa David iselti quinotzqui Cristo ‘noTeco’ ipan Salmos campa
quiijcuilo:

‘Toteco Dios quicamahui noTeco Cristo huan quiilhui:
Ximosehui nica nonejmatl,
43hasta nimitzmactilis mocualancaitacahua para tiquinnahuatis.’
44 Huajca Tlanahuatijquetl David quinotzqui Cristo ‘noTeco’ huan ya
nopa technextilia Cristo yajaya Tecojtli, yonque nelia yajaya nojquiya se
iixhui David.
Jesus quinteilhui nopa tlamachtiani tlen itlanahuatilhua Moisés
45Huan quema nochinopa tlacame quitlacaquiliyayaj, Jesus quinilhui
imomachtijcahua: 46 “Ximomocuitlahuica ica nopa tlamachtiani tlen
itlanahuatilhua Moisés tlen quinpactia moquentise ininyoyo huejhue-
hueyac. Quinpactia quema tlacame quintlajpalohuaj ica cuali ipan
tianquis. Huan inijuanti quinequij mosehuise ipan nopa sillas tlen
mas quipiya tlatlepanitacayotl huan quinequij tlacuase achtohui ipan
se tlacualistli. 47 Pero iyoca inijuanti quinquixtiliaj ininchajchaj cahual
toahuime. Huejcahuaj quema momaijtohuaj ica Toteco para sequinoc
ma quintlepanitaca, pero san tlacajcayahuaj, huajca achi més Toteco
quintlatzacuiltis que sequinoc.”

21

Nopa tomi tlen se cahual toahui quimacac Toteco

1Huan nopona tiopan calijtic Jests quintlachiliyaya quejatza tlacame
tlen tominpixque quitlaliyayaj inintomi ipan nopa caja para quimacase
Toteco. 2 Huan nojquiya quiitac se cahual toahui tlen nelteicneltzi
quitenqui ome centavos. 3 Huan Jesus quiijto:

—Nelia nimechilhuia ni cahual toahui tlen teicneltzi quimacatoc
Toteco mds tlen nochi ne sequinoc. 4 Pampa nochi inijuanti quimacaque
tlen ax quitequihuiaj, pero yajaya nelia teicneltzi, huan quimacatoc
Toteco nochi tlen quipixtoya para ica mopanoltisquia.

Tlacame quixolehuase tiopamitl
5 Huan itztoyaj sequin tlen camatiyayaj tlen iyejyejca nopa hueyi
tiopamitl huan tlen nopa yejyectzi tetl tlen quipixtoya huan nochi mas
tlen tlacame temacatoyaj para ma quisencahuaca. Huan Jesus quinilhui:
6 —Ajsis se tonal quema tlacame quixolehuase nochi ni tlamantli
yejyectzi tlen ama inquitlachiliaj, huan niyon se tetl ax mocahuas campa
eltoya.

Tlanescayotl tlen mochihuas ipan san itlamiya tonali

7Huan inijuanti quitlajtlanijque:

—Tlamachtijquetl, ¢quema panos nopa tlamantli? ¢ Tlaque tlanescayotl
quiitase tlacame para quimatise monechcahuia para panos ni tlamantli?

8 Huan Jesus quinilhui: “Ximomocuitlahuica. Ma axaca inmechca-
jcayahuas pampa miyac tlacame hualase huan quiijtose para najaya.
Quiijtose: ‘Na niCristo’, huan ‘Ya ajsic hora’, pero amo xiquintoquilica.
9Huan inquicaquise para oncas tlatehuijcayotl huan para miyac tlahuel
mosentlanchihuaj, pero amo ximajmahuica pampa achtohui monequi
panos nochi ni tlamantli, pero noja polihuiyoc para tlamis tlaltepactli.”

10 Huan Jesus noja quincamahui huan quinilhui: “Tlacame ipan
se tlali motlalanase huan quintehuise tlen itztoque ipan seyoc tlali.
Tlanahuatiani motehuise ininhuaya sequinoc tlanahuatiani huan inin-
soldados. 11 Huan campa hueli tlahuel mojmolinis tlali, huan oncas
hueyi mayantli, huan huejhueyi cocolistli. Huan ipan elhuicac tlacame
quiitase hueyi tlanescayotl huan tlamantli tlen quinmajmatis.

12 “pPero achtohui, quema noja polihui nochi ni tlamantli, tlacame in-
mechitzquise huan inmechtlaijiyohuiltise. Huan inmechtemactilise ini-
ixtla tequihuejme ipan tiopantini, huan inmechtzacuase. Huan inmech-
huicase iniixtla tlanahuatiani huan gobernadores para inmechteil-
huise pampa innechneltoquiliaj. 13 Huan queja nopa huelis inquinpo-
huilise tlen na. 14 Huan amo ximoilhuica quejatza inquinnanquilise
0 quejatza inmomanahuise, 15 pampa ipan nopa hora na nimech-
macas tlalnamiquistli huan nimechmacas nopa tlajtoli tlen monequi
inquinilhuise, huan niyon se imocualancaitaca ax huelis inmechnan-
quilis. 16 Huan hasta imotatahua, o imoicnihua, o imochampoyohua
0 imohuampoyohua inmechtemactilise ica ax cuajcualme. Huan ini-
juanti quinmictise sequin tlen imojuanti. 17 Huan nochi tlacame in-
mechcualancaitase pampa innechneltoquiliaj. 18 Pero ax tleno huelis
inmechchihuilise, niyon ax inquipolose niyon se imotzoncal. 19 Huan
intla inquipiyase imoyolo huan inquiijiyohuise, inmomaquixtise.

20“Pero quema inquiitase soldados tlen miyac tlaltini quiyahualojtose
ni altepetl Jerusalén, huajca ximomacaca cuenta ya ajsico hora para
quixolehuase. 21 Huajca ipan nopa hora, inijuanti tlen itztoque ipan

estado Judea ma choloca ipan tepetini. Huan inijuanti tlen itztoque
ipan altepetl Jerusalén ma quisaca. Huan inijuanti tlen itztoque ipan
mili ma ax mocuepaca para calaquise ipan nopa altepetl, 22 pampa ipan
nopa tonali Toteco nelia quintlatzacuiltis tlacame icualancayo. Huan
nochi panos queja ijcuilijtoc ma pano. 23 Teicneltique sihuame tlen
tlanemiltise huan tlen quinchichitise coneme ipan nopa tonali pampa
ohui cholose. Huan oncas hueyi tlaijiyohuilistli ipan ni tlali, huan
Toteco quintlatzacuiltis tlacame. 24 Huan tlacame quinmictise sequin
ica machetes huan sequinoc quinhuicase hasta tlen hueli tlaltini ipan
tlaltepactli para ma quintequipanose san tlapic. Huan tlen ax israeli-
tame ipan moquejquetzase altepetl Jerusalén. Huan quichihuilise tlen
quinequise hasta tlamis nopa tonali tlen Toteco quitlalijtoc para sejcoyoc
ehuani ma tlatlanica.

Quema Jestis mocuepas

25 “Huan teipa oncas tlanescayotl ipan tonati huan ipan metztli huan
ipan sitlalime huan ipan tlaltepactli. Huan tlacame ax quimatise tlaque
quichihuase pampa nelnelia momajmatise. Huan tlahuel majmahuise
pampa nelajcahuacas huan motlalanas hueyi atl huan chicahuac moj-
molinis. 26 Huan tlacame tlapolose pampa tlahuel majmahuise ica nochi
tlen quiitase huala ipan ni tlaltepactli, pampa quiitase para huihuipicas
tonati, metztli huan sitlalime huan nochi tlen eltoc ipan elhuicactli.
27Huan huajca quena, nechitase na tlen niMocuepqui Tlacatl nihualasoc
ipan se mixtli, huan nijpiyas hueyi chicahualistli, huan ica notlatlanex
tlen tlahuel yejyectzi. 28 Huajca quema pehuas mochihuas nochi ni tla-
mantli, ximoyolchicahuaca huan xiajcotlachiyaca ica paquilistli pampa
nechcatzi para nihualas huan nimechmaquixtis.”

29 Huan nojquiya Jesus quinilhui se huicaltili: “Ximoilhuica queja
pano ica se higuera cuahuitl huan nochi sequinoc cuatini. 30 Quema
nopa cuatini moseliltia, huajca nimantzi inquimatij ajsisa tlatotonilotl.
31Huajca nojquiya quema inquiitase panotos nochi ni tlamantli, xijmat-
ica nechcatitoc para Toteco tlanahuatis ipan ni tlaltepactli.

32 “Huan nimechilhuia para ax miquise nopa tlacame tlen quiitase
ni tlanextili hasta nihualas. 33 Elhuicactli huan tlaltepactli panotehuas,
pero notlajtol nochipa motlamichijtiyas.

34 “Ximomocuitlahuica. Nopa tonal ma ax inmechpantiqui ipan tlajt-
lacoli. Niyon ma ax nimechpantiquiinihuintitoque, yon ma nimechpan-
tiqui inmocuatotonijtoque ica tlamantli tlen ni nemilistli nica, pampa
intla san ya nopa inmoilhuiaj, ax inmocualtlalijtose, huan nopa tonal
nimantzi inmechajsis queja se tlaquetztli. 35 Huan nopa tonal nimantzi
quinajsis nochi tlacame tlen itztose campa hueli ipan tlaltepactli. 36 Pero
ximocualchijchijtoca mojmostla para quema nihualas. Xijtlajtlanica
Toteco Dios para ax monequi inpanose ipan nochi nopa tlamantli tlen
hualas huan para huelis inmoquetzase noixpa na tlen niMocuepqui
Tlacatl.”

37 Huan mojmostla quema tonaya Jesus tlamachtiyaya ipan hueyi
israelita tiopamitl huan ica tlayohua quisayaya para toniliti ipan nopa
tepetl tlen itoca Olivos. 38 Huan tlahuel miyac tlacame mehuayayaj
cualcaparayaseipannopahueyiisraelita tiopamitl para quitlacaquilise.

Quinejque quiitzquise Jests

1 Huan monechcahuiyaya nopa ilhuitl tlen itoca Pascua quema
quicuaj pantzi tlen ax quipiya tlasonejcayotl. 2 Huan nopa tlayacanca
totajtzitzi huan tlamachtiani tlen itlanahuatil Moisés quitemoliyayaj
quejatza huelis quimictise Jesus, pero quinimacasiyayaj nopa miyac
tlacame tlen quitoquiliyayaj.

3 Huan Axcualtlacatl calajqui ipan iyolo Judas Iscariote tlen eltoya se
tlen nopa majtlactli huan ome imomachtijcahua Jesus. 4 Huan Judas
yajqui quincamahuito nopa tlayacanca totajtzitzi huan ininteco nopa
soldados ipan tiopamitl, huan quisencajqui ininhuaya quejatza huelis
quinmactilis Jesus. 5 Huan inijuanti paquiyayaj ica itlapalehuil Judas
huan quiijtojque quitlaxtlahuise. % Huan Judas quipacti tlen quiijto-
jque huan yajaya pejqui quitemohua quejatza huelis quinmactilis Jesus
quema ax aquise miyac tlacame.

Itlacualis Tohueyiteco

7Huan ajsic nopa tonal para quicuase pantzi tlen ax quipiya tlasone-
jcayotl, huan para quimictise nopa pilborregojtzi para Pascua. 8 Huan
Jesus quintitlanqui Juan ihuaya Pedro huan quinilhui:

—Xiyaca huan xijsencahuaca nopa Pascua tlacualistli para nochi to-
juanti titlacuatij.

9Huan inijuanti quiilhuijque:

—¢Canque tijnequi ma tijsencahuatij?

10 Huan Jesus quinilhui:

—Xiquitaca, quema incalaquise ipan nopa altepetl, inquinamiquise
se tlacatl tlen quihuica iajcolpa se comitl atl. Xijtoquilijtiyaca hasta
nopa cali campa calaquis. 1! Huan nepa inquiilhuise tlen iaxca nopa
cali: ‘Nopa tlamachtijquet]l quiijtohua ma timitztlajtlaniquij, ¢canque
eltoc nopa hueyi cuarto campa quicuas nopa Pascua tlacualistli ihuaya
imomachtijcahua? 12 Huan yajaya inmechnextilis se cali tlen itzonpac
eltoc se hueyi cuarto, huajca nepa xijsencahuaca nopa tlacualistli.

13 Huan inijuanti quisque huan quipantijque nochi queja Jests quinil-
huijtoya huan nopona quisencajque nopa Pascua tlacualistli.

14 Huan quema ajsic hora, Jesus ajsico ica nochi imomachtijcahua
huan mosehuijque campa mesa. 15 Huan Jesus quinilhui:

—Nelia miyac nijnequiyaya nijcuas ni Pascua tlacualistli imohuaya
pampa ayoc miyac polihui para nitlaijiyohuis huan nimiquis.
16 Nimechilhuia, ax nijcuas sampa hasta tiitztose nepa campa Toteco
tlanahuatia huan ya panotos nochi tlen quinextia ni tlacualistli.

17 Huan Jesus quicuic se taza ica xocomecatl iayo huan quitlasca-
matqui Toteco huan quiijto:

—Xiquica ipan ni taza huan ximomajmacaca nochi imojuanti.
18 Pampa nimechilhuia, ax niquis xocomeca atl sampa hasta nopa
tonali quema tlanahuatis Toteco.

19 Huan quiitzqui se pantzi huan quitlascamatqui Itata Dios. Huan
quitlapanqui huan quinmajmacac imomachtijcahua huan quinilhui:

—Ni notlacayo tlen nitemactilis imopampa. Xijchihuaca ya ni para
inquinescayotise innechilnamiquij.

20 Huan quema tlacuajtoyajya, sampa quichijqui san se huan quiitzqui
se taza huan quinilhui:

—Ni noeso. Ica noeso tlen nijtoyahuas imopampa nijpehualtis ite-
quihuejcayo nopa yancuic tlajtolsencahuali ica tlacame huan Toteco.
21 Pero xiquitaca, yajaya tlen nechtemactilis tlacua nohuaya ipan ni
mesa. 22 Quena, na tlen niMocuepqui Tlacatl nimiquis pampa queja
nopa Toteco quitlalijtoc, pero teicneltic nopa tlacatl tlen nechtemactilis
pampa tlahuel tlaijiyohuis.

23 Huan imomachtijcahua pejque mocamahuiaj ajqueya quitemactil-
isquia.

Ajqueya achi hueyi iixtla Toteco

24 Huan imomachtijcahua Jesus nojquiya pejque monajnanquiliaj
ajqueya elisquia mds hueyi iixtla. 25 Huan Jesus quinilhui: “Tlanahua-
tianinicaipan nitlaltepactli tlahuel tlanahuatiaj chicahuac huan yonque
ya nopa quichihuaj inintlacajhua monequi quinnotzaj ‘cuali tecojme’.
26 Pero ax queja nopa inmochihuase inhuejhueyi iixpa Toteco. Aqui
tlen imojuanti tlen quinequi elis mds hueyi, monequi mochihuas queja
se tlen mds telpocatl tlen nochi. Huan ajqueya quinequi elis imotlaya-
canca, ma eli inmotequipanojca. 27 jAjqueya inquiitaj para mas hueyi,
yajaya tlen mosehuia campa mesa o yajaya tlen quintequipanohua?
Inmoilhuiaj yajaya tlen mosehuia achi hueyi. Pero xiquitaca na ax
nimohueyimati. Huan na niitztoc imohuaya queja niimotequipanojca.

28 “Imojuanti initztoque tlen inmocajtoque nohuaya quema nijpan-
otoc tlaohuijcayotl. 29 Huan yeca nimechmacas tequihuejcayotl para int-
lanahuatise queja Notata nechmacatoc tequihuejcayotl nitlanahuatis.
30Huan intlacuase nohuaya campa na nitlanahuatis huan nimechsehuis
ipan siyas tlen yejyectzi para inquintlajtolsencahuase nopa majtlactli
huan ome huejhueyi familias tlen israelitame.”

Pedro quiijtos para ax quiixmati Jesus

31Huan nojquiya Toteco quiilhui Pedro:

—Simon, Simo6n, ximomocuitlahui. Axcualtlacatl ya tlajtlanqui mano
para mitzyejyecos huan mitztzejtzelos queja se tlen quitzejtzelohua
trigo, 32 pero nimomaijtojtoc ica Toteco para ax tijcahuas tinechnel-
toquilis. Huan teipa quema timoyolpatlas ica tlen ax cuali tijchijtoc,
xiquinyolchicahua ni moicnihua huan xiquinmaca tetili.

33 Huan Simén Pedro quiilhui:

—Tohueyiteco, nimocahuas mohuaya yonque nechtzacuase o nech-
mictise.

34Huan Jesus quiilhui:

—Nimitzilhuia Pedro, ax tzajtzis se cuapelech ica ijnaloc hasta expa
tiquijtos para ax tinechixmati.

Ama xijhuicaca imobolsa
35Huan Jesus quinilhui nochi imomachtijcahua:
—Quema nimechtitlanqui huan nimechilhui amo xijhuicaca tomi,
niyon morral, niyon tecactli, ;tlaque inmechpolo?
Huan quinanquilijque:
—Ax tleno techpolo.
36 Huan Jesus quinilhui:

—Pero ama, nimechilhuia intla inquipiyaj tomi, xijhuicaca. Huan
nojquiya xijhuicaca se morral. Huan intla se ax quipiya se machete,
ma quinamaca itlaque huan ma quicohua. 37 Pampa nimechilhuia,
ama tlamis tlen quiijcuilojque huejcajquiya tlen na campa quiijtohua:
‘Tlacame quiitase queja se tlen ax cuali pampa quitlalise ininhuaya ax
cuajcualme.’

38 Huan inijuanti quiijtojque:

—Tohueyiteco, xiquita nica tijpiyaj ome machetes.

Huan Jesus quiijto:

—Ya cuali.

Jesus momaijto nepa Getsemani

39 Huan Jesus quisqui huan yajqui campa nopa tepetl tlen itoca Olivos
queja ya momajtoya, huan imomachtijcahua quitoquilijque. 40 Huan
quema ajsitoj nepa, quinilhui:

—Ximomaijtoca ica Toteco para ax inmechyoltilanas tlajtlacoli.

41Huan yajaya sampa moiyocaquixti, huan motlancuaquetzqui, huan
pejqui momaijtohua, 42 huan quiijto: “Papd, intla ta mopaquilis,
xinechquixtili ni hueyi tlaijiyohuilistli tlen huala, pero amo xijchihua
tlen na nijnequi, san xijchihua tlen ta mopaquilis.”

43 Huan hualajqui se elhuicac ejquetl tlen elhuicac huan quimacac
fuerza. 44]Jesus nelia tlaijiyohuiyaya huan chicahuac momaijtohuayaya.
Mitoniyaya miyac huan iitonal elqui queja estli tlen chipiniyaya.

45 Huan quema tlantoya momaijtohua, moquetzqui huan mocuepqui
campa itztoyaj imomachtijcahua. Huan quinpantito cochtoque pampa
tlahuel tlaxicohuayayaj pampa tlahuel mocuesohuayayaj. 46 Huan Jesus
quinilhui:

—¢Para tlen incochtoque? Ximoquetzaca huan ximomaijtoca para ax
intlajtlacolchihuase.

Quiitzquijque Jesus

47 Huan quema Jesus noja quincamahuiyaya, ajsicoj miyac tlacame.
Huan Judas se imomachtijca quinyacanayaya. Huan yajaya monechc-
ahui campa Jesus huan quitzoponi. 48 Huan Jesus quiilhui:

—TJudas, ¢ta tinechtzoponi para tinechtemactilis na tlen niMocuepqui
Tlacatl?

49 Huan inijuanti tlen itztoyaj ihuaya Jesus quiitaque tlen panoyaya
huan huajca quitlajtlanijque:

—Tohueyiteco, Tohueyiteco, ¢tijnequi ma titlatehuica ica tomachete?

50 Huan se tlen itztoya ihuaya Jesus, quimadquili itequipanojca nopa
hueyi totajtzi huan quitequili inacas tlen inejmatl. 51 Huan Jesus quinil-
hui:

—iXijcahua! Ayoc Xxitlatehui.

Huan Jesus quiitzqui inacas huan quichicajqui. 32 Huan hualajtoyaj
nopa tlayacanca totajtzitzi huan inintecohua nopa soldados ipan nopa
hueyi israelita tiopamitl huan nopa huehue tlacame tlen israelitame.
Huan Jesus quinilhui:

—cParatleninhualajtoque nica parainnechitzquise ica macheteshuan
ica cuahuitl queja nielisquia se nitlaxtejquetl? 53 Mojmostla niitztoya
imohuaya ipan nopa hueyi tiopamitl, huan ax quema innechitzquijque.
Pero nelia ni hora imoaxca huan iaxca Axcualtlacatl tlen quipiya chic-
ahualistli para tlanahuatis ipan tzintlayohuilotl.

Pedro quiijto ax quiixmati Jests

54 Huan inijuanti quiitzquijque Jesus, huan quihuicaque hasta ichaj
nopa hueyi totajtzi huan Pedro quitoquili ica huejca. 55 Huan tlacame
tlipitztoyaj tlajco calixpa pampa tlaseseyayaya huan mosehuijque san
sejco. Huan Pedro nojquiya mosehuito ininhuaya. 56 Huan se sihua
tlatequipanojquetl quiitac Pedro mosehuiyaya tliteno huan quitlachili
huan quiijto:

—Ni tlacatl nojquiya itztoya ihuaya Jesus.

57Huan Pedro quiijto para axtle. Quiilhui:

—Nane, ax niquixmati.

58 Huan quentzi teipa seyoc quiitac huan quiijto:

—Ta tiitztoya se tlen quitoquili Jesus.

Huan Pedro quiijto:

—jAxtle, Tate! jAx na!

59 Huan panoc se hora huan seyoc tlacatl quiijto:

—Temachtli ni tlacatl nejnenqui ihuaya pampa yajaya se Galilea
ejquetl nojquiya.

60 Huan Pedro quiijto:

—Tate, ax nijmati tlaque tiquijtohua.

Huan nimantzi quema noja camatiyaya Pedro, tzajtzic se cuapelech.
61 Huan Tohueyiteco moicancuepqui huan quitlachili. Huan Pedro
quiilnamijqui tlen Tohueyiteco quiilhuijtoya: “Ax tzajtzis se cuapelech
ica ijnaloc hasta tiquijtos expa para ax tinechixmati.” 62 Huan Pedro
quisqui calteno huan tlahuel mochoquili.

Tlacame quimaquilijque Jesus
63 Huan nopa soldados tlen quimocuitlahuiyayaj Jesds quihuihui-
itayayaj huan quimaquiliyayaj. 64 Huan quiixtzajque huan quitlajtlani-
jque:
—Ta tiocamanalojquetl, xitechilhui, ¢catlia tlen tojuanti
timitzmadquiliaj?
65Huan quiilhuiyayaj miyac tlamantli tlen fiero.

Jesus iixtla nopa hueyi tlasentilistli tlen tequihuejme

66 Huan quema tlanesqui, mosentilijque nopa huehue tlacame tlen
quihuicayayaj tequitl ipan tlali Israel, huan nopa tlayacanca totajtzitzi
huan nopa tlamachtiani tlen itlanahuatil Moisés. Huan quihuicaque
Jesus iniixtla nopa tlasentilistli tlen mas quipixqui tlanahuatili. Huan
nopa tlacame quitlajtlanijque:

67 —Intla ta tiCristo tlen Toteco techilhui techtitlanilisquia, huajca
xitechilhui.

Huan Jesus quinilhui:

—Intla nimechilhuisquia, ax innechneltoquilisquiaj. 68 Huan intla
nimechtlajtlanis se tlamantli para ica nimomanahuis, ax innechnan-
quilisquiaj, niyon ax innechmajcahuasquiaj. 9 Pero ama, ax huejcahuas
para na tlen niMocuepqui Tlacatl nimosehuiti inejmatl Toteco Dios tlen
quipiya nochi chicahualistli.

70 Huan inijuanti quitlajtlanijque:

—Huajca ¢ta tilcone Toteco Dios?

Huan Jesus quinilhui:

—Quena, najaya nilcone.

71 Huan inijuanti moilhuijque se ica seyoc:
—Huajca axaca mas monequi quiteilhuis, pampa tojuanti ya tijcajque
tlen yajaya quiijto. San ya nopa monequi.

23

Jesus iixtla Pilato

1 Huajca nochi inijuanti moquetzque huan quihuicaque Jesus iixtla
Pilato. 2 Huan pejque quiteilhuiaj huan quiilhuijque Pilato:

—Tijpantijque ni tlacatl quincajcayahuayaya tlacame ipan totlal huan
quinilhuiyaya ma ax tlaxtlahuaca impuesto tlen Tlanahuatijquetl César
techtlajtlania. Huan quinilhuiyaya tlacame para yajaya nopa Cristo
huan yajaya se tlanahuatijquetl.

3Huan Pilato quitlajtlani Jesus:

—¢Tatiinintlanahuatijca israelitame?

Huan Jesus quinanquili:

—AQuena, na niinintlanahuatijca queja tiquijtohua.

4 Huan Pilato quinilhui nopa tlayacanca totajtzitzi huan nochi nopa
miyac tlacame:

—AX nijpantilia tlen ax cuali quichijtoc.

5Pero inijuanti achi mas tlahuejchijque huan quiilhuijque:

—Yajaya quinajcomantinemi tlacame campa hueli ica itlamachtil.
Pejqui ipan estado Galilea huan hualajtoc hasta nica ipan Judea.

6§ Huan quema Pilato quicajqui ya ni, quintlajtlani intla Jesus ehuayaya
estado Galilea. 7 Huan quema quicajqui para quena, quimatqui para
elqui itequi Herodes Antipas para quitlajtolsencahuas pampa yajaya
quipixqui tlanahuatili ipan Galilea. Huajca quititlanqui Jesus para
Herodes ma quitlajtolsencahua, huan Herodes paxalohuayaya ipan
altepetl Jerusalén ipan nopa tonali.

Jesusiixtla Herodes

8 Huan quema Herodes quiitac Jesus, nelia paquiyaya pampa miyac
tonali quinequiyaya quiitas. Quicactoya miyac tlamantli tlen ya huan
quinequiyaya para Jesus ma quichihua se chicahualnescayotl iixtla.
9 Huajca Tlanahuatijquetl Herodes quitlajtlani Jesds miyac tlamantli,
pero Jesus ax quinanquili. 10 Huan nopa tlayacanca totajtzitzi huan
tlamachtiani tlen itlanahuatil Moisés moquetzayayaj nepa, huan chic-
ahuac quiteilhuiyayaj. 11 Huajca Herodes huan isoldados pejque quihui-
huiitaj huan ica pajque. Huan quiyoyonti ica se yoyomitl tlen yejyectzi
queja moquentiaj tlanahuatiani, huan sampa quititlanqui ica Pilato.
12 Huan ipan nopa tonali Herodes huan Gobernador Pilato moyoltlali-
jque pampa nelia mocualanijtoyaj.

Quiijtojque ma miqui Jestis

13 Huan Pilato quinnotzqui nopa tlayacanca totajtzitzi, huan nopa
tequihuejme, huan nopa miyac tlacame 14 huan quinilhui:

—Innechhualiquilijque ni tlacatl huan innechilhuiaj para quinyacana
tlacame ma motlalanaca. Pero nijtlajtlani nochi tlen ica inquiteilhui-
jtoque imoixtla, huan ax nijpanti niyon se tlajtlacoli tlen quichijtoc.
15 Huan nojquiya Herodes ax tleno quipantili, huan yeca nechtitlanili
sampa. Ax tleno quichijtoc para ma tijmictica. 16 Huajca nijtlatzacuiltis
huan nijmajcahuas para ma yohui.

17Huan sesen xihuitl ipan nopa Pascua ilhuitl Pilato monejqui quima-
jcahuas se tlen itztoya ipan tlatzactli. 18 Pero nochi nopa tlacame
chicahuac quiijtojque:

—iXijmicti Jesus! jXitechmajcahuili Barrabas!

19Huan Barrabds quitzactoyaj pampa quintlalanqui tlacame ma tlate-
huica ica gobierno, huan nojquiya pampa temicti. 20 Huan Pilato sampa
quincamahui nopa tlacame pampa quinequiyaya quimalacanis Jesus,
21pero nopa miyac tlacame achi mas tzajtziyayaj:

—iXijcuamapelolti! jXijcuamapelolti!

22Huan Pilato ica expa quinilhui:

—¢Paratlen? ;Tlaque ax cuali quichijtoc? Ax tleno nijpantili tlen 